
Namo tassa bhagavato arahato sammāsambuddhassa.

Dīghanikāyo

Sīlakkhandhavaggapāḷi

1. Brahmajālasuttaŋ
Paribbājakakathā

1. Evaŋ (p. 1.001) me sutaŋ– ekaŋ samayaŋ bhagavā antarā ca rājagahaŋ antarā ca nāḷandaŋ addhānamaggappaṭipanno hoti mahatā bhikkhusanghena saddhiŋ pañcamattehi bhikkhusatehi. Suppiyopi kho paribbājako antarā ca rājagahaŋ antarā ca nāḷandaŋ addhānamaggappaṭipanno hoti saddhiŋ antevāsinā brahmadattena māṇavena. Tatra sudaŋ suppiyo paribbājako anekapariyāyena buddhassa avaṇṇaŋ bhāsati, dhammassa avaṇṇaŋ bhāsati, sanghassa avaṇṇaŋ bhāsati; suppiyassa pana paribbājakassa antevāsī brahmadatto māṇavo anekapariyāyena buddhassa vaṇṇaŋ bhāsati, dhammassa vaṇṇaŋ bhāsati, sanghassa vaṇṇaŋ bhāsati. Itiha te ubho ācariyantevāsī aññamaññassa ujuvipaccanīkavādā bhagavantaŋ piṭṭhito piṭṭhito anubandhā honti bhikkhusanghañca.

2. Atha kho bhagavā ambalaṭṭhikāyaŋ rājāgārake ekarattivāsaŋ upagacchi saddhiŋ bhikkhusanghena. Suppiyopi kho paribbājako ambalaṭṭhikāyaŋ rājāgārake ekarattivāsaŋ upagacchi antevāsinā brahmadattena māṇavena. Tatrapi sudaŋ suppiyo paribbājako anekapariyāyena buddhassa (p. 1.002) avaṇṇaŋ bhāsati, dhammassa avaṇṇaŋ bhāsati, sanghassa avaṇṇaŋ bhāsati; suppiyassa pana paribbājakassa antevāsī brahmadatto māṇavo anekapariyāyena buddhassa vaṇṇaŋ bhāsati, dhammassa vaṇṇaŋ bhāsati, sanghassa vaṇṇaŋ bhāsati. Itiha te ubho ācariyantevāsī aññamaññassa ujuvipaccanīkavādā viharanti.

3. Atha kho sambahulānaŋ bhikkhūnaŋ rattiyā paccūsasamayaŋ paccuṭṭhitānaŋ maṇḍalamāḷe sannisinnānaŋ sannipatitānaŋ ayaŋ sankhiyadhammo udapādi– ‘acchariyaŋ, āvuso, abbhutaŋ, āvuso, yāvañcidaŋ tena bhagavatā jānatā passatā arahatā sammāsambuddhena sattānaŋ nānādhimuttikatā suppaṭividitā. Ayañhi suppiyo paribbājako anekapariyāyena buddhassa avaṇṇaŋ bhāsati, dhammassa avaṇṇaŋ bhāsati, sanghassa avaṇṇaŋ bhāsati; suppiyassa pana paribbājakassa antevāsī brahmadatto māṇavo anekapariyāyena buddhassa vaṇṇaŋ bhāsati, dhammassa vaṇṇaŋ bhāsati, sanghassa vaṇṇaŋ bhāsati. Itihame ubho ācariyantevāsī aññamaññassa ujuvipaccanīkavādā bhagavantaŋ piṭṭhito piṭṭhito anubandhā honti bhikkhusanghañcā’ ti.

4. Atha kho bhagavā tesaŋ bhikkhūnaŋ imaŋ sankhiyadhammaŋ viditvā yena maṇḍalamāḷo tenupasankami; upasankamitvā paññatte āsane nisīdi. Nisajja kho bhagavā bhikkhū āmantesi– ‘kāyanuttha, bhikkhave, etarahi kathāya sannisinnā sannipatitā, kā ca pana vo antarākathā vippakatā’ ti? Evaŋ vutte te bhikkhū bhagavantaŋ etadavocuŋ– ‘idha, bhante, amhākaŋ rattiyā paccūsasamayaŋ paccuṭṭhitānaŋ maṇḍalamāḷe sannisinnānaŋ sannipatitānaŋ ayaŋ sankhiyadhammo udapādi– “acchariyaŋ, āvuso, abbhutaŋ, āvuso, yāvañcidaŋ tena bhagavatā jānatā passatā arahatā sammāsambuddhena sattānaŋ nānādhimuttikatā suppaṭividitā. Ayañhi suppiyo paribbājako anekapariyāyena buddhassa avaṇṇaŋ bhāsati, dhammassa avaṇṇaŋ bhāsati, sanghassa avaṇṇaŋ bhāsati; suppiyassa pana paribbājakassa antevāsī brahmadatto māṇavo anekapariyāyena buddhassa vaṇṇaŋ bhāsati, dhammassa vaṇṇaŋ bhāsati, sanghassa vaṇṇaŋ bhāsati. Itihame ubho ācariyantevāsī aññamaññassa ujuvipaccanīkavādā bhagavantaŋ piṭṭhito piṭṭhito (p. 1.003) anubandhā honti bhikkhusanghañcā” ti. Ayaŋ kho no, bhante, antarākathā vippakatā, atha bhagavā anuppatto’ ti.

5. ‘Mamaŋ vā, bhikkhave, pare avaṇṇaŋ bhāseyyuŋ, dhammassa vā avaṇṇaŋ bhāseyyuŋ, sanghassa vā avaṇṇaŋ bhāseyyuŋ, tatra tumhehi na āghāto na appaccayo na cetaso anabhiraddhi karaṇīyā. Mamaŋ vā, bhikkhave pare avaṇṇaŋ bhāseyyuŋ, dhammassa vā avaṇṇaŋ bhāseyyuŋ, sanghassa vā avaṇṇaŋ bhāseyyuŋ, tatra ce tumhe assatha kupitā vā anattamanā vā, tumhaŋ yevassa tena antarāyo. Mamaŋ vā, bhikkhave, pare avaṇṇaŋ bhāseyyuŋ, dhammassa vā avaṇṇaŋ bhāseyyuŋ, sanghassa vā avaṇṇaŋ bhāseyyuŋ, tatra ce tumhe assatha kupitā vā anattamanā vā, api nu tumhe paresaŋ subhāsitaŋ dubbhāsitaŋ ājāneyyāthā’ ti? “No hetaŋ, bhante’. ‘Mamaŋ vā, bhikkhave, pare avaṇṇaŋ bhāseyyuŋ, dhammassa vā avaṇṇaŋ bhāseyyuŋ, sanghassa vā avaṇṇaŋ bhāseyyuŋ, tatra tumhehi abhūtaŋ abhūtato nibbeṭhetabbaŋ– “itipetaŋ abhūtaŋ, itipetaŋ atacchaŋ, natthi cetaŋ amhesu, na ca panetaŋ amhesu saŋvijjatī” ti.

6. ‘Mamaŋ vā, bhikkhave, pare vaṇṇaŋ bhāseyyuŋ, dhammassa vā vaṇṇaŋ bhāseyyuŋ, sanghassa vā vaṇṇaŋ bhāseyyuŋ, tatra tumhehi na ānando na somanassaŋ na cetaso uppilāvitattaŋ karaṇīyaŋ. Mamaŋ vā, bhikkhave, pare vaṇṇaŋ bhāseyyuŋ, dhammassa vā vaṇṇaŋ bhāseyyuŋ, sanghassa vā vaṇṇaŋ bhāseyyuŋ, tatra ce tumhe assatha ānandino sumanā uppilāvitā tumhaŋ yevassa tena antarāyo. Mamaŋ vā, bhikkhave, pare vaṇṇaŋ bhāseyyuŋ, dhammassa vā vaṇṇaŋ bhāseyyuŋ, sanghassa vā vaṇṇaŋ bhāseyyuŋ, tatra tumhehi bhūtaŋ bhūtato paṭijānitabbaŋ– “itipetaŋ bhūtaŋ, itipetaŋ tacchaŋ, atthi cetaŋ amhesu, saŋvijjati ca panetaŋ amhesū” ti.

Cūḷasīlaŋ

7. ‘Appamattakaŋ kho panetaŋ, bhikkhave, oramattakaŋ sīlamattakaŋ, yena puthujjano tathāgatassa vaṇṇaŋ vadamāno vadeyya. Katamañca taŋ, bhikkhave, appamattakaŋ oramattakaŋ sīlamattakaŋ, yena puthujjano tathāgatassa vaṇṇaŋ vadamāno vadeyya?

8. ‘“Pāṇātipātaŋ (p. 1.004) pahāya pāṇātipātā paṭivirato samaṇo gotamo nihitadaṇḍo, nihitasattho, lajjī, dayāpanno, sabbapāṇabhūtahitānukampī viharatī” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

‘“Adinnādānaŋ pahāya adinnādānā paṭivirato samaṇo gotamo dinnādāyī dinnapāṭikankhī, athenena sucibhūtena attanā viharatī” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

‘“Abrahmacariyaŋ pahāya brahmacārī samaṇo gotamo ārācārī virato methunā gāmadhammā” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

9. ‘“Musāvādaŋ pahāya musāvādā paṭivirato samaṇo gotamo saccavādī saccasandho theto paccayiko avisaŋvādako lokassā” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

‘“Pisuṇaŋ vācaŋ pahāya pisuṇāya vācāya paṭivirato samaṇo gotamo, ito sutvā na amutra akkhātā imesaŋ bhedāya, amutra vā sutvā na imesaŋ akkhātā amūsaŋ bhedāya. Iti bhinnānaŋ vā sandhātā, sahitānaŋ vā anuppadātā samaggārāmo samaggarato samagganandī samaggakaraṇiŋ vācaŋ bhāsitā” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

‘“Pharusaŋ vācaŋ pahāya pharusāya vācāya paṭivirato samaṇo gotamo, yā sā vācā nelā kaṇṇasukhā pemanīyā hadayangamā porī bahujanakantā bahujanamanāpā tathārūpiŋ vācaŋ bhāsitā” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

‘“Samphappalāpaŋ pahāya samphappalāpā paṭivirato samaṇo gotamo kālavādī bhūtavādī atthavādī dhammavādī vinayavādī, nidhānavatiŋ vācaŋ bhāsitā kālena sāpadesaŋ pariyantavatiŋ atthasaŋhitan” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

10. “Bījagāmabhūtagāmasamārambhā (p. 1.005) paṭivirato samaṇo gotamo” ti– iti vā hi, bhikkhave …pe….

‘“Ekabhattiko samaṇo gotamo rattūparato virato vikālabhojanā….

Naccagītavāditavisūkadassanā paṭivirato samaṇo gotamo….

Mālāgandhavilepanadhāraṇamaṇḍanavibhūsanaṭṭhānā paṭivirato samaṇo gotamo….

Uccāsayanamahāsayanā paṭivirato samaṇo gotamo….

Jātarūparajatapaṭiggahaṇā paṭivirato samaṇo gotamo….

Āmakadhaññapaṭiggahaṇā paṭivirato samaṇo gotamo….

Āmakamaŋsapaṭiggahaṇā paṭivirato samaṇo gotamo….

Itthikumārikapaṭiggahaṇā paṭivirato samaṇo gotamo….

Dāsidāsapaṭiggahaṇā paṭivirato samaṇo gotamo….

Ajeḷakapaṭiggahaṇā paṭivirato samaṇo gotamo….

Kukkuṭasūkarapaṭiggahaṇā paṭivirato samaṇo gotamo….

Hatthigavassavaḷavapaṭiggahaṇā paṭivirato samaṇo gotamo….

Khettavatthupaṭiggahaṇā paṭivirato samaṇo gotamo….

Dūteyyapahiṇagamanānuyogā paṭivirato samaṇo gotamo….

Kayavikkayā paṭivirato samaṇo gotamo….

Tulākūṭakaŋsakūṭamānakūṭā paṭivirato samaṇo gotamo….

Ukkoṭanavañcananikatisāciyogā paṭivirato samaṇo gotamo….

Chedanavadhabandhanaviparāmosa-ālopasahasākārā paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

Cūḷasīlaŋ niṭṭhitaŋ.

Majjhimasīlaŋ

11. ‘“Yathā (p. 1.006) vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ bījagāmabhūtagāmasamārambhaŋ anuyuttā viharanti, seyyathidaŋ – mūlabījaŋ khandhabījaŋ phaḷubījaŋ aggabījaŋ bījabījameva pañcamaŋ; iti evarūpā bījagāmabhūtagāmasamārambhā paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

12. ‘“Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ sannidhikāraparibhogaŋ anuyuttā viharanti seyyathidaŋ– annasannidhiŋ pānasannidhiŋ vatthasannidhiŋ yānasannidhiŋ sayanasannidhiŋ gandhasannidhiŋ āmisasannidhiŋ iti vā iti evarūpā sannidhikāraparibhogā paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

13. ‘“Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ visūkadassanaŋ anuyuttā viharanti, seyyathidaŋ– naccaŋ gītaŋ vāditaŋ pekkhaŋ akkhānaŋ pāṇissaraŋ vetāḷaŋ kumbhathūṇaŋ sobhanakaŋ caṇḍālaŋ vaŋsaŋ dhovanaŋ hatthiyuddhaŋ assayuddhaŋ mahiŋsayuddhaŋ usabhayuddhaŋ ajayuddhaŋ meṇḍayuddhaŋ kukkuṭayuddhaŋ vaṭṭakayuddhaŋ daṇḍayuddhaŋ muṭṭhiyuddhaŋ nibbuddhaŋ uyyodhikaŋ balaggaŋ senābyūhaŋ anīkadassanaŋ iti vā iti evarūpā visūkadassanā paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

14. ‘“Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ jūtappamādaṭṭhānānuyogaŋ anuyuttā viharanti, seyyathidaŋ– aṭṭhapadaŋ dasapadaŋ ākāsaŋ parihārapathaŋ santikaŋ khalikaŋ ghaṭikaŋ salākahatthaŋ akkhaŋ pangacīraŋ vankakaŋ mokkhacikaŋ cingulikaŋ pattāḷhakaŋ rathakaŋ dhanukaŋ akkharikaŋ manesikaŋ yathāvajjaŋ iti (p. 1.007) vā iti evarūpā jūtappamādaṭṭhānānuyogā paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

15. ‘“Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ uccāsayanamahāsayanaŋ anuyuttā viharanti, seyyathidaŋ– āsandiŋ pallankaŋ gonakaŋ cittakaŋ paṭikaŋ paṭalikaŋ tūlikaŋ vikatikaŋ uddalomiŋ ekantalomiŋ kaṭṭissaŋ koseyyaŋ kuttakaŋ hatthattharaŋ assattharaŋ rathattharaŋ ajinappaveṇiŋ kadalimigapavarapaccattharaṇaŋ sa-uttaracchadaŋ ubhatolohitakūpadhānaŋ iti vā iti evarūpā uccāsayanamahāsayanā paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

16. ‘“Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ maṇḍanavibhūsanaṭṭhānānuyogaŋ anuyuttā viharanti, seyyathidaŋ– ucchādanaŋ parimaddanaŋ nhāpanaŋ sambāhanaŋ ādāsaŋ añjanaŋ mālāgandhavilepanaŋ mukhacuṇṇaŋ mukhalepanaŋ hatthabandhaŋ sikhābandhaŋ daṇḍaŋ nāḷikaŋ asiŋ chattaŋ citrupāhanaŋ uṇhīsaŋ maṇiŋ vālabījaniŋ odātāni vatthāni dīghadasāni iti vā iti evarūpā maṇḍanavibhūsanaṭṭhānānuyogā paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

17. ‘“Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ tiracchānakathaŋ anuyuttā viharanti, seyyathidaŋ– rājakathaŋ corakathaŋ mahāmattakathaŋ senākathaŋ bhayakathaŋ yuddhakathaŋ annakathaŋ pānakathaŋ vatthakathaŋ sayanakathaŋ mālākathaŋ gandhakathaŋ ñātikathaŋ yānakathaŋ gāmakathaŋ nigamakathaŋ nagarakathaŋ janapadakathaŋ itthikathaŋ sūrakathaŋ visikhākathaŋ kumbhaṭṭhānakathaŋ pubbapetakathaŋ nānattakathaŋ lokakkhāyikaŋ samuddakkhāyikaŋ itibhavābhavakathaŋ iti vā iti evarūpāya tiracchānakathāya paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

18. ‘“Yathā (p. 1.008) vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ viggāhikakathaŋ anuyuttā viharanti, seyyathidaŋ– na tvaŋ imaŋ dhammavinayaŋ ājānāsi, ahaŋ imaŋ dhammavinayaŋ ājānāmi, kiŋ tvaŋ imaŋ dhammavinayaŋ ājānissasi, micchā paṭipanno tvamasi, ahamasmi sammā paṭipanno, sahitaŋ me, asahitaŋ te, purevacanīyaŋ pacchā avaca, pacchāvacanīyaŋ pure avaca, adhiciṇṇaŋ te viparāvattaŋ, āropito te vādo, niggahito tvamasi, cara vādappamokkhāya, nibbeṭhehi vā sace pahosīti iti vā iti evarūpāya viggāhikakathāya paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

19. ‘“Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ dūteyyapahiṇagamanānuyogaŋ anuyuttā viharanti, seyyathidaŋ– raññaŋ, rājamahāmattānaŋ, khattiyānaŋ, brāhmaṇānaŋ, gahapatikānaŋ, kumārānaŋ ‘idha gaccha, amutrāgaccha, idaŋ hara, amutra idaŋ āharā’ ti iti vā iti evarūpā dūteyyapahiṇagamanānuyogā paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

20. ‘“Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te kuhakā ca honti, lapakā ca nemittikā ca nippesikā ca, lābhena lābhaŋ nijigīŋsitāro ca iti evarūpā kuhanalapanā paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

Majjhimasīlaŋ niṭṭhitaŋ.

Mahāsīlaŋ

21. ‘“Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti (p. 1.009) seyyathidaŋ– angaŋ nimittaŋ uppātaŋ supinaŋ lakkhaṇaŋ mūsikacchinnaŋ aggihomaŋ dabbihomaŋ thusahomaŋ kaṇahomaŋ taṇḍulahomaŋ sappihomaŋ telahomaŋ mukhahomaŋ lohitahomaŋ angavijjā vatthuvijjā khattavijjā sivavijjā bhūtavijjā bhūrivijjā ahivijjā visavijjā vicchikavijjā mūsikavijjā sakuṇavijjā vāyasavijjā pakkajjhānaŋ saraparittāṇaŋ migacakkaŋ iti vā iti evarūpāya tiracchānavijjāya micchājīvā paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

22. ‘“Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti, seyyathidaŋ– maṇilakkhaṇaŋ vatthalakkhaṇaŋ daṇḍalakkhaṇaŋ satthalakkhaṇaŋ asilakkhaṇaŋ usulakkhaṇaŋ dhanulakkhaṇaŋ āvudhalakkhaṇaŋ itthilakkhaṇaŋ purisalakkhaṇaŋ kumāralakkhaṇaŋ kumārilakkhaṇaŋ dāsalakkhaṇaŋ dāsilakkhaṇaŋ hatthilakkhaṇaŋ assalakkhaṇaŋ mahiŋsalakkhaṇaŋ usabhalakkhaṇaŋ golakkhaṇaŋ ajalakkhaṇaŋ meṇḍalakkhaṇaŋ kukkuṭalakkhaṇaŋ vaṭṭakalakkhaṇaŋ godhālakkhaṇaŋ kaṇṇikālakkhaṇaŋ kacchapalakkhaṇaŋ migalakkhaṇaŋ iti vā iti evarūpāya tiracchānavijjāya micchājīvā paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

23. ‘“Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti, seyyathidaŋ– raññaŋ niyyānaŋ bhavissati, raññaŋ aniyyānaŋ bhavissati, abbhantarānaŋ raññaŋ upayānaŋ bhavissati, bāhirānaŋ raññaŋ apayānaŋ bhavissati, bāhirānaŋ raññaŋ upayānaŋ bhavissati, abbhantarānaŋ raññaŋ apayānaŋ bhavissati, abbhantarānaŋ raññaŋ jayo bhavissati, bāhirānaŋ raññaŋ parājayo bhavissati, bāhirānaŋ raññaŋ jayo bhavissati, abbhantarānaŋ raññaŋ parājayo bhavissati, iti imassa jayo bhavissati, imassa parājayo bhavissati iti vā iti evarūpāya tiracchānavijjāya micchājīvā paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

24. ‘“Yathā (p. 1.010) vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti, seyyathidaŋ– candaggāho bhavissati, sūriyaggāho bhavissati, nakkhattaggāho bhavissati, candimasūriyānaŋ pathagamanaŋ bhavissati, candimasūriyānaŋ uppathagamanaŋ bhavissati, nakkhattānaŋ pathagamanaŋ bhavissati, nakkhattānaŋ uppathagamanaŋ bhavissati, ukkāpāto bhavissati, disāḍāho bhavissati, bhūmicālo bhavissati, devadudrabhi bhavissati, candimasūriyanakkhattānaŋ uggamanaŋ ogamanaŋ sankilesaŋ vodānaŋ bhavissati, evaŋvipāko candaggāho bhavissati, evaŋvipāko sūriyaggāho bhavissati, evaŋvipāko nakkhattaggāho bhavissati, evaŋvipākaŋ candimasūriyānaŋ pathagamanaŋ bhavissati, evaŋvipākaŋ candimasūriyānaŋ uppathagamanaŋ bhavissati, evaŋvipākaŋ nakkhattānaŋ pathagamanaŋ bhavissati, evaŋvipākaŋ nakkhattānaŋ uppathagamanaŋ bhavissati, evaŋvipāko ukkāpāto bhavissati, evaŋvipāko disāḍāho bhavissati, evaŋvipāko bhūmicālo bhavissati, evaŋvipāko devadudrabhi bhavissati, evaŋvipākaŋ candimasūriyanakkhattānaŋ uggamanaŋ ogamanaŋ sankilesaŋ vodānaŋ bhavissati iti vā iti evarūpāya tiracchānavijjāya micchājīvā paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

25. ‘“Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti, seyyathidaŋ– suvuṭṭhikā bhavissati, dubbuṭṭhikā bhavissati, subhikkhaŋ bhavissati, dubbhikkhaŋ bhavissati, khemaŋ bhavissati, bhayaŋ bhavissati, rogo bhavissati, ārogyaŋ bhavissati, muddā, gaṇanā, sankhānaŋ, kāveyyaŋ, lokāyataŋ iti vā iti evarūpāya tiracchānavijjāya micchājīvā paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

26. ‘“Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti (p. 1.011) seyyathidaŋ– āvāhanaŋ vivāhanaŋ saŋvaraṇaŋ vivaraṇaŋ sankiraṇaŋ vikiraṇaŋ subhagakaraṇaŋ dubbhagakaraṇaŋ viruddhagabbhakaraṇaŋ jivhānibandhanaŋ hanusaŋhananaŋ hatthābhijappanaŋ hanujappanaŋ kaṇṇajappanaŋ ādāsapañhaŋ kumārikapañhaŋ devapañhaŋ ādiccupaṭṭhānaŋ mahatupaṭṭhānaŋ abbhujjalanaŋ sirivhāyanaŋ iti vā iti evarūpāya tiracchānavijjāya micchājīvā paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

27. ‘“Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti, seyyathidaŋ– santikammaŋ paṇidhikammaŋ bhūtakammaŋ bhūrikammaŋ vassakammaŋ vossakammaŋ vatthukammaŋ vatthuparikammaŋ ācamanaŋ nhāpanaŋ juhanaŋ vamanaŋ virecanaŋ uddhaŋvirecanaŋ adhovirecanaŋ sīsavirecanaŋ kaṇṇatelaŋ nettatappanaŋ natthukammaŋ añjanaŋ paccañjanaŋ sālākiyaŋ sallakattiyaŋ dārakatikicchā mūlabhesajjānaŋ anuppadānaŋ osadhīnaŋ paṭimokkho iti vā iti evarūpāya tiracchānavijjāya micchājīvā paṭivirato samaṇo gotamo” ti– iti vā hi, bhikkhave, puthujjano tathāgatassa vaṇṇaŋ vadamāno vadeyya.

‘Idaŋ kho, bhikkhave, appamattakaŋ oramattakaŋ sīlamattakaŋ, yena puthujjano tathāgatassa vaṇṇaŋ vadamāno vadeyya.

Mahāsīlaŋ niṭṭhitaŋ.

Pubbantakappikā

28. ‘Atthi bhikkhave, aññeva dhammā gambhīrā duddasā duranubodhā santā paṇītā atakkāvacarā nipuṇā paṇḍitavedanīyā, ye tathāgato sayaŋ abhiññā sacchikatvā pavedeti, yehi tathāgatassa yathābhuccaŋ vaṇṇaŋ sammā vadamānā vadeyyuŋ. Katame ca te, bhikkhave, dhammā gambhīrā duddasā duranubodhā santā paṇītā atakkāvacarā nipuṇā paṇḍitavedanīyā, ye tathāgato sayaŋ abhiññā sacchikatvā pavedeti, yehi tathāgatassa yathābhuccaŋ vaṇṇaŋ sammā vadamānā vadeyyuŋ?

29. ‘Santi (p. 1.012) bhikkhave, eke samaṇabrāhmaṇā pubbantakappikā pubbantānudiṭṭhino, pubbantaŋ ārabbha anekavihitāni adhimuttipadāni abhivadanti aṭṭhārasahi vatthūhi. Te ca bhonto samaṇabrāhmaṇā kimāgamma kimārabbha pubbantakappikā pubbantānudiṭṭhino pubbantaŋ ārabbha anekavihitāni adhimuttipadāni abhivadanti aṭṭhārasahi vatthūhi?

Sassatavādo

30. ‘Santi, bhikkhave, eke samaṇabrāhmaṇā sassatavādā, sassataŋ attānañca lokañca paññapenti catūhi vatthūhi. Te ca bhonto samaṇabrāhmaṇā kimāgamma kimārabbha sassatavādā sassataŋ attānañca lokañca paññapenti catūhi vatthūhi?

31. ‘Idha, bhikkhave, ekacco samaṇo vā brāhmaṇo vā ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusati, yathāsamāhite citte ( ) anekavihitaŋ pubbenivāsaŋ anussarati. Seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jātisatasahassampi anekānipi jātisatāni anekānipi jātisahassāni anekānipi jātisatasahassāni– “amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarati.

‘So evamāha– “sassato attā ca loko ca vañjho kūṭaṭṭho esikaṭṭhāyiṭṭhito; te ca sattā sandhāvanti saŋsaranti cavanti upapajjanti, atthitveva sassatisamaŋ. Taŋ kissa hetu? Ahañhi ātappamanvāya padhānamanvāya (p. 1.013) anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusāmi, yathāsamāhite citte anekavihitaŋ pubbenivāsaŋ anussarāmi seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jātisatasahassampi anekānipi jātisatāni anekānipi jātisahassāni anekānipi jātisatasahassāni– amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapannoti. Iti sākāraŋ sa-uddesaŋ anekavihitaŋ pubbenivāsaŋ anussarāmi. Imināmahaŋ etaŋ jānāmi ‘yathā sassato attā ca loko ca vañjho kūṭaṭṭho esikaṭṭhāyiṭṭhito; te ca sattā sandhāvanti saŋsaranti cavanti upapajjanti, atthitveva sassatisaman’ ti. Idaŋ, bhikkhave, paṭhamaŋ ṭhānaŋ, yaŋ āgamma yaŋ ārabbha eke samaṇabrāhmaṇā sassatavādā sassataŋ attānañca lokañca paññapenti.

32. ‘Dutiye ca bhonto samaṇabrāhmaṇā kimāgamma kimārabbha sassatavādā sassataŋ attānañca lokañca paññapenti? Idha, bhikkhave, ekacco samaṇo vā brāhmaṇo vā ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusati, yathāsamāhite citte anekavihitaŋ pubbenivāsaŋ anussarati. Seyyathidaŋ– ekampi saŋvaṭṭavivaṭṭaŋ dvepi saŋvaṭṭavivaṭṭāni tīṇipi saŋvaṭṭavivaṭṭāni cattāripi saŋvaṭṭavivaṭṭāni pañcapi saŋvaṭṭavivaṭṭāni dasapi saŋvaṭṭavivaṭṭāni– “amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarati.

‘So (p. 1.014) evamāha– “sassato attā ca loko ca vañjho kūṭaṭṭho esikaṭṭhāyiṭṭhito; te ca sattā sandhāvanti saŋsaranti cavanti upapajjanti, atthitveva sassatisamaŋ. Taŋ kissa hetu? Ahañhi ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusāmi yathāsamāhite citte anekavihitaŋ pubbenivāsaŋ anussarāmi. Seyyathidaŋ– ekampi saŋvaṭṭavivaṭṭaŋ dvepi saŋvaṭṭavivaṭṭāni tīṇipi saŋvaṭṭavivaṭṭāni cattāripi saŋvaṭṭavivaṭṭāni pañcapi saŋvaṭṭavivaṭṭāni dasapi saŋvaṭṭavivaṭṭāni. Amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapannoti. Iti sākāraŋ sa-uddesaŋ anekavihitaŋ pubbenivāsaŋ anussarāmi. Imināmahaŋ etaŋ jānāmi ‘yathā sassato attā ca loko ca vañjho kūṭaṭṭho esikaṭṭhāyiṭṭhito, te ca sattā sandhāvanti saŋsaranti cavanti upapajjanti, atthitveva sassatisaman’ ti. Idaŋ, bhikkhave, dutiyaŋ ṭhānaŋ, yaŋ āgamma yaŋ ārabbha eke samaṇabrāhmaṇā sassatavādā sassataŋ attānañca lokañca paññapenti.

33. ‘Tatiye ca bhonto samaṇabrāhmaṇā kimāgamma kimārabbha sassatavādā sassataŋ attānañca lokañca paññapenti? Idha, bhikkhave, ekacco samaṇo vā brāhmaṇo vā ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusati, yathāsamāhite citte anekavihitaŋ pubbenivāsaŋ anussarati. Seyyathidaŋ– dasapi saŋvaṭṭavivaṭṭāni vīsampi saŋvaṭṭavivaṭṭāni tiŋsampi saŋvaṭṭavivaṭṭāni cattālīsampi saŋvaṭṭavivaṭṭāni– “amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarati.

‘So (p. 1.015) evamāha– “sassato attā ca loko ca vañjho kūṭaṭṭho esikaṭṭhāyiṭṭhito; te ca sattā sandhāvanti saŋsaranti cavanti upapajjanti, atthitveva sassatisamaŋ. Taŋ kissa hetu? Ahañhi ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusāmi, yathāsamāhite citte anekavihitaŋ pubbenivāsaŋ anussarāmi. Seyyathidaŋ– dasapi saŋvaṭṭavivaṭṭāni vīsampi saŋvaṭṭavivaṭṭāni tiŋsampi saŋvaṭṭavivaṭṭāni cattālīsampi saŋvaṭṭavivaṭṭāni– “amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapannoti. Iti sākāraŋ sa-uddesaŋ anekavihitaŋ pubbenivāsaŋ anussarāmi. Imināmahaŋ etaŋ jānāmi ‘yathā sassato attā ca loko ca vañjho kūṭaṭṭho esikaṭṭhāyiṭṭhito, te ca sattā sandhāvanti saŋsaranti cavanti upapajjanti, atthitveva sassatisaman’ ti. Idaŋ, bhikkhave, tatiyaŋ ṭhānaŋ, yaŋ āgamma yaŋ ārabbha eke samaṇabrāhmaṇā sassatavādā sassataŋ attānañca lokañca paññapenti.

34. ‘Catutthe ca bhonto samaṇabrāhmaṇā kimāgamma kimārabbha sassatavādā sassataŋ attānañca lokañca paññapenti? Idha, bhikkhave, ekacco samaṇo vā brāhmaṇo vā takkī hoti vīmaŋsī, so takkapariyāhataŋ vīmaŋsānucaritaŋ sayaŋ paṭibhānaŋ evamāha– “sassato attā ca loko ca vañjho kūṭaṭṭho esikaṭṭhāyiṭṭhito; te ca sattā sandhāvanti saŋsaranti cavanti upapajjanti, atthitveva sassatisaman” ti Idaŋ, bhikkhave, catutthaŋ ṭhānaŋ, yaŋ āgamma yaŋ ārabbha eke samaṇabrāhmaṇā sassatavādā sassataŋ attānañca lokañca paññapenti.

35. ‘Imehi kho te, bhikkhave, samaṇabrāhmaṇā sassatavādā sassataŋ attānañca lokañca paññapenti catūhi vatthūhi. Ye hi keci, bhikkhave, samaṇā vā brāhmaṇā vā sassatavādā sassataŋ attānañca lokañca paññapenti, sabbe te imeheva catūhi vatthūhi, etesaŋ vā aññatarena; natthi ito bahiddhā.

36. ‘Tayidaŋ (p. 1.016) bhikkhave, tathāgato pajānāti– “ime diṭṭhiṭṭhānā evaŋgahitā evaŋparāmaṭṭhā evaŋgatikā bhavanti evaŋ-abhisamparāyā” ti, tañca tathāgato pajānāti, tato ca uttaritaraŋ pajānāti; tañca pajānanaŋ na parāmasati, aparāmasato cassa paccattaññeva nibbuti viditā. Vedanānaŋ samudayañca atthangamañca assādañca ādīnavañca nissaraṇañca yathābhūtaŋ viditvā anupādāvimutto, bhikkhave, tathāgato.

37. ‘Ime kho te, bhikkhave, dhammā gambhīrā duddasā duranubodhā santā paṇītā atakkāvacarā nipuṇā paṇḍitavedanīyā, ye tathāgato sayaŋ abhiññā sacchikatvā pavedeti, yehi tathāgatassa yathābhuccaŋ vaṇṇaŋ sammā vadamānā vadeyyuŋ.

Paṭhamabhāṇavāro.

Ekaccasassatavādo

38. ‘Santi, bhikkhave, eke samaṇabrāhmaṇā ekaccasassatikā ekacca-asassatikā ekaccaŋ sassataŋ ekaccaŋ asassataŋ attānañca lokañca paññapenti catūhi vatthūhi. Te ca bhonto samaṇabrāhmaṇā kimāgamma kimārabbha ekaccasassatikā ekacca-asassatikā ekaccaŋ sassataŋ ekaccaŋ asassataŋ attānañca lokañca paññapenti catūhi vatthūhi?

39. ‘Hoti kho so, bhikkhave, samayo, yaŋ kadāci karahaci dīghassa addhuno accayena ayaŋ loko saŋvaṭṭati. Saŋvaṭṭamāne loke yebhuyyena sattā ābhassarasaŋvattanikā honti. Te tattha honti manomayā pītibhakkhā sayaŋpabhā antalikkhacarā subhaṭṭhāyino, ciraŋ dīghamaddhānaŋ tiṭṭhanti.

40. ‘Hoti kho so, bhikkhave, samayo, yaŋ kadāci karahaci dīghassa addhuno accayena ayaŋ loko vivaṭṭati. Vivaṭṭamāne loke suññaŋ brahmavimānaŋ pātubhavati. Atha kho aññataro satto āyukkhayā vā puññakkhayā vā ābhassarakāyā cavitvā suññaŋ brahmavimānaŋ upapajjati. So (p. 1.017) tattha hoti manomayo pītibhakkho sayaŋpabho antalikkhacaro subhaṭṭhāyī, ciraŋ dīghamaddhānaŋ tiṭṭhati.

41. ‘Tassa tattha ekakassa dīgharattaŋ nivusitattā anabhirati paritassanā upapajjati– “aho vata aññepi sattā itthattaŋ āgaccheyyun” ti. Atha aññepi sattā āyukkhayā vā puññakkhayā vā ābhassarakāyā cavitvā brahmavimānaŋ upapajjanti tassa sattassa sahabyataŋ. Tepi tattha honti manomayā pītibhakkhā sayaŋpabhā antalikkhacarā subhaṭṭhāyino, ciraŋ dīghamaddhānaŋ tiṭṭhanti.

42. ‘Tatra bhikkhave, yo so satto paṭhamaŋ upapanno tassa evaŋ hoti– “ahamasmi brahmā mahābrahmā abhibhū anabhibhūto aññadatthudaso vasavattī issaro kattā nimmātā seṭṭho sajitā vasī pitā bhūtabhabyānaŋ. Mayā ime sattā nimmitā. Taŋ kissa hetu? Mamañhi pubbe etadahosi– ‘aho vata aññepi sattā itthattaŋ āgaccheyyun’ ti. Iti mama ca manopaṇidhi, ime ca sattā itthattaŋ āgatā” ti.

‘Yepi te sattā pacchā upapannā, tesampi evaŋ hoti– “ayaŋ kho bhavaŋ brahmā mahābrahmā abhibhū anabhibhūto aññadatthudaso vasavattī issaro kattā nimmātā seṭṭho sajitā vasī pitā bhūtabhabyānaŋ. Iminā mayaŋ bhotā brahmunā nimmitā. Taŋ kissa hetu? Imañhi mayaŋ addasāma idha paṭhamaŋ upapannaŋ, mayaŋ panamha pacchā upapannā” ti.

43. ‘Tatra, bhikkhave, yo so satto paṭhamaŋ upapanno, so dīghāyukataro ca hoti vaṇṇavantataro ca mahesakkhataro ca. Ye pana te sattā pacchā upapannā, te appāyukatarā ca honti dubbaṇṇatarā ca appesakkhatarā ca.

44. ‘Ṭhānaŋ kho panetaŋ, bhikkhave, vijjati, yaŋ aññataro satto tamhā kāyā cavitvā itthattaŋ āgacchati. Itthattaŋ āgato samāno agārasmā anagāriyaŋ pabbajati. Agārasmā anagāriyaŋ pabbajito samāno (p. 1.018) ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusati, yathāsamāhite citte taŋ pubbenivāsaŋ anussarati tato paraŋ nānussarati.

‘So evamāha– “yo kho so bhavaŋ brahmā mahābrahmā abhibhū anabhibhūto aññadatthudaso vasavattī issaro kattā nimmātā seṭṭho sajitā vasī pitā bhūtabhabyānaŋ, yena mayaŋ bhotā brahmunā nimmitā, so nicco dhuvo sassato avipariṇāmadhammo sassatisamaŋ tatheva ṭhassati. Ye pana mayaŋ ahumhā tena bhotā brahmunā nimmitā, te mayaŋ aniccā addhuvā appāyukā cavanadhammā itthattaŋ āgatā” ti. Idaŋ kho, bhikkhave, paṭhamaŋ ṭhānaŋ, yaŋ āgamma yaŋ ārabbha eke samaṇabrāhmaṇā ekaccasassatikā ekacca-asassatikā ekaccaŋ sassataŋ ekaccaŋ asassataŋ attānañca lokañca paññapenti.

45. ‘Dutiye ca bhonto samaṇabrāhmaṇā kimāgamma kimārabbha ekaccasassatikā ekacca-asassatikā ekaccaŋ sassataŋ ekaccaŋ asassataŋ attānañca lokañca paññapenti? Santi, bhikkhave, khiḍḍāpadosikā nāma devā, te ativelaŋ hassakhiḍḍāratidhammasamāpannā viharanti. Tesaŋ ativelaŋ hassakhiḍḍāratidhammasamāpannānaŋ viharataŋ sati sammussati . Satiyā sammosā te devā tamhā kāyā cavanti.

46. ‘Ṭhānaŋ kho panetaŋ, bhikkhave, vijjati yaŋ aññataro satto tamhā kāyā cavitvā itthattaŋ āgacchati. Itthattaŋ āgato samāno agārasmā anagāriyaŋ pabbajati. Agārasmā anagāriyaŋ pabbajito samāno ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusati, yathāsamāhite citte taŋ pubbenivāsaŋ anussarati, tato paraŋ nānussarati.

‘So evamāha– “ye kho te bhonto devā na khiḍḍāpadosikā, te na ativelaŋ hassakhiḍḍāratidhammasamāpannā viharanti. Tesaŋ na ativelaŋ hassakhiḍḍāratidhammasamāpannānaŋ viharataŋ sati na sammussati. Satiyā (p. 1.019) asammosā te devā tamhā kāyā na cavanti; niccā dhuvā sassatā avipariṇāmadhammā sassatisamaŋ tatheva ṭhassanti Ye pana mayaŋ ahumhā khiḍḍāpadosikā, te mayaŋ ativelaŋ hassakhiḍḍāratidhammasamāpannā viharimhā. Tesaŋ no ativelaŋ hassakhiḍḍāratidhammasamāpannānaŋ viharataŋ sati sammussati. Satiyā sammosā evaŋ mayaŋ tamhā kāyā cutā aniccā addhuvā appāyukā cavanadhammā itthattaŋ āgatā” ti. Idaŋ, bhikkhave, dutiyaŋ ṭhānaŋ, yaŋ āgamma yaŋ ārabbha eke samaṇabrāhmaṇā ekaccasassatikā ekacca-asassatikā ekaccaŋ sassataŋ ekaccaŋ asassataŋ attānañca lokañca paññapenti.

47. ‘Tatiye ca bhonto samaṇabrāhmaṇā kimāgamma kimārabbha ekaccasassatikā ekacca-asassatikā ekaccaŋ sassataŋ ekaccaŋ asassataŋ attānañca lokañca paññapenti? Santi, bhikkhave, manopadosikā nāma devā, te ativelaŋ aññamaññaŋ upanijjhāyanti. Te ativelaŋ aññamaññaŋ upanijjhāyantā aññamaññamhi cittāni padūsenti. Te aññamaññaŋ paduṭṭhacittā kilantakāyā kilantacittā Te devā tamhā kāyā cavanti.

48. ‘Ṭhānaŋ kho panetaŋ, bhikkhave, vijjati yaŋ aññataro satto tamhā kāyā cavitvā itthattaŋ āgacchati. Itthattaŋ āgato samāno agārasmā anagāriyaŋ pabbajati. Agārasmā anagāriyaŋ pabbajito samāno ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusati, yathāsamāhite citte taŋ pubbenivāsaŋ anussarati, tato paraŋ nānussarati.

‘So evamāha– “ye kho te bhonto devā na manopadosikā, te nātivelaŋ aññamaññaŋ upanijjhāyanti. Te nātivelaŋ aññamaññaŋ upanijjhāyantā aññamaññamhi cittāni nappadūsenti. Te aññamaññaŋ appaduṭṭhacittā akilantakāyā akilantacittā. Te devā tamhā kāyā na cavanti, niccā dhuvā sassatā avipariṇāmadhammā sassatisamaŋ tatheva ṭhassanti. Ye pana mayaŋ ahumhā manopadosikā, te mayaŋ ativelaŋ aññamaññaŋ upanijjhāyimhā. Te mayaŋ ativelaŋ aññamaññaŋ upanijjhāyantā aññamaññamhi cittāni padūsimhā, te mayaŋ aññamaññaŋ paduṭṭhacittā kilantakāyā kilantacittā. Evaŋ mayaŋ tamhā kāyā cutā aniccā addhuvā appāyukā cavanadhammā itthattaŋ āgatā” ti (p. 1.020) Idaŋ, bhikkhave, tatiyaŋ ṭhānaŋ, yaŋ āgamma yaŋ ārabbha eke samaṇabrāhmaṇā ekaccasassatikā ekacca-asassatikā ekaccaŋ sassataŋ ekaccaŋ asassataŋ attānañca lokañca paññapenti.

49. ‘Catutthe ca bhonto samaṇabrāhmaṇā kimāgamma kimārabbha ekaccasassatikā ekacca-asassatikā ekaccaŋ sassataŋ ekaccaŋ asassataŋ attānañca lokañca paññapenti? Idha, bhikkhave, ekacco samaṇo vā brāhmaṇo vā takkī hoti vīmaŋsī. So takkapariyāhataŋ vīmaŋsānucaritaŋ sayaŋpaṭibhānaŋ evamāha– “yaŋ kho idaŋ vuccati cakkhuŋ itipi sotaŋ itipi ghānaŋ itipi jivhā itipi kāyo itipi, ayaŋ attā anicco addhuvo asassato vipariṇāmadhammo. Yañca kho idaŋ vuccati cittanti vā manoti vā viññāṇanti vā ayaŋ attā nicco dhuvo sassato avipariṇāmadhammo sassatisamaŋ tatheva ṭhassatī” ti. Idaŋ, bhikkhave, catutthaŋ ṭhānaŋ, yaŋ āgamma yaŋ ārabbha eke samaṇabrāhmaṇā ekaccasassatikā ekacca-asassatikā ekaccaŋ sassataŋ ekaccaŋ asassataŋ attānañca lokañca paññapenti.

50. ‘Imehi kho te, bhikkhave, samaṇabrāhmaṇā ekaccasassatikā ekacca-asassatikā ekaccaŋ sassataŋ ekaccaŋ asassataŋ attānañca lokañca paññapenti catūhi vatthūhi. Ye hi keci, bhikkhave, samaṇā vā brāhmaṇā vā ekaccasassatikā ekacca-asassatikā ekaccaŋ sassataŋ ekaccaŋ asassataŋ attānañca lokañca paññapenti, sabbe te imeheva catūhi vatthūhi, etesaŋ vā aññatarena; natthi ito bahiddhā.

51. ‘Tayidaŋ bhikkhave, tathāgato pajānāti– “ime diṭṭhiṭṭhānā evaŋgahitā evaŋparāmaṭṭhā evaŋgatikā bhavanti evaŋ-abhisamparāyā” ti. Tañca tathāgato pajānāti, tato ca uttaritaraŋ pajānāti, tañca pajānanaŋ na parāmasati, aparāmasato cassa paccattaññeva nibbuti viditā. Vedanānaŋ samudayañca atthangamañca assādañca ādīnavañca nissaraṇañca yathābhūtaŋ viditvā anupādāvimutto, bhikkhave, tathāgato.

52. ‘Ime kho te, bhikkhave, dhammā gambhīrā duddasā duranubodhā santā paṇītā atakkāvacarā nipuṇā paṇḍitavedanīyā, ye tathāgato sayaŋ (p. 1.021) abhiññā sacchikatvā pavedeti, yehi tathāgatassa yathābhuccaŋ vaṇṇaŋ sammā vadamānā vadeyyuŋ.

Antānantavādo

53. ‘Santi, bhikkhave, eke samaṇabrāhmaṇā antānantikā antānantaŋ lokassa paññapenti catūhi vatthūhi. Te ca bhonto samaṇabrāhmaṇā kimāgamma kimārabbha antānantikā antānantaŋ lokassa paññapenti catūhi vatthūhi?

54. ‘Idha, bhikkhave, ekacco samaṇo vā brāhmaṇo vā ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusati, yathāsamāhite citte antasaññī lokasmiŋ viharati.

‘So evamāha– “antavā ayaŋ loko parivaṭumo. Taŋ kissa hetu? Ahañhi ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusāmi, yathāsamāhite citte antasaññī lokasmiŋ viharāmi. Imināmahaŋ etaŋ jānāmi– yathā antavā ayaŋ loko parivaṭumo” ti. Idaŋ, bhikkhave, paṭhamaŋ ṭhānaŋ, yaŋ āgamma yaŋ ārabbha eke samaṇabrāhmaṇā antānantikā antānantaŋ lokassa paññapenti.

55. ‘Dutiye ca bhonto samaṇabrāhmaṇā kimāgamma kimārabbha antānantikā antānantaŋ lokassa paññapenti? Idha, bhikkhave, ekacco samaṇo vā brāhmaṇo vā ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusati, yathāsamāhite citte anantasaññī lokasmiŋ viharati.

‘So evamāha– “ananto ayaŋ loko apariyanto. Ye te samaṇabrāhmaṇā evamāhaŋsu– ‘antavā ayaŋ loko parivaṭumo’ ti, tesaŋ musā. Ananto ayaŋ loko apariyanto. Taŋ kissa hetu? Ahañhi ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusāmi (p. 1.022) yathāsamāhite citte anantasaññī lokasmiŋ viharāmi. Imināmahaŋ etaŋ jānāmi – yathā ananto ayaŋ loko apariyanto” ti. Idaŋ, bhikkhave, dutiyaŋ ṭhānaŋ, yaŋ āgamma yaŋ ārabbha eke samaṇabrāhmaṇā antānantikā antānantaŋ lokassa paññapenti.

56. ‘Tatiye ca bhonto samaṇabrāhmaṇā kimāgamma kimārabbha antānantikā antānantaŋ lokassa paññapenti? Idha, bhikkhave, ekacco samaṇo vā brāhmaṇo vā ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusati, yathāsamāhite citte uddhamadho antasaññī lokasmiŋ viharati, tiriyaŋ anantasaññī.

‘So evamāha– “antavā ca ayaŋ loko ananto ca. Ye te samaṇabrāhmaṇā evamāhaŋsu– ‘antavā ayaŋ loko parivaṭumo’ ti, tesaŋ musā. Yepi te samaṇabrāhmaṇā evamāhaŋsu– ‘ananto ayaŋ loko apariyanto’ ti, tesampi musā. Antavā ca ayaŋ loko ananto ca. Taŋ kissa hetu? Ahañhi ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusāmi, yathāsamāhite citte uddhamadho antasaññī lokasmiŋ viharāmi, tiriyaŋ anantasaññī. Imināmahaŋ etaŋ jānāmi– yathā antavā ca ayaŋ loko ananto cā” ti. Idaŋ, bhikkhave, tatiyaŋ ṭhānaŋ, yaŋ āgamma yaŋ ārabbha eke samaṇabrāhmaṇā antānantikā antānantaŋ lokassa paññapenti.

57. ‘Catutthe ca bhonto samaṇabrāhmaṇā kimāgamma kimārabbha antānantikā antānantaŋ lokassa paññapenti? Idha, bhikkhave, ekacco samaṇo vā brāhmaṇo vā takkī hoti vīmaŋsī. So takkapariyāhataŋ vīmaŋsānucaritaŋ sayaŋpaṭibhānaŋ evamāha– “nevāyaŋ loko antavā, na panānanto. Ye te samaṇabrāhmaṇā evamāhaŋsu– ‘antavā ayaŋ loko parivaṭumo’ ti, tesaŋ musā. Yepi te samaṇabrāhmaṇā evamāhaŋsu– ‘ananto ayaŋ loko apariyanto’ ti, tesampi musā. Yepi te samaṇabrāhmaṇā evamāhaŋsu– ‘antavā ca ayaŋ loko ananto cā’ ti, tesampi musā. Nevāyaŋ loko antavā (p. 1.023) na panānanto” ti. Idaŋ, bhikkhave catutthaŋ ṭhānaŋ, yaŋ āgamma yaŋ ārabbha eke samaṇabrāhmaṇā antānantikā antānantaŋ lokassa paññapenti.

58. ‘Imehi kho te, bhikkhave, samaṇabrāhmaṇā antānantikā antānantaŋ lokassa paññapenti catūhi vatthūhi. Ye hi keci, bhikkhave, samaṇā vā brāhmaṇā vā antānantikā antānantaŋ lokassa paññapenti, sabbe te imeheva catūhi vatthūhi, etesaŋ vā aññatarena; natthi ito bahiddhā.

59. ‘Tayidaŋ, bhikkhave, tathāgato pajānāti– “ime diṭṭhiṭṭhānā evaŋgahitā evaŋparāmaṭṭhā evaŋgatikā bhavanti evaŋ-abhisamparāyā” ti. Tañca tathāgato pajānāti, tato ca uttaritaraŋ pajānāti, tañca pajānanaŋ na parāmasati, aparāmasato cassa paccattaññeva nibbuti viditā. Vedanānaŋ samudayañca atthangamañca assādañca ādīnavañca nissaraṇañca yathābhūtaŋ viditvā anupādāvimutto, bhikkhave, tathāgato.

60. ‘Ime kho te, bhikkhave, dhammā gambhīrā duddasā duranubodhā santā paṇītā atakkāvacarā nipuṇā paṇḍitavedanīyā, ye tathāgato sayaŋ abhiññā sacchikatvā pavedeti, yehi tathāgatassa yathābhuccaŋ vaṇṇaŋ sammā vadamānā vadeyyuŋ.

Amarāvikkhepavādo

61. ‘Santi, bhikkhave, eke samaṇabrāhmaṇā amarāvikkhepikā, tattha tattha pañhaŋ puṭṭhā samānā vācāvikkhepaŋ āpajjanti amarāvikkhepaŋ catūhi vatthūhi. Te ca bhonto samaṇabrāhmaṇā kimāgamma kimārabbha amarāvikkhepikā tattha tattha pañhaŋ puṭṭhā samānā vācāvikkhepaŋ āpajjanti amarāvikkhepaŋ catūhi vatthūhi?

62. ‘Idha, bhikkhave, ekacco samaṇo vā brāhmaṇo vā “idaŋ kusalan” ti yathābhūtaŋ nappajānāti, “idaŋ akusalan” ti yathābhūtaŋ nappajānāti. Tassa evaŋ hoti– “ahaŋ kho ‘idaŋ kusalan’ ti yathābhūtaŋ nappajānāmi, ‘idaŋ akusalan’ ti yathābhūtaŋ nappajānāmi. Ahañce kho pana ‘idaŋ (p. 1.024) kusalan’ ti yathābhūtaŋ appajānanto, ‘idaŋ akusalan’ ti yathābhūtaŋ appajānanto, “idaŋ kusalan” ti vā byākareyyaŋ, “idaŋ akusalan” ti vā byākareyyaŋ, taŋ mamassa musā. Yaŋ mamassa musā so mamassa vighāto. Yo mamassa vighāto so mamassa antarāyo” ti. Iti so musāvādabhayā musāvādaparijegucchā nevidaŋ kusalanti byākaroti, na panidaŋ akusalanti byākaroti, tattha tattha pañhaŋ puṭṭho samāno vācāvikkhepaŋ āpajjati amarāvikkhepaŋ– “evantipi me no; tathātipi me no; aññathātipi me no; notipi me no; no notipi me no” ti. Idaŋ, bhikkhave, paṭhamaŋ ṭhānaŋ, yaŋ āgamma yaŋ ārabbha eke samaṇabrāhmaṇā amarāvikkhepikā tattha tattha pañhaŋ puṭṭhā samānā vācāvikkhepaŋ āpajjanti amarāvikkhepaŋ.

63. ‘Dutiye ca bhonto samaṇabrāhmaṇā kimāgamma kimārabbha amarāvikkhepikā tattha tattha pañhaŋ puṭṭhā samānā vācāvikkhepaŋ āpajjanti amarāvikkhepaŋ? Idha, bhikkhave, ekacco samaṇo vā brāhmaṇo vā “idaŋ kusalan” ti yathābhūtaŋ nappajānāti, “idaŋ akusalan” ti yathābhūtaŋ nappajānāti. Tassa evaŋ hoti– “ahaŋ kho ‘idaŋ kusalan’ ti yathābhūtaŋ nappajānāmi, ‘idaŋ akusalan’ ti yathābhūtaŋ nappajānāmi. Ahañce kho pana ‘idaŋ kusalan’ ti yathābhūtaŋ appajānanto, ‘idaŋ akusalan’ ti yathābhūtaŋ appajānanto, ‘idaŋ kusalan’ ti vā byākareyyaŋ, ‘idaŋ akusalan” ti vā byākareyyaŋ, tattha me assa chando vā rāgo vā doso vā paṭigho vā. Yattha me assa chando vā rāgo vā doso vā paṭigho vā, taŋ mamassa upādānaŋ. Yaŋ mamassa upādānaŋ, so mamassa vighāto. Yo mamassa vighāto, so mamassa antarāyo” ti. Iti so upādānabhayā upādānaparijegucchā nevidaŋ kusalanti byākaroti, na panidaŋ akusalanti byākaroti, tattha tattha pañhaŋ puṭṭho samāno vācāvikkhepaŋ āpajjati amarāvikkhepaŋ– “evantipi me no; tathātipi me no; aññathātipi me no; notipi me no; no notipi me no” ti. Idaŋ, bhikkhave, dutiyaŋ ṭhānaŋ, yaŋ āgamma yaŋ ārabbha eke samaṇabrāhmaṇā amarāvikkhepikā (p. 1.025) tattha tattha pañhaŋ puṭṭhā samānā vācāvikkhepaŋ āpajjanti amarāvikkhepaŋ.

64. ‘Tatiye ca bhonto samaṇabrāhmaṇā kimāgamma kimārabbha amarāvikkhepikā tattha tattha pañhaŋ puṭṭhā samānā vācāvikkhepaŋ āpajjanti amarāvikkhepaŋ? Idha, bhikkhave, ekacco samaṇo vā brāhmaṇo vā “idaŋ kusalan” ti yathābhūtaŋ nappajānāti, “idaŋ akusalan” ti yathābhūtaŋ nappajānāti. Tassa evaŋ hoti– “ahaŋ kho ‘idaŋ kusalan’ ti yathābhūtaŋ nappajānāmi, ‘idaŋ akusalan” ti yathābhūtaŋ nappajānāmi. Ahañce kho pana ‘idaŋ kusalan’ ti yathābhūtaŋ appajānanto ‘idaŋ akusalan’ ti yathābhūtaŋ appajānanto ‘idaŋ kusalan’ ti vā byākareyyaŋ, ‘idaŋ akusalan’ ti vā byākareyyaŋ. Santi hi kho samaṇabrāhmaṇā paṇḍitā nipuṇā kataparappavādā vālavedhirūpā, te bhindantā maññe caranti paññāgatena diṭṭhigatāni, te maŋ tattha samanuyuñjeyyuŋ samanugāheyyuŋ samanubhāseyyuŋ. Ye maŋ tattha samanuyuñjeyyuŋ samanugāheyyuŋ samanubhāseyyuŋ, tesāhaŋ na sampāyeyyaŋ. Yesāhaŋ na sampāyeyyaŋ, so mamassa vighāto. Yo mamassa vighāto, so mamassa antarāyo” ti. Iti so anuyogabhayā anuyogaparijegucchā nevidaŋ kusalanti byākaroti, na panidaŋ akusalanti byākaroti, tattha tattha pañhaŋ puṭṭho samāno vācāvikkhepaŋ āpajjati amarāvikkhepaŋ– “evantipi me no; tathātipi me no; aññathātipi me no; notipi me no; no notipi me no” ti. Idaŋ, bhikkhave, tatiyaŋ ṭhānaŋ, yaŋ āgamma yaŋ ārabbha eke samaṇabrāhmaṇā amarāvikkhepikā tattha tattha pañhaŋ puṭṭhā samānā vācāvikkhepaŋ āpajjanti amarāvikkhepaŋ.

65. ‘Catutthe ca bhonto samaṇabrāhmaṇā kimāgamma kimārabbha amarāvikkhepikā tattha tattha pañhaŋ puṭṭhā samānā vācāvikkhepaŋ āpajjanti amarāvikkhepaŋ? Idha, bhikkhave, ekacco samaṇo vā brāhmaṇo vā mando hoti momūho. So mandattā momūhattā tattha tattha pañhaŋ puṭṭho samāno vācāvikkhepaŋ āpajjati amarāvikkhepaŋ– “atthi paro loko” ti iti ce maŋ pucchasi, “atthi paro loko” ti iti ce me (p. 1.026) assa, “atthi paro loko” ti iti te naŋ byākareyyaŋ, “evantipi me no, tathātipi me no, aññathātipi me no, notipi me no, no notipi me no” ti. “Natthi paro loko …pe… “atthi ca natthi ca paro loko …pe… “nevatthi na natthi paro loko …pe… “atthi sattā opapātikā …pe… “natthi sattā opapātikā …pe… “atthi ca natthi ca sattā opapātikā …pe… “nevatthi na natthi sattā opapātikā …pe… “atthi sukatadukkaṭānaŋ kammānaŋ phalaŋ vipāko …pe… “natthi sukatadukkaṭānaŋ kammānaŋ phalaŋ vipāko …pe… “atthi ca natthi ca sukatadukkaṭānaŋ kammānaŋ phalaŋ vipāko …pe… “nevatthi na natthi sukatadukkaṭānaŋ kammānaŋ phalaŋ vipāko …pe… “hoti tathāgato paraŋ maraṇā …pe… “na hoti tathāgato paraŋ maraṇā …pe… “hoti ca na ca hoti tathāgato paraŋ maraṇā …pe… “neva hoti na na hoti tathāgato paraŋ maraṇāti iti ce maŋ pucchasi, “neva hoti na na hoti tathāgato paraŋ maraṇā” ti iti ce me assa, “neva hoti na na hoti tathāgato paraŋ maraṇā” ti iti te naŋ byākareyyaŋ, “evantipi me no, tathātipi me no, aññathātipi me no, notipi me no, no notipi me no” ti. Idaŋ, bhikkhave, catutthaŋ ṭhānaŋ, yaŋ āgamma yaŋ ārabbha eke samaṇabrāhmaṇā amarāvikkhepikā tattha tattha pañhaŋ puṭṭhā samānā vācāvikkhepaŋ āpajjanti amarāvikkhepaŋ.

66. ‘Imehi kho te, bhikkhave, samaṇabrāhmaṇā amarāvikkhepikā tattha tattha pañhaŋ puṭṭhā samānā vācāvikkhepaŋ āpajjanti amarāvikkhepaŋ catūhi vatthūhi. Ye hi keci, bhikkhave, samaṇā vā brāhmaṇā vā amarāvikkhepikā tattha tattha pañhaŋ puṭṭhā samānā vācāvikkhepaŋ āpajjanti amarāvikkhepaŋ sabbe te imeheva catūhi vatthūhi, etesaŋ vā aññatarena, natthi ito bahiddhā …pe… yehi tathāgatassa yathābhuccaŋ vaṇṇaŋ sammā vadamānā vadeyyuŋ.

Adhiccasamuppannavādo

67. ‘Santi, bhikkhave, eke samaṇabrāhmaṇā adhiccasamuppannikā adhiccasamuppannaŋ attānañca lokañca paññapenti dvīhi vatthūhi. Te ca bhonto samaṇabrāhmaṇā (p. 1.027) kimāgamma kimārabbha adhiccasamuppannikā adhiccasamuppannaŋ attānañca lokañca paññapenti dvīhi vatthūhi?

68. ‘Santi, bhikkhave, asaññasattā nāma devā. Saññuppādā ca pana te devā tamhā kāyā cavanti. Ṭhānaŋ kho panetaŋ, bhikkhave, vijjati, yaŋ aññataro satto tamhā kāyā cavitvā itthattaŋ āgacchati. Itthattaŋ āgato samāno agārasmā anagāriyaŋ pabbajati. Agārasmā anagāriyaŋ pabbajito samāno ātappamanvāya padhānamanvāya anuyogamanvāya appamādamanvāya sammāmanasikāramanvāya tathārūpaŋ cetosamādhiŋ phusati, yathāsamāhite citte saññuppādaŋ anussarati, tato paraŋ nānussarati. So evamāha– “adhiccasamuppanno attā ca loko ca. Taŋ kissa hetu? Ahañhi pubbe nāhosiŋ, somhi etarahi ahutvā santatāya pariṇato” ti. Idaŋ, bhikkhave, paṭhamaŋ ṭhānaŋ, yaŋ āgamma yaŋ ārabbha eke samaṇabrāhmaṇā adhiccasamuppannikā adhiccasamuppannaŋ attānañca lokañca paññapenti.

69. ‘Dutiye ca bhonto samaṇabrāhmaṇā kimāgamma kimārabbha adhiccasamuppannikā adhiccasamuppannaŋ attānañca lokañca paññapenti? Idha, bhikkhave, ekacco samaṇo vā brāhmaṇo vā takkī hoti vīmaŋsī. So takkapariyāhataŋ vīmaŋsānucaritaŋ sayaŋpaṭibhānaŋ evamāha– “adhiccasamuppanno attā ca loko cā” ti. Idaŋ, bhikkhave, dutiyaŋ ṭhānaŋ, yaŋ āgamma yaŋ ārabbha eke samaṇabrāhmaṇā adhiccasamuppannikā adhiccasamuppannaŋ attānañca lokañca paññapenti.

70. ‘Imehi kho te, bhikkhave, samaṇabrāhmaṇā adhiccasamuppannikā adhiccasamuppannaŋ attānañca lokañca paññapenti dvīhi vatthūhi. Ye hi keci, bhikkhave, samaṇā vā brāhmaṇā vā adhiccasamuppannikā adhiccasamuppannaŋ attānañca lokañca paññapenti, sabbe te imeheva dvīhi vatthūhi, etesaŋ vā aññatarena, natthi ito bahiddhā …pe… yehi tathāgatassa yathābhuccaŋ vaṇṇaŋ sammā vadamānā vadeyyuŋ.

71. ‘Imehi kho te, bhikkhave, samaṇabrāhmaṇā pubbantakappikā pubbantānudiṭṭhino pubbantaŋ ārabbha anekavihitāni adhimuttipadāni abhivadanti aṭṭhārasahi (p. 1.028) vatthūhi. Ye hi keci, bhikkhave, samaṇā vā brāhmaṇā vā pubbantakappikā pubbantānudiṭṭhino pubbantamārabbha anekavihitāni adhimuttipadāni abhivadanti, sabbe te imeheva aṭṭhārasahi vatthūhi, etesaŋ vā aññatarena, natthi ito bahiddhā.

72. ‘Tayidaŋ, bhikkhave, tathāgato pajānāti– “ime diṭṭhiṭṭhānā evaŋgahitā evaŋparāmaṭṭhā evaŋgatikā bhavanti evaŋ-abhisamparāyā” ti. Tañca tathāgato pajānāti, tato ca uttaritaraŋ pajānāti, tañca pajānanaŋ na parāmasati, aparāmasato cassa paccattaññeva nibbuti viditā. Vedanānaŋ samudayañca atthangamañca assādañca ādīnavañca nissaraṇañca yathābhūtaŋ viditvā anupādāvimutto, bhikkhave, tathāgato.

73. ‘Ime kho te, bhikkhave, dhammā gambhīrā duddasā duranubodhā santā paṇītā atakkāvacarā nipuṇā paṇḍitavedanīyā, ye tathāgato sayaŋ abhiññā sacchikatvā pavedeti yehi tathāgatassa yathābhuccaŋ vaṇṇaŋ sammā vadamānā vadeyyuŋ.

Dutiyabhāṇavāro.

Aparantakappikā

74. ‘Santi, bhikkhave, eke samaṇabrāhmaṇā aparantakappikā aparantānudiṭṭhino, aparantaŋ ārabbha anekavihitāni adhimuttipadāni abhivadanti catucattārīsāya vatthūhi. Te ca bhonto samaṇabrāhmaṇā kimāgamma kimārabbha aparantakappikā aparantānudiṭṭhino aparantaŋ ārabbha anekavihitāni adhimuttipadāni abhivadanti catucattārīsāya vatthūhi?

Saññīvādo

75. ‘Santi, bhikkhave, eke samaṇabrāhmaṇā uddhamāghātanikā saññīvādā uddhamāghātanaŋ saññiŋ attānaŋ paññapenti soḷasahi vatthūhi. Te (p. 1.029) ca bhonto samaṇabrāhmaṇā kimāgamma kimārabbha uddhamāghātanikā saññīvādā uddhamāghātanaŋ saññiŋ attānaŋ paññapenti soḷasahi vatthūhi?

76. ‘“Rūpī attā hoti arogo paraŋ maraṇā saññī” ti naŋ paññapenti. “Arūpī attā hoti arogo paraŋ maraṇā saññī” ti naŋ paññapenti. “Rūpī ca arūpī ca attā hoti …pe… nevarūpī nārūpī attā hoti… antavā attā hoti… anantavā attā hoti… antavā ca anantavā ca attā hoti… nevantavā nānantavā attā hoti… ekattasaññī attā hoti… nānattasaññī attā hoti… parittasaññī attā hoti… appamāṇasaññī attā hoti… ekantasukhī attā hoti… ekantadukkhī attā hoti. Sukhadukkhī attā hoti. Adukkhamasukhī attā hoti arogo paraŋ maraṇā saññī” ti naŋ paññapenti.

77. ‘Imehi kho te, bhikkhave, samaṇabrāhmaṇā uddhamāghātanikā saññīvādā uddhamāghātanaŋ saññiŋ attānaŋ paññapenti soḷasahi vatthūhi. Ye hi keci, bhikkhave, samaṇā vā brāhmaṇā vā uddhamāghātanikā saññīvādā uddhamāghātanaŋ saññiŋ attānaŋ paññapenti, sabbe te imeheva soḷasahi vatthūhi, etesaŋ vā aññatarena, natthi ito bahiddhā …pe… yehi tathāgatassa yathābhuccaŋ vaṇṇaŋ sammā vadamānā vadeyyuŋ.

Asaññīvādo

78. ‘Santi, bhikkhave, eke samaṇabrāhmaṇā uddhamāghātanikā asaññīvādā uddhamāghātanaŋ asaññiŋ attānaŋ paññapenti aṭṭhahi vatthūhi. Te ca bhonto samaṇabrāhmaṇā kimāgamma kimārabbha uddhamāghātanikā asaññīvādā uddhamāghātanaŋ asaññiŋ attānaŋ paññapenti aṭṭhahi vatthūhi?

79. ‘“Rūpī attā hoti arogo paraŋ maraṇā asaññī” ti naŋ paññapenti. “Arūpī attā hoti arogo paraŋ maraṇā asaññī” ti naŋ paññapenti. “Rūpī ca arūpī ca attā hoti …pe… nevarūpī nārūpī attā hoti… antavā attā hoti… anantavā attā hoti… antavā ca anantavā ca attā hoti… nevantavā nānantavā attā hoti arogo paraŋ maraṇā asaññī” ti naŋ paññapenti.

80. ‘Imehi (p. 1.030) kho te, bhikkhave, samaṇabrāhmaṇā uddhamāghātanikā asaññīvādā uddhamāghātanaŋ asaññiŋ attānaŋ paññapenti aṭṭhahi vatthūhi. Ye hi keci, bhikkhave, samaṇā vā brāhmaṇā vā uddhamāghātanikā asaññīvādā uddhamāghātanaŋ asaññiŋ attānaŋ paññapenti, sabbe te imeheva aṭṭhahi vatthūhi, etesaŋ vā aññatarena, natthi ito bahiddhā …pe… yehi tathāgatassa yathābhuccaŋ vaṇṇaŋ sammā vadamānā vadeyyuŋ.

Nevasaññīnāsaññīvādo

81. ‘Santi, bhikkhave, eke samaṇabrāhmaṇā uddhamāghātanikā nevasaññīnāsaññīvādā, uddhamāghātanaŋ nevasaññīnāsaññiŋ attānaŋ paññapenti aṭṭhahi vatthūhi. Te ca bhonto samaṇabrāhmaṇā kimāgamma kimārabbha uddhamāghātanikā nevasaññīnāsaññīvādā uddhamāghātanaŋ nevasaññīnāsaññiŋ attānaŋ paññapenti aṭṭhahi vatthūhi?

82. ‘“Rūpī attā hoti arogo paraŋ maraṇā nevasaññīnāsaññī” ti naŋ paññapenti “arūpī attā hoti …pe… rūpī ca arūpī ca attā hoti… nevarūpī nārūpī attā hoti… antavā attā hoti… anantavā attā hoti… antavā ca anantavā ca attā hoti… nevantavā nānantavā attā hoti arogo paraŋ maraṇā nevasaññīnāsaññī” ti naŋ paññapenti.

83. ‘Imehi kho te, bhikkhave, samaṇabrāhmaṇā uddhamāghātanikā nevasaññīnāsaññīvādā uddhamāghātanaŋ nevasaññīnāsaññiŋ attānaŋ paññapenti aṭṭhahi vatthūhi. Ye hi keci, bhikkhave, samaṇā vā brāhmaṇā vā uddhamāghātanikā nevasaññīnāsaññīvādā uddhamāghātanaŋ nevasaññīnāsaññiŋ attānaŋ paññapenti, sabbe te imeheva aṭṭhahi vatthūhi …pe… yehi tathāgatassa yathābhuccaŋ vaṇṇaŋ sammā vadamānā vadeyyuŋ.

Ucchedavādo

84. ‘Santi bhikkhave, eke samaṇabrāhmaṇā ucchedavādā sato sattassa ucchedaŋ vināsaŋ vibhavaŋ paññapenti sattahi vatthūhi. Te ca bhonto (p. 1.031) samaṇabrāhmaṇā kimāgamma kimārabbha ucchedavādā sato sattassa ucchedaŋ vināsaŋ vibhavaŋ paññapenti sattahi vatthūhi?

85. ‘Idha, bhikkhave, ekacco samaṇo vā brāhmaṇo vā evaŋvādī hoti evaŋdiṭṭhi – “yato kho, bho, ayaŋ attā rūpī cātumahābhūtiko mātāpettikasambhavo kāyassa bhedā ucchijjati vinassati, na hoti paraŋ maraṇā, ettāvatā kho, bho, ayaŋ attā sammā samucchinno hotī” ti. Ittheke sato sattassa ucchedaŋ vināsaŋ vibhavaŋ paññapenti.

86. ‘Tamañño evamāha– “atthi kho, bho, eso attā, yaŋ tvaŋ vadesi, neso natthīti vadāmi; no ca kho, bho, ayaŋ attā ettāvatā sammā samucchinno hoti. Atthi kho, bho, añño attā dibbo rūpī kāmāvacaro kabaḷīkārāhārabhakkho. Taŋ tvaŋ na jānāsi na passasi. Tamahaŋ jānāmi passāmi. So kho, bho, attā yato kāyassa bhedā ucchijjati vinassati, na hoti paraŋ maraṇā, ettāvatā kho, bho, ayaŋ attā sammā samucchinno hotī” ti. Ittheke sato sattassa ucchedaŋ vināsaŋ vibhavaŋ paññapenti.

87. ‘Tamañño evamāha– “atthi kho, bho, eso attā, yaŋ tvaŋ vadesi, neso natthīti vadāmi; no ca kho, bho, ayaŋ attā ettāvatā sammā samucchinno hoti. Atthi kho, bho, añño attā dibbo rūpī manomayo sabbangapaccangī ahīnindriyo. Taŋ tvaŋ na jānāsi na passasi. Tamahaŋ jānāmi passāmi. So kho, bho, attā yato kāyassa bhedā ucchijjati vinassati, na hoti paraŋ maraṇā, ettāvatā kho, bho, ayaŋ attā sammā samucchinno hotī” ti. Ittheke sato sattassa ucchedaŋ vināsaŋ vibhavaŋ paññapenti.

88. ‘Tamañño evamāha– “atthi kho, bho, eso attā, yaŋ tvaŋ vadesi, neso natthīti vadāmi; no ca kho, bho, ayaŋ attā ettāvatā (p. 1.032) sammā samucchinno hoti. Atthi kho bho, añño attā sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā ‘ananto ākāso’ ti ākāsānañcāyatanūpago. Taŋ tvaŋ na jānāsi na passasi. Tamahaŋ jānāmi passāmi. So kho, bho, attā yato kāyassa bhedā ucchijjati vinassati, na hoti paraŋ maraṇā, ettāvatā kho, bho, ayaŋ attā sammā samucchinno hotī” ti. Ittheke sato sattassa ucchedaŋ vināsaŋ vibhavaŋ paññapenti.

89. ‘Tamañño evamāha– “atthi kho, bho, eso attā yaŋ tvaŋ vadesi, neso natthīti vadāmi; no ca kho, bho, ayaŋ attā ettāvatā sammā samucchinno hoti. Atthi kho, bho, añño attā sabbaso ākāsānañcāyatanaŋ samatikkamma ‘anantaŋ viññāṇan’ ti viññāṇañcāyatanūpago. Taŋ tvaŋ na jānāsi na passasi. Tamahaŋ jānāmi passāmi. So kho, bho, attā yato kāyassa bhedā ucchijjati vinassati, na hoti paraŋ maraṇā, ettāvatā kho, bho, ayaŋ attā sammā samucchinno hotī” ti. Ittheke sato sattassa ucchedaŋ vināsaŋ vibhavaŋ paññapenti.

90. ‘Tamañño evamāha– “atthi kho, bho, so attā, yaŋ tvaŋ vadesi, neso natthīti vadāmi; no ca kho, bho, ayaŋ attā ettāvatā sammā samucchinno hoti. Atthi kho, bho, añño attā sabbaso viññāṇañcāyatanaŋ samatikkamma ‘natthi kiñcī’ ti ākiñcaññāyatanūpago. Taŋ tvaŋ na jānāsi na passasi. Tamahaŋ jānāmi passāmi. So kho, bho, attā yato kāyassa bhedā ucchijjati vinassati, na hoti paraŋ maraṇā, ettāvatā kho bho, ayaŋ attā sammā samucchinno hotī’ ti. Ittheke sato sattassa ucchedaŋ vināsaŋ vibhavaŋ paññapenti.

91. “Tamañño evamāha– ‘atthi kho, bho, eso attā, yaŋ tvaŋ vadesi, neso natthīti vadāmi; no ca kho, bho, ayaŋ attā ettāvatā sammā samucchinno hoti. Atthi kho, bho, añño attā (p. 1.033) sabbaso ākiñcaññāyatanaŋ samatikkamma ‘santametaŋ paṇītametan’ ti nevasaññānāsaññāyatanūpago. Taŋ tvaŋ na jānāsi na passasi. Tamahaŋ jānāmi passāmi. So kho, bho, attā yato kāyassa bhedā ucchijjati vinassati, na hoti paraŋ maraṇā, ettāvatā kho, bho, ayaŋ attā sammā samucchinno hotī” ti. Ittheke sato sattassa ucchedaŋ vināsaŋ vibhavaŋ paññapenti.

92. ‘Imehi kho te, bhikkhave, samaṇabrāhmaṇā ucchedavādā sato sattassa ucchedaŋ vināsaŋ vibhavaŋ paññapenti sattahi vatthūhi. Ye hi keci, bhikkhave, samaṇā vā brāhmaṇā vā ucchedavādā sato sattassa ucchedaŋ vināsaŋ vibhavaŋ paññapenti, sabbe te imeheva sattahi vatthūhi …pe… yehi tathāgatassa yathābhuccaŋ vaṇṇaŋ sammā vadamānā vadeyyuŋ.

Diṭṭhadhammanibbānavādo

93. ‘Santi, bhikkhave, eke samaṇabrāhmaṇā diṭṭhadhammanibbānavādā sato sattassa paramadiṭṭhadhammanibbānaŋ paññapenti pañcahi vatthūhi. Te ca bhonto samaṇabrāhmaṇā kimāgamma kimārabbha diṭṭhadhammanibbānavādā sato sattassa paramadiṭṭhadhammanibbānaŋ paññapenti pañcahi vatthūhi?

94. ‘Idha, bhikkhave, ekacco samaṇo vā brāhmaṇo vā evaŋvādī hoti evaŋdiṭṭhi– ‘yato kho, bho, ayaŋ attā pañcahi kāmaguṇehi samappito samangībhūto paricāreti, ettāvatā kho, bho, ayaŋ attā paramadiṭṭhadhammanibbānaŋ patto hotī” ti. Ittheke sato sattassa paramadiṭṭhadhammanibbānaŋ paññapenti.

95. ‘Tamañño evamāha–”atthi kho, bho, eso attā, yaŋ tvaŋ vadesi, neso natthīti vadāmi; no ca kho, bho, ayaŋ attā ettāvatā paramadiṭṭhadhammanibbānaŋ patto hoti. Taŋ kissa hetu? Kāmā hi, bho, aniccā dukkhā vipariṇāmadhammā, tesaŋ vipariṇāmaññathābhāvā uppajjanti sokaparidevadukkhadomanassupāyāsā. Yato kho bho, ayaŋ attā vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati, ettāvatā kho, bho, ayaŋ (p. 1.034) attā paramadiṭṭhadhammanibbānaŋ patto hotī” ti. Ittheke sato sattassa paramadiṭṭhadhammanibbānaŋ paññapenti.

96. ‘Tamañño evamāha– “atthi kho, bho, eso attā, yaŋ tvaŋ vadesi, neso natthīti vadāmi; no ca kho, bho, ayaŋ attā ettāvatā paramadiṭṭhadhammanibbānaŋ patto hoti. Taŋ kissa hetu? Yadeva tattha vitakkitaŋ vicāritaŋ, etenetaŋ oḷārikaŋ akkhāyati. Yato kho, bho, ayaŋ attā vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati, ettāvatā kho, bho, ayaŋ attā paramadiṭṭhadhammanibbānaŋ patto hotī” ti. Ittheke sato sattassa paramadiṭṭhadhammanibbānaŋ paññapenti.

97. ‘Tamañño evamāha– “atthi kho, bho, eso attā, yaŋ tvaŋ vadesi, neso natthīti vadāmi; no ca kho, bho, ayaŋ attā ettāvatā paramadiṭṭhadhammanibbānaŋ patto hoti. Taŋ kissa hetu? Yadeva tattha pītigataŋ cetaso uppilāvitattaŋ, etenetaŋ oḷārikaŋ akkhāyati. Yato kho, bho, ayaŋ attā pītiyā ca virāgā upekkhako ca viharati, sato ca sampajāno, sukhañca kāyena paṭisaŋvedeti, yaŋ taŋ ariyā ācikkhanti ‘upekkhako satimā sukhavihārī’ ti, tatiyaŋ jhānaŋ upasampajja viharati, ettāvatā kho, bho, ayaŋ attā paramadiṭṭhadhammanibbānaŋ patto hotī” ti. Ittheke sato sattassa paramadiṭṭhadhammanibbānaŋ paññapenti.

98. ‘Tamañño evamāha– “atthi kho, bho, eso attā, yaŋ tvaŋ vadesi, neso natthīti vadāmi; no ca kho, bho, ayaŋ attā ettāvatā paramadiṭṭhadhammanibbānaŋ patto hoti. Taŋ kissa hetu? Yadeva tattha sukhamiti cetaso ābhogo, etenetaŋ oḷārikaŋ akkhāyati. Yato kho, bho, ayaŋ attā sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati, ettāvatā kho, bho, ayaŋ attā paramadiṭṭhadhammanibbānaŋ patto hotī” ti. Ittheke sato sattassa paramadiṭṭhadhammanibbānaŋ paññapenti.

99. ‘Imehi (p. 1.035) kho te, bhikkhave, samaṇabrāhmaṇā diṭṭhadhammanibbānavādā sato sattassa paramadiṭṭhadhammanibbānaŋ paññapenti pañcahi vatthūhi. Ye hi keci, bhikkhave, samaṇā vā brāhmaṇā vā diṭṭhadhammanibbānavādā sato sattassa paramadiṭṭhadhammanibbānaŋ paññapenti, sabbe te imeheva pañcahi vatthūhi …pe… yehi tathāgatassa yathābhuccaŋ vaṇṇaŋ sammā vadamānā vadeyyuŋ.

100. ‘Imehi kho te, bhikkhave, samaṇabrāhmaṇā aparantakappikā aparantānudiṭṭhino aparantaŋ ārabbha anekavihitāni adhimuttipadāni abhivadanti catucattārīsāya vatthūhi. Ye hi keci, bhikkhave, samaṇā vā brāhmaṇā vā aparantakappikā aparantānudiṭṭhino aparantaŋ ārabbha anekavihitāni adhimuttipadāni abhivadanti, sabbe te imeheva catucattārīsāya vatthūhi …pe… yehi tathāgatassa yathābhuccaŋ vaṇṇaŋ sammā vadamānā vadeyyuŋ.

101. ‘Imehi kho te, bhikkhave, samaṇabrāhmaṇā pubbantakappikā ca aparantakappikā ca pubbantāparantakappikā ca pubbantāparantānudiṭṭhino pubbantāparantaŋ ārabbha anekavihitāni adhimuttipadāni abhivadanti dvāsaṭṭhiyā vatthūhi.

102. ‘Ye hi keci, bhikkhave, samaṇā vā brāhmaṇā vā pubbantakappikā vā aparantakappikā vā pubbantāparantakappikā vā pubbantāparantānudiṭṭhino pubbantāparantaŋ ārabbha anekavihitāni adhimuttipadāni abhivadanti, sabbe te imeheva dvāsaṭṭhiyā vatthūhi, etesaŋ vā aññatarena; natthi ito bahiddhā.

103. ‘Tayidaŋ, bhikkhave, tathāgato pajānāti– “ime diṭṭhiṭṭhānā evaŋgahitā evaŋparāmaṭṭhā evaŋgatikā bhavanti evaŋ-abhisamparāyā” ti. Tañca tathāgato pajānāti, tato ca uttaritaraŋ pajānāti, tañca pajānanaŋ na parāmasati, aparāmasato cassa paccattaññeva nibbuti viditā. Vedanānaŋ samudayañca atthangamañca assādañca ādīnavañca nissaraṇañca yathābhūtaŋ viditvā anupādāvimutto, bhikkhave, tathāgato.

104. ‘Ime (p. 1.036) kho te, bhikkhave, dhammā gambhīrā duddasā duranubodhā santā paṇītā atakkāvacarā nipuṇā paṇḍitavedanīyā, ye tathāgato sayaŋ abhiññā sacchikatvā pavedeti, yehi tathāgatassa yathābhuccaŋ vaṇṇaŋ sammā vadamānā vadeyyuŋ.

Paritassitavipphanditavāro

105. ‘Tatra, bhikkhave, ye te samaṇabrāhmaṇā sassatavādā sassataŋ attānañca lokañca paññapenti catūhi vatthūhi tadapi tesaŋ bhavataŋ samaṇabrāhmaṇānaŋ ajānataŋ apassataŋ vedayitaŋ taṇhāgatānaŋ paritassitavipphanditameva.

106. ‘Tatra, bhikkhave, ye te samaṇabrāhmaṇā ekaccasassatikā ekacca-asassatikā ekaccaŋ sassataŋ ekaccaŋ asassataŋ attānañca lokañca paññapenti catūhi vatthūhi, tadapi tesaŋ bhavataŋ samaṇabrāhmaṇānaŋ ajānataŋ apassataŋ vedayitaŋ taṇhāgatānaŋ paritassitavipphanditameva.

107. ‘Tatra bhikkhave, ye te samaṇabrāhmaṇā antānantikā antānantaŋ lokassa paññapenti catūhi vatthūhi, tadapi tesaŋ bhavataŋ samaṇabrāhmaṇānaŋ ajānataŋ apassataŋ vedayitaŋ taṇhāgatānaŋ paritassitavipphanditameva.

108. ‘Tatra, bhikkhave, ye te samaṇabrāhmaṇā amarāvikkhepikā tattha tattha pañhaŋ puṭṭhā samānā vācāvikkhepaŋ āpajjanti amarāvikkhepaŋ catūhi vatthūhi, tadapi tesaŋ bhavataŋ samaṇabrāhmaṇānaŋ ajānataŋ apassataŋ vedayitaŋ taṇhāgatānaŋ paritassitavipphanditameva.

109. ‘Tatra, bhikkhave, ye te samaṇabrāhmaṇā adhiccasamuppannikā adhiccasamuppannaŋ attānañca lokañca paññapenti dvīhi vatthūhi, tadapi tesaŋ bhavataŋ samaṇabrāhmaṇānaŋ ajānataŋ apassataŋ vedayitaŋ taṇhāgatānaŋ paritassitavipphanditameva.

110. ‘Tatra, bhikkhave, ye te samaṇabrāhmaṇā pubbantakappikā pubbantānudiṭṭhino pubbantaŋ ārabbha anekavihitāni adhimuttipadāni abhivadanti aṭṭhārasahi (p. 1.037) vatthūhi, tadapi tesaŋ bhavataŋ samaṇabrāhmaṇānaŋ ajānataŋ apassataŋ vedayitaŋ taṇhāgatānaŋ paritassitavipphanditameva.

111. ‘Tatra, bhikkhave, ye te samaṇabrāhmaṇā uddhamāghātanikā saññīvādā uddhamāghātanaŋ saññiŋ attānaŋ paññapenti soḷasahi vatthūhi, tadapi tesaŋ bhavataŋ samaṇabrāhmaṇānaŋ ajānataŋ apassataŋ vedayitaŋ taṇhāgatānaŋ paritassitavipphanditameva.

112. ‘Tatra bhikkhave, ye te samaṇabrāhmaṇā uddhamāghātanikā asaññīvādā uddhamāghātanaŋ asaññiŋ attānaŋ paññapenti aṭṭhahi vatthūhi, tadapi tesaŋ bhavataŋ samaṇabrāhmaṇānaŋ ajānataŋ apassataŋ vedayitaŋ taṇhāgatānaŋ paritassitavipphanditameva.

113. ‘Tatra, bhikkhave, ye te samaṇabrāhmaṇā uddhamāghātanikā nevasaññīnāsaññīvādā uddhamāghātanaŋ nevasaññīnāsaññiŋ attānaŋ paññapenti aṭṭhahi vatthūhi, tadapi tesaŋ bhavataŋ samaṇabrāhmaṇānaŋ ajānataŋ apassataŋ vedayitaŋ taṇhāgatānaŋ paritassitavipphanditameva.

114. ‘Tatra, bhikkhave, ye te samaṇabrāhmaṇā ucchedavādā sato sattassa ucchedaŋ vināsaŋ vibhavaŋ paññapenti sattahi vatthūhi, tadapi tesaŋ bhavataŋ samaṇabrāhmaṇānaŋ ajānataŋ apassataŋ vedayitaŋ taṇhāgatānaŋ paritassitavipphanditameva.

115. ‘Tatra, bhikkhave, ye te samaṇabrāhmaṇā diṭṭhadhammanibbānavādā sato sattassa paramadiṭṭhadhammanibbānaŋ paññapenti pañcahi vatthūhi, tadapi tesaŋ bhavataŋ samaṇabrāhmaṇānaŋ ajānataŋ apassataŋ vedayitaŋ taṇhāgatānaŋ paritassitavipphanditameva.

116. ‘Tatra, bhikkhave, ye te samaṇabrāhmaṇā aparantakappikā aparantānudiṭṭhino aparantaŋ ārabbha anekavihitāni adhimuttipadāni abhivadanti catucattārīsāya vatthūhi, tadapi tesaŋ bhavataŋ samaṇabrāhmaṇānaŋ ajānataŋ apassataŋ vedayitaŋ taṇhāgatānaŋ paritassitavipphanditameva.

117. ‘Tatra (p. 1.038) bhikkhave, ye te samaṇabrāhmaṇā pubbantakappikā ca aparantakappikā ca pubbantāparantakappikā ca pubbantāparantānudiṭṭhino pubbantāparantaŋ ārabbha anekavihitāni adhimuttipadāni abhivadanti dvāsaṭṭhiyā vatthūhi, tadapi tesaŋ bhavataŋ samaṇabrāhmaṇānaŋ ajānataŋ apassataŋ vedayitaŋ taṇhāgatānaŋ paritassitavipphanditameva.

Phassapaccayāvāro

118. ‘Tatra, bhikkhave, ye te samaṇabrāhmaṇā sassatavādā sassataŋ attānañca lokañca paññapenti catūhi vatthūhi, tadapi phassapaccayā.

119. ‘Tatra, bhikkhave, ye te samaṇabrāhmaṇā ekaccasassatikā ekacca-asassatikā ekaccaŋ sassataŋ ekaccaŋ asassataŋ attānañca lokañca paññapenti catūhi vatthūhi, tadapi phassapaccayā.

120. ‘Tatra, bhikkhave, ye te samaṇabrāhmaṇā antānantikā antānantaŋ lokassa paññapenti catūhi vatthūhi, tadapi phassapaccayā.

121. ‘Tatra, bhikkhave, ye te samaṇabrāhmaṇā amarāvikkhepikā tattha tattha pañhaŋ puṭṭhā samānā vācāvikkhepaŋ āpajjanti amarāvikkhepaŋ catūhi vatthūhi, tadapi phassapaccayā.

122. ‘Tatra, bhikkhave, ye te samaṇabrāhmaṇā adhiccasamuppannikā adhiccasamuppannaŋ attānañca lokañca paññapenti dvīhi vatthūhi, tadapi phassapaccayā.

123. ‘Tatra, bhikkhave, ye te samaṇabrāhmaṇā pubbantakappikā pubbantānudiṭṭhino pubbantaŋ ārabbha anekavihitāni adhimuttipadāni abhivadanti aṭṭhārasahi vatthūhi, tadapi phassapaccayā.

124. ‘Tatra, bhikkhave, ye te samaṇabrāhmaṇā uddhamāghātanikā saññīvādā uddhamāghātanaŋ saññiŋ attānaŋ paññapenti soḷasahi vatthūhi, tadapi phassapaccayā.

125. ‘Tatra (p. 1.039) bhikkhave, ye te samaṇabrāhmaṇā uddhamāghātanikā asaññīvādā uddhamāghātanaŋ asaññiŋ attānaŋ paññapenti aṭṭhahi vatthūhi, tadapi phassapaccayā.

126. ‘Tatra, bhikkhave, ye te samaṇabrāhmaṇā uddhamāghātanikā nevasaññīnāsaññīvādā uddhamāghātanaŋ nevasaññīnāsaññiŋ attānaŋ paññapenti aṭṭhahi vatthūhi, tadapi phassapaccayā.

127. ‘Tatra, bhikkhave, ye te samaṇabrāhmaṇā ucchedavādā sato sattassa ucchedaŋ vināsaŋ vibhavaŋ paññapenti sattahi vatthūhi, tadapi phassapaccayā.

128. ‘Tatra, bhikkhave, ye te samaṇabrāhmaṇā diṭṭhadhammanibbānavādā sato sattassa paramadiṭṭhadhammanibbānaŋ paññapenti pañcahi vatthūhi, tadapi phassapaccayā.

129. ‘Tatra, bhikkhave, ye te samaṇabrāhmaṇā aparantakappikā aparantānudiṭṭhino aparantaŋ ārabbha anekavihitāni adhimuttipadāni abhivadanti catucattārīsāya vatthūhi, tadapi phassapaccayā.

130. ‘Tatra, bhikkhave, ye te samaṇabrāhmaṇā pubbantakappikā ca aparantakappikā ca pubbantāparantakappikā ca pubbantāparantānudiṭṭhino pubbantāparantaŋ ārabbha anekavihitāni adhimuttipadāni abhivadanti dvāsaṭṭhiyā vatthūhi, tadapi phassapaccayā.

Netaŋ ṭhānaŋ vijjativāro

131. ‘Tatra, bhikkhave, ye te samaṇabrāhmaṇā sassatavādā sassataŋ attānañca lokañca paññapenti catūhi vatthūhi, te vata aññatra phassā paṭisaŋvedissantīti netaŋ ṭhānaŋ vijjati.

132. ‘Tatra, bhikkhave, ye te samaṇabrāhmaṇā ekaccasassatikā ekacca asassatikā ekaccaŋ sassataŋ ekaccaŋ asassataŋ attānañca lokañca paññapenti catūhi vatthūhi, te vata aññatra phassā paṭisaŋvedissantīti netaŋ ṭhānaŋ vijjati.

133. ‘Tatra (p. 1.040) bhikkhave, ye te samaṇabrāhmaṇā antānantikā antānantaŋ lokassa paññapenti catūhi vatthūhi, te vata aññatra phassā paṭisaŋvedissantīti netaŋ ṭhānaŋ vijjati.

134. ‘Tatra, bhikkhave, ye te samaṇabrāhmaṇā amarāvikkhepikā tattha tattha pañhaŋ puṭṭhā samānā vācāvikkhepaŋ āpajjanti amarāvikkhepaŋ catūhi vatthūhi, te vata aññatra phassā paṭisaŋvedissantīti netaŋ ṭhānaŋ vijjati.

135. ‘Tatra, bhikkhave, ye te samaṇabrāhmaṇā adhiccasamuppannikā adhiccasamuppannaŋ attānañca lokañca paññapenti dvīhi vatthūhi, te vata aññatra phassā paṭisaŋvedissantīti netaŋ ṭhānaŋ vijjati.

136. ‘Tatra bhikkhave, ye te samaṇabrāhmaṇā pubbantakappikā pubbantānudiṭṭhino pubbantaŋ ārabbha anekavihitāni adhimuttipadāni abhivadanti aṭṭhārasahi vatthūhi, te vata aññatra phassā paṭisaŋvedissantīti netaŋ ṭhānaŋ vijjati.

137. ‘Tatra, bhikkhave, ye te samaṇabrāhmaṇā uddhamāghātanikā saññīvādā uddhamāghātanaŋ saññiŋ attānaŋ paññapenti soḷasahi vatthūhi, te vata aññatra phassā paṭisaŋvedissantīti netaŋ ṭhānaŋ vijjati.

138. ‘Tatra, bhikkhave, ye te samaṇabrāhmaṇā uddhamāghātanikā asaññīvādā, uddhamāghātanaŋ asaññiŋ attānaŋ paññapenti aṭṭhahi vatthūhi, te vata aññatra phassā paṭisaŋvedissantīti netaŋ ṭhānaŋ vijjati.

139. ‘Tatra, bhikkhave, ye te samaṇabrāhmaṇā uddhamāghātanikā nevasaññīnāsaññīvādā uddhamāghātanaŋ nevasaññīnāsaññiŋ attānaŋ paññapenti aṭṭhahi vatthūhi, te vata aññatra phassā paṭisaŋvedissantīti netaŋ ṭhānaŋ vijjati.

140. ‘Tatra, bhikkhave, ye te samaṇabrāhmaṇā ucchedavādā sato sattassa ucchedaŋ vināsaŋ vibhavaŋ paññapenti sattahi vatthūhi, te vata aññatra phassā paṭisaŋvedissantīti netaŋ ṭhānaŋ vijjati.

141. ‘Tatra (p. 1.041) bhikkhave, ye te samaṇabrāhmaṇā diṭṭhadhammanibbānavādā sato sattassa paramadiṭṭhadhammanibbānaŋ paññapenti pañcahi vatthūhi, te vata aññatra phassā paṭisaŋvedissantīti netaŋ ṭhānaŋ vijjati.

142. ‘Tatra bhikkhave, ye te samaṇabrāhmaṇā aparantakappikā aparantānudiṭṭhino aparantaŋ ārabbha anekavihitāni adhimuttipadāni abhivadanti catucattārīsāya vatthūhi, te vata aññatra phassā paṭisaŋvedissantīti netaŋ ṭhānaŋ vijjati.

143. ‘Tatra, bhikkhave, ye te samaṇabrāhmaṇā pubbantakappikā ca aparantakappikā ca pubbantāparantakappikā ca pubbantāparantānudiṭṭhino pubbantāparantaŋ ārabbha anekavihitāni adhimuttipadāni abhivadanti dvāsaṭṭhiyā vatthūhi, te vata aññatra phassā paṭisaŋvedissantīti netaŋ ṭhānaŋ vijjati.

Diṭṭhigatikādhiṭṭhānavaṭṭakathā

144. ‘Tatra, bhikkhave, ye te samaṇabrāhmaṇā sassatavādā sassataŋ attānañca lokañca paññapenti catūhi vatthūhi, yepi te samaṇabrāhmaṇā ekaccasassatikā ekacca-asassatikā …pe… yepi te samaṇabrāhmaṇā antānantikā… yepi te samaṇabrāhmaṇā amarāvikkhepikā… yepi te samaṇabrāhmaṇā adhiccasamuppannikā… yepi te samaṇabrāhmaṇā pubbantakappikā… yepi te samaṇabrāhmaṇā uddhamāghātanikā saññīvādā… yepi te samaṇabrāhmaṇā uddhamāghātanikā asaññīvādā… yepi te samaṇabrāhmaṇā uddhamāghātanikā nevasaññīnāsaññīvādā… yepi te samaṇabrāhmaṇā ucchedavādā… yepi te samaṇabrāhmaṇā diṭṭhadhammanibbānavādā… yepi te samaṇabrāhmaṇā aparantakappikā… yepi te samaṇabrāhmaṇā pubbantakappikā ca aparantakappikā ca pubbantāparantakappikā ca pubbantāparantānudiṭṭhino pubbantāparantaŋ ārabbha anekavihitāni adhimuttipadāni abhivadanti dvāsaṭṭhiyā vatthūhi, sabbe te chahi phassāyatanehi phussa phussa paṭisaŋvedenti tesaŋ vedanāpaccayā taṇhā, taṇhāpaccayā upādānaŋ, upādānapaccayā bhavo, bhavapaccayā jāti, jātipaccayā jarāmaraṇaŋ sokaparidevadukkhadomanassupāyāsā sambhavanti.

Vivaṭṭakathādi

145. ‘Yato (p. 1.042) kho, bhikkhave, bhikkhu channaŋ phassāyatanānaŋ samudayañca atthangamañca assādañca ādīnavañca nissaraṇañca yathābhūtaŋ pajānāti, ayaŋ imehi sabbeheva uttaritaraŋ pajānāti.

146. ‘Ye hi keci, bhikkhave, samaṇā vā brāhmaṇā vā pubbantakappikā vā aparantakappikā vā pubbantāparantakappikā vā pubbantāparantānudiṭṭhino pubbantāparantaŋ ārabbha anekavihitāni adhimuttipadāni abhivadanti, sabbe te imeheva dvāsaṭṭhiyā vatthūhi antojālīkatā, ettha sitāva ummujjamānā ummujjanti, ettha pariyāpannā antojālīkatāva ummujjamānā ummujjanti.

‘Seyyathāpi, bhikkhave, dakkho kevaṭṭo vā kevaṭṭantevāsī vā sukhumacchikena jālena parittaŋ udakadahaŋ otthareyya. Tassa evamassa – “ye kho keci imasmiŋ udakadahe oḷārikā pāṇā, sabbe te antojālīkatā. Ettha sitāva ummujjamānā ummujjanti; ettha pariyāpannā antojālīkatāva ummujjamānā ummujjantī” ti; evameva kho, bhikkhave, ye hi keci samaṇā vā brāhmaṇā vā pubbantakappikā vā aparantakappikā vā pubbantāparantakappikā vā pubbantāparantānudiṭṭhino pubbantāparantaŋ ārabbha anekavihitāni adhimuttipadāni abhivadanti, sabbe te imeheva dvāsaṭṭhiyā vatthūhi antojālīkatā ettha sitāva ummujjamānā ummujjanti, ettha pariyāpannā antojālīkatāva ummujjamānā ummujjanti.

147. ‘Ucchinnabhavanettiko, bhikkhave, tathāgatassa kāyo tiṭṭhati. Yāvassa kāyo ṭhassati, tāva naŋ dakkhanti devamanussā. Kāyassa bhedā uddhaŋ jīvitapariyādānā na naŋ dakkhanti devamanussā.

‘Seyyathāpi, bhikkhave, ambapiṇḍiyā vaṇṭacchinnāya yāni kānici ambāni vaṇṭapaṭibandhāni, sabbāni tāni tadanvayāni bhavanti; evameva kho, bhikkhave, ucchinnabhavanettiko tathāgatassa kāyo tiṭṭhati, yāvassa kāyo ṭhassati, tāva naŋ dakkhanti devamanussā, kāyassa bhedā uddhaŋ jīvitapariyādānā na naŋ dakkhanti devamanussā’ ti.

148. Evaŋ (p. 1.043) vutte āyasmā ānando bhagavantaŋ etadavoca – ‘acchariyaŋ, bhante, abbhutaŋ, bhante, ko nāmo ayaŋ, bhante, dhammapariyāyo’ ti? ‘Tasmātiha tvaŋ, ānanda, imaŋ dhammapariyāyaŋ atthajālantipi naŋ dhārehi, dhammajālantipi naŋ dhārehi, brahmajālantipi naŋ dhārehi, diṭṭhijālantipi naŋ dhārehi, anuttaro sangāmavijayotipi naŋ dhārehī’ ti. Idamavoca bhagavā.

149. Attamanā te bhikkhū bhagavato bhāsitaŋ abhinandunti. Imasmiñca pana veyyākaraṇasmiŋ bhaññamāne dasasahassī lokadhātu akampitthāti.

Brahmajālasuttaŋ niṭṭhitaŋ paṭhamaŋ.

2. Sāmaññaphalasuttaŋ
Rājāmaccakathā

150. Evaŋ (p. 1.044) me sutaŋ– ekaŋ samayaŋ bhagavā rājagahe viharati jīvakassa komārabhaccassa ambavane mahatā bhikkhusanghena saddhiŋ aḍḍhateḷasehi bhikkhusatehi. Tena kho pana samayena rājā māgadho ajātasattu vedehiputto tadahuposathe pannarase komudiyā cātumāsiniyā puṇṇāya puṇṇamāya rattiyā rājāmaccaparivuto uparipāsādavaragato nisinno hoti. Atha kho rājā māgadho ajātasattu vedehiputto tadahuposathe udānaŋ udānesi– ‘ramaṇīyā vata bho dosinā ratti, abhirūpā vata bho dosinā ratti, dassanīyā vata bho dosinā ratti, pāsādikā vata bho dosinā ratti, lakkhaññā vata bho dosinā ratti. Kaŋ nu khvajja samaṇaŋ vā brāhmaṇaŋ vā payirupāseyyāma, yaŋ no payirupāsato cittaŋ pasīdeyyā’ ti?

151. Evaŋ vutte, aññataro rājāmacco rājānaŋ māgadhaŋ ajātasattuŋ vedehiputtaŋ etadavoca– ‘ayaŋ, deva, pūraṇo kassapo sanghī ceva gaṇī ca gaṇācariyo ca ñāto yasassī titthakaro sādhusammato bahujanassa rattaññū cirapabbajito addhagato vayo-anuppatto. Taŋ devo pūraṇaŋ kassapaŋ payirupāsatu. Appeva nāma devassa pūraṇaŋ kassapaŋ payirupāsato cittaŋ pasīdeyyā’ ti. Evaŋ vutte, rājā māgadho ajātasattu vedehiputto tuṇhī ahosi.

152. Aññataropi kho rājāmacco rājānaŋ māgadhaŋ ajātasattuŋ vedehiputtaŋ etadavoca– ‘ayaŋ, deva, makkhali gosālo sanghī ceva gaṇī ca gaṇācariyo ca ñāto yasassī titthakaro sādhusammato bahujanassa rattaññū cirapabbajito addhagato vayo-anuppatto. Taŋ devo makkhaliŋ gosālaŋ payirupāsatu. Appeva nāma devassa makkhaliŋ gosālaŋ payirupāsato cittaŋ pasīdeyyā’ ti. Evaŋ vutte, rājā māgadho ajātasattu vedehiputto tuṇhī ahosi.

153. Aññataropi (p. 1.045) kho rājāmacco rājānaŋ māgadhaŋ ajātasattuŋ vedehiputtaŋ etadavoca– ‘ayaŋ, deva, ajito kesakambalo sanghī ceva gaṇī ca gaṇācariyo ca ñāto yasassī titthakaro sādhusammato bahujanassa rattaññū cirapabbajito addhagato vayo-anuppatto. Taŋ devo ajitaŋ kesakambalaŋ payirupāsatu. Appeva nāma devassa ajitaŋ kesakambalaŋ payirupāsato cittaŋ pasīdeyyā’ ti. Evaŋ vutte, rājā māgadho ajātasattu vedehiputto tuṇhī ahosi.

154. Aññataropi kho rājāmacco rājānaŋ māgadhaŋ ajātasattuŋ vedehiputtaŋ etadavoca– ‘ayaŋ, deva, pakudho kaccāyano sanghī ceva gaṇī ca gaṇācariyo ca ñāto yasassī titthakaro sādhusammato bahujanassa rattaññū cirapabbajito addhagato vayo-anuppatto. Taŋ devo pakudhaŋ kaccāyanaŋ payirupāsatu. Appeva nāma devassa pakudhaŋ kaccāyanaŋ payirupāsato cittaŋ pasīdeyyā’ ti. Evaŋ vutte, rājā māgadho ajātasattu vedehiputto tuṇhī ahosi.

155. Aññataropi kho rājāmacco rājānaŋ māgadhaŋ ajātasattuŋ vedehiputtaŋ etadavoca– ‘ayaŋ, deva, sañcayo belaṭṭhaputto sanghī ceva gaṇī ca gaṇācariyo ca ñāto yasassī titthakaro sādhusammato bahujanassa rattaññū cirapabbajito addhagato vayo-anuppatto. Taŋ devo sañcayaŋ belaṭṭhaputtaŋ payirupāsatu. Appeva nāma devassa sañcayaŋ belaṭṭhaputtaŋ payirupāsato cittaŋ pasīdeyyā’ ti. Evaŋ vutte, rājā māgadho ajātasattu vedehiputto tuṇhī ahosi.

156. Aññataropi kho rājāmacco rājānaŋ māgadhaŋ ajātasattuŋ vedehiputtaŋ etadavoca– ‘ayaŋ, deva, nigaṇṭho nāṭaputto sanghī ceva gaṇī ca gaṇācariyo ca ñāto yasassī titthakaro sādhusammato bahujanassa rattaññū cirapabbajito addhagato vayo-anuppatto. Taŋ devo nigaṇṭhaŋ nāṭaputtaŋ payirupāsatu. Appeva nāma devassa nigaṇṭhaŋ (p. 1.046) nāṭaputtaŋ payirupāsato cittaŋ pasīdeyyā’ ti. Evaŋ vutte, rājā māgadho ajātasattu vedehiputto tuṇhī ahosi.

Komārabhaccajīvakakathā

157. Tena kho pana samayena jīvako komārabhacco rañño māgadhassa ajātasattussa vedehiputtassa avidūre tuṇhībhūto nisinno hoti. Atha kho rājā māgadho ajātasattu vedehiputto jīvakaŋ komārabhaccaŋ etadavoca– ‘tvaŋ pana, samma jīvaka, kiŋ tuṇhī’ ti? ‘Ayaŋ, deva, bhagavā arahaŋ sammāsambuddho amhākaŋ ambavane viharati mahatā bhikkhusanghena saddhiŋ aḍḍhateḷasehi bhikkhusatehi. Taŋ kho pana bhagavantaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti. Taŋ devo bhagavantaŋ payirupāsatu. Appeva nāma devassa bhagavantaŋ payirupāsato cittaŋ pasīdeyyā” ti.

158. ‘Tena hi, samma jīvaka, hatthiyānāni kappāpehī’ ti. ‘Evaŋ, devā’ ti kho jīvako komārabhacco rañño māgadhassa ajātasattussa vedehiputtassa paṭissuṇitvā pañcamattāni hatthinikāsatāni kappāpetvā rañño ca ārohaṇīyaŋ nāgaŋ, rañño māgadhassa ajātasattussa vedehiputtassa paṭivedesi– ‘kappitāni kho te, deva, hatthiyānāni, yassadāni kālaŋ maññasī’ ti.

159. Atha kho rājā māgadho ajātasattu vedehiputto pañcasu hatthinikāsatesu paccekā itthiyo āropetvā ārohaṇīyaŋ nāgaŋ abhiruhitvā ukkāsu dhāriyamānāsu rājagahamhā niyyāsi mahaccarājānubhāvena, yena jīvakassa komārabhaccassa ambavanaŋ tena pāyāsi.

Atha kho rañño māgadhassa ajātasattussa vedehiputtassa avidūre ambavanassa ahudeva bhayaŋ, ahu chambhitattaŋ, ahu lomahaŋso. Atha kho rājā māgadho ajātasattu vedehiputto bhīto saŋviggo lomahaṭṭhajāto (p. 1.047) jīvakaŋ komārabhaccaŋ etadavoca– ‘kacci maŋ, samma jīvaka, na vañcesi? Kacci maŋ, samma jīvaka, na palambhesi? Kacci maŋ, samma jīvaka, na paccatthikānaŋ desi Kathañhi nāma tāva mahato bhikkhusanghassa aḍḍhateḷasānaŋ bhikkhusatānaŋ neva khipitasaddo bhavissati, na ukkāsitasaddo na nigghoso’ ti.

‘Mā bhāyi, mahārāja, mā bhāyi, mahārāja. Na taŋ deva, vañcemi; na taŋ, deva, palambhāmi na taŋ, deva, paccatthikānaŋ demi. Abhikkama, mahārāja, abhikkama, mahārāja, ete maṇḍalamāḷe dīpā jhāyantī’ ti.

Sāmaññaphalapucchā

160. Atha kho rājā māgadho ajātasattu vedehiputto yāvatikā nāgassa bhūmi nāgena gantvā, nāgā paccorohitvā, pattikova yena maṇḍalamāḷassa dvāraŋ tenupasankami; upasankamitvā jīvakaŋ komārabhaccaŋ etadavoca– ‘kahaŋ pana, samma jīvaka, bhagavā’ ti? ‘Eso, mahārāja, bhagavā; eso, mahārāja, bhagavā majjhimaŋ thambhaŋ nissāya puratthābhimukho nisinno purakkhato bhikkhusanghassā’ ti.

161. Atha kho rājā māgadho ajātasattu vedehiputto yena bhagavā tenupasankami; upasankamitvā ekamantaŋ aṭṭhāsi. Ekamantaŋ ṭhito kho rājā māgadho ajātasattu vedehiputto tuṇhībhūtaŋ tuṇhībhūtaŋ bhikkhusanghaŋ anuviloketvā rahadamiva vippasannaŋ udānaŋ udānesi– ‘iminā me upasamena udayabhaddo kumāro samannāgato hotu, yenetarahi upasamena bhikkhusangho samannāgato’ ti. ‘Agamā kho tvaŋ, mahārāja, yathāpeman’ ti. ‘Piyo me, bhante, udayabhaddo kumāro. Iminā me, bhante, upasamena udayabhaddo kumāro samannāgato hotu yenetarahi upasamena bhikkhusangho samannāgato’ ti.

162. Atha kho rājā māgadho ajātasattu vedehiputto bhagavantaŋ abhivādetvā, bhikkhusanghassa añjaliŋ paṇāmetvā ekamantaŋ nisīdi. Ekamantaŋ (p. 1.048) nisinno kho rājā māgadho ajātasattu vedehiputto bhagavantaŋ etadavoca– ‘puccheyyāmahaŋ, bhante, bhagavantaŋ kiñcideva desaŋ; sace me bhagavā okāsaŋ karoti pañhassa veyyākaraṇāyā’ ti. ‘Puccha, mahārāja, yadākankhasī’ ti.

163. ‘Yathā nu kho imāni, bhante, puthusippāyatanāni, seyyathidaŋ– hatthārohā assārohā rathikā dhanuggahā celakā calakā piṇḍadāyakā uggā rājaputtā pakkhandino mahānāgā sūrā cammayodhino dāsikaputtā āḷārikā kappakā nhāpakā sūdā mālākārā rajakā pesakārā naḷakārā kumbhakārā gaṇakā muddikā, yāni vā panaññānipi evaŋgatāni puthusippāyatanāni, te diṭṭheva dhamme sandiṭṭhikaŋ sippaphalaŋ upajīvanti; te tena attānaŋ sukhenti pīṇenti, mātāpitaro sukhenti pīṇenti, puttadāraŋ sukhenti pīṇenti, mittāmacce sukhenti pīṇenti, samaṇabrāhmaṇesu uddhaggikaŋ dakkhiṇaŋ patiṭṭhapenti sovaggikaŋ sukhavipākaŋ saggasaŋvattanikaŋ. Sakkā nu kho, bhante, evameva diṭṭheva dhamme sandiṭṭhikaŋ sāmaññaphalaŋ paññapetun’ ti?

164. ‘Abhijānāsi no tvaŋ, mahārāja, imaŋ pañhaŋ aññe samaṇabrāhmaṇe pucchitā’ ti ‘Abhijānāmahaŋ, bhante, imaŋ pañhaŋ aññe samaṇabrāhmaṇe pucchitā’ ti. ‘Yathā kathaŋ pana te, mahārāja, byākariŋsu, sace te agaru bhāsassū’ ti. ‘Na kho me, bhante, garu, yatthassa bhagavā nisinno, bhagavantarūpo vā’ ti . ‘Tena hi, mahārāja, bhāsassū’ ti.

Pūraṇakassapavādo

165. ‘Ekamidāhaŋ, bhante, samayaŋ yena pūraṇo kassapo tenupasankami; upasankamitvā pūraṇena kassapena saddhiŋ sammodiŋ. Sammodanīyaŋ kathaŋ sāraṇīyaŋ vītisāretvā ekamantaŋ nisīdiŋ. Ekamantaŋ nisinno kho ahaŋ, bhante, pūraṇaŋ kassapaŋ etadavocaŋ– “yathā nu kho imāni, bho kassapa, puthusippāyatanāni, seyyathidaŋ – hatthārohā assārohā rathikā dhanuggahā (p. 1.049) celakā calakā piṇḍadāyakā uggā rājaputtā pakkhandino mahānāgā sūrā cammayodhino dāsikaputtā āḷārikā kappakā nhāpakā sūdā mālākārā rajakā pesakārā naḷakārā kumbhakārā gaṇakā muddikā, yāni vā panaññānipi evaŋgatāni puthusippāyatanāni- te diṭṭheva dhamme sandiṭṭhikaŋ sippaphalaŋ upajīvanti; te tena attānaŋ sukhenti pīṇenti, mātāpitaro sukhenti pīṇenti, puttadāraŋ sukhenti pīṇenti, mittāmacce sukhenti pīṇenti, samaṇabrāhmaṇesu uddhaggikaŋ dakkhiṇaŋ patiṭṭhapenti sovaggikaŋ sukhavipākaŋ saggasaŋvattanikaŋ. Sakkā nu kho, bho kassapa, evameva diṭṭheva dhamme sandiṭṭhikaŋ sāmaññaphalaŋ paññapetun” ti?

166. ‘Evaŋ vutte, bhante, pūraṇo kassapo maŋ etadavoca– “karoto kho, mahārāja, kārayato, chindato chedāpayato, pacato pācāpayato socayato, socāpayato, kilamato kilamāpayato, phandato phandāpayato, pāṇamatipātāpayato, adinnaŋ ādiyato, sandhiŋ chindato, nillopaŋ harato, ekāgārikaŋ karoto, paripanthe tiṭṭhato, paradāraŋ gacchato, musā bhaṇato, karoto na karīyati pāpaŋ. Khurapariyantena cepi cakkena yo imissā pathaviyā pāṇe ekaŋ maŋsakhalaŋ ekaŋ maŋsapuñjaŋ kareyya, natthi tatonidānaŋ pāpaŋ, natthi pāpassa āgamo. Dakkhiṇaŋ cepi gangāya tīraŋ gaccheyya hananto ghātento chindanto chedāpento pacanto pācāpento, natthi tatonidānaŋ pāpaŋ, natthi pāpassa āgamo. Uttarañcepi gangāya tīraŋ gaccheyya dadanto dāpento yajanto yajāpento, natthi tatonidānaŋ puññaŋ, natthi puññassa āgamo. Dānena damena saŋyamena saccavajjena natthi puññaŋ, natthi puññassa āgamo” ti. Itthaŋ kho me, bhante, pūraṇo kassapo sandiṭṭhikaŋ sāmaññaphalaŋ puṭṭho samāno akiriyaŋ byākāsi.

‘Seyyathāpi, bhante, ambaŋ vā puṭṭho labujaŋ byākareyya labujaŋ vā puṭṭho ambaŋ byākareyya; evameva kho me, bhante, pūraṇo kassapo sandiṭṭhikaŋ sāmaññaphalaŋ puṭṭho samāno akiriyaŋ byākāsi. Tassa mayhaŋ, bhante, etadahosi– “kathañhi nāma mādiso samaṇaŋ vā brāhmaṇaŋ vā vijite vasantaŋ apasādetabbaŋ maññeyyā” ti. So kho ahaŋ, bhante, pūraṇassa kassapassa bhāsitaŋ neva abhinandiŋ nappaṭikkosiŋ. Anabhinanditvā appaṭikositvā (p. 1.050) anattamano, anattamanavācaŋ anicchāretvā, tameva vācaŋ anuggaṇhanto anikkujjanto uṭṭhāyāsanā pakkamiŋ .

Makkhaligosālavādo

167. ‘Ekamidāhaŋ, bhante, samayaŋ yena makkhali gosālo tenupasankamiŋ; upasankamitvā makkhalinā gosālena saddhiŋ sammodiŋ. Sammodanīyaŋ kathaŋ sāraṇīyaŋ vītisāretvā ekamantaŋ nisīdiŋ. Ekamantaŋ nisinno kho ahaŋ, bhante, makkhaliŋ gosālaŋ etadavocaŋ– “yathā nu kho imāni, bho gosāla, puthusippāyatanāni …pe… sakkā nu kho, bho gosāla, evameva diṭṭheva dhamme sandiṭṭhikaŋ sāmaññaphalaŋ paññapetun” ti?

168. ‘Evaŋ vutte, bhante, makkhali gosālo maŋ etadavoca– “natthi mahārāja hetu natthi paccayo sattānaŋ sankilesāya, ahetū apaccayā sattā sankilissanti. Natthi hetu, natthi paccayo sattānaŋ visuddhiyā, ahetū apaccayā sattā visujjhanti. Natthi attakāre, natthi parakāre, natthi purisakāre, natthi balaŋ, natthi vīriyaŋ, natthi purisathāmo, natthi purisaparakkamo Sabbe sattā sabbe pāṇā sabbe bhūtā sabbe jīvā avasā abalā avīriyā niyatisangatibhāvapariṇatā chasvevābhijātīsu sukhadukkhaŋ paṭisaŋvedenti. Cuddasa kho panimāni yonipamukhasatasahassāni saṭṭhi ca satāni cha ca satāni pañca ca kammuno satāni pañca ca kammāni tīṇi ca kammāni kamme ca aḍḍhakamme ca dvaṭṭhipaṭipadā dvaṭṭhantarakappā chaḷābhijātiyo aṭṭha purisabhūmiyo ekūnapaññāsa ājīvakasate ekūnapaññāsa paribbājakasate ekūnapaññāsa nāgāvāsasate vīse indriyasate tiŋse nirayasate chattiŋsa rajodhātuyo satta saññīgabbhā satta asaññīgabbhā satta nigaṇṭhigabbhā satta devā satta mānusā satta pisācā satta sarā satta pavuṭā satta pavuṭasatāni satta papātā satta papātasatāni satta supinā satta supinasatāni cullāsīti mahākappino satasahassāni, yāni bāle ca paṇḍite ca sandhāvitvā saŋsaritvā dukkhassantaŋ karissanti. Tattha natthi (p. 1.051) ‘imināhaŋ sīlena vā vatena vā tapena vā brahmacariyena vā aparipakkaŋ vā kammaŋ paripācessāmi, paripakkaŋ vā kammaŋ phussa phussa byantiŋ karissāmī” ti hevaŋ natthi. Doṇamite sukhadukkhe pariyantakate saŋsāre natthi hāyanavaḍḍhane, natthi ukkaŋsāvakaŋse. Seyyathāpi nāma suttaguḷe khitte nibbeṭhiyamānameva paleti, evameva bāle ca paṇḍite ca sandhāvitvā saŋsaritvā dukkhassantaŋ karissantī” ti.

169. ‘Itthaŋ kho me, bhante, makkhali gosālo sandiṭṭhikaŋ sāmaññaphalaŋ puṭṭho samāno saŋsārasuddhiŋ byākāsi. Seyyathāpi, bhante, ambaŋ vā puṭṭho labujaŋ byākareyya, labujaŋ vā puṭṭho ambaŋ byākareyya; evameva kho me, bhante, makkhali gosālo sandiṭṭhikaŋ sāmaññaphalaŋ puṭṭho samāno saŋsārasuddhiŋ byākāsi. Tassa mayhaŋ, bhante, etadahosi– “kathañhi nāma mādiso samaṇaŋ vā brāhmaṇaŋ vā vijite vasantaŋ apasādetabbaŋ maññeyyā” ti. So kho ahaŋ, bhante, makkhalissa gosālassa bhāsitaŋ neva abhinandiŋ nappaṭikkosiŋ. Anabhinanditvā appaṭikkositvā anattamano, anattamanavācaŋ anicchāretvā, tameva vācaŋ anuggaṇhanto anikkujjanto uṭṭhāyāsanā pakkamiŋ.

Ajitakesakambalavādo

170. ‘Ekamidāhaŋ, bhante, samayaŋ yena ajito kesakambalo tenupasankamiŋ; upasankamitvā ajitena kesakambalena saddhiŋ sammodiŋ. Sammodanīyaŋ kathaŋ sāraṇīyaŋ vītisāretvā ekamantaŋ nisīdiŋ. Ekamantaŋ nisinno kho ahaŋ, bhante, ajitaŋ kesakambalaŋ etadavocaŋ– “yathā nu kho imāni, bho ajita, puthusippāyatanāni …pe… sakkā nu kho, bho ajita, evameva diṭṭheva dhamme sandiṭṭhikaŋ sāmaññaphalaŋ paññapetun” ti?

171. ‘Evaŋ vutte, bhante, ajito kesakambalo maŋ etadavoca– “natthi, mahārāja, dinnaŋ natthi yiṭṭhaŋ, natthi hutaŋ, natthi sukatadukkaṭānaŋ kammānaŋ phalaŋ vipāko, natthi ayaŋ loko, natthi paro loko, natthi mātā, natthi pitā, natthi sattā opapātikā, natthi loke samaṇabrāhmaṇā sammaggatā sammāpaṭipannā, ye imañca lokaŋ parañca lokaŋ sayaŋ (p. 1.052) abhiññā sacchikatvā pavedenti. Cātumahābhūtiko ayaŋ puriso, yadā kālankaroti, pathavī pathavikāyaŋ anupeti anupagacchati, āpo āpokāyaŋ anupeti anupagacchati, tejo tejokāyaŋ anupeti anupagacchati, vāyo vāyokāyaŋ anupeti anupagacchati, ākāsaŋ indriyāni sankamanti. Āsandipañcamā purisā mataŋ ādāya gacchanti. Yāvāḷāhanā padāni paññāyanti. Kāpotakāni aṭṭhīni bhavanti, bhassantā āhutiyo. Dattupaññattaŋ yadidaŋ dānaŋ. Tesaŋ tucchaŋ musā vilāpo ye keci atthikavādaŋ vadanti. Bāle ca paṇḍite ca kāyassa bhedā ucchijjanti vinassanti, na honti paraŋ maraṇā” ti.

172. ‘Itthaŋ kho me, bhante, ajito kesakambalo sandiṭṭhikaŋ sāmaññaphalaŋ puṭṭho samāno ucchedaŋ byākāsi. Seyyathāpi, bhante, ambaŋ vā puṭṭho labujaŋ byākareyya labujaŋ vā puṭṭho ambaŋ byākareyya; evameva kho me, bhante, ajito kesakambalo sandiṭṭhikaŋ sāmaññaphalaŋ puṭṭho samāno ucchedaŋ byākāsi. Tassa mayhaŋ, bhante, etadahosi– “kathañhi nāma mādiso samaṇaŋ vā brāhmaṇaŋ vā vijite vasantaŋ apasādetabbaŋ maññeyyā” ti. So kho ahaŋ, bhante, ajitassa kesakambalassa bhāsitaŋ neva abhinandiŋ nappaṭikkosiŋ. Anabhinanditvā appaṭikkositvā anattamano anattamanavācaŋ anicchāretvā tameva vācaŋ anuggaṇhanto anikkujjanto uṭṭhāyāsanā pakkamiŋ.

Pakudhakaccāyanavādo

173. ‘Ekamidāhaŋ, bhante, samayaŋ yena pakudho kaccāyano tenupasankamiŋ; upasankamitvā pakudhena kaccāyanena saddhiŋ sammodiŋ. Sammodanīyaŋ kathaŋ sāraṇīyaŋ vītisāretvā ekamantaŋ nisīdiŋ. Ekamantaŋ nisinno kho ahaŋ, bhante, pakudhaŋ kaccāyanaŋ etadavocaŋ– “yathā nu kho imāni, bho kaccāyana, puthusippāyatanāni …pe… sakkā nu kho, bho kaccāyana, evameva diṭṭheva dhamme sandiṭṭhikaŋ sāmaññaphalaŋ paññapetun” ti?

174. ‘Evaŋ vutte, bhante, pakudho kaccāyano maŋ etadavoca– “sattime, mahārāja, kāyā akaṭā akaṭavidhā animmitā animmātā vañjhā kūṭaṭṭhā (p. 1.053) esikaṭṭhāyiṭṭhitā. Te na iñjanti na vipariṇamanti, na aññamaññaŋ byābādhenti, nālaŋ aññamaññassa sukhāya vā dukkhāya vā sukhadukkhāya vā. Katame satta? Pathavikāyo, āpokāyo, tejokāyo, vāyokāyo, sukhe, dukkhe, jīve sattame ime satta kāyā akaṭā akaṭavidhā animmitā animmātā vañjhā kūṭaṭṭhā esikaṭṭhāyiṭṭhitā. Te na iñjanti, na vipariṇamanti, na aññamaññaŋ byābādhenti, nālaŋ aññamaññassa sukhāya vā dukkhāya vā sukhadukkhāya vā. Tattha natthi hantā vā ghātetā vā, sotā vā sāvetā vā, viññātā vā viññāpetā vā. Yopi tiṇhena satthena sīsaŋ chindati, na koci kiñci jīvitā voropeti; sattannaŋ tveva kāyānamantarena satthaŋ vivaramanupatatī” ti.

175. ‘Itthaŋ kho me, bhante, pakudho kaccāyano sandiṭṭhikaŋ sāmaññaphalaŋ puṭṭho samāno aññena aññaŋ byākāsi. Seyyathāpi, bhante, ambaŋ vā puṭṭho labujaŋ byākareyya, labujaŋ vā puṭṭho ambaŋ byākareyya; evameva kho me, bhante, pakudho kaccāyano sandiṭṭhikaŋ sāmaññaphalaŋ puṭṭho samāno aññena aññaŋ byākāsi. Tassa mayhaŋ, bhante, etadahosi– “kathañhi nāma mādiso samaṇaŋ vā brāhmaṇaŋ vā vijite vasantaŋ apasādetabbaŋ maññeyyā” ti. So kho ahaŋ, bhante, pakudhassa kaccāyanassa bhāsitaŋ neva abhinandiŋ nappaṭikkosiŋ, anabhinanditvā appaṭikkositvā anattamano, anattamanavācaŋ anicchāretvā tameva vācaŋ anuggaṇhanto anikkujjanto uṭṭhāyāsanā pakkamiŋ.

Nigaṇṭhanāṭaputtavādo

176. ‘Ekamidāhaŋ, bhante, samayaŋ yena nigaṇṭho nāṭaputto tenupasankamiŋ upasankamitvā nigaṇṭhena nāṭaputtena saddhiŋ sammodiŋ. Sammodanīyaŋ kathaŋ sāraṇīyaŋ vītisāretvā ekamantaŋ nisīdiŋ. Ekamantaŋ nisinno kho ahaŋ, bhante, nigaṇṭhaŋ nāṭaputtaŋ etadavocaŋ– “yathā nu kho imāni, bho aggivessana, puthusippāyatanāni …pe… sakkā nu kho, bho aggivessana, evameva diṭṭheva dhamme sandiṭṭhikaŋ sāmaññaphalaŋ paññapetun” ti?

177. ‘Evaŋ (p. 1.054) vutte, bhante, nigaṇṭho nāṭaputto maŋ etadavoca– “idha, mahārāja, nigaṇṭho cātuyāmasaŋvarasaŋvuto hoti. Kathañca, mahārāja, nigaṇṭho cātuyāmasaŋvarasaŋvuto hoti? Idha, mahārāja, nigaṇṭho sabbavārivārito ca hoti, sabbavāriyutto ca, sabbavāridhuto ca, sabbavāriphuṭo ca. Evaŋ kho, mahārāja, nigaṇṭho cātuyāmasaŋvarasaŋvuto hoti Yato kho, mahārāja, nigaṇṭho evaŋ cātuyāmasaŋvarasaŋvuto hoti; ayaŋ vuccati, mahārāja, nigaṇṭho gatatto ca yatatto ca ṭhitatto cā” ti.

178. ‘Itthaŋ kho me, bhante, nigaṇṭho nāṭaputto sandiṭṭhikaŋ sāmaññaphalaŋ puṭṭho samāno cātuyāmasaŋvaraŋ byākāsi. Seyyathāpi, bhante, ambaŋ vā puṭṭho labujaŋ byākareyya, labujaŋ vā puṭṭho ambaŋ byākareyya; evameva kho me, bhante, nigaṇṭho nāṭaputto sandiṭṭhikaŋ sāmaññaphalaŋ puṭṭho samāno cātuyāmasaŋvaraŋ byākāsi. Tassa mayhaŋ, bhante, etadahosi– “kathañhi nāma mādiso samaṇaŋ vā brāhmaṇaŋ vā vijite vasantaŋ apasādetabbaŋ maññeyyā” ti So kho ahaŋ, bhante, nigaṇṭhassa nāṭaputtassa bhāsitaŋ neva abhinandiŋ nappaṭikkosiŋ. Anabhinanditvā appaṭikkositvā anattamano anattamanavācaŋ anicchāretvā tameva vācaŋ anuggaṇhanto anikkujjanto uṭṭhāyāsanā pakkamiŋ.

Sañcayabelaṭṭhaputtavādo

179. ‘Ekamidāhaŋ, bhante, samayaŋ yena sañcayo belaṭṭhaputto tenupasankamiŋ; upasankamitvā sañcayena belaṭṭhaputtena saddhiŋ sammodiŋ. Sammodanīyaŋ kathaŋ sāraṇīyaŋ vītisāretvā ekamantaŋ nisīdiŋ. Ekamantaŋ nisinno kho ahaŋ bhante, sañcayaŋ belaṭṭhaputtaŋ etadavocaŋ– “yathā nu kho imāni, bho sañcaya, puthusippāyatanāni …pe… sakkā nu kho, bho sañcaya, evameva diṭṭheva dhamme sandiṭṭhikaŋ sāmaññaphalaŋ paññapetun” ti?

180. ‘Evaŋ vutte, bhante, sañcayo belaṭṭhaputto maŋ etadavoca– “atthi paro lokoti iti ce maŋ pucchasi, atthi paro lokoti iti ce me assa, atthi paro lokoti iti te naŋ byākareyyaŋ. Evantipi me no, tathātipi me no, aññathātipi me no, notipi me (p. 1.055) no, no notipi me no. Natthi paro loko …pe… atthi ca natthi ca paro loko …pe… nevatthi na natthi paro loko …pe… atthi sattā opapātikā …pe… natthi sattā opapātikā …pe… atthi ca natthi ca sattā opapātikā …pe… nevatthi na natthi sattā opapātikā …pe… atthi sukatadukkaṭānaŋ kammānaŋ phalaŋ vipāko …pe… natthi sukatadukkaṭānaŋ kammānaŋ phalaŋ vipāko …pe…atthi ca natthi ca sukatadukkaṭānaŋ kammānaŋ phalaŋ vipāko …pe… nevatthi na natthi sukatadukkaṭānaŋ kammānaŋ phalaŋ vipāko …pe… hoti tathāgato paraŋ maraṇā …pe… na hoti tathāgato paraŋ maraṇā …pe… hoti ca na ca hoti tathāgato paraŋ maraṇā …pe… neva hoti na na hoti tathāgato paraŋ maraṇāti iti ce maŋ pucchasi, neva hoti na na hoti tathāgato paraŋ maraṇāti iti ce me assa, neva hoti na na hoti tathāgato paraŋ maraṇāti iti te naŋ byākareyyaŋ. Evantipi me no, tathātipi me no, aññathātipi me no, notipi me no, no notipi me no” ti.

181. ‘Itthaŋ kho me, bhante, sañcayo belaṭṭhaputto sandiṭṭhikaŋ sāmaññaphalaŋ puṭṭho samāno vikkhepaŋ byākāsi. Seyyathāpi, bhante, ambaŋ vā puṭṭho labujaŋ byākareyya, labujaŋ vā puṭṭho ambaŋ byākareyya; evameva kho me, bhante, sañcayo belaṭṭhaputto sandiṭṭhikaŋ sāmaññaphalaŋ puṭṭho samāno vikkhepaŋ byākāsi. Tassa mayhaŋ, bhante, etadahosi– “ayañca imesaŋ samaṇabrāhmaṇānaŋ sabbabālo sabbamūḷho. Kathañhi nāma sandiṭṭhikaŋ sāmaññaphalaŋ puṭṭho samāno vikkhepaŋ byākarissatī” ti. Tassa mayhaŋ, bhante, etadahosi – “kathañhi nāma mādiso samaṇaŋ vā brāhmaṇaŋ vā vijite vasantaŋ apasādetabbaŋ maññeyyā” ti. So kho ahaŋ, bhante, sañcayassa belaṭṭhaputtassa bhāsitaŋ neva abhinandiŋ nappaṭikkosiŋ. Anabhinanditvā appaṭikkositvā anattamano anattamanavācaŋ anicchāretvā tameva vācaŋ anuggaṇhanto anikkujjanto uṭṭhāyāsanā pakkamiŋ.

Paṭhamasandiṭṭhikasāmaññaphalaŋ

182. ‘Sohaŋ, bhante, bhagavantampi pucchāmi– “yathā nu kho imāni, bhante, puthusippāyatanāni seyyathidaŋ– hatthārohā assārohā rathikā dhanuggahā (p. 1.056) celakā calakā piṇḍadāyakā uggā rājaputtā pakkhandino mahānāgā sūrā cammayodhino dāsikaputtā āḷārikā kappakā nhāpakā sūdā mālākārā rajakā pesakārā naḷakārā kumbhakārā gaṇakā muddikā, yāni vā panaññānipi evaŋgatāni puthusippāyatanāni, te diṭṭheva dhamme sandiṭṭhikaŋ sippaphalaŋ upajīvanti, te tena attānaŋ sukhenti pīṇenti, mātāpitaro sukhenti pīṇenti, puttadāraŋ sukhenti pīṇenti, mittāmacce sukhenti pīṇenti, samaṇabrāhmaṇesu uddhaggikaŋ dakkhiṇaŋ patiṭṭhapenti sovaggikaŋ sukhavipākaŋ saggasaŋvattanikaŋ. Sakkā nu kho me bhante, evameva diṭṭheva dhamme sandiṭṭhikaŋ sāmaññaphalaŋ paññapetun” ti?

183. ‘Sakkā, mahārāja. Tena hi, mahārāja, taññevettha paṭipucchissāmi. Yathā te khameyya, tathā naŋ byākareyyāsi. Taŋ kiŋ maññasi, mahārāja, idha te assa puriso dāso kammakāro pubbuṭṭhāyī pacchānipātī kinkārapaṭissāvī manāpacārī piyavādī mukhullokako . Tassa evamassa– “acchariyaŋ, vata bho, abbhutaŋ, vata bho, puññānaŋ gati, puññānaŋ vipāko. Ayañhi rājā māgadho ajātasattu vedehiputto manusso ahampi manusso. Ayañhi rājā māgadho ajātasattu vedehiputto pañcahi kāmaguṇehi samappito samangībhūto paricāreti, devo maññe. Ahaŋ panamhissa dāso kammakāro pubbuṭṭhāyī pacchānipātī kinkārapaṭissāvī manāpacārī piyavādī mukhullokako. So vatassāhaŋ puññāni kareyyaŋ. Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti. So aparena samayena kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyya. So evaŋ pabbajito samāno kāyena saŋvuto vihareyya, vācāya saŋvuto vihareyya, manasā saŋvuto vihareyya, ghāsacchādanaparamatāya santuṭṭho, abhirato paviveke. Taŋ ce te purisā evamāroceyyuŋ– “yagghe deva jāneyyāsi, yo te so puriso dāso kammakāro pubbuṭṭhāyī pacchānipātī kinkārapaṭissāvī manāpacārī piyavādī mukhullokako; so, deva, kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajito. So evaŋ pabbajito (p. 1.057) samāno kāyena saŋvuto viharati, vācāya saŋvuto viharati, manasā saŋvuto viharati, ghāsacchādanaparamatāya santuṭṭho, abhirato paviveke” ti. Api nu tvaŋ evaŋ vadeyyāsi– “etu me, bho, so puriso, punadeva hotu dāso kammakāro pubbuṭṭhāyī pacchānipātī kinkārapaṭissāvī manāpacārī piyavādī mukhullokako” ti?

184. ‘No hetaŋ, bhante. Atha kho naŋ mayameva abhivādeyyāmapi paccuṭṭheyyāmapi, āsanenapi nimanteyyāma, abhinimanteyyāmapi naŋ cīvarapiṇḍapātasenāsanagilānappaccayabhesajjaparikkhārehi, dhammikampissa rakkhāvaraṇaguttiŋ saŋvidaheyyāmā’ ti.

185. ‘Taŋ kiŋ maññasi, mahārāja, yadi evaŋ sante hoti vā sandiṭṭhikaŋ sāmaññaphalaŋ no vā’ ti? ‘Addhā kho, bhante, evaŋ sante hoti sandiṭṭhikaŋ sāmaññaphalan’ ti. ‘Idaŋ kho te, mahārāja, mayā paṭhamaŋ diṭṭheva dhamme sandiṭṭhikaŋ sāmaññaphalaŋ paññattan’ ti.

Dutiyasandiṭṭhikasāmaññaphalaŋ

186. ‘Sakkā pana, bhante, aññampi evameva diṭṭheva dhamme sandiṭṭhikaŋ sāmaññaphalaŋ paññapetun’ ti? ‘Sakkā, mahārāja. Tena hi, mahārāja, taññevettha paṭipucchissāmi. Yathā te khameyya, tathā naŋ byākareyyāsi. Taŋ kiŋ maññasi, mahārāja, idha te assa puriso kassako gahapatiko karakārako rāsivaḍḍhako. Tassa evamassa– “acchariyaŋ vata bho, abbhutaŋ vata bho, puññānaŋ gati, puññānaŋ vipāko. Ayañhi rājā māgadho ajātasattu vedehiputto manusso, ahampi manusso. Ayañhi rājā māgadho ajātasattu vedehiputto pañcahi kāmaguṇehi samappito samangībhūto paricāreti, devo maññe. Ahaŋ panamhissa kassako gahapatiko karakārako rāsivaḍḍhako. So vatassāhaŋ puññāni kareyyaŋ. Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti.

‘So aparena samayena appaŋ vā bhogakkhandhaŋ pahāya mahantaŋ vā bhogakkhandhaŋ pahāya, appaŋ vā ñātiparivaṭṭaŋ pahāya mahantaŋ vā ñātiparivaṭṭaŋ pahāya kesamassuŋ ohāretvā kāsāyāni vatthāni acchādetvā agārasmā (p. 1.058) anagāriyaŋ pabbajeyya. So evaŋ pabbajito samāno kāyena saŋvuto vihareyya, vācāya saŋvuto vihareyya, manasā saŋvuto vihareyya, ghāsacchādanaparamatāya santuṭṭho, abhirato paviveke. Taŋ ce te purisā evamāroceyyuŋ– “yagghe, deva jāneyyāsi, yo te so puriso kassako gahapatiko karakārako rāsivaḍḍhako; so deva kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajito. So evaŋ pabbajito samāno kāyena saŋvuto viharati, vācāya saŋvuto viharati, manasā saŋvuto viharati, ghāsacchādanaparamatāya santuṭṭho, abhirato paviveke’ ti. Api nu tvaŋ evaŋ vadeyyāsi– “etu me, bho, so puriso, punadeva hotu kassako gahapatiko karakārako rāsivaḍḍhako” ti?

187. ‘No hetaŋ, bhante. Atha kho naŋ mayameva abhivādeyyāmapi, paccuṭṭheyyāmapi, āsanenapi nimanteyyāma, abhinimanteyyāmapi naŋ cīvarapiṇḍapātasenāsanagilānappaccayabhesajjaparikkhārehi, dhammikampissa rakkhāvaraṇaguttiŋ saŋvidaheyyāmā’ ti.

188. ‘Taŋ kiŋ maññasi, mahārāja? Yadi evaŋ sante hoti vā sandiṭṭhikaŋ sāmaññaphalaŋ no vā’ ti? ‘Addhā kho, bhante, evaŋ sante hoti sandiṭṭhikaŋ sāmaññaphalan’ ti ‘Idaŋ kho te, mahārāja, mayā dutiyaŋ diṭṭheva dhamme sandiṭṭhikaŋ sāmaññaphalaŋ paññattan’ ti.

Paṇītatarasāmaññaphalaŋ

189. ‘Sakkā pana, bhante, aññampi diṭṭheva dhamme sandiṭṭhikaŋ sāmaññaphalaŋ paññapetuŋ imehi sandiṭṭhikehi sāmaññaphalehi abhikkantatarañca paṇītatarañcā’ ti? ‘Sakkā, mahārāja. Tena hi, mahārāja, suṇohi, sādhukaŋ manasi karohi, bhāsissāmī’ ti. ‘Evaŋ, bhante’ ti kho rājā māgadho ajātasattu vedehiputto bhagavato paccassosi.

190. Bhagavā etadavoca– ‘idha, mahārāja, tathāgato loke uppajjati arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā. So imaŋ (p. 1.059) lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ, kevalaparipuṇṇaŋ parisuddhaŋ brahmacariyaŋ pakāseti.

191. ‘Taŋ dhammaŋ suṇāti gahapati vā gahapatiputto vā aññatarasmiŋ vā kule paccājāto. So taŋ dhammaŋ sutvā tathāgate saddhaŋ paṭilabhati. So tena saddhāpaṭilābhena samannāgato iti paṭisañcikkhati– “sambādho gharāvāso rajopatho, abbhokāso pabbajjā. Nayidaŋ sukaraŋ agāraŋ ajjhāvasatā ekantaparipuṇṇaŋ ekantaparisuddhaŋ sankhalikhitaŋ brahmacariyaŋ carituŋ. Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti.

192. ‘So aparena samayena appaŋ vā bhogakkhandhaŋ pahāya mahantaŋ vā bhogakkhandhaŋ pahāya appaŋ vā ñātiparivaṭṭaŋ pahāya mahantaŋ vā ñātiparivaṭṭaŋ pahāya kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajati.

193. ‘So evaŋ pabbajito samāno pātimokkhasaŋvarasaŋvuto viharati ācāragocarasampanno, aṇumattesu vajjesu bhayadassāvī, samādāya sikkhati sikkhāpadesu, kāyakammavacīkammena samannāgato kusalena, parisuddhājīvo sīlasampanno, indriyesu guttadvāro, satisampajaññena samannāgato, santuṭṭho.

Cūḷasīlaŋ

194. ‘Kathañca, mahārāja, bhikkhu sīlasampanno hoti? Idha, mahārāja, bhikkhu pāṇātipātaŋ pahāya pāṇātipātā paṭivirato hoti. Nihitadaṇḍo nihitasattho lajjī dayāpanno sabbapāṇabhūtahitānukampī viharati. Idampissa hoti sīlasmiŋ.

‘Adinnādānaŋ (p. 1.060) pahāya adinnādānā paṭivirato hoti dinnādāyī dinnapāṭikankhī, athenena sucibhūtena attanā viharati. Idampissa hoti sīlasmiŋ.

‘Abrahmacariyaŋ pahāya brahmacārī hoti ārācārī virato methunā gāmadhammā. Idampissa hoti sīlasmiŋ.

‘Musāvādaŋ pahāya musāvādā paṭivirato hoti saccavādī saccasandho theto paccayiko avisaŋvādako lokassa. Idampissa hoti sīlasmiŋ.

‘Pisuṇaŋ vācaŋ pahāya pisuṇāya vācāya paṭivirato hoti; ito sutvā na amutra akkhātā imesaŋ bhedāya; amutra vā sutvā na imesaŋ akkhātā, amūsaŋ bhedāya. Iti bhinnānaŋ vā sandhātā, sahitānaŋ vā anuppadātā, samaggārāmo samaggarato samagganandī samaggakaraṇiŋ vācaŋ bhāsitā hoti. Idampissa hoti sīlasmiŋ.

‘Pharusaŋ vācaŋ pahāya pharusāya vācāya paṭivirato hoti; yā sā vācā nelā kaṇṇasukhā pemanīyā hadayangamā porī bahujanakantā bahujanamanāpā tathārūpiŋ vācaŋ bhāsitā hoti. Idampissa hoti sīlasmiŋ.

‘Samphappalāpaŋ pahāya samphappalāpā paṭivirato hoti kālavādī bhūtavādī atthavādī dhammavādī vinayavādī, nidhānavatiŋ vācaŋ bhāsitā hoti kālena sāpadesaŋ pariyantavatiŋ atthasaŋhitaŋ. Idampissa hoti sīlasmiŋ.

‘Bījagāmabhūtagāmasamārambhā paṭivirato hoti …pe… ekabhattiko hoti rattūparato virato vikālabhojanā. Naccagītavāditavisūkadassanā paṭivirato hoti. Mālāgandhavilepanadhāraṇamaṇḍanavibhūsanaṭṭhānā paṭivirato hoti. Uccāsayanamahāsayanā paṭivirato hoti. Jātarūparajatapaṭiggahaṇā (p. 1.061) paṭivirato hoti. Āmakadhaññapaṭiggahaṇā paṭivirato hoti. Āmakamaŋsapaṭiggahaṇā paṭivirato hoti. Itthikumārikapaṭiggahaṇā paṭivirato hoti. Dāsidāsapaṭiggahaṇā paṭivirato hoti. Ajeḷakapaṭiggahaṇā paṭivirato hoti. Kukkuṭasūkarapaṭiggahaṇā paṭivirato hoti. Hatthigavassavaḷavapaṭiggahaṇā paṭivirato hoti. Khettavatthupaṭiggahaṇā paṭivirato hoti Dūteyyapahiṇagamanānuyogā paṭivirato hoti. Kayavikkayā paṭivirato hoti. Tulākūṭakaŋsakūṭamānakūṭā paṭivirato hoti. Ukkoṭanavañcananikatisāciyogā paṭivirato hoti. Chedanavadhabandhanaviparāmosa-ālopasahasākārā paṭivirato hoti. Idampissa hoti sīlasmiŋ.

Cūḷasīlaŋ niṭṭhitaŋ.

Majjhimasīlaŋ

195. ‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ bījagāmabhūtagāmasamārambhaŋ anuyuttā viharanti. Seyyathidaŋ– mūlabījaŋ khandhabījaŋ phaḷubījaŋ aggabījaŋ bījabījameva pañcamaŋ, iti evarūpā bījagāmabhūtagāmasamārambhā paṭivirato hoti. Idampissa hoti sīlasmiŋ.

196. ‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ sannidhikāraparibhogaŋ anuyuttā viharanti. Seyyathidaŋ– annasannidhiŋ pānasannidhiŋ vatthasannidhiŋ yānasannidhiŋ sayanasannidhiŋ gandhasannidhiŋ āmisasannidhiŋ, iti vā iti evarūpā sannidhikāraparibhogā paṭivirato hoti. Idampissa hoti sīlasmiŋ.

197. ‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ visūkadassanaŋ anuyuttā viharanti. Seyyathidaŋ naccaŋ gītaŋ vāditaŋ pekkhaŋ akkhānaŋ pāṇissaraŋ vetāḷaŋ kumbhathūṇaŋ sobhanakaŋ caṇḍālaŋ vaŋsaŋ dhovanaŋ hatthiyuddhaŋ assayuddhaŋ mahiŋsayuddhaŋ usabhayuddhaŋ ajayuddhaŋ meṇḍayuddhaŋ kukkuṭayuddhaŋ vaṭṭakayuddhaŋ daṇḍayuddhaŋ muṭṭhiyuddhaŋ nibbuddhaŋ uyyodhikaŋ balaggaŋ senābyūhaŋ anīkadassanaŋ iti vā iti evarūpā visūkadassanā paṭivirato hoti. Idampissa hoti sīlasmiŋ.

198. ‘Yathā (p. 1.062) vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ jūtappamādaṭṭhānānuyogaŋ anuyuttā viharanti. Seyyathidaŋ– aṭṭhapadaŋ dasapadaŋ ākāsaŋ parihārapathaŋ santikaŋ khalikaŋ ghaṭikaŋ salākahatthaŋ akkhaŋ pangacīraŋ vankakaŋ mokkhacikaŋ cingulikaŋ pattāḷhakaŋ rathakaŋ dhanukaŋ akkharikaŋ manesikaŋ yathāvajjaŋ iti vā iti evarūpā jūtappamādaṭṭhānānuyogā paṭivirato hoti. Idampissa hoti sīlasmiŋ.

199. ‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ uccāsayanamahāsayanaŋ anuyuttā viharanti. Seyyathidaŋ– āsandiŋ pallankaŋ gonakaŋ cittakaŋ paṭikaŋ paṭalikaŋ tūlikaŋ vikatikaŋ uddalomiŋ ekantalomiŋ kaṭṭissaŋ koseyyaŋ kuttakaŋ hatthattharaŋ assattharaŋ rathattharaŋ ajinappaveṇiŋ kadalimigapavarapaccattharaṇaŋ sa-uttaracchadaŋ ubhatolohitakūpadhānaŋ iti vā iti evarūpā uccāsayanamahāsayanā paṭivirato hoti. Idampissa hoti sīlasmiŋ.

200. ‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ maṇḍanavibhūsanaṭṭhānānuyogaŋ anuyuttā viharanti. Seyyathidaŋ– ucchādanaŋ parimaddanaŋ nhāpanaŋ sambāhanaŋ ādāsaŋ añjanaŋ mālāgandhavilepanaŋ mukhacuṇṇaŋ mukhalepanaŋ hatthabandhaŋ sikhābandhaŋ daṇḍaŋ nāḷikaŋ asiŋ chattaŋ citrupāhanaŋ uṇhīsaŋ maṇiŋ vālabījaniŋ odātāni vatthāni dīghadasāni iti vā iti evarūpā maṇḍanavibhūsanaṭṭhānānuyogā paṭivirato hoti. Idampissa hoti sīlasmiŋ.

201. ‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ tiracchānakathaŋ anuyuttā viharanti. Seyyathidaŋ– rājakathaŋ corakathaŋ mahāmattakathaŋ senākathaŋ bhayakathaŋ yuddhakathaŋ annakathaŋ pānakathaŋ vatthakathaŋ sayanakathaŋ mālākathaŋ gandhakathaŋ ñātikathaŋ yānakathaŋ gāmakathaŋ nigamakathaŋ nagarakathaŋ janapadakathaŋ itthikathaŋ sūrakathaŋ visikhākathaŋ kumbhaṭṭhānakathaŋ pubbapetakathaŋ nānattakathaŋ lokakkhāyikaŋ (p. 1.063) samuddakkhāyikaŋ itibhavābhavakathaŋ iti vā iti evarūpāya tiracchānakathāya paṭivirato hoti. Idampissa hoti sīlasmiŋ.

202. ‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ viggāhikakathaŋ anuyuttā viharanti. Seyyathidaŋ na tvaŋ imaŋ dhammavinayaŋ ājānāsi, ahaŋ imaŋ dhammavinayaŋ ājānāmi, kiŋ tvaŋ imaŋ dhammavinayaŋ ājānissasi, micchā paṭipanno tvamasi, ahamasmi sammā paṭipanno, sahitaŋ me, asahitaŋ te, pure vacanīyaŋ pacchā avaca, pacchā vacanīyaŋ pure avaca, adhiciṇṇaŋ te viparāvattaŋ, āropito te vādo, niggahito tvamasi, cara vādappamokkhāya, nibbeṭhehi vā sace pahosīti iti vā iti evarūpāya viggāhikakathāya paṭivirato hoti. Idampissa hoti sīlasmiŋ.

203. ‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpaŋ dūteyyapahiṇagamanānuyogaŋ anuyuttā viharanti. Seyyathidaŋ– raññaŋ, rājamahāmattānaŋ, khattiyānaŋ, brāhmaṇānaŋ, gahapatikānaŋ, kumārānaŋ– “idha gaccha, amutrāgaccha, idaŋ hara, amutra idaŋ āharā” ti iti vā iti evarūpā dūteyyapahiṇagamanānuyogā paṭivirato hoti. Idampissa hoti sīlasmiŋ.

204. ‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te kuhakā ca honti lapakā ca nemittikā ca nippesikā ca lābhena lābhaŋ nijigīŋsitāro ca. Iti evarūpā kuhanalapanā paṭivirato hoti. Idampissa hoti sīlasmiŋ’.

Majjhimasīlaŋ niṭṭhitaŋ.

Mahāsīlaŋ

205. ‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti. Seyyathidaŋ– angaŋ nimittaŋ uppātaŋ supinaŋ lakkhaṇaŋ mūsikacchinnaŋ aggihomaŋ dabbihomaŋ thusahomaŋ kaṇahomaŋ taṇḍulahomaŋ sappihomaŋ telahomaŋ (p. 1.064) mukhahomaŋ lohitahomaŋ angavijjā vatthuvijjā khattavijjā sivavijjā bhūtavijjā bhūrivijjā ahivijjā visavijjā vicchikavijjā mūsikavijjā sakuṇavijjā vāyasavijjā pakkajjhānaŋ saraparittāṇaŋ migacakkaŋ iti vā iti evarūpāya tiracchānavijjāya micchājīvā paṭivirato hoti. Idampissa hoti sīlasmiŋ.

206. ‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti. Seyyathidaŋ– maṇilakkhaṇaŋ vatthalakkhaṇaŋ daṇḍalakkhaṇaŋ satthalakkhaṇaŋ asilakkhaṇaŋ usulakkhaṇaŋ dhanulakkhaṇaŋ āvudhalakkhaṇaŋ itthilakkhaṇaŋ purisalakkhaṇaŋ kumāralakkhaṇaŋ kumārilakkhaṇaŋ dāsalakkhaṇaŋ dāsilakkhaṇaŋ hatthilakkhaṇaŋ assalakkhaṇaŋ mahiŋsalakkhaṇaŋ usabhalakkhaṇaŋ golakkhaṇaŋ ajalakkhaṇaŋ meṇḍalakkhaṇaŋ kukkuṭalakkhaṇaŋ vaṭṭakalakkhaṇaŋ godhālakkhaṇaŋ kaṇṇikalakkhaṇaŋ kacchapalakkhaṇaŋ migalakkhaṇaŋ iti vā iti evarūpāya tiracchānavijjāya micchājīvā paṭivirato hoti. Idampissa hoti sīlasmiŋ.

207. ‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti. Seyyathidaŋ– raññaŋ niyyānaŋ bhavissati, raññaŋ aniyyānaŋ bhavissati, abbhantarānaŋ raññaŋ upayānaŋ bhavissati, bāhirānaŋ raññaŋ apayānaŋ bhavissati, bāhirānaŋ raññaŋ upayānaŋ bhavissati, abbhantarānaŋ raññaŋ apayānaŋ bhavissati, abbhantarānaŋ raññaŋ jayo bhavissati, bāhirānaŋ raññaŋ parājayo bhavissati, bāhirānaŋ raññaŋ jayo bhavissati, abbhantarānaŋ raññaŋ parājayo bhavissati, iti imassa jayo bhavissati, imassa parājayo bhavissati iti vā iti evarūpāya tiracchānavijjāya micchājīvā paṭivirato hoti. Idampissa hoti sīlasmiŋ.

208. ‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti. Seyyathidaŋ– candaggāho bhavissati, sūriyaggāho bhavissati, nakkhattaggāho bhavissati, candimasūriyānaŋ pathagamanaŋ bhavissati, candimasūriyānaŋ uppathagamanaŋ bhavissati, nakkhattānaŋ pathagamanaŋ bhavissati, nakkhattānaŋ uppathagamanaŋ bhavissati (p. 1.065) ukkāpāto bhavissati, disāḍāho bhavissati, bhūmicālo bhavissati, devadudrabhi bhavissati, candimasūriyanakkhattānaŋ uggamanaŋ ogamanaŋ sankilesaŋ vodānaŋ bhavissati, evaŋvipāko candaggāho bhavissati, evaŋvipāko sūriyaggāho bhavissati, evaŋvipāko nakkhattaggāho bhavissati, evaŋvipākaŋ candimasūriyānaŋ pathagamanaŋ bhavissati, evaŋvipākaŋ candimasūriyānaŋ uppathagamanaŋ bhavissati, evaŋvipākaŋ nakkhattānaŋ pathagamanaŋ bhavissati, evaŋvipākaŋ nakkhattānaŋ uppathagamanaŋ bhavissati, evaŋvipāko ukkāpāto bhavissati, evaŋvipāko disāḍāho bhavissati, evaŋvipāko bhūmicālo bhavissati, evaŋvipāko devadudrabhi bhavissati, evaŋvipākaŋ candimasūriyanakkhattānaŋ uggamanaŋ ogamanaŋ sankilesaŋ vodānaŋ bhavissati iti vā iti evarūpāya tiracchānavijjāya micchājīvā paṭivirato hoti. Idampissa hoti sīlasmiŋ.

209. ‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti. Seyyathidaŋ– suvuṭṭhikā bhavissati, dubbuṭṭhikā bhavissati, subhikkhaŋ bhavissati, dubbhikkhaŋ bhavissati, khemaŋ bhavissati, bhayaŋ bhavissati, rogo bhavissati, ārogyaŋ bhavissati, muddā, gaṇanā, sankhānaŋ, kāveyyaŋ, lokāyataŋ iti vā iti evarūpāya tiracchānavijjāya micchājīvā paṭivirato hoti. Idampissa hoti sīlasmiŋ.

210. ‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti. Seyyathidaŋ– āvāhanaŋ vivāhanaŋ saŋvaraṇaŋ vivaraṇaŋ sankiraṇaŋ vikiraṇaŋ subhagakaraṇaŋ dubbhagakaraṇaŋ viruddhagabbhakaraṇaŋ jivhānibandhanaŋ hanusaŋhananaŋ hatthābhijappanaŋ hanujappanaŋ kaṇṇajappanaŋ ādāsapañhaŋ kumārikapañhaŋ devapañhaŋ ādiccupaṭṭhānaŋ mahatupaṭṭhānaŋ abbhujjalanaŋ sirivhāyanaŋ iti vā iti evarūpāya tiracchānavijjāya micchājīvā paṭivirato hoti. Idampissa hoti sīlasmiŋ.

211. ‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti (p. 1.066) Seyyathidaŋ– santikammaŋ paṇidhikammaŋ bhūtakammaŋ bhūrikammaŋ vassakammaŋ vossakammaŋ vatthukammaŋ vatthuparikammaŋ ācamanaŋ nhāpanaŋ juhanaŋ vamanaŋ virecanaŋ uddhaŋvirecanaŋ adhovirecanaŋ sīsavirecanaŋ kaṇṇatelaŋ nettatappanaŋ natthukammaŋ añjanaŋ paccañjanaŋ sālākiyaŋ sallakattiyaŋ dārakatikicchā, mūlabhesajjānaŋ anuppadānaŋ, osadhīnaŋ paṭimokkho iti vā iti evarūpāya tiracchānavijjāya micchājīvā paṭivirato hoti. Idampissa hoti sīlasmiŋ.

212. ‘Sa kho so, mahārāja, bhikkhu evaŋ sīlasampanno na kutoci bhayaŋ samanupassati, yadidaŋ sīlasaŋvarato. Seyyathāpi– mahārāja, rājā khattiyo muddhābhisitto nihatapaccāmitto na kutoci bhayaŋ samanupassati, yadidaŋ paccatthikato; evameva kho, mahārāja, bhikkhu evaŋ sīlasampanno na kutoci bhayaŋ samanupassati, yadidaŋ sīlasaŋvarato. So iminā ariyena sīlakkhandhena samannāgato ajjhattaŋ anavajjasukhaŋ paṭisaŋvedeti. Evaŋ kho, mahārāja, bhikkhu sīlasampanno hoti.

Mahāsīlaŋ niṭṭhitaŋ.

Indriyasaŋvaro

213. ‘Kathañca, mahārāja, bhikkhu indriyesu guttadvāro hoti? Idha, mahārāja, bhikkhu cakkhunā rūpaŋ disvā na nimittaggāhī hoti nānubyañjanaggāhī. Yatvādhikaraṇamenaŋ cakkhundriyaŋ asaŋvutaŋ viharantaŋ abhijjhā domanassā pāpakā akusalā dhammā anvāssaveyyuŋ, tassa saŋvarāya paṭipajjati, rakkhati cakkhundriyaŋ, cakkhundriye saŋvaraŋ āpajjati. Sotena saddaŋ sutvā …pe… ghānena gandhaŋ ghāyitvā …pe… jivhāya rasaŋ sāyitvā …pe… kāyena phoṭṭhabbaŋ phusitvā …pe… manasā dhammaŋ viññāya na nimittaggāhī hoti nānubyañjanaggāhī. Yatvādhikaraṇamenaŋ manindriyaŋ asaŋvutaŋ viharantaŋ abhijjhā domanassā pāpakā akusalā dhammā anvāssaveyyuŋ, tassa saŋvarāya paṭipajjati, rakkhati manindriyaŋ, manindriye saŋvaraŋ āpajjati. So iminā ariyena indriyasaŋvarena samannāgato ajjhattaŋ abyāsekasukhaŋ paṭisaŋvedeti. Evaŋ kho, mahārāja, bhikkhu indriyesu guttadvāro hoti.

Satisampajaññaŋ

214. ‘Kathañca (p. 1.067) mahārāja, bhikkhu satisampajaññena samannāgato hoti? Idha, mahārāja, bhikkhu abhikkante paṭikkante sampajānakārī hoti, ālokite vilokite sampajānakārī hoti, samiñjite pasārite sampajānakārī hoti, sanghāṭipattacīvaradhāraṇe sampajānakārī hoti, asite pīte khāyite sāyite sampajānakārī hoti, uccārapassāvakamme sampajānakārī hoti, gate ṭhite nisinne sutte jāgarite bhāsite tuṇhībhāve sampajānakārī hoti. Evaŋ kho, mahārāja bhikkhu satisampajaññena samannāgato hoti.

Santoso

215. ‘Kathañca, mahārāja, bhikkhu santuṭṭho hoti? Idha, mahārāja, bhikkhu santuṭṭho hoti kāyaparihārikena cīvarena, kucchiparihārikena piṇḍapātena So yena yeneva pakkamati, samādāyeva pakkamati. Seyyathāpi, mahārāja, pakkhī sakuṇo yena yeneva ḍeti, sapattabhārova ḍeti. Evameva kho, mahārāja, bhikkhu santuṭṭho hoti kāyaparihārikena cīvarena kucchiparihārikena piṇḍapātena. So yena yeneva pakkamati, samādāyeva pakkamati. Evaŋ kho, mahārāja, bhikkhu santuṭṭho hoti.

Nīvaraṇappahānaŋ

216. ‘So iminā ca ariyena sīlakkhandhena samannāgato, iminā ca ariyena indriyasaŋvarena samannāgato, iminā ca ariyena satisampajaññena samannāgato, imāya ca ariyāya santuṭṭhiyā samannāgato, vivittaŋ senāsanaŋ bhajati araññaŋ rukkhamūlaŋ pabbataŋ kandaraŋ giriguhaŋ susānaŋ vanapatthaŋ abbhokāsaŋ palālapuñjaŋ. So pacchābhattaŋ piṇḍapātappaṭikkanto nisīdati pallankaŋ ābhujitvā ujuŋ kāyaŋ paṇidhāya parimukhaŋ satiŋ upaṭṭhapetvā.

217. ‘So abhijjhaŋ loke pahāya vigatābhijjhena cetasā viharati, abhijjhāya cittaŋ parisodheti. Byāpādapadosaŋ pahāya abyāpannacitto (p. 1.068) viharati sabbapāṇabhūtahitānukampī, byāpādapadosā cittaŋ parisodheti. Thinamiddhaŋ pahāya vigatathinamiddho viharati ālokasaññī, sato sampajāno, thinamiddhā cittaŋ parisodheti. Uddhaccakukkuccaŋ pahāya anuddhato viharati, ajjhattaŋ vūpasantacitto, uddhaccakukkuccā cittaŋ parisodheti. Vicikicchaŋ pahāya tiṇṇavicikiccho viharati, akathankathī kusalesu dhammesu, vicikicchāya cittaŋ parisodheti.

218. ‘Seyyathāpi mahārāja, puriso iṇaŋ ādāya kammante payojeyya. Tassa te kammantā samijjheyyuŋ. So yāni ca porāṇāni iṇamūlāni, tāni ca byantiŋ kareyya, siyā cassa uttariŋ avasiṭṭhaŋ dārabharaṇāya. Tassa evamassa– “ahaŋ kho pubbe iṇaŋ ādāya kammante payojesiŋ. Tassa me te kammantā samijjhiŋsu. Sohaŋ yāni ca porāṇāni iṇamūlāni, tāni ca byantiŋ akāsiŋ, atthi ca me uttariŋ avasiṭṭhaŋ dārabharaṇāyā” ti. So tatonidānaŋ labhetha pāmojjaŋ, adhigaccheyya somanassaŋ.

219. ‘Seyyathāpi, mahārāja, puriso ābādhiko assa dukkhito bāḷhagilāno; bhattañcassa nacchādeyya, na cassa kāye balamattā. So aparena samayena tamhā ābādhā mucceyya; bhattaŋ cassa chādeyya, siyā cassa kāye balamattā. Tassa evamassa– “ahaŋ kho pubbe ābādhiko ahosiŋ dukkhito bāḷhagilāno; bhattañca me nacchādesi, na ca me āsi kāye balamattā. Somhi etarahi tamhā ābādhā mutto; bhattañca me chādeti, atthi ca me kāye balamattā” ti. So tatonidānaŋ labhetha pāmojjaŋ, adhigaccheyya somanassaŋ.

220. ‘Seyyathāpi, mahārāja, puriso bandhanāgāre baddho assa. So aparena samayena tamhā bandhanāgārā mucceyya sotthinā abbhayena, na cassa kiñci bhogānaŋ vayo. Tassa evamassa– “ahaŋ kho pubbe bandhanāgāre baddho ahosiŋ, somhi etarahi tamhā bandhanāgārā mutto (p. 1.069) sotthinā abbhayena. Natthi ca me kiñci bhogānaŋ vayo” ti. So tatonidānaŋ labhetha pāmojjaŋ, adhigaccheyya somanassaŋ.

221. ‘Seyyathāpi, mahārāja, puriso dāso assa anattādhīno parādhīno na yenakāmaŋgamo. So aparena samayena tamhā dāsabyā mucceyya attādhīno aparādhīno bhujisso yenakāmaŋgamo. Tassa evamassa– “ahaŋ kho pubbe dāso ahosiŋ anattādhīno parādhīno na yenakāmaŋgamo. Somhi etarahi tamhā dāsabyā mutto attādhīno aparādhīno bhujisso yenakāmaŋgamo” ti. So tatonidānaŋ labhetha pāmojjaŋ, adhigaccheyya somanassaŋ.

222. ‘Seyyathāpi, mahārāja, puriso sadhano sabhogo kantāraddhānamaggaŋ paṭipajjeyya dubbhikkhaŋ sappaṭibhayaŋ. So aparena samayena taŋ kantāraŋ nitthareyya sotthinā, gāmantaŋ anupāpuṇeyya khemaŋ appaṭibhayaŋ. Tassa evamassa– “ahaŋ kho pubbe sadhano sabhogo kantāraddhānamaggaŋ paṭipajjiŋ dubbhikkhaŋ sappaṭibhayaŋ. Somhi etarahi taŋ kantāraŋ nitthiṇṇo sotthinā, gāmantaŋ anuppatto khemaŋ appaṭibhayan” ti. So tatonidānaŋ labhetha pāmojjaŋ, adhigaccheyya somanassaŋ.

223. ‘Evameva kho, mahārāja, bhikkhu yathā iṇaŋ yathā rogaŋ yathā bandhanāgāraŋ yathā dāsabyaŋ yathā kantāraddhānamaggaŋ, evaŋ ime pañca nīvaraṇe appahīne attani samanupassati.

224. ‘Seyyathāpi, mahārāja, yathā āṇaṇyaŋ yathā ārogyaŋ yathā bandhanāmokkhaŋ yathā bhujissaŋ yathā khemantabhūmiŋ; evameva kho, mahārāja, bhikkhu ime pañca nīvaraṇe pahīne attani samanupassati.

225. ‘Tassime pañca nīvaraṇe pahīne attani samanupassato pāmojjaŋ jāyati, pamuditassa pīti jāyati, pītimanassa kāyo passambhati, passaddhakāyo sukhaŋ vedeti, sukhino cittaŋ samādhiyati.

Paṭhamajjhānaŋ

226. ‘So vivicceva kāmehi, vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. So imameva (p. 1.070) kāyaŋ vivekajena pītisukhena abhisandeti parisandeti paripūreti parippharati, nāssa kiñci sabbāvato kāyassa vivekajena pītisukhena apphuṭaŋ hoti.

227. ‘Seyyathāpi mahārāja, dakkho nhāpako vā nhāpakantevāsī vā kaŋsathāle nhānīyacuṇṇāni ākiritvā udakena paripphosakaŋ paripphosakaŋ sanneyya, sāyaŋ nhānīyapiṇḍi snehānugatā snehaparetā santarabāhirā phuṭā snehena, na ca paggharaṇī; evameva kho, mahārāja, bhikkhu imameva kāyaŋ vivekajena pītisukhena abhisandeti parisandeti paripūreti parippharati, nāssa kiñci sabbāvato kāyassa vivekajena pītisukhena apphuṭaŋ hoti. Idampi kho, mahārāja, sandiṭṭhikaŋ sāmaññaphalaŋ purimehi sandiṭṭhikehi sāmaññaphalehi abhikkantatarañca paṇītatarañca.

Dutiyajjhānaŋ

228. ‘Puna caparaŋ, mahārāja, bhikkhu vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. So imameva kāyaŋ samādhijena pītisukhena abhisandeti parisandeti paripūreti parippharati, nāssa kiñci sabbāvato kāyassa samādhijena pītisukhena apphuṭaŋ hoti.

229. ‘Seyyathāpi, mahārāja, udakarahado gambhīro ubbhidodako tassa nevassa puratthimāya disāya udakassa āyamukhaŋ, na dakkhiṇāya disāya udakassa āyamukhaŋ, na pacchimāya disāya udakassa āyamukhaŋ, na uttarāya disāya udakassa āyamukhaŋ, devo ca na kālenakālaŋ sammādhāraŋ anuppaveccheyya. Atha kho tamhāva udakarahadā sītā vāridhārā ubbhijjitvā tameva udakarahadaŋ sītena vārinā abhisandeyya parisandeyya paripūreyya paripphareyya, nāssa kiñci sabbāvato udakarahadassa sītena vārinā apphuṭaŋ assa. Evameva kho, mahārāja, bhikkhu imameva kāyaŋ samādhijena pītisukhena abhisandeti parisandeti paripūreti parippharati, nāssa kiñci sabbāvato kāyassa samādhijena pītisukhena apphuṭaŋ (p. 1.071) hoti. Idampi kho, mahārāja, sandiṭṭhikaŋ sāmaññaphalaŋ purimehi sandiṭṭhikehi sāmaññaphalehi abhikkantatarañca paṇītatarañca.

Tatiyajjhānaŋ

230. ‘Puna caparaŋ, mahārāja, bhikkhu pītiyā ca virāgā upekkhako ca viharati sato sampajāno, sukhañca kāyena paṭisaŋvedeti, yaŋ taŋ ariyā ācikkhanti– “upekkhako satimā sukhavihārī” ti, tatiyaŋ jhānaŋ upasampajja viharati. So imameva kāyaŋ nippītikena sukhena abhisandeti parisandeti paripūreti parippharati, nāssa kiñci sabbāvato kāyassa nippītikena sukhena apphuṭaŋ hoti.

231. ‘Seyyathāpi, mahārāja, uppaliniyaŋ vā paduminiyaŋ vā puṇḍarīkiniyaŋ vā appekaccāni uppalāni vā padumāni vā puṇḍarīkāni vā udake jātāni udake saŋvaḍḍhāni udakānuggatāni antonimuggaposīni, tāni yāva caggā yāva ca mūlā sītena vārinā abhisannāni parisannāni paripūrāni paripphuṭāni, nāssa kiñci sabbāvataŋ uppalānaŋ vā padumānaŋ vā puṇḍarīkānaŋ vā sītena vārinā apphuṭaŋ assa; evameva kho, mahārāja, bhikkhu imameva kāyaŋ nippītikena sukhena abhisandeti parisandeti paripūreti parippharati, nāssa kiñci sabbāvato kāyassa nippītikena sukhena apphuṭaŋ hoti. Idampi kho, mahārāja, sandiṭṭhikaŋ sāmaññaphalaŋ purimehi sandiṭṭhikehi sāmaññaphalehi abhikkantatarañca paṇītatarañca.

Catutthajjhānaŋ

232. ‘Puna caparaŋ, mahārāja, bhikkhu sukhassa ca pahānā dukkhassa ca pahānā, pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati, so imameva kāyaŋ parisuddhena cetasā pariyodātena pharitvā nisinno hoti, nāssa kiñci sabbāvato kāyassa parisuddhena cetasā pariyodātena apphuṭaŋ hoti.

233. ‘Seyyathāpi (p. 1.072) mahārāja, puriso odātena vatthena sasīsaŋ pārupitvā nisinno assa, nāssa kiñci sabbāvato kāyassa odātena vatthena apphuṭaŋ assa; evameva kho, mahārāja, bhikkhu imameva kāyaŋ parisuddhena cetasā pariyodātena pharitvā nisinno hoti, nāssa kiñci sabbāvato kāyassa parisuddhena cetasā pariyodātena apphuṭaŋ hoti. Idampi kho, mahārāja, sandiṭṭhikaŋ sāmaññaphalaŋ purimehi sandiṭṭhikehi sāmaññaphalehi abhikkantatarañca paṇītatarañca.

Vipassanāñāṇaŋ

234. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte ñāṇadassanāya cittaŋ abhinīharati abhininnāmeti. So evaŋ pajānāti– “ayaŋ kho me kāyo rūpī cātumahābhūtiko mātāpettikasambhavo odanakummāsūpacayo aniccucchādana-parimaddana-bhedana-viddhaŋsana-dhammo; idañca pana me viññāṇaŋ ettha sitaŋ ettha paṭibaddhan” ti.

235. ‘Seyyathāpi, mahārāja, maṇi veḷuriyo subho jātimā aṭṭhaŋso suparikammakato accho vippasanno anāvilo sabbākārasampanno. Tatrāssa suttaŋ āvutaŋ nīlaŋ vā pītaŋ vā lohitaŋ vā odātaŋ vā paṇḍusuttaŋ vā. Tamenaŋ cakkhumā puriso hatthe karitvā paccavekkheyya– “ayaŋ kho maṇi veḷuriyo subho jātimā aṭṭhaŋso suparikammakato accho vippasanno anāvilo sabbākārasampanno; tatridaŋ suttaŋ āvutaŋ nīlaŋ vā pītaŋ vā lohitaŋ vā odātaŋ vā paṇḍusuttaŋ vā” ti. Evameva kho, mahārāja, bhikkhu evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte ñāṇadassanāya cittaŋ abhinīharati abhininnāmeti. So evaŋ pajānāti– “ayaŋ kho me kāyo rūpī cātumahābhūtiko mātāpettikasambhavo odanakummāsūpacayo aniccucchādanaparimaddanabhedanaviddhaŋsanadhammo; idañca pana me viññāṇaŋ ettha sitaŋ ettha paṭibaddhan” ti. Idampi kho, mahārāja sandiṭṭhikaŋ sāmaññaphalaŋ purimehi sandiṭṭhikehi sāmaññaphalehi abhikkantatarañca paṇītatarañca.

Manomayiddhiñāṇaŋ

236. ‘So (p. 1.073) evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte manomayaŋ kāyaŋ abhinimmānāya cittaŋ abhinīharati abhininnāmeti. So imamhā kāyā aññaŋ kāyaŋ abhinimmināti rūpiŋ manomayaŋ sabbangapaccangiŋ ahīnindriyaŋ.

237. ‘Seyyathāpi, mahārāja, puriso muñjamhā īsikaŋ pavāheyya . Tassa evamassa– “ayaŋ muñjo, ayaŋ īsikā, añño muñjo, aññā īsikā, muñjamhā tveva īsikā pavāḷhā” ti . Seyyathā vā pana, mahārāja, puriso asiŋ kosiyā pavāheyya. Tassa evamassa– “ayaŋ asi, ayaŋ kosi, añño asi, aññā kosi, kosiyā tveva asi pavāḷho’ ti. Seyyathā vā pana, mahārāja, puriso ahiŋ karaṇḍā uddhareyya. Tassa evamassa– “ayaŋ ahi, ayaŋ karaṇḍo. Añño ahi, añño karaṇḍo, karaṇḍā tveva ahi ubbhato” ti . Evameva kho, mahārāja, bhikkhu evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte manomayaŋ kāyaŋ abhinimmānāya cittaŋ abhinīharati abhininnāmeti. So imamhā kāyā aññaŋ kāyaŋ abhinimmināti rūpiŋ manomayaŋ sabbangapaccangiŋ ahīnindriyaŋ. Idampi kho, mahārāja, sandiṭṭhikaŋ sāmaññaphalaŋ purimehi sandiṭṭhikehi sāmaññaphalehi abhikkantatarañca paṇītatarañca.

Iddhividhañāṇaŋ

238. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte iddhividhāya cittaŋ abhinīharati abhininnāmeti So anekavihitaŋ iddhividhaŋ paccanubhoti– ekopi hutvā bahudhā hoti, bahudhāpi hutvā eko hoti; āvibhāvaŋ tirobhāvaŋ tirokuṭṭaŋ tiropākāraŋ tiropabbataŋ asajjamāno gacchati seyyathāpi ākāse. Pathaviyāpi ummujjanimujjaŋ karoti seyyathāpi udake. Udakepi abhijjamāne gacchati seyyathāpi pathaviyā (p. 1.074) Ākāsepi pallankena kamati seyyathāpi pakkhī sakuṇo. Imepi candimasūriye evaŋmahiddhike evaŋmahānubhāve pāṇinā parāmasati parimajjati. Yāva brahmalokāpi kāyena vasaŋ vatteti.

239. ‘Seyyathāpi, mahārāja, dakkho kumbhakāro vā kumbhakārantevāsī vā suparikammakatāya mattikāya yaŋ yadeva bhājanavikatiŋ ākankheyya, taŋ tadeva kareyya abhinipphādeyya. Seyyathā vā pana, mahārāja, dakkho dantakāro vā dantakārantevāsī vā suparikammakatasmiŋ dantasmiŋ yaŋ yadeva dantavikatiŋ ākankheyya, taŋ tadeva kareyya abhinipphādeyya. Seyyathā vā pana, mahārāja, dakkho suvaṇṇakāro vā suvaṇṇakārantevāsī vā suparikammakatasmiŋ suvaṇṇasmiŋ yaŋ yadeva suvaṇṇavikatiŋ ākankheyya, taŋ tadeva kareyya abhinipphādeyya. Evameva kho, mahārāja, bhikkhu evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte iddhividhāya cittaŋ abhinīharati abhininnāmeti. So anekavihitaŋ iddhividhaŋ paccanubhoti– ekopi hutvā bahudhā hoti, bahudhāpi hutvā eko hoti; āvibhāvaŋ tirobhāvaŋ tirokuṭṭaŋ tiropākāraŋ tiropabbataŋ asajjamāno gacchati seyyathāpi ākāse. Pathaviyāpi ummujjanimujjaŋ karoti seyyathāpi udake. Udakepi abhijjamāne gacchati seyyathāpi pathaviyā. Ākāsepi pallankena kamati seyyathāpi pakkhī sakuṇo. Imepi candimasūriye evaŋmahiddhike evaŋmahānubhāve pāṇinā parāmasati parimajjati. Yāva brahmalokāpi kāyena vasaŋ vatteti. Idampi kho, mahārāja, sandiṭṭhikaŋ sāmaññaphalaŋ purimehi sandiṭṭhikehi sāmaññaphalehi abhikkantatarañca paṇītatarañca.

Dibbasotañāṇaŋ

240. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte dibbāya sotadhātuyā cittaŋ abhinīharati abhininnāmeti. So dibbāya sotadhātuyā visuddhāya atikkantamānusikāya ubho sadde suṇāti dibbe ca mānuse ca ye dūre santike ca.

241. ‘Seyyathāpi (p. 1.075) mahārāja, puriso addhānamaggappaṭipanno. So suṇeyya bherisaddampi mudingasaddampi sankhapaṇavadindimasaddampi . Tassa evamassa– “bherisaddo” itipi, “mudingasaddo” itipi, “sankhapaṇavadindimasaddo” itipi . Evameva kho, mahārāja, bhikkhu evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte dibbāya sotadhātuyā cittaŋ abhinīharati abhininnāmeti. So dibbāya sotadhātuyā visuddhāya atikkantamānusikāya ubho sadde suṇāti dibbe ca mānuse ca ye dūre santike ca. Idampi kho, mahārāja, sandiṭṭhikaŋ sāmaññaphalaŋ purimehi sandiṭṭhikehi sāmaññaphalehi abhikkantatarañca paṇītatarañca.

Cetopariyañāṇaŋ

242. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte cetopariyañāṇāya cittaŋ abhinīharati abhininnāmeti. So parasattānaŋ parapuggalānaŋ cetasā ceto paricca pajānāti– sarāgaŋ vā cittaŋ “sarāgaŋ cittan” ti pajānāti, vītarāgaŋ vā cittaŋ “vītarāgaŋ cittan” ti pajānāti, sadosaŋ vā cittaŋ “sadosaŋ cittan” ti pajānāti, vītadosaŋ vā cittaŋ “vītadosaŋ cittan” ti pajānāti, samohaŋ vā cittaŋ “samohaŋ cittan” ti pajānāti, vītamohaŋ vā cittaŋ “vītamohaŋ cittan” ti pajānāti, sankhittaŋ vā cittaŋ “sankhittaŋ cittan” ti pajānāti, vikkhittaŋ vā cittaŋ “vikkhittaŋ cittan” ti pajānāti, mahaggataŋ vā cittaŋ “mahaggataŋ cittan” ti pajānāti, amahaggataŋ vā cittaŋ “amahaggataŋ cittan” ti pajānāti, sa-uttaraŋ vā cittaŋ “sa-uttaraŋ cittan” ti pajānāti, anuttaraŋ vā cittaŋ “anuttaraŋ cittan” ti pajānāti, samāhitaŋ vā cittaŋ “samāhitaŋ cittan” ti pajānāti, asamāhitaŋ vā cittaŋ “asamāhitaŋ cittan” ti pajānāti vimuttaŋ vā cittaŋ “vimuttaŋ cittan” ti pajānāti, avimuttaŋ vā cittaŋ “avimuttaŋ cittan” ti pajānāti.

243. ‘Seyyathāpi (p. 1.076) mahārāja, itthī vā puriso vā daharo yuvā maṇḍanajātiko ādāse vā parisuddhe pariyodāte acche vā udakapatte sakaŋ mukhanimittaŋ paccavekkhamāno sakaṇikaŋ vā “sakaṇikan” ti jāneyya, akaṇikaŋ vā “akaṇikan” ti jāneyya; evameva kho, mahārāja, bhikkhu evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte cetopariyañāṇāya cittaŋ abhinīharati abhininnāmeti. So parasattānaŋ parapuggalānaŋ cetasā ceto paricca pajānāti– sarāgaŋ vā cittaŋ “sarāgaŋ cittan” ti pajānāti, vītarāgaŋ vā cittaŋ “vītarāgaŋ cittan” ti pajānāti, sadosaŋ vā cittaŋ “sadosaŋ cittan” ti pajānāti, vītadosaŋ vā cittaŋ “vītadosaŋ cittan” ti pajānāti, samohaŋ vā cittaŋ “samohaŋ cittan” ti pajānāti, vītamohaŋ vā cittaŋ “vītamohaŋ cittan” ti pajānāti, sankhittaŋ vā cittaŋ “sankhittaŋ cittan” ti pajānāti, vikkhittaŋ vā cittaŋ “vikkhittaŋ cittan” ti pajānāti, mahaggataŋ vā cittaŋ “mahaggataŋ cittan” ti pajānāti, amahaggataŋ vā cittaŋ “amahaggataŋ cittan” ti pajānāti, sa-uttaraŋ vā cittaŋ “sa-uttaraŋ cittan” ti pajānāti, anuttaraŋ vā cittaŋ “anuttaraŋ cittan” ti pajānāti, samāhitaŋ vā cittaŋ “samāhitaŋ cittan” ti pajānāti, asamāhitaŋ vā cittaŋ “asamāhitaŋ cittan” ti pajānāti, vimuttaŋ vā cittaŋ “vimuttaŋ cittan’ ti pajānāti, avimuttaŋ vā cittaŋ “avimuttaŋ cittan” ti pajānāti. Idampi kho, mahārāja, sandiṭṭhikaŋ sāmaññaphalaŋ purimehi sandiṭṭhikehi sāmaññaphalehi abhikkantatarañca paṇītatarañca.

Pubbenivāsānussatiñāṇaŋ

244. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte pubbenivāsānussatiñāṇāya cittaŋ abhinīharati abhininnāmeti. So anekavihitaŋ pubbenivāsaŋ anussarati, seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jātisatasahassampi anekepi saŋvaṭṭakappe anekepi vivaṭṭakappe anekepi saŋvaṭṭavivaṭṭakappe, “amutrāsiŋ evaŋnāmo evaŋgotto (p. 1.077) evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarati.

245. ‘Seyyathāpi, mahārāja, puriso sakamhā gāmā aññaŋ gāmaŋ gaccheyya, tamhāpi gāmā aññaŋ gāmaŋ gaccheyya. So tamhā gāmā sakaŋyeva gāmaŋ paccāgaccheyya. Tassa evamassa– “ahaŋ kho sakamhā gāmā amuŋ gāmaŋ agacchiŋ, tatrāpi evaŋ aṭṭhāsiŋ, evaŋ nisīdiŋ, evaŋ abhāsiŋ, evaŋ tuṇhī ahosiŋ, tamhāpi gāmā amuŋ gāmaŋ agacchiŋ, tatrāpi evaŋ aṭṭhāsiŋ, evaŋ nisīdiŋ, evaŋ abhāsiŋ, evaŋ tuṇhī ahosiŋ, somhi tamhā gāmā sakaŋyeva gāmaŋ paccāgato” ti. Evameva kho, mahārāja, bhikkhu evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte pubbenivāsānussatiñāṇāya cittaŋ abhinīharati abhininnāmeti. So anekavihitaŋ pubbenivāsaŋ anussarati, seyyathidaŋ– ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jātisatasahassampi anekepi saŋvaṭṭakappe anekepi vivaṭṭakappe anekepi saŋvaṭṭavivaṭṭakappe, “amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto, so tato cuto idhūpapanno” ti, iti sākāraŋ sa-uddesaŋ anekavihitaŋ pubbenivāsaŋ anussarati. Idampi kho, mahārāja, sandiṭṭhikaŋ sāmaññaphalaŋ purimehi sandiṭṭhikehi sāmaññaphalehi abhikkantatarañca paṇītatarañca.

Dibbacakkhuñāṇaŋ

246. ‘So (p. 1.078) evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte sattānaŋ cutūpapātañāṇāya cittaŋ abhinīharati abhininnāmeti. So dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate, yathākammūpage satte pajānāti– “ime vata bhonto sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiṭṭhikā micchādiṭṭhikammasamādānā. Te kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannā. Ime vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiṭṭhikā sammādiṭṭhikammasamādānā, te kāyassa bhedā paraŋ maraṇā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate, yathākammūpage satte pajānāti.

247. ‘Seyyathāpi, mahārāja, majjhe singhāṭake pāsādo. Tattha cakkhumā puriso ṭhito passeyya manusse gehaŋ pavisantepi nikkhamantepi rathikāyapi vīthiŋ sañcarante majjhe singhāṭake nisinnepi. Tassa evamassa– “ete manussā gehaŋ pavisanti, ete nikkhamanti, ete rathikāya vīthiŋ sañcaranti, ete majjhe singhāṭake nisinnā” ti. Evameva kho, mahārāja, bhikkhu evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte sattānaŋ cutūpapātañāṇāya cittaŋ abhinīharati abhininnāmeti. So dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate, yathākammūpage satte pajānāti– “ime vata bhonto sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiṭṭhikā micchādiṭṭhikammasamādānā, te kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannā. Ime (p. 1.079) vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiṭṭhikā sammādiṭṭhikammasamādānā. Te kāyassa bhedā paraŋ maraṇā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate; yathākammūpage satte pajānāti. “Idampi kho, mahārāja, sandiṭṭhikaŋ sāmaññaphalaŋ purimehi sandiṭṭhikehi sāmaññaphalehi abhikkantatarañca paṇītatarañca.

Āsavakkhayañāṇaŋ

248. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte āsavānaŋ khayañāṇāya cittaŋ abhinīharati abhininnāmeti. So idaŋ dukkhanti yathābhūtaŋ pajānāti ayaŋ dukkhasamudayoti yathābhūtaŋ pajānāti, ayaŋ dukkhanirodhoti yathābhūtaŋ pajānāti, ayaŋ dukkhanirodhagāminī paṭipadāti yathābhūtaŋ pajānāti. Ime āsavāti yathābhūtaŋ pajānāti, ayaŋ āsavasamudayoti yathābhūtaŋ pajānāti, ayaŋ āsavanirodhoti yathābhūtaŋ pajānāti, ayaŋ āsavanirodhagāminī paṭipadāti yathābhūtaŋ pajānāti. Tassa evaŋ jānato evaŋ passato kāmāsavāpi cittaŋ vimuccati, bhavāsavāpi cittaŋ vimuccati, avijjāsavāpi cittaŋ vimuccati, “vimuttasmiŋ vimuttami” ti ñāṇaŋ hoti, “khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti.

249. ‘Seyyathāpi, mahārāja, pabbatasankhepe udakarahado accho vippasanno anāvilo. Tattha cakkhumā puriso tīre ṭhito passeyya sippisambukampi sakkharakathalampi macchagumbampi carantampi tiṭṭhantampi. Tassa evamassa– “ayaŋ kho udakarahado accho vippasanno anāvilo. Tatrime sippisambukāpi sakkharakathalāpi macchagumbāpi carantipi tiṭṭhantipī” ti. Evameva kho, mahārāja, bhikkhu evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte āsavānaŋ khayañāṇāya cittaŋ abhinīharati abhininnāmeti. “So idaŋ dukkhan” ti yathābhūtaŋ pajānāti, “ayaŋ dukkhasamudayo” ti yathābhūtaŋ pajānāti (p. 1.080) “ayaŋ dukkhanirodho” ti yathābhūtaŋ pajānāti, “ayaŋ dukkhanirodhagāminī paṭipadā” ti yathābhūtaŋ pajānāti. “Ime āsavāti yathābhūtaŋ pajānāti, “ayaŋ āsavasamudayo” ti yathābhūtaŋ pajānāti, “ayaŋ āsavanirodho” ti yathābhūtaŋ pajānāti, “ayaŋ āsavanirodhagāminī paṭipadāti yathābhūtaŋ pajānāti. Tassa evaŋ jānato evaŋ passato kāmāsavāpi cittaŋ vimuccati, bhavāsavāpi cittaŋ vimuccati, avijjāsavāpi cittaŋ vimuccati, “vimuttasmiŋ vimuttamiti ñāṇaŋ hoti, “khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti. Idaŋ kho, mahārāja, sandiṭṭhikaŋ sāmaññaphalaŋ purimehi sandiṭṭhikehi sāmaññaphalehi abhikkantatarañca paṇītatarañca. Imasmā ca pana, mahārāja, sandiṭṭhikā sāmaññaphalā aññaŋ sandiṭṭhikaŋ sāmaññaphalaŋ uttaritaraŋ vā paṇītataraŋ vā natthī’ ti.

Ajātasattu-upāsakattapaṭivedanā

250. Evaŋ vutte, rājā māgadho ajātasattu vedehiputto bhagavantaŋ etadavoca– ‘abhikkantaŋ, bhante, abhikkantaŋ, bhante. Seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya “cakkhumanto rūpāni dakkhantī” ti; evamevaŋ, bhante, bhagavatā anekapariyāyena dhammo pakāsito Esāhaŋ, bhante, bhagavantaŋ saraṇaŋ gacchāmi dhammañca bhikkhusanghañca. Upāsakaŋ maŋ bhagavā dhāretu ajjatagge pāṇupetaŋ saraṇaŋ gataŋ. Accayo maŋ, bhante, accagamā yathābālaŋ yathāmūḷhaŋ yathā-akusalaŋ, yohaŋ pitaraŋ dhammikaŋ dhammarājānaŋ issariyakāraṇā jīvitā voropesiŋ. Tassa me, bhante bhagavā accayaŋ accayato paṭiggaṇhātu āyatiŋ saŋvarāyā’ ti.

251. ‘Taggha tvaŋ, mahārāja, accayo accagamā yathābālaŋ yathāmūḷhaŋ yathā-akusalaŋ, yaŋ tvaŋ pitaraŋ dhammikaŋ dhammarājānaŋ jīvitā voropesi. Yato ca kho tvaŋ, mahārāja, accayaŋ accayato disvā yathādhammaŋ paṭikarosi, taŋ te mayaŋ paṭiggaṇhāma. Vuddhihesā, mahārāja, ariyassa vinaye, yo accayaŋ accayato disvā yathādhammaŋ paṭikaroti, āyatiŋ saŋvaraŋ āpajjatī’ ti.

252. Evaŋ (p. 1.081) vutte, rājā māgadho ajātasattu vedehiputto bhagavantaŋ etadavoca– ‘handa ca dāni mayaŋ, bhante, gacchāma bahukiccā mayaŋ bahukaraṇīyā’ ti. ‘Yassadāni tvaŋ, mahārāja, kālaŋ maññasī’ ti. Atha kho rājā māgadho ajātasattu vedehiputto bhagavato bhāsitaŋ abhinanditvā anumoditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi.

253. Atha kho bhagavā acirapakkantassa rañño māgadhassa ajātasattussa vedehiputtassa bhikkhū āmantesi– ‘khatāyaŋ, bhikkhave, rājā. Upahatāyaŋ, bhikkhave, rājā. Sacāyaŋ, bhikkhave, rājā pitaraŋ dhammikaŋ dhammarājānaŋ jīvitā na voropessatha, imasmiññeva āsane virajaŋ vītamalaŋ dhammacakkhuŋ uppajjissathā’ ti. Idamavoca bhagavā. Attamanā te bhikkhū bhagavato bhāsitaŋ abhinandunti.

Sāmaññaphalasuttaŋ niṭṭhitaŋ dutiyaŋ.

3. Ambaṭṭhasuttaŋ
254. Evaŋ (p. 1.082) me sutaŋ– ekaŋ samayaŋ bhagavā kosalesu cārikaŋ caramāno mahatā bhikkhusanghena saddhiŋ pañcamattehi bhikkhusatehi yena icchānangalaŋ nāma kosalānaŋ brāhmaṇagāmo tadavasari. Tatra sudaŋ bhagavā icchānangale viharati icchānangalavanasaṇḍe.

Pokkharasātivatthu

255. Tena kho pana samayena brāhmaṇo pokkharasāti ukkaṭṭhaŋ ajjhāvasati sattussadaŋ satiṇakaṭṭhodakaŋ sadhaññaŋ rājabhoggaŋ raññā pasenadinā kosalena dinnaŋ rājadāyaŋ brahmadeyyaŋ. Assosi kho brāhmaṇo pokkharasāti– ‘samaṇo khalu, bho, gotamo sakyaputto sakyakulā pabbajito kosalesu cārikaŋ caramāno mahatā bhikkhusanghena saddhiŋ pañcamattehi bhikkhusatehi icchānangalaŋ anuppatto icchānangale viharati icchānangalavanasaṇḍe. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” . So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ, sātthaŋ sabyañjanaŋ, kevalaparipuṇṇaŋ parisuddhaŋ brahmacariyaŋ pakāseti. Sādhu kho pana tathārūpānaŋ arahataŋ dassanaŋ hotī’ ti.

Ambaṭṭhamāṇavo

256. Tena kho pana samayena brāhmaṇassa pokkharasātissa ambaṭṭho nāma māṇavo antevāsī hoti ajjhāyako mantadharo tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ padako veyyākaraṇo lokāyatamahāpurisalakkhaṇesu anavayo anuññātapaṭiññāto sake ācariyake tevijjake pāvacane (p. 1.083) ‘yamahaŋ jānāmi, taŋ tvaŋ jānāsi; yaŋ tvaŋ jānāsi tamahaŋ jānāmī’ ti.

257. Atha kho brāhmaṇo pokkharasāti ambaṭṭhaŋ māṇavaŋ āmantesi– ‘ayaŋ, tāta ambaṭṭha, samaṇo gotamo sakyaputto sakyakulā pabbajito kosalesu cārikaŋ caramāno mahatā bhikkhusanghena saddhiŋ pañcamattehi bhikkhusatehi icchānangalaŋ anuppatto icchānangale viharati icchānangalavanasaṇḍe. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā, arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā”. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ, sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ pakāseti. Sādhu kho pana tathārūpānaŋ arahataŋ dassanaŋ hotīti. Ehi tvaŋ tāta ambaṭṭha, yena samaṇo gotamo tenupasankama; upasankamitvā samaṇaŋ gotamaŋ jānāhi, yadi vā taŋ bhavantaŋ gotamaŋ tathāsantaŋyeva saddo abbhuggato, yadi vā no tathā. Yadi vā so bhavaŋ gotamo tādiso, yadi vā na tādiso, tathā mayaŋ taŋ bhavantaŋ gotamaŋ vedissāmā’ ti.

258. ‘Yathā kathaŋ panāhaŋ, bho, taŋ bhavantaŋ gotamaŋ jānissāmi– “yadi vā taŋ bhavantaŋ gotamaŋ tathāsantaŋyeva saddo abbhuggato, yadi vā no tathā. Yadi vā so bhavaŋ gotamo tādiso, yadi vā na tādiso”’ ti?

‘Āgatāni kho, tāta ambaṭṭha, amhākaŋ mantesu dvattiŋsa mahāpurisalakkhaṇāni, yehi samannāgatassa mahāpurisassa dveyeva gatiyo bhavanti anaññā. Sace agāraŋ ajjhāvasati, rājā hoti cakkavattī dhammiko dhammarājā cāturanto vijitāvī janapadatthāvariyappatto sattaratanasamannāgato Tassimāni satta ratanāni bhavanti. Seyyathidaŋ– cakkaratanaŋ, hatthiratanaŋ, assaratanaŋ, maṇiratanaŋ, itthiratanaŋ, gahapatiratanaŋ, pariṇāyakaratanameva sattamaŋ. Parosahassaŋ kho panassa puttā bhavanti (p. 1.084) sūrā vīrangarūpā parasenappamaddanā. So imaŋ pathaviŋ sāgarapariyantaŋ adaṇḍena asatthena dhammena abhivijiya ajjhāvasati. Sace kho pana agārasmā anagāriyaŋ pabbajati arahaŋ hoti sammāsambuddho loke vivaṭṭacchado. Ahaŋ kho pana, tāta ambaṭṭha, mantānaŋ dātā; tvaŋ mantānaŋ paṭiggahetā’ ti.

259. ‘Evaŋ, bho’ ti kho ambaṭṭho māṇavo brāhmaṇassa pokkharasātissa paṭissutvā uṭṭhāyāsanā brāhmaṇaŋ pokkharasātiŋ abhivādetvā padakkhiṇaŋ katvā vaḷavārathamāruyha sambahulehi māṇavakehi saddhiŋ yena icchānangalavanasaṇḍo tena pāyāsi. Yāvatikā yānassa bhūmi yānena gantvā yānā paccorohitvā pattikova ārāmaŋ pāvisi. Tena kho pana samayena sambahulā bhikkhū abbhokāse cankamanti. Atha kho ambaṭṭho māṇavo yena te bhikkhū tenupasankami; upasankamitvā te bhikkhū etadavoca– ‘kahaŋ nu kho, bho, etarahi so bhavaŋ gotamo viharati? Tañhi mayaŋ bhavantaŋ gotamaŋ dassanāya idhūpasankantā’ ti.

260. Atha kho tesaŋ bhikkhūnaŋ etadahosi– ‘ayaŋ kho ambaṭṭho māṇavo abhiññātakolañño ceva abhiññātassa ca brāhmaṇassa pokkharasātissa antevāsī. Agaru kho pana bhagavato evarūpehi kulaputtehi saddhiŋ kathāsallāpo hotī’ ti. Te ambaṭṭhaŋ māṇavaŋ etadavocuŋ– ‘eso ambaṭṭha vihāro saŋvutadvāro, tena appasaddo upasankamitvā ataramāno āḷindaŋ pavisitvā ukkāsitvā aggaḷaŋ ākoṭehi, vivarissati te bhagavā dvāran’ ti.

261. Atha kho ambaṭṭho māṇavo yena so vihāro saŋvutadvāro, tena appasaddo upasankamitvā ataramāno āḷindaŋ pavisitvā ukkāsitvā aggaḷaŋ ākoṭesi. Vivari bhagavā dvāraŋ. Pāvisi ambaṭṭho māṇavo. Māṇavakāpi pavisitvā bhagavatā saddhiŋ sammodiŋsu, sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu. Ambaṭṭho pana māṇavo cankamantopi nisinnena bhagavatā kañci kañci kathaŋ (p. 1.085) sāraṇīyaŋ vītisāreti, ṭhitopi nisinnena bhagavatā kiñci kiñci kathaŋ sāraṇīyaŋ vītisāreti.

262. Atha kho bhagavā ambaṭṭhaŋ māṇavaŋ etadavoca– ‘evaŋ nu te, ambaṭṭha, brāhmaṇehi vuddhehi mahallakehi ācariyapācariyehi saddhiŋ kathāsallāpo hoti, yathayidaŋ caraŋ tiṭṭhaŋ nisinnena mayā kiñci kiñci kathaŋ sāraṇīyaŋ vītisāretī’ ti?

Paṭhama-ibbhavādo

263. ‘No hidaŋ, bho gotama. Gacchanto vā hi, bho gotama, gacchantena brāhmaṇo brāhmaṇena saddhiŋ sallapitumarahati, ṭhito vā hi, bho gotama, ṭhitena brāhmaṇo brāhmaṇena saddhiŋ sallapitumarahati, nisinno vā hi, bho gotama, nisinnena brāhmaṇo brāhmaṇena saddhiŋ sallapitumarahati, sayāno vā hi, bho gotama, sayānena brāhmaṇo brāhmaṇena saddhiŋ sallapitumarahati. Ye ca kho te, bho gotama, muṇḍakā samaṇakā ibbhā kaṇhā bandhupādāpaccā, tehipi me saddhiŋ evaŋ kathāsallāpo hoti, yathariva bhotā gotamenā’ ti. ‘Atthikavato kho pana te, ambaṭṭha, idhāgamanaŋ ahosi, yāyeva kho panatthāya āgaccheyyātha, tameva atthaŋ sādhukaŋ manasi kareyyātha . Avusitavāyeva kho pana bho ayaŋ ambaṭṭho māṇavo vusitamānī kimaññatra avusitattā’ ti.

264. Atha kho ambaṭṭho māṇavo bhagavatā avusitavādena vuccamāno kupito anattamano bhagavantaŋyeva khuŋsento bhagavantaŋyeva vambhento bhagavantaŋyeva upavadamāno– ‘samaṇo ca me, bho, gotamo pāpito bhavissatī’ ti bhagavantaŋ etadavoca– ‘caṇḍā, bho gotama, sakyajāti; pharusā, bho gotama, sakyajāti; lahusā, bho gotama, sakyajāti; bhassā, bho gotama, sakyajāti; ibbhā santā ibbhā samānā na brāhmaṇe sakkaronti, na brāhmaṇe garuŋ karonti, na brāhmaṇe (p. 1.086) mānenti, na brāhmaṇe pūjenti, na brāhmaṇe apacāyanti. Tayidaŋ, bho gotama, nacchannaŋ, tayidaŋ nappatirūpaŋ, yadime sakyā ibbhā santā ibbhā samānā na brāhmaṇe sakkaronti, na brāhmaṇe garuŋ karonti, na brāhmaṇe mānenti, na brāhmaṇe pūjenti, na brāhmaṇe apacāyantī’ ti. Itiha ambaṭṭho māṇavo idaŋ paṭhamaŋ sakyesu ibbhavādaŋ nipātesi.

Dutiya-ibbhavādo

265. ‘Kiŋ pana te, ambaṭṭha, sakyā aparaddhun’ ti? ‘Ekamidāhaŋ, bho gotama, samayaŋ ācariyassa brāhmaṇassa pokkharasātissa kenacideva karaṇīyena kapilavatthuŋ agamāsiŋ. Yena sakyānaŋ sandhāgāraŋ tenupasankamiŋ. Tena kho pana samayena sambahulā sakyā ceva sakyakumārā ca sandhāgāre uccesu āsanesu nisinnā honti aññamaññaŋ angulipatodakehi sañjagghantā sankīḷantā, aññadatthu mamaññeva maññe anujagghantā, na maŋ koci āsanenapi nimantesi. Tayidaŋ, bho gotama, nacchannaŋ, tayidaŋ nappatirūpaŋ, yadime sakyā ibbhā santā ibbhā samānā na brāhmaṇe sakkaronti, na brāhmaṇe garuŋ karonti, na brāhmaṇe mānenti, na brāhmaṇe pūjenti, na brāhmaṇe apacāyantī’ ti. Itiha ambaṭṭho māṇavo idaŋ dutiyaŋ sakyesu ibbhavādaŋ nipātesi.

Tatiya-ibbhavādo

266. ‘Laṭukikāpi kho, ambaṭṭha, sakuṇikā sake kulāvake kāmalāpinī hoti. Sakaŋ kho panetaŋ, ambaṭṭha, sakyānaŋ yadidaŋ kapilavatthuŋ, nārahatāyasmā ambaṭṭho imāya appamattāya abhisajjitun’ ti. ‘Cattārome, bho gotama, vaṇṇā– khattiyā brāhmaṇā vessā suddā. Imesañhi, bho gotama, catunnaŋ vaṇṇānaŋ tayo vaṇṇā– khattiyā ca vessā ca suddā ca– aññadatthu brāhmaṇasseva paricārakā sampajjanti. Tayidaŋ, bho gotama nacchannaŋ, tayidaŋ nappatirūpaŋ, yadime sakyā ibbhā santā ibbhā samānā na brāhmaṇe sakkaronti, na brāhmaṇe garuŋ karonti, na brāhmaṇe mānenti, na brāhmaṇe pūjenti, na brāhmaṇe apacāyantī’ ti. Itiha ambaṭṭho māṇavo idaŋ tatiyaŋ sakyesu ibbhavādaŋ nipātesi.

Dāsiputtavādo

267. Atha (p. 1.087) kho bhagavato etadahosi– ‘atibāḷhaŋ kho ayaŋ ambaṭṭho māṇavo sakyesu ibbhavādena nimmādeti, yaŋnūnāhaŋ gottaŋ puccheyyan’ ti. Atha kho bhagavā ambaṭṭhaŋ māṇavaŋ etadavoca– ‘kathaŋ gottosi, ambaṭṭhā’ ti? ‘Kaṇhāyanohamasmi, bho gotamā’ ti. Porāṇaŋ kho pana te ambaṭṭha mātāpettikaŋ nāmagottaŋ anussarato ayyaputtā sakyā bhavanti; dāsiputto tvamasi sakyānaŋ. Sakyā kho pana, ambaṭṭha, rājānaŋ okkākaŋ pitāmahaŋ dahanti.

‘Bhūtapubbaŋ, ambaṭṭha, rājā okkāko yā sā mahesī piyā manāpā, tassā puttassa rajjaŋ pariṇāmetukāmo jeṭṭhakumāre raṭṭhasmā pabbājesi– okkāmukhaŋ karakaṇḍaŋ hatthinikaŋ sinisūraŋ . Te raṭṭhasmā pabbājitā himavantapasse pokkharaṇiyā tīre mahāsākasaṇḍo, tattha vāsaŋ kappesuŋ. Te jātisambhedabhayā sakāhi bhaginīhi saddhiŋ saŋvāsaŋ kappesuŋ.

‘Atha kho, ambaṭṭha, rājā okkāko amacce pārisajje āmantesi – “kahaŋ nu kho, bho, etarahi kumārā sammantī” ti? “Atthi, deva, himavantapasse pokkharaṇiyā tīre mahāsākasaṇḍo tatthetarahi kumārā sammanti. Te jātisambhedabhayā sakāhi bhaginīhi saddhiŋ saŋvāsaŋ kappentī” ti. Atha kho, ambaṭṭha, rājā okkāko udānaŋ udānesi– “sakyā vata, bho, kumārā, paramasakyā vata, bho, kumārā” ti. Tadagge kho pana ambaṭṭha sakyā paññāyanti; so ca nesaŋ pubbapuriso.

‘Rañño kho pana, ambaṭṭha, okkākassa disā nāma dāsī ahosi. Sā kaṇhaŋ nāma janesi. Jāto kaṇho pabyāhāsi– “dhovatha maŋ, amma, nahāpetha maŋ amma, imasmā maŋ asucismā parimocetha, atthāya vo bhavissāmī” ti. Yathā kho pana ambaṭṭha etarahi manussā pisāce disvā “pisācā” ti sañjānanti; evameva kho, ambaṭṭha, tena kho pana samayena manussā pisāce “kaṇhā” ti sañjānanti. Te evamāhaŋsu– “ayaŋ jāto pabyāhāsi, kaṇho jāto, pisāco jāto” ti. Tadagge kho pana, ambaṭṭha kaṇhāyanā paññāyanti, so ca kaṇhāyanānaŋ pubbapuriso. Iti kho te (p. 1.088) ambaṭṭha, porāṇaŋ mātāpettikaŋ nāmagottaŋ anussarato ayyaputtā sakyā bhavanti, dāsiputto tvamasi sakyānan’ ti.

268. Evaŋ vutte, te māṇavakā bhagavantaŋ etadavocuŋ– ‘mā bhavaŋ gotamo ambaṭṭhaŋ atibāḷhaŋ dāsiputtavādena nimmādesi. Sujāto ca, bho gotama ambaṭṭho māṇavo, kulaputto ca ambaṭṭho māṇavo, bahussuto ca ambaṭṭho māṇavo, kalyāṇavākkaraṇo ca ambaṭṭho māṇavo, paṇḍito ca ambaṭṭho māṇavo, pahoti ca ambaṭṭho māṇavo bhotā gotamena saddhiŋ asmiŋ vacane paṭimantetun’ ti.

269. Atha kho bhagavā te māṇavake etadavoca– ‘sace kho tumhākaŋ māṇavakānaŋ evaŋ hoti– “dujjāto ca ambaṭṭho māṇavo, akulaputto ca ambaṭṭho māṇavo, appassuto ca ambaṭṭho māṇavo, akalyāṇavākkaraṇo ca ambaṭṭho māṇavo, duppañño ca ambaṭṭho māṇavo, na ca pahoti ambaṭṭho māṇavo samaṇena gotamena saddhiŋ asmiŋ vacane paṭimantetun” ti, tiṭṭhatu ambaṭṭho māṇavo, tumhe mayā saddhiŋ mantavho asmiŋ vacane. Sace pana tumhākaŋ māṇavakānaŋ evaŋ hoti– “sujāto ca ambaṭṭho māṇavo, kulaputto ca ambaṭṭho māṇavo, bahussuto ca ambaṭṭho māṇavo, kalyāṇavākkaraṇo ca ambaṭṭho māṇavo, paṇḍito ca ambaṭṭho māṇavo, pahoti ca ambaṭṭho māṇavo samaṇena gotamena saddhiŋ asmiŋ vacane paṭimantetun” ti, tiṭṭhatha tumhe; ambaṭṭho māṇavo mayā saddhiŋ paṭimantetū’ ti.

‘Sujāto ca, bho gotama, ambaṭṭho māṇavo, kulaputto ca ambaṭṭho māṇavo, bahussuto ca ambaṭṭho māṇavo, kalyāṇavākkaraṇo ca ambaṭṭho māṇavo, paṇḍito ca ambaṭṭho māṇavo, pahoti ca ambaṭṭho māṇavo bhotā gotamena saddhiŋ asmiŋ vacane paṭimantetuŋ, tuṇhī mayaŋ bhavissāma, ambaṭṭho māṇavo bhotā gotamena saddhiŋ asmiŋ vacane paṭimantetū’ ti.

270. Atha kho bhagavā ambaṭṭhaŋ māṇavaŋ etadavoca– ‘ayaŋ kho pana te, ambaṭṭha, sahadhammiko pañho āgacchati, akāmā byākātabbo. Sace tvaŋ na byākarissasi, aññena vā aññaŋ paṭicarissasi, tuṇhī vā bhavissasi, pakkamissasi (p. 1.089) vā ettheva te sattadhā muddhā phalissati. Taŋ kiŋ maññasi, ambaṭṭha, kinti te sutaŋ brāhmaṇānaŋ vuddhānaŋ mahallakānaŋ ācariyapācariyānaŋ bhāsamānānaŋ kutopabhutikā kaṇhāyanā, ko ca kaṇhāyanānaŋ pubbapuriso’ ti?

Evaŋ vutte, ambaṭṭho māṇavo tuṇhī ahosi. Dutiyampi kho bhagavā ambaṭṭhaŋ māṇavaŋ etadavoca– ‘taŋ kiŋ maññasi, ambaṭṭha, kinti te sutaŋ brāhmaṇānaŋ vuddhānaŋ mahallakānaŋ ācariyapācariyānaŋ bhāsamānānaŋ kutopabhutikā kaṇhāyanā, ko ca kaṇhāyanānaŋ pubbapuriso’ ti? Dutiyampi kho ambaṭṭho māṇavo tuṇhī ahosi. Atha kho bhagavā ambaṭṭhaŋ māṇavaŋ etadavoca– ‘byākarohi dāni ambaṭṭha, na dāni, te tuṇhībhāvassa kālo. Yo kho, ambaṭṭha, tathāgatena yāvatatiyakaŋ sahadhammikaŋ pañhaŋ puṭṭho na byākaroti, etthevassa sattadhā muddhā phalissatī’ ti.

271. Tena kho pana samayena vajirapāṇī yakkho mahantaŋ ayokūṭaŋ ādāya ādittaŋ sampajjalitaŋ sajotibhūtaŋ ambaṭṭhassa māṇavassa upari vehāsaŋ ṭhito hoti– ‘sacāyaŋ ambaṭṭho māṇavo bhagavatā yāvatatiyakaŋ sahadhammikaŋ pañhaŋ puṭṭho na byākarissati, etthevassa sattadhā muddhaŋ phālessāmī’ ti. Taŋ kho pana vajirapāṇiŋ yakkhaŋ bhagavā ceva passati ambaṭṭho ca māṇavo.

272. Atha kho ambaṭṭho māṇavo bhīto saŋviggo lomahaṭṭhajāto bhagavantaŋyeva tāṇaŋ gavesī bhagavantaŋyeva leṇaŋ gavesī bhagavantaŋyeva saraṇaŋ gavesī– upanisīditvā bhagavantaŋ etadavoca– ‘kimetaŋ bhavaŋ gotamo āha? Punabhavaŋ gotamo bravitū’ ti .

‘Taŋ kiŋ maññasi, ambaṭṭha, kinti te sutaŋ brāhmaṇānaŋ vuddhānaŋ mahallakānaŋ ācariyapācariyānaŋ bhāsamānānaŋ kutopabhutikā kaṇhāyanā, ko ca kaṇhāyanānaŋ pubbapuriso’ ti? ‘Evameva me, bho gotama, sutaŋ yatheva bhavaŋ gotamo āha. Tatopabhutikā kaṇhāyanā; so ca kaṇhāyanānaŋ pubbapuriso’ ti.

Ambaṭṭhavaŋsakathā

273. Evaŋ (p. 1.090) vutte, te māṇavakā unnādino uccāsaddamahāsaddā ahesuŋ– ‘dujjāto kira, bho, ambaṭṭho māṇavo; akulaputto kira, bho, ambaṭṭho māṇavo; dāsiputto kira, bho, ambaṭṭho māṇavo sakyānaŋ. Ayyaputtā kira, bho, ambaṭṭhassa māṇavassa sakyā bhavanti. Dhammavādiŋyeva kira mayaŋ samaṇaŋ gotamaŋ apasādetabbaŋ amaññimhā’ ti.

274. Atha kho bhagavato etadahosi– ‘atibāḷhaŋ kho ime māṇavakā ambaṭṭhaŋ māṇavaŋ dāsiputtavādena nimmādenti, yaŋnūnāhaŋ parimoceyyan’ ti. Atha kho bhagavā te māṇavake etadavoca – ‘mā kho tumhe, māṇavakā, ambaṭṭhaŋ māṇavaŋ atibāḷhaŋ dāsiputtavādena nimmādetha. Uḷāro so kaṇho isi ahosi. So dakkhiṇajanapadaŋ gantvā brahmamante adhīyitvā rājānaŋ okkākaŋ upasankamitvā maddarūpiŋ dhītaraŋ yāci. Tassa rājā okkāko– “ko nevaŋ re ayaŋ mayhaŋ dāsiputto samāno maddarūpiŋ dhītaraŋ yācatī”’ ti, kupito anattamano khurappaŋ sannayhi . So taŋ khurappaŋ neva asakkhi muñcituŋ, no paṭisaŋharituŋ.

‘Atha kho, māṇavakā, amaccā pārisajjā kaṇhaŋ isiŋ upasankamitvā etadavocuŋ– “sotthi, bhaddante, hotu rañño; sotthi, bhaddante, hotu rañño” ti. “Sotthi bhavissati rañño, api ca rājā yadi adho khurappaŋ muñcissati, yāvatā rañño vijitaŋ, ettāvatā pathavī undriyissatī” ti. “Sotthi, bhaddante, hotu rañño, sotthi janapadassā” ti. “Sotthi bhavissati rañño, sotthi janapadassa, api ca rājā yadi uddhaŋ khurappaŋ muñcissati, yāvatā rañño vijitaŋ, ettāvatā satta vassāni devo na vassissatī” ti. “Sotthi, bhaddante, hotu rañño sotthi janapadassa devo ca vassatū” ti. “Sotthi bhavissati rañño sotthi janapadassa devo ca vassissati, api ca rājā jeṭṭhakumāre khurappaŋ patiṭṭhāpetu, sotthi kumāro pallomo bhavissatī” ti. Atha kho, māṇavakā, amaccā okkākassa ārocesuŋ – “okkāko jeṭṭhakumāre khurappaŋ patiṭṭhāpetu. Sotthi kumāro pallomo bhavissatī” ti. Atha kho rājā okkāko jeṭṭhakumāre khurappaŋ patiṭṭhapesi, sotthi kumāro pallomo (p. 1.091) samabhavi. Atha kho tassa rājā okkāko bhīto saŋviggo lomahaṭṭhajāto brahmadaṇḍena tajjito maddarūpiŋ dhītaraŋ adāsi. Mā kho tumhe, māṇavakā, ambaṭṭhaŋ māṇavaŋ atibāḷhaŋ dāsiputtavādena nimmādetha, uḷāro so kaṇho isi ahosī’ ti.

Khattiyaseṭṭhabhāvo

275. Atha kho bhagavā ambaṭṭhaŋ māṇavaŋ āmantesi– ‘taŋ kiŋ maññasi, ambaṭṭha, idha khattiyakumāro brāhmaṇakaññāya saddhiŋ saŋvāsaŋ kappeyya, tesaŋ saŋvāsamanvāya putto jāyetha. Yo so khattiyakumārena brāhmaṇakaññāya putto uppanno, api nu so labhetha brāhmaṇesu āsanaŋ vā udakaŋ vā’ ti? ‘Labhetha, bho gotama’. ‘Apinu naŋ brāhmaṇā bhojeyyuŋ saddhe vā thālipāke vā yaññe vā pāhune vā’ ti? ‘Bhojeyyuŋ, bho gotama’. ‘Apinu naŋ brāhmaṇā mante vāceyyuŋ vā no vā’ ti? ‘Vāceyyuŋ, bho gotama’. ‘Apinussa itthīsu āvaṭaŋ vā assa anāvaṭaŋ vā’ ti? ‘Anāvaṭaŋ hissa, bho gotama’. ‘Apinu naŋ khattiyā khattiyābhisekena abhisiñceyyun’ ti? ‘No hidaŋ, bho gotama’. ‘Taŋ kissa hetu’? ‘Mātito hi, bho gotama, anupapanno’ ti.

‘Taŋ kiŋ maññasi, ambaṭṭha, idha brāhmaṇakumāro khattiyakaññāya saddhiŋ saŋvāsaŋ kappeyya, tesaŋ saŋvāsamanvāya putto jāyetha. Yo so brāhmaṇakumārena khattiyakaññāya putto uppanno, apinu so labhetha brāhmaṇesu āsanaŋ vā udakaŋ vā’ ti? ‘Labhetha, bho gotama’. ‘Apinu naŋ brāhmaṇā bhojeyyuŋ saddhe vā thālipāke vā yaññe vā pāhune vā’ ti? ‘Bhojeyyuŋ, bho gotama’. ‘Apinu naŋ brāhmaṇā mante vāceyyuŋ vā no vā’ ti? ‘Vāceyyuŋ, bho gotama’. ‘Apinussa itthīsu āvaṭaŋ vā assa anāvaṭaŋ vā’ ti? ‘Anāvaṭaŋ hissa, bho gotama’. ‘Apinu naŋ khattiyā khattiyābhisekena abhisiñceyyun’ ti? ‘No hidaŋ, bho gotama’. ‘Taŋ kissa hetu’? ‘Pitito hi, bho gotama, anupapanno’ ti.

276. ‘Iti kho, ambaṭṭha, itthiyā vā itthiŋ karitvā purisena vā purisaŋ karitvā khattiyāva seṭṭhā, hīnā brāhmaṇā. Taŋ kiŋ maññasi, ambaṭṭha, idha brāhmaṇā brāhmaṇaŋ kismiñcideva pakaraṇe khuramuṇḍaŋ karitvā bhassapuṭena (p. 1.092) vadhitvā raṭṭhā vā nagarā vā pabbājeyyuŋ. Apinu so labhetha brāhmaṇesu āsanaŋ vā udakaŋ vā’ ti? ‘No hidaŋ, bho gotama’ ‘Apinu naŋ brāhmaṇā bhojeyyuŋ saddhe vā thālipāke vā yaññe vā pāhune vā’ ti? ‘No hidaŋ, bho gotama’. ‘Apinu naŋ brāhmaṇā mante vāceyyuŋ vā no vā’ ti? ‘No hidaŋ, bho gotama’. ‘Apinussa itthīsu āvaṭaŋ vā assa anāvaṭaŋ vā’ ti? ‘Āvaṭaŋ hissa, bho gotama’.

‘Taŋ kiŋ maññasi, ambaṭṭha, idha khattiyā khattiyaŋ kismiñcideva pakaraṇe khuramuṇḍaŋ karitvā bhassapuṭena vadhitvā raṭṭhā vā nagarā vā pabbājeyyuŋ. Apinu so labhetha brāhmaṇesu āsanaŋ vā udakaŋ vā’ ti? ‘Labhetha, bho gotama’. ‘Apinu naŋ brāhmaṇā bhojeyyuŋ saddhe vā thālipāke vā yaññe vā pāhune vā’ ti? ‘Bhojeyyuŋ, bho gotama’. ‘Apinu naŋ brāhmaṇā mante vāceyyuŋ vā no vā’ ti? ‘Vāceyyuŋ, bho gotama’. ‘Apinussa itthīsu āvaṭaŋ vā assa anāvaṭaŋ vā’ ti? ‘Anāvaṭaŋ hissa, bho gotama’.

277. ‘Ettāvatā kho, ambaṭṭha, khattiyo paramanihīnataŋ patto hoti, yadeva naŋ khattiyā khuramuṇḍaŋ karitvā bhassapuṭena vadhitvā raṭṭhā vā nagarā vā pabbājenti. Iti kho, ambaṭṭha, yadā khattiyo paramanihīnataŋ patto hoti, tadāpi khattiyāva seṭṭhā, hīnā brāhmaṇā. Brahmunā pesā, ambaṭṭha, sanankumārena gāthā bhāsitā–


“Khattiyo seṭṭho janetasmiŋ,


Ye gottapaṭisārino.


Vijjācaraṇasampanno,


So seṭṭho devamānuse” ti.

‘Sā kho panesā, ambaṭṭha, brahmunā sanankumārena gāthā sugītā no duggītā, subhāsitā no dubbhāsitā, atthasaŋhitā no anatthasaŋhitā, anumatā mayā. Ahampi hi, ambaṭṭha, evaŋ vadāmi–


“Khattiyo (p. 1.093) seṭṭho janetasmiŋ,


Ye gottapaṭisārino.


Vijjācaraṇasampanno,


So seṭṭho devamānuse” ti.

Bhāṇavāro paṭhamo.

Vijjācaraṇakathā

278. ‘Katamaŋ pana taŋ, bho gotama, caraṇaŋ, katamā ca pana sā vijjā’ ti? ‘Na kho, ambaṭṭha, anuttarāya vijjācaraṇasampadāya jātivādo vā vuccati, gottavādo vā vuccati, mānavādo vā vuccati– “arahasi vā maŋ tvaŋ, na vā maŋ tvaŋ arahasī” ti. Yattha kho, ambaṭṭha, āvāho vā hoti, vivāho vā hoti, āvāhavivāho vā hoti, etthetaŋ vuccati jātivādo vā itipi gottavādo vā itipi mānavādo vā itipi– “arahasi vā maŋ tvaŋ, na vā maŋ tvaŋ arahasī” ti. Ye hi keci ambaṭṭha jātivādavinibaddhā vā gottavādavinibaddhā vā mānavādavinibaddhā vā āvāhavivāhavinibaddhā vā, ārakā te anuttarāya vijjācaraṇasampadāya. Pahāya kho, ambaṭṭha, jātivādavinibaddhañca gottavādavinibaddhañca mānavādavinibaddhañca āvāhavivāhavinibaddhañca anuttarāya vijjācaraṇasampadāya sacchikiriyā hotī’ ti.

279. ‘Katamaŋ pana taŋ, bho gotama, caraṇaŋ, katamā ca sā vijjā’ ti? ‘Idha, ambaṭṭha, tathāgato loke uppajjati arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ pakāseti. Taŋ dhammaŋ suṇāti gahapati vā gahapatiputto vā aññatarasmiŋ vā kule paccājāto. So taŋ dhammaŋ sutvā tathāgate (p. 1.094) saddhaŋ paṭilabhati. So tena saddhāpaṭilābhena samannāgato iti paṭisañcikkhati …pe… (yathā 191ādayo anucchedā, evaŋ vitthāretabbaŋ).…

‘So vivicceva kāmehi, vivicca akusalehi dhammehi, savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati …pe… idampissa hoti caraṇasmiŋ.

‘Puna caparaŋ, ambaṭṭha, bhikkhu vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati …pe… idampissa hoti caraṇasmiŋ.

‘Puna caparaŋ, ambaṭṭha, bhikkhu pītiyā ca virāgā upekkhako ca viharati sato ca sampajāno, sukhañca kāyena paṭisaŋvedeti, yaŋ taŋ ariyā ācikkhanti– ‘upekkhako satimā sukhavihārī” ti, tatiyaŋ jhānaŋ upasampajja viharati …pe… idampissa hoti caraṇasmiŋ.

‘Puna caparaŋ, ambaṭṭha, bhikkhu sukhassa ca pahānā dukkhassa ca pahānā, pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati …pe… idampissa hoti caraṇasmiŋ. Idaŋ kho taŋ, ambaṭṭha, caraṇaŋ.

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte ñāṇadassanāya cittaŋ abhinīharati abhininnāmeti …pe… idampissa hoti vijjāya …pe… nāparaŋ itthattāyāti pajānāti, idampissa hoti vijjāya. Ayaŋ kho sā, ambaṭṭha, vijjā.

‘Ayaŋ vuccati, ambaṭṭha, bhikkhu “vijjāsampanno” itipi, “caraṇasampanno” itipi, “vijjācaraṇasampanno” itipi. Imāya ca ambaṭṭha vijjāsampadāya caraṇasampadāya ca aññā vijjāsampadā ca caraṇasampadā ca uttaritarā vā paṇītatarā vā natthi.

Catu-apāyamukhaŋ

280. ‘Imāya kho, ambaṭṭha, anuttarāya vijjācaraṇasampadāya cattāri apāyamukhāni bhavanti. Katamāni cattāri? Idha, ambaṭṭha, ekacco samaṇo vā brāhmaṇo vā imaññeva anuttaraŋ vijjācaraṇasampadaŋ anabhisambhuṇamāno khārividhamādāya (p. 1.095) araññāyatanaŋ ajjhogāhati– “pavattaphalabhojano bhavissāmī” ti. So aññadatthu vijjācaraṇasampannasseva paricārako sampajjati. Imāya kho, ambaṭṭha, anuttarāya vijjācaraṇasampadāya idaŋ paṭhamaŋ apāyamukhaŋ bhavati.

‘Puna caparaŋ, ambaṭṭha, idhekacco samaṇo vā brāhmaṇo vā imañceva anuttaraŋ vijjācaraṇasampadaŋ anabhisambhuṇamāno pavattaphalabhojanatañca anabhisambhuṇamāno kudālapiṭakaŋ ādāya araññavanaŋ ajjhogāhati– “kandamūlaphalabhojano bhavissāmī” ti. So aññadatthu vijjācaraṇasampannasseva paricārako sampajjati. Imāya kho, ambaṭṭha, anuttarāya vijjācaraṇasampadāya idaŋ dutiyaŋ apāyamukhaŋ bhavati.

‘Puna caparaŋ, ambaṭṭha, idhekacco samaṇo vā brāhmaṇo vā imañceva anuttaraŋ vijjācaraṇasampadaŋ anabhisambhuṇamāno pavattaphalabhojanatañca anabhisambhuṇamāno kandamūlaphalabhojanatañca anabhisambhuṇamāno gāmasāmantaŋ vā nigamasāmantaŋ vā agyāgāraŋ karitvā aggiŋ paricaranto acchati. So aññadatthu vijjācaraṇasampannasseva paricārako sampajjati. Imāya kho, ambaṭṭha, anuttarāya vijjācaraṇasampadāya idaŋ tatiyaŋ apāyamukhaŋ bhavati.

‘Puna caparaŋ, ambaṭṭha, idhekacco samaṇo vā brāhmaṇo vā imaŋ ceva anuttaraŋ vijjācaraṇasampadaŋ anabhisambhuṇamāno pavattaphalabhojanatañca anabhisambhuṇamāno kandamūlaphalabhojanatañca anabhisambhuṇamāno aggipāricariyañca anabhisambhuṇamāno cātumahāpathe catudvāraŋ agāraŋ karitvā acchati– “yo imāhi catūhi disāhi āgamissati samaṇo vā brāhmaṇo vā, tamahaŋ yathāsatti yathābalaŋ paṭipūjessāmī” ti. So aññadatthu vijjācaraṇasampannasseva paricārako sampajjati. Imāya kho, ambaṭṭha, anuttarāya vijjācaraṇasampadāya idaŋ catutthaŋ apāyamukhaŋ bhavati. Imāya kho, ambaṭṭha, anuttarāya vijjācaraṇasampadāya imāni cattāri apāyamukhāni bhavanti.

281. ‘Taŋ kiŋ maññasi, ambaṭṭha, apinu tvaŋ imāya anuttarāya vijjācaraṇasampadāya sandissasi sācariyako’ ti? ‘No hidaŋ, bho gotama’. “Kocāhaŋ, bho (p. 1.096) gotama, sācariyako, kā ca anuttarā vijjācaraṇasampadā? Ārakāhaŋ, bho gotama, anuttarāya vijjācaraṇasampadāya sācariyako’ ti.

‘Taŋ kiŋ maññasi, ambaṭṭha, apinu tvaŋ imañceva anuttaraŋ vijjācaraṇasampadaŋ anabhisambhuṇamāno khārividhamādāya araññavanamajjhogāhasi sācariyako– “pavattaphalabhojano bhavissāmī”’ ti? ‘No hidaŋ, bho gotama’.

‘Taŋ kiŋ maññasi, ambaṭṭha, apinu tvaŋ imañceva anuttaraŋ vijjācaraṇasampadaŋ anabhisambhuṇamāno pavattaphalabhojanatañca anabhisambhuṇamāno kudālapiṭakaŋ ādāya araññavanamajjhogāhasi sācariyako– “kandamūlaphalabhojano bhavissāmī”’ ti? ‘No hidaŋ, bho gotama’.

‘Taŋ kiŋ maññasi, ambaṭṭha, apinu tvaŋ imañceva anuttaraŋ vijjācaraṇasampadaŋ anabhisambhuṇamāno pavattaphalabhojanatañca anabhisambhuṇamāno kandamūlaphalabhojanatañca anabhisambhuṇamāno gāmasāmantaŋ vā nigamasāmantaŋ vā agyāgāraŋ karitvā aggiŋ paricaranto acchasi sācariyako’ ti? ‘No hidaŋ, bho gotama’.

‘Taŋ kiŋ maññasi, ambaṭṭha, apinu tvaŋ imañceva anuttaraŋ vijjācaraṇasampadaŋ anabhisambhuṇamāno pavattaphalabhojanatañca anabhisambhuṇamāno kandamūlaphalabhojanatañca anabhisambhuṇamāno aggipāricariyañca anabhisambhuṇamāno cātumahāpathe catudvāraŋ agāraŋ karitvā acchasi sācariyako– “yo imāhi catūhi disāhi āgamissati samaṇo vā brāhmaṇo vā, taŋ mayaŋ yathāsatti yathābalaŋ paṭipūjessāmā”’ ti? ‘No hidaŋ, bho gotama’.

282. ‘Iti kho, ambaṭṭha, imāya ceva tvaŋ anuttarāya vijjācaraṇasampadāya parihīno sācariyako. Ye cime anuttarāya vijjācaraṇasampadāya cattāri apāyamukhāni bhavanti tato ca tvaŋ parihīno sācariyako. Bhāsitā kho pana te esā, ambaṭṭha, ācariyena brāhmaṇena pokkharasātinā vācā– “ke ca muṇḍakā samaṇakā ibbhā kaṇhā bandhupādāpaccā, kā ca tevijjānaŋ brāhmaṇānaŋ sākacchā” ti attanā āpāyikopi aparipūramāno. Passa, ambaṭṭha, yāva aparaddhañca te idaŋ ācariyassa brāhmaṇassa pokkharasātissa.

Pubbaka-isibhāvānuyogo

283. ‘Brāhmaṇo (p. 1.097) kho pana, ambaṭṭha, pokkharasāti rañño pasenadissa kosalassa dattikaŋ bhuñjati. Tassa rājā pasenadi kosalo sammukhībhāvampi na dadāti. Yadāpi tena manteti, tirodussantena manteti. Yassa kho pana, ambaṭṭha, dhammikaŋ payātaŋ bhikkhaŋ paṭiggaṇheyya, kathaŋ tassa rājā pasenadi kosalo sammukhībhāvampi na dadeyya. Passa, ambaṭṭha, yāva aparaddhañca te idaŋ ācariyassa brāhmaṇassa pokkharasātissa.

284. ‘Taŋ kiŋ maññasi, ambaṭṭha, idha rājā pasenadi kosalo hatthigīvāya vā nisinno assapiṭṭhe vā nisinno rathūpatthare vā ṭhito uggehi vā rājaññehi vā kiñcideva mantanaŋ manteyya. So tamhā padesā apakkamma ekamantaŋ tiṭṭheyya. Atha āgaccheyya suddo vā suddadāso vā, tasmiŋ padese ṭhito tadeva mantanaŋ manteyya– “evampi rājā pasenadi kosalo āha, evampi rājā pasenadi kosalo āhā” ti. Apinu so rājabhaṇitaŋ vā bhaṇati rājamantanaŋ vā manteti? Ettāvatā so assa rājā vā rājamatto vā’ ti? ‘No hidaŋ, bho gotama’.

285. ‘Evameva kho tvaŋ, ambaṭṭha, ye te ahesuŋ brāhmaṇānaŋ pubbakā isayo mantānaŋ kattāro mantānaŋ pavattāro, yesamidaŋ etarahi brāhmaṇā porāṇaŋ mantapadaŋ gītaŋ pavuttaŋ samihitaŋ, tadanugāyanti tadanubhāsanti bhāsitamanubhāsanti vācitamanuvācenti, seyyathidaŋ– aṭṭhako vāmako vāmadevo vessāmitto yamataggi angīraso bhāradvājo vāseṭṭho kassapo bhagu– “tyāhaŋ mante adhiyāmi sācariyako” ti, tāvatā tvaŋ bhavissasi isi vā isitthāya vā paṭipannoti netaŋ ṭhānaŋ vijjati.

286. ‘Taŋ kiŋ maññasi, ambaṭṭha, kinti te sutaŋ brāhmaṇānaŋ vuddhānaŋ mahallakānaŋ ācariyapācariyānaŋ bhāsamānānaŋ– ye te ahesuŋ brāhmaṇānaŋ pubbakā isayo mantānaŋ kattāro mantānaŋ pavattāro, yesamidaŋ (p. 1.098) etarahi brāhmaṇā porāṇaŋ mantapadaŋ gītaŋ pavuttaŋ samihitaŋ, tadanugāyanti tadanubhāsanti bhāsitamanubhāsanti vācitamanuvācenti, seyyathidaŋ– aṭṭhako vāmako vāmadevo vessāmitto yamataggi angīraso bhāradvājo vāseṭṭho kassapo bhagu, evaŋ su te sunhātā suvilittā kappitakesamassū āmukkamaṇikuṇḍalābharaṇā odātavatthavasanā pañcahi kāmaguṇehi samappitā samangībhūtā paricārenti, seyyathāpi tvaŋ etarahi sācariyako’ ti? ‘No hidaŋ, bho gotama’.

‘ …Pe… evaŋ su te sālīnaŋ odanaŋ sucimaŋsūpasecanaŋ vicitakāḷakaŋ anekasūpaŋ anekabyañjanaŋ paribhuñjanti, seyyathāpi tvaŋ etarahi sācariyako’ ti ‘No hidaŋ, bho gotama’.

‘ …Pe… evaŋ su te veṭhakanatapassāhi nārīhi paricārenti, seyyathāpi tvaŋ etarahi sācariyako’ ti? ‘No hidaŋ, bho gotama’.

‘ …Pe… evaŋ su te kuttavālehi vaḷavārathehi dīghāhi patodalaṭṭhīhi vāhane vitudentā vipariyāyanti, seyyathāpi tvaŋ etarahi sācariyako’ ti? ‘No hidaŋ, bho gotama’.

‘ …Pe… evaŋ su te ukkiṇṇaparikhāsu okkhittapalighāsu nagarūpakārikāsu dīghāsivudhehi purisehi rakkhāpenti, seyyathāpi tvaŋ etarahi sācariyako’ ti? ‘No hidaŋ, bho gotama’.

‘Iti kho, ambaṭṭha, neva tvaŋ isi na isitthāya paṭipanno sācariyako. Yassa kho pana, ambaṭṭha, mayi kankhā vā vimati vā so maŋ pañhena, ahaŋ veyyākaraṇena sodhissāmī’ ti.

Dvelakkhaṇādassanaŋ

287. Atha kho bhagavā vihārā nikkhamma cankamaŋ abbhuṭṭhāsi. Ambaṭṭhopi māṇavo vihārā nikkhamma cankamaŋ abbhuṭṭhāsi. Atha kho ambaṭṭho māṇavo bhagavantaŋ cankamantaŋ anucankamamāno bhagavato kāye dvattiŋsamahāpurisalakkhaṇāni samannesi. Addasā kho ambaṭṭho māṇavo bhagavato kāye (p. 1.099) dvattiŋsamahāpurisalakkhaṇāni yebhuyyena ṭhapetvā dve Dvīsu mahāpurisalakkhaṇesu kankhati vicikicchati nādhimuccati na sampasīdati– kosohite ca vatthaguyhe pahūtajivhatāya ca.

288. Atha kho bhagavato etadahosi– ‘passati kho me ayaŋ ambaṭṭho māṇavo dvattiŋsamahāpurisalakkhaṇāni yebhuyyena ṭhapetvā dve. Dvīsu mahāpurisalakkhaṇesu kankhati vicikicchati nādhimuccati na sampasīdati– kosohite ca vatthaguyhe pahūtajivhatāya cā’ ti. Atha kho bhagavā tathārūpaŋ iddhābhisankhāraŋ abhisankhāsi yathā addasa ambaṭṭho māṇavo bhagavato kosohitaŋ vatthaguyhaŋ. Atha kho bhagavā jivhaŋ ninnāmetvā ubhopi kaṇṇasotāni anumasi paṭimasi, ubhopi nāsikasotāni anumasi paṭimasi, kevalampi nalāṭamaṇḍalaŋ jivhāya chādesi. Atha kho ambaṭṭhassa māṇavassa etadahosi– ‘samannāgato kho samaṇo gotamo dvattiŋsamahāpurisalakkhaṇehi paripuṇṇehi, no aparipuṇṇehī’ ti. Bhagavantaŋ etadavoca– ‘handa ca dāni mayaŋ, bho gotama, gacchāma, bahukiccā mayaŋ bahukaraṇīyā’ ti ‘Yassadāni tvaŋ, ambaṭṭha, kālaŋ maññasī’ ti. Atha kho ambaṭṭho māṇavo vaḷavārathamāruyha pakkāmi.

289. Tena kho pana samayena brāhmaṇo pokkharasāti ukkaṭṭhāya nikkhamitvā mahatā brāhmaṇagaṇena saddhiŋ sake ārāme nisinno hoti ambaṭṭhaŋyeva māṇavaŋ paṭimānento. Atha kho ambaṭṭho māṇavo yena sako ārāmo tena pāyāsi. Yāvatikā yānassa bhūmi, yānena gantvā yānā paccorohitvā pattikova yena brāhmaṇo pokkharasāti tenupasankami; upasankamitvā brāhmaṇaŋ pokkharasātiŋ abhivādetvā ekamantaŋ nisīdi.

290. Ekamantaŋ nisinnaŋ kho ambaṭṭhaŋ māṇavaŋ brāhmaṇo pokkharasāti etadavoca– ‘kacci, tāta ambaṭṭha, addasa taŋ bhavantaŋ gotaman’ ti? ‘Addasāma kho mayaŋ, bho, taŋ bhavantaŋ gotaman’ ti. ‘Kacci, tāta ambaṭṭha, taŋ bhavantaŋ gotamaŋ tathā santaŋyeva saddo abbhuggato no aññathā; kacci pana so bhavaŋ gotamo tādiso no aññādiso’ ti (p. 1.100) ‘Tathā santaŋyeva, bho, taŋ bhavantaŋ gotamaŋ saddo abbhuggato no aññathā, tādisova so bhavaŋ gotamo no aññādiso. Samannāgato ca so bhavaŋ gotamo dvattiŋsamahāpurisalakkhaṇehi paripuṇṇehi no aparipuṇṇehī’ ti. ‘Ahu pana te, tāta ambaṭṭha, samaṇena gotamena saddhiŋ kocideva kathāsallāpo’ ti? ‘Ahu kho me, bho, samaṇena gotamena saddhiŋ kocideva kathāsallāpo’ ti. ‘Yathā kathaŋ pana te, tāta ambaṭṭha, ahu samaṇena gotamena saddhiŋ kocideva kathāsallāpo’ ti? Atha kho ambaṭṭho māṇavo yāvatako ahosi bhagavatā saddhiŋ kathāsallāpo, taŋ sabbaŋ brāhmaṇassa pokkharasātissa ārocesi.

291. Evaŋ vutte, brāhmaṇo pokkharasāti ambaṭṭhaŋ māṇavaŋ etadavoca– ‘aho vata re amhākaŋ paṇḍitaka, aho vata re amhākaŋ bahussutaka, aho vata re amhākaŋ tevijjaka, evarūpena kira, bho, puriso atthacarakena kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjeyya. Yadeva kho tvaŋ, ambaṭṭha, taŋ bhavantaŋ gotamaŋ evaŋ āsajja āsajja avacāsi, atha kho so bhavaŋ gotamo amhepi evaŋ upaneyya upaneyya avaca. Aho vata re amhākaŋ paṇḍitaka, aho vata re amhākaŋ bahussutaka, aho vata re amhākaŋ tevijjaka, evarūpena kira, bho, puriso atthacarakena kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapajjeyyā’ ti, kupito anattamano ambaṭṭhaŋ māṇavaŋ padasāyeva pavattesi. Icchati ca tāvadeva bhagavantaŋ dassanāya upasankamituŋ.

Pokkharasātibuddhupasankamanaŋ

292. Atha kho te brāhmaṇā brāhmaṇaŋ pokkharasātiŋ etadavocuŋ– ‘ativikālo kho, bho, ajja samaṇaŋ gotamaŋ dassanāya upasankamituŋ. Svedāni bhavaŋ pokkharasāti samaṇaŋ gotamaŋ dassanāya upasankamissatī’ ti. Atha kho brāhmaṇo pokkharasāti sake nivesane paṇītaŋ khādanīyaŋ bhojanīyaŋ paṭiyādāpetvā yāne āropetvā ukkāsu dhāriyamānāsu (p. 1.101) ukkaṭṭhāya niyyāsi, yena icchānangalavanasaṇḍo tena pāyāsi. Yāvatikā yānassa bhūmi yānena gantvā, yānā paccorohitvā pattikova yena bhagavā tenupasankami. Upasankamitvā bhagavatā saddhiŋ sammodi, sammodanīyaŋ kathaŋ sāraṇīyaŋ vītisāretvā ekamantaŋ nisīdi.

293. Ekamantaŋ nisinno kho brāhmaṇo pokkharasāti bhagavantaŋ etadavoca– ‘āgamā nu kho idha, bho gotama, amhākaŋ antevāsī ambaṭṭho māṇavo’ ti? ‘Āgamā kho te, brāhmaṇa, antevāsī ambaṭṭho māṇavo’ ti. ‘Ahu pana te, bho gotama, ambaṭṭhena māṇavena saddhiŋ kocideva kathāsallāpo’ ti? ‘Ahu kho me, brāhmaṇa, ambaṭṭhena māṇavena saddhiŋ kocideva kathāsallāpo’ ti. ‘Yathākathaŋ pana te, bho gotama, ahu ambaṭṭhena māṇavena saddhiŋ kocideva kathāsallāpo’ ti? Atha kho bhagavā yāvatako ahosi ambaṭṭhena māṇavena saddhiŋ kathāsallāpo, taŋ sabbaŋ brāhmaṇassa pokkharasātissa ārocesi. Evaŋ vutte, brāhmaṇo pokkharasāti bhagavantaŋ etadavoca– ‘bālo, bho gotama, ambaṭṭho māṇavo, khamatu bhavaŋ gotamo ambaṭṭhassa māṇavassā’ ti. ‘Sukhī hotu, brāhmaṇa, ambaṭṭho māṇavo’ ti.

294. Atha kho brāhmaṇo pokkharasāti bhagavato kāye dvattiŋsamahāpurisalakkhaṇāni samannesi. Addasā kho brāhmaṇo pokkharasāti bhagavato kāye dvattiŋsamahāpurisalakkhaṇāni yebhuyyena ṭhapetvā dve. Dvīsu mahāpurisalakkhaṇesu kankhati vicikicchati nādhimuccati na sampasīdati– kosohite ca vatthaguyhe pahūtajivhatāya ca.

295. Atha kho bhagavato etadahosi– ‘passati kho me ayaŋ brāhmaṇo pokkharasāti dvattiŋsamahāpurisalakkhaṇāni yebhuyyena ṭhapetvā dve. Dvīsu mahāpurisalakkhaṇesu kankhati vicikicchati nādhimuccati na sampasīdati– kosohite ca vatthaguyhe, pahūtajivhatāya cā’ ti. Atha kho bhagavā tathārūpaŋ iddhābhisankhāraŋ abhisankhāsi yathā addasa brāhmaṇo pokkharasāti bhagavato kosohitaŋ vatthaguyhaŋ. Atha kho (p. 1.102) bhagavā jivhaŋ ninnāmetvā ubhopi kaṇṇasotāni anumasi paṭimasi, ubhopi nāsikasotāni anumasi paṭimasi, kevalampi nalāṭamaṇḍalaŋ jivhāya chādesi.

296. Atha kho brāhmaṇassa pokkharasātissa etadahosi ‘samannāgato kho samaṇo gotamo dvattiŋsamahāpurisalakkhaṇehi paripuṇṇehi no aparipuṇṇehī’ ti. Bhagavantaŋ etadavoca– ‘adhivāsetu me bhavaŋ gotamo ajjatanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena.

297. Atha kho brāhmaṇo pokkharasāti bhagavato adhivāsanaŋ viditvā bhagavato kālaŋ ārocesi– ‘kālo, bho gotama, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya saddhiŋ bhikkhusanghena yena brāhmaṇassa pokkharasātissa nivesanaŋ tenupasankami; upasankamitvā paññatte āsane nisīdi. Atha kho brāhmaṇo pokkharasāti bhagavantaŋ paṇītena khādanīyena bhojanīyena sahatthā santappesi sampavāresi, māṇavakāpi bhikkhusanghaŋ. Atha kho brāhmaṇo pokkharasāti bhagavantaŋ bhuttāviŋ onītapattapāṇiŋ aññataraŋ nīcaŋ āsanaŋ gahetvā ekamantaŋ nisīdi.

298. Ekamantaŋ nisinnassa kho brāhmaṇassa pokkharasātissa bhagavā anupubbiŋ kathaŋ kathesi, seyyathidaŋ– dānakathaŋ sīlakathaŋ saggakathaŋ; kāmānaŋ ādīnavaŋ okāraŋ sankilesaŋ, nekkhamme ānisaŋsaŋ pakāsesi. Yadā bhagavā aññāsi brāhmaṇaŋ pokkharasātiŋ kallacittaŋ muducittaŋ vinīvaraṇacittaŋ udaggacittaŋ pasannacittaŋ, atha yā buddhānaŋ sāmukkaŋsikā dhammadesanā, taŋ pakāsesi – dukkhaŋ samudayaŋ nirodhaŋ maggaŋ. Seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaṇheyya; evameva brāhmaṇassa pokkharasātissa tasmiññeva āsane virajaŋ vītamalaŋ dhammacakkhuŋ udapādi– ‘yaŋ kiñci samudayadhammaŋ, sabbaŋ taŋ nirodhadhamman’ ti.

Pokkharasāti-upāsakattapaṭivedanā

299. Atha kho brāhmaṇo pokkharasāti diṭṭhadhammo pattadhammo viditadhammo pariyogāḷhadhammo tiṇṇavicikiccho vigatakathankatho vesārajjappatto (p. 1.103) aparappaccayo satthusāsane bhagavantaŋ etadavoca– ‘abhikkantaŋ, bho gotama, abhikkantaŋ, bho gotama. Seyyathāpi, bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya andhakāre vā telapajjotaŋ dhāreyya, “cakkhumanto rūpāni dakkhantī” ti; evamevaŋ bhotā gotamena anekapariyāyena dhammo pakāsito. Esāhaŋ, bho gotama, saputto sabhariyo sapariso sāmacco bhavantaŋ gotamaŋ saraṇaŋ gacchāmi dhammañca bhikkhusanghañca. Upāsakaŋ maŋ bhavaŋ gotamo dhāretu ajjatagge pāṇupetaŋ saraṇaŋ gataŋ. Yathā ca bhavaŋ gotamo ukkaṭṭhāya aññāni upāsakakulāni upasankamati, evameva bhavaŋ gotamo pokkharasātikulaŋ upasankamatu. Tattha ye te māṇavakā vā māṇavikā vā bhavantaŋ gotamaŋ abhivādessanti vā paccuṭṭhissanti vā āsanaŋ vā udakaŋ vā dassanti cittaŋ vā pasādessanti, tesaŋ taŋ bhavissati dīgharattaŋ hitāya sukhāyā’ ti. ‘Kalyāṇaŋ vuccati, brāhmaṇā’ ti.

Ambaṭṭhasuttaŋ niṭṭhitaŋ tatiyaŋ.

4. Soṇadaṇḍasuttaŋ
Campeyyakabrāhmaṇagahapatikā

300. Evaŋ (p. 1.104) me sutaŋ – ekaŋ samayaŋ bhagavā angesu cārikaŋ caramāno mahatā bhikkhusanghena saddhiŋ pañcamattehi bhikkhusatehi yena campā tadavasari. Tatra sudaŋ bhagavā campāyaŋ viharati gaggarāya pokkharaṇiyā tīre. Tena kho pana samayena soṇadaṇḍo brāhmaṇo campaŋ ajjhāvasati sattussadaŋ satiṇakaṭṭhodakaŋ sadhaññaŋ rājabhoggaŋ raññā māgadhena seniyena bimbisārena dinnaŋ rājadāyaŋ brahmadeyyaŋ.

301. Assosuŋ kho campeyyakā brāhmaṇagahapatikā– ‘samaṇo khalu bho gotamo sakyaputto sakyakulā pabbajito angesu cārikaŋ caramāno mahatā bhikkhusanghena saddhiŋ pañcamattehi bhikkhusatehi campaŋ anuppatto campāyaŋ viharati gaggarāya pokkharaṇiyā tīre. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ pakāseti. Sādhu kho pana tathārūpānaŋ arahataŋ dassanaŋ hotī’ ti. Atha kho campeyyakā brāhmaṇagahapatikā campāya nikkhamitvā sanghasanghī gaṇībhūtā yena gaggarā pokkharaṇī tenupasankamanti.

302. Tena kho pana samayena soṇadaṇḍo brāhmaṇo uparipāsāde divāseyyaŋ upagato hoti. Addasā kho soṇadaṇḍo brāhmaṇo campeyyake brāhmaṇagahapatike campāya nikkhamitvā sanghasanghī gaṇībhūte yena gaggarā pokkharaṇī tenupasankamante. Disvā khattaŋ āmantesi– ‘kiŋ nu kho, bho khatte, campeyyakā brāhmaṇagahapatikā campāya (p. 1.105) nikkhamitvā sanghasanghī gaṇībhūtā yena gaggarā pokkharaṇī tenupasankamantī’ ti? ‘Atthi kho, bho, samaṇo gotamo sakyaputto sakyakulā pabbajito angesu cārikaŋ caramāno mahatā bhikkhusanghena saddhiŋ pañcamattehi bhikkhusatehi campaŋ anuppatto campāyaŋ viharati gaggarāya pokkharaṇiyā tīre. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti. Tamete bhavantaŋ gotamaŋ dassanāya upasankamantī’ ti. ‘Tena hi, bho khatte, yena campeyyakā brāhmaṇagahapatikā tenupasankama, upasankamitvā campeyyake brāhmaṇagahapatike evaŋ vadehi– “soṇadaṇḍo, bho, brāhmaṇo evamāha– āgamentu kira bhavanto, soṇadaṇḍopi brāhmaṇo samaṇaŋ gotamaŋ dassanāya upasankamissatī”’ ti. ‘Evaŋ, bho’ ti kho so khattā soṇadaṇḍassa brāhmaṇassa paṭissutvā yena campeyyakā brāhmaṇagahapatikā tenupasankami; upasankamitvā campeyyake brāhmaṇagahapatike etadavoca– ‘soṇadaṇḍo bho brāhmaṇo evamāha– “āgamentu kira bhavanto, soṇadaṇḍopi brāhmaṇo samaṇaŋ gotamaŋ dassanāya upasankamissatī”’ ti.

Soṇadaṇḍaguṇakathā

303. Tena kho pana samayena nānāverajjakānaŋ brāhmaṇānaŋ pañcamattāni brāhmaṇasatāni campāyaŋ paṭivasanti kenacideva karaṇīyena. Assosuŋ kho te brāhmaṇā– ‘soṇadaṇḍo kira brāhmaṇo samaṇaŋ gotamaŋ dassanāya upasankamissatī’ ti. Atha kho te brāhmaṇā yena soṇadaṇḍo brāhmaṇo tenupasankamiŋsu; upasankamitvā soṇadaṇḍaŋ brāhmaṇaŋ etadavocuŋ– ‘saccaŋ kira bhavaŋ soṇadaṇḍo samaṇaŋ gotamaŋ dassanāya upasankamissatī’ ti? ‘Evaŋ kho me, bho, hoti – “ahampi samaṇaŋ gotamaŋ dassanāya upasankamissāmī”’ ti.

‘Mā bhavaŋ soṇadaṇḍo samaṇaŋ gotamaŋ dassanāya upasankami. Na arahati bhavaŋ soṇadaṇḍo samaṇaŋ gotamaŋ dassanāya upasankamituŋ. Sace bhavaŋ soṇadaṇḍo samaṇaŋ gotamaŋ dassanāya upasankamissati, bhoto (p. 1.106) soṇadaṇḍassa yaso hāyissati, samaṇassa gotamassa yaso abhivaḍḍhissati. Yampi bhoto soṇadaṇḍassa yaso hāyissati, samaṇassa gotamassa yaso abhivaḍḍhissati imināpangena na arahati bhavaŋ soṇadaṇḍo samaṇaŋ gotamaŋ dassanāya upasankamituŋ; samaṇotveva gotamo arahati bhavantaŋ soṇadaṇḍaŋ dassanāya upasankamituŋ.

‘Bhavañhi soṇadaṇḍo ubhato sujāto mātito ca pitito ca, saŋsuddhagahaṇiko yāva sattamā pitāmahayugā akkhitto anupakkuṭṭho jātivādena. Yampi bhavaŋ soṇadaṇḍo ubhato sujāto mātito ca pitito ca, saŋsuddhagahaṇiko yāva sattamā pitāmahayugā akkhitto anupakkuṭṭho jātivādena, imināpangena na arahati bhavaŋ soṇadaṇḍo samaṇaŋ gotamaŋ dassanāya upasankamituŋ; samaṇotveva gotamo arahati bhavantaŋ soṇadaṇḍaŋ dassanāya upasankamituŋ.

‘Bhavañhi soṇadaṇḍo aḍḍho mahaddhano mahābhogo …pe…

‘Bhavañhi soṇadaṇḍo ajjhāyako mantadharo, tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ padako veyyākaraṇo, lokāyatamahāpurisalakkhaṇesu anavayo …pe…

‘Bhavañhi soṇadaṇḍo abhirūpo dassanīyo pāsādiko paramāya vaṇṇapokkharatāya samannāgato brahmavaṇṇī brahmavacchasī akhuddāvakāso dassanāya …pe…

‘Bhavañhi soṇadaṇḍo sīlavā vuddhasīlī vuddhasīlena samannāgato …pe…

‘Bhavañhi soṇadaṇḍo kalyāṇavāco kalyāṇavākkaraṇo poriyā vācāya samannāgato vissaṭṭhāya anelagalāya atthassa viññāpaniyā …pe…

‘Bhavañhi soṇadaṇḍo bahūnaŋ ācariyapācariyo tīṇi māṇavakasatāni mante vāceti. Bahū kho pana nānādisā nānājanapadā māṇavakā āgacchanti (p. 1.107) bhoto soṇadaṇḍassa santike mantatthikā mante adhiyitukāmā …pe…

‘Bhavañhi soṇadaṇḍo jiṇṇo vuddho mahallako addhagato vayo-anuppatto; samaṇo gotamo taruṇo ceva taruṇapabbajito ca …pe…

‘Bhavañhi soṇadaṇḍo rañño māgadhassa seniyassa bimbisārassa sakkato garukato mānito pūjito apacito …pe…

‘Bhavañhi soṇadaṇḍo brāhmaṇassa pokkharasātissa sakkato garukato mānito pūjito apacito …pe…

‘Bhavañhi soṇadaṇḍo campaŋ ajjhāvasati sattussadaŋ satiṇakaṭṭhodakaŋ sadhaññaŋ rājabhoggaŋ, raññā māgadhena seniyena bimbisārena dinnaŋ, rājadāyaŋ brahmadeyyaŋ. Yampi bhavaŋ soṇadaṇḍo campaŋ ajjhāvasati sattussadaŋ satiṇakaṭṭhodakaŋ sadhaññaŋ rājabhoggaŋ, raññā māgadhena seniyena bimbisārena dinnaŋ, rājadāyaŋ brahmadeyyaŋ. Imināpangena na arahati bhavaŋ soṇadaṇḍo samaṇaŋ gotamaŋ dassanāya upasankamituŋ; samaṇotveva gotamo arahati bhavantaŋ soṇadaṇḍaŋ dassanāya upasankamitun’ ti.

Buddhaguṇakathā

304. Evaŋ vutte, soṇadaṇḍo brāhmaṇo te brāhmaṇe etadavoca–

‘Tena hi, bho, mamapi suṇātha, yathā mayameva arahāma taŋ bhavantaŋ gotamaŋ dassanāya upasankamituŋ; natveva arahati so bhavaŋ gotamo amhākaŋ dassanāya upasankamituŋ. Samaṇo khalu, bho, gotamo ubhato sujāto mātito ca pitito ca, saŋsuddhagahaṇiko yāva sattamā pitāmahayugā, akkhitto anupakkuṭṭho jātivādena. Yampi bho samaṇo gotamo ubhato sujāto mātito ca pitito ca saŋsuddhagahaṇiko yāva sattamā pitāmahayugā, akkhitto anupakkuṭṭho jātivādena, imināpangena na arahati so bhavaŋ gotamo amhākaŋ dassanāya upasankamituŋ (p. 1.108) atha kho mayameva arahāma taŋ bhavantaŋ gotamaŋ dassanāya upasankamituŋ.

‘Samaṇo khalu, bho, gotamo mahantaŋ ñātisanghaŋ ohāya pabbajito …pe…

‘Samaṇo khalu, bho, gotamo pahūtaŋ hiraññasuvaṇṇaŋ ohāya pabbajito bhūmigatañca vehāsaṭṭhaŋ ca …pe…

‘Samaṇo khalu, bho, gotamo daharova samāno yuvā susukāḷakeso bhadrena yobbanena samannāgato paṭhamena vayasā agārasmā anagāriyaŋ pabbajito …pe…

‘Samaṇo khalu, bho, gotamo akāmakānaŋ mātāpitūnaŋ assumukhānaŋ rudantānaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajito …pe…

‘Samaṇo khalu, bho, gotamo abhirūpo dassanīyo pāsādiko paramāya vaṇṇapokkharatāya samannāgato, brahmavaṇṇī, brahmavacchasī, akhuddāvakāso dassanāya …pe…

‘Samaṇo khalu, bho, gotamo sīlavā ariyasīlī kusalasīlī kusalasīlena samannāgato …pe…

‘Samaṇo khalu, bho, gotamo kalyāṇavāco kalyāṇavākkaraṇo poriyā vācāya samannāgato vissaṭṭhāya anelagalāya atthassa viññāpaniyā …pe…

‘Samaṇo khalu, bho, gotamo bahūnaŋ ācariyapācariyo …pe…

‘Samaṇo khalu, bho, gotamo khīṇakāmarāgo vigatacāpallo …pe…

‘Samaṇo khalu, bho, gotamo kammavādī kiriyavādī apāpapurekkhāro brahmaññāya pajāya …pe…

‘Samaṇo khalu, bho, gotamo uccā kulā pabbajito asambhinnakhattiyakulā …pe…

‘Samaṇo khalu, bho, gotamo aḍḍhā kulā pabbajito mahaddhanā mahābhogā …pe…

‘Samaṇaŋ (p. 1.109) khalu, bho, gotamaŋ tiroraṭṭhā tirojanapadā pañhaŋ pucchituŋ āgacchanti …pe…

‘Samaṇaŋ khalu, bho, gotamaŋ anekāni devatāsahassāni pāṇehi saraṇaŋ gatāni …pe…

‘Samaṇaŋ khalu, bho, gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti …pe…

‘Samaṇo khalu, bho, gotamo dvattiŋsamahāpurisalakkhaṇehi samannāgato …pe…

‘Samaṇo khalu, bho, gotamo ehisvāgatavādī sakhilo sammodako abbhākuṭiko uttānamukho pubbabhāsī …pe…

‘Samaṇo khalu, bho, gotamo catunnaŋ parisānaŋ sakkato garukato mānito pūjito apacito …pe…

‘Samaṇe khalu, bho, gotame bahū devā ca manussā ca abhippasannā …pe…

‘Samaṇo khalu, bho, gotamo yasmiŋ gāme vā nigame vā paṭivasati, na tasmiŋ gāme vā nigame vā amanussā manusse viheṭhenti …pe…

‘Samaṇo khalu, bho, gotamo sanghī gaṇī gaṇācariyo puthutitthakarānaŋ aggamakkhāyati. Yathā kho pana, bho, etesaŋ samaṇabrāhmaṇānaŋ yathā vā tathā vā yaso samudāgacchati, na hevaŋ samaṇassa gotamassa yaso samudāgato. Atha kho anuttarāya vijjācaraṇasampadāya samaṇassa gotamassa yaso samudāgato …pe…

‘Samaṇaŋ khalu, bho, gotamaŋ rājā māgadho seniyo bimbisāro saputto sabhariyo sapariso sāmacco pāṇehi saraṇaŋ gato …pe…

‘Samaṇaŋ (p. 1.110) khalu, bho, gotamaŋ rājā pasenadi kosalo saputto sabhariyo sapariso sāmacco pāṇehi saraṇaŋ gato …pe…

‘Samaṇaŋ khalu, bho, gotamaŋ brāhmaṇo pokkharasāti saputto sabhariyo sapariso sāmacco pāṇehi saraṇaŋ gato …pe…

‘Samaṇo khalu, bho, gotamo rañño māgadhassa seniyassa bimbisārassa sakkato garukato mānito pūjito apacito …pe…

‘Samaṇo khalu, bho, gotamo rañño pasenadissa kosalassa sakkato garukato mānito pūjito apacito …pe…

‘Samaṇo khalu, bho, gotamo brāhmaṇassa pokkharasātissa sakkato garukato mānito pūjito apacito …pe…

‘Samaṇo khalu, bho, gotamo campaŋ anuppatto, campāyaŋ viharati gaggarāya pokkharaṇiyā tīre. Ye kho pana, bho, keci samaṇā vā brāhmaṇā vā amhākaŋ gāmakhettaŋ āgacchanti atithī no te honti. Atithī kho panamhehi sakkātabbā garukātabbā mānetabbā pūjetabbā apacetabbā. Yampi, bho, samaṇo gotamo campaŋ anuppatto campāyaŋ viharati gaggarāya pokkharaṇiyā tīre, atithimhākaŋ samaṇo gotamo; atithi kho panamhehi sakkātabbo garukātabbo mānetabbo pūjetabbo apacetabbo. Imināpangena na arahati so bhavaŋ gotamo amhākaŋ dassanāya upasankamituŋ. Atha kho mayameva arahāma taŋ bhavantaŋ gotamaŋ dassanāya upasankamituŋ. Ettake kho ahaŋ, bho, tassa bhoto gotamassa vaṇṇe pariyāpuṇāmi, no ca kho so bhavaŋ gotamo ettakavaṇṇo. Aparimāṇavaṇṇo hi so bhavaŋ gotamo’ ti.

305. Evaŋ vutte, te brāhmaṇā soṇadaṇḍaŋ brāhmaṇaŋ etadavocuŋ– ‘yathā kho bhavaŋ soṇadaṇḍo samaṇassa gotamassa vaṇṇe bhāsati ito cepi so bhavaŋ gotamo yojanasate viharati, alameva saddhena kulaputtena dassanāya upasankamituŋ api puṭosenā’ ti. ‘Tena hi, bho, sabbeva mayaŋ samaṇaŋ gotamaŋ dassanāya upasankamissāmā’ ti.

Soṇadaṇḍaparivitakko

306. Atha (p. 1.111) kho soṇadaṇḍo brāhmaṇo mahatā brāhmaṇagaṇena saddhiŋ yena gaggarā pokkharaṇī tenupasankami. Atha kho soṇadaṇḍassa brāhmaṇassa tirovanasaṇḍagatassa evaŋ cetaso parivitakko udapādi– ‘ahañceva kho pana samaṇaŋ gotamaŋ pañhaŋ puccheyyaŋ; tatra ce maŋ samaṇo gotamo evaŋ vadeyya– “na kho esa, brāhmaṇa, pañho evaŋ pucchitabbo, evaŋ nāmesa, brāhmaṇa pañho pucchitabbo” ti, tena maŋ ayaŋ parisā paribhaveyya “bālo soṇadaṇḍo brāhmaṇo abyatto, nāsakkhi samaṇaŋ gotamaŋ yoniso pañhaŋ pucchitun” ti. Yaŋ kho panāyaŋ parisā paribhaveyya, yasopi tassa hāyetha. Yassa kho pana yaso hāyetha, bhogāpi tassa hāyeyyuŋ. Yasoladdhā kho panamhākaŋ bhogā. Mamañceva kho pana samaṇo gotamo pañhaŋ puccheyya, tassa cāhaŋ pañhassa veyyākaraṇena cittaŋ na ārādheyyaŋ; tatra ce maŋ samaṇo gotamo evaŋ vadeyya– “na kho esa, brāhmaṇa, pañho evaŋ byākātabbo, evaŋ nāmesa, brāhmaṇa, pañho byākātabbo” ti, tena maŋ ayaŋ parisā paribhaveyya– “bālo soṇadaṇḍo brāhmaṇo abyatto, nāsakkhi samaṇassa gotamassa pañhassa veyyākaraṇena cittaŋ ārādhetun” ti. Yaŋ kho panāyaŋ parisā paribhaveyya, yasopi tassa hāyetha. Yassa kho pana yaso hāyetha, bhogāpi tassa hāyeyyuŋ. Yasoladdhā kho panamhākaŋ bhogā. Ahañceva kho pana evaŋ samīpagato samāno adisvāva samaṇaŋ gotamaŋ nivatteyyaŋ, tena maŋ ayaŋ parisā paribhaveyya– “bālo soṇadaṇḍo brāhmaṇo abyatto mānathaddho bhīto ca, no visahati samaṇaŋ gotamaŋ dassanāya upasankamituŋ, kathañhi nāma evaŋ samīpagato samāno adisvā samaṇaŋ gotamaŋ nivattissatī” ti. Yaŋ kho panāyaŋ parisā paribhaveyya, yasopi tassa hāyetha. Yassa kho pana yaso hāyetha, bhogāpi tassa hāyeyyuŋ, yasoladdhā kho panamhākaŋ bhogā’ ti.

307. Atha kho soṇadaṇḍo brāhmaṇo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Campeyyakāpi kho brāhmaṇagahapatikā (p. 1.112) appekacce bhagavantaŋ abhivādetvā ekamantaŋ nisīdiŋsu; appekacce bhagavatā saddhiŋ sammodiŋsu; sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu; appekacce yena bhagavā tenañjaliŋ paṇāmetvā ekamantaŋ nisīdiŋsu; appekacce nāmagottaŋ sāvetvā ekamantaŋ nisīdiŋsu; appekacce tuṇhībhūtā ekamantaŋ nisīdiŋsu.

308. Tatrapi sudaŋ soṇadaṇḍo brāhmaṇo etadeva bahulamanuvitakkento nisinno hoti– ‘ahañceva kho pana samaṇaŋ gotamaŋ pañhaŋ puccheyyaŋ; tatra ce maŋ samaṇo gotamo evaŋ vadeyya– “na kho esa, brāhmaṇa, pañho evaŋ pucchitabbo, evaŋ nāmesa, brāhmaṇa, pañho pucchitabbo” ti, tena maŋ ayaŋ parisā paribhaveyya– “bālo soṇadaṇḍo brāhmaṇo abyatto, nāsakkhi samaṇaŋ gotamaŋ yoniso pañhaŋ pucchitun” ti. Yaŋ kho panāyaŋ parisā paribhaveyya, yasopi tassa hāyetha. Yassa kho pana yaso hāyetha, bhogāpi tassa hāyeyyuŋ. Yasoladdhā kho panamhākaŋ bhogā. Mamañceva kho pana samaṇo gotamo pañhaŋ puccheyya, tassa cāhaŋ pañhassa veyyākaraṇena cittaŋ na ārādheyyaŋ; tatra ce maŋ samaṇo gotamo evaŋ vadeyya– “na kho esa, brāhmaṇa, pañho evaŋ byākātabbo, evaŋ nāmesa, brāhmaṇa, pañho byākātabbo” ti, tena maŋ ayaŋ parisā paribhaveyya– “bālo soṇadaṇḍo brāhmaṇo abyatto, nāsakkhi samaṇassa gotamassa pañhassa veyyākaraṇena cittaŋ ārādhetun” ti. Yaŋ kho panāyaŋ parisā paribhaveyya, yasopi tassa hāyetha. Yassa kho pana yaso hāyetha, bhogāpi tassa hāyeyyuŋ. Yasoladdhā kho panamhākaŋ bhogā. Aho vata maŋ samaṇo gotamo sake ācariyake tevijjake pañhaŋ puccheyya, addhā vatassāhaŋ cittaŋ ārādheyyaŋ pañhassa veyyākaraṇenā’ ti.

Brāhmaṇapaññatti

309. Atha kho bhagavato soṇadaṇḍassa brāhmaṇassa cetasā cetoparivitakkamaññāya etadahosi– ‘vihaññati kho ayaŋ soṇadaṇḍo brāhmaṇo sakena cittena. Yaŋnūnāhaŋ soṇadaṇḍaŋ brāhmaṇaŋ sake ācariyake tevijjake pañhaŋ puccheyyan’ ti. Atha kho bhagavā soṇadaṇḍaŋ (p. 1.113) brāhmaṇaŋ etadavoca– ‘katihi pana, brāhmaṇa, angehi samannāgataŋ brāhmaṇā brāhmaṇaŋ paññapenti; “brāhmaṇosmī” ti ca vadamāno sammā vadeyya, na ca pana musāvādaŋ āpajjeyyā’ ti?

310. Atha kho soṇadaṇḍassa brāhmaṇassa etadahosi – ‘yaŋ vata no ahosi icchitaŋ, yaŋ ākankhitaŋ, yaŋ adhippetaŋ, yaŋ abhipatthitaŋ– “aho vata maŋ samaṇo gotamo sake ācariyake tevijjake pañhaŋ puccheyya, addhā vatassāhaŋ cittaŋ ārādheyyaŋ pañhassa veyyākaraṇenā” ti, tatra maŋ samaṇo gotamo sake ācariyake tevijjake pañhaŋ pucchati. Addhā vatassāhaŋ cittaŋ ārādhessāmi pañhassa veyyākaraṇenā’ ti.

311. Atha kho soṇadaṇḍo brāhmaṇo abbhunnāmetvā kāyaŋ anuviloketvā parisaŋ bhagavantaŋ etadavoca– ‘pañcahi, bho gotama, angehi samannāgataŋ brāhmaṇā brāhmaṇaŋ paññapenti; “brāhmaṇosmī” ti ca vadamāno sammā vadeyya, na ca pana musāvādaŋ āpajjeyya. Katamehi pañcahi? Idha, bho gotama, brāhmaṇo ubhato sujāto hoti mātito ca pitito ca, saŋsuddhagahaṇiko yāva sattamā pitāmahayugā akkhitto anupakkuṭṭho jātivādena; ajjhāyako hoti mantadharo tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ padako veyyākaraṇo lokāyatamahāpurisalakkhaṇesu anavayo; abhirūpo hoti dassanīyo pāsādiko paramāya vaṇṇapokkharatāya samannāgato brahmavaṇṇī brahmavacchasī akhuddāvakāso dassanāya; sīlavā hoti vuddhasīlī vuddhasīlena samannāgato; paṇḍito ca hoti medhāvī paṭhamo vā dutiyo vā sujaŋ paggaṇhantānaŋ. Imehi kho, bho gotama, pañcahi angehi samannāgataŋ brāhmaṇā brāhmaṇaŋ paññapenti; “brāhmaṇosmī” ti ca vadamāno sammā vadeyya, na ca pana musāvādaŋ āpajjeyyā’ ti.

‘Imesaŋ pana, brāhmaṇa, pañcannaŋ angānaŋ sakkā ekaŋ angaŋ ṭhapayitvā catūhangehi samannāgataŋ brāhmaṇā brāhmaṇaŋ paññapetuŋ; “brāhmaṇosmī” ti ca vadamāno sammā vadeyya, na ca pana musāvādaŋ āpajjeyyā’ ti? ‘Sakkā (p. 1.114) bho gotama. Imesañhi, bho gotama, pañcannaŋ angānaŋ vaṇṇaŋ ṭhapayāma. Kiñhi vaṇṇo karissati? Yato kho, bho gotama, brāhmaṇo ubhato sujāto hoti mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena; ajjhāyako ca hoti mantadharo ca tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ padako veyyākaraṇo lokāyatamahāpurisalakkhaṇesu anavayo; sīlavā ca hoti vuddhasīlī vuddhasīlena samannāgato; paṇḍito ca hoti medhāvī paṭhamo vā dutiyo vā sujaŋ paggaṇhantānaŋ. Imehi kho bho gotama catūhangehi samannāgataŋ brāhmaṇā brāhmaṇaŋ paññapenti; “brāhmaṇosmī” ti ca vadamāno sammā vadeyya, na ca pana musāvādaŋ āpajjeyyā’ ti.

312. ‘Imesaŋ pana, brāhmaṇa, catunnaŋ angānaŋ sakkā ekaŋ angaŋ ṭhapayitvā tīhangehi samannāgataŋ brāhmaṇā brāhmaṇaŋ paññapetuŋ; “brāhmaṇosmī” ti ca vadamāno sammā vadeyya, na ca pana musāvādaŋ āpajjeyyā’ ti? ‘Sakkā, bho gotama. Imesañhi, bho gotama, catunnaŋ angānaŋ mante ṭhapayāma. Kiñhi mantā karissanti? Yato kho, bho gotama, brāhmaṇo ubhato sujāto hoti mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena; sīlavā ca hoti vuddhasīlī vuddhasīlena samannāgato; paṇḍito ca hoti medhāvī paṭhamo vā dutiyo vā sujaŋ paggaṇhantānaŋ. Imehi kho, bho gotama, tīhangehi samannāgataŋ brāhmaṇā brāhmaṇaŋ paññapenti; “brāhmaṇosmī” ti ca vadamāno sammā vadeyya, na ca pana musāvādaŋ āpajjeyyā’ ti.

‘Imesaŋ pana, brāhmaṇa, tiṇṇaŋ angānaŋ sakkā ekaŋ angaŋ ṭhapayitvā dvīhangehi samannāgataŋ brāhmaṇā brāhmaṇaŋ paññapetuŋ; “brāhmaṇosmī” ti ca vadamāno sammā vadeyya, na ca pana musāvādaŋ āpajjeyyā’ ti? ‘Sakkā, bho gotama. Imesañhi, bho gotama, tiṇṇaŋ angānaŋ jātiŋ ṭhapayāma. Kiñhi jāti karissati? Yato kho, bho gotama, brāhmaṇo sīlavā hoti vuddhasīlī vuddhasīlena samannāgato; paṇḍito ca hoti (p. 1.115) medhāvī paṭhamo vā dutiyo vā sujaŋ paggaṇhantānaŋ. Imehi kho, bho gotama, dvīhangehi samannāgataŋ brāhmaṇā brāhmaṇaŋ paññapenti; “brāhmaṇosmī” ti ca vadamāno sammā vadeyya, na ca pana musāvādaŋ āpajjeyyā’ ti.

313. Evaŋ vutte, te brāhmaṇā soṇadaṇḍaŋ brāhmaṇaŋ etadavocuŋ– ‘mā bhavaŋ soṇadaṇḍo evaŋ avaca, mā bhavaŋ soṇadaṇḍo evaŋ avaca. Apavadateva bhavaŋ soṇadaṇḍo vaṇṇaŋ, apavadati mante, apavadati jātiŋ ekaŋsena. Bhavaŋ soṇadaṇḍo samaṇasseva gotamassa vādaŋ anupakkhandatī’ ti.

314. Atha kho bhagavā te brāhmaṇe etadavoca– ‘sace kho tumhākaŋ brāhmaṇānaŋ evaŋ hoti– “appassuto ca soṇadaṇḍo brāhmaṇo, akalyāṇavākkaraṇo ca soṇadaṇḍo brāhmaṇo, duppañño ca soṇadaṇḍo brāhmaṇo, na ca pahoti soṇadaṇḍo brāhmaṇo samaṇena gotamena saddhiŋ asmiŋ vacane paṭimantetun” ti, tiṭṭhatu soṇadaṇḍo brāhmaṇo, tumhe mayā saddhiŋ mantavho asmiŋ vacane. Sace pana tumhākaŋ brāhmaṇānaŋ evaŋ hoti– “bahussuto ca soṇadaṇḍo brāhmaṇo, kalyāṇavākkaraṇo ca soṇadaṇḍo brāhmaṇo, paṇḍito ca soṇadaṇḍo brāhmaṇo, pahoti ca soṇadaṇḍo brāhmaṇo samaṇena gotamena saddhiŋ asmiŋ vacane paṭimantetun” ti, tiṭṭhatha tumhe, soṇadaṇḍo brāhmaṇo mayā saddhiŋ paṭimantetū’ ti.

315. Evaŋ vutte, soṇadaṇḍo brāhmaṇo bhagavantaŋ etadavoca– ‘ tiṭṭhatu bhavaŋ gotamo, tuṇhī bhavaŋ gotamo hotu, ahameva tesaŋ sahadhammena paṭivacanaŋ karissāmī’ ti. Atha kho soṇadaṇḍo brāhmaṇo te brāhmaṇe etadavoca– ‘mā bhavanto evaŋ avacuttha, mā bhavanto evaŋ avacuttha– “apavadateva bhavaŋ soṇadaṇḍo vaṇṇaŋ, apavadati mante, apavadati jātiŋ ekaŋsena. Bhavaŋ soṇadaṇḍo samaṇasseva gotamassa vādaŋ anupakkhandatī” ti. Nāhaŋ, bho, apavadāmi vaṇṇaŋ vā mante vā jātiŋ vā’ ti.

316. Tena (p. 1.116) kho pana samayena soṇadaṇḍassa brāhmaṇassa bhāgineyyo angako nāma māṇavako tassaŋ parisāyaŋ nisinno hoti. Atha kho soṇadaṇḍo brāhmaṇo te brāhmaṇe etadavoca ‘passanti no bhonto imaŋ angakaŋ māṇavakaŋ amhākaŋ bhāgineyyan’ ti? ‘Evaŋ, bho’. ‘Angako kho, bho, māṇavako abhirūpo dassanīyo pāsādiko paramāya vaṇṇapokkharatāya samannāgato brahmavaṇṇī brahmavacchasī akhuddāvakāso dassanāya, nāssa imissaŋ parisāyaŋ samasamo atthi vaṇṇena ṭhapetvā samaṇaŋ gotamaŋ. Angako kho māṇavako ajjhāyako mantadharo, tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ padako veyyākaraṇo lokāyatamahāpurisalakkhaṇesu anavayo. Ahamassa mante vācetā. Angako kho māṇavako ubhato sujāto mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena. Ahamassa mātāpitaro jānāmi. Angako kho māṇavako pāṇampi haneyya, adinnampi ādiyeyya paradārampi gaccheyya, musāvādampi bhaṇeyya, majjampi piveyya, ettha dāni, bho, kiŋ vaṇṇo karissati, kiŋ mantā, kiŋ jāti? Yato kho, bho, brāhmaṇo sīlavā ca hoti vuddhasīlī vuddhasīlena samannāgato, paṇḍito ca hoti medhāvī paṭhamo vā dutiyo vā sujaŋ paggaṇhantānaŋ. Imehi kho, bho, dvīhangehi samannāgataŋ brāhmaṇā brāhmaṇaŋ paññapenti; “brāhmaṇosmī” ti ca vadamāno sammā vadeyya, na ca pana musāvādaŋ āpajjeyyā’ ti.

Sīlapaññākathā

317. ‘Imesaŋ pana, brāhmaṇa, dvinnaŋ angānaŋ sakkā ekaŋ angaŋ ṭhapayitvā ekena angena samannāgataŋ brāhmaṇā brāhmaṇaŋ paññapetuŋ; “brāhmaṇosmī” ti ca vadamāno sammā vadeyya, na ca pana musāvādaŋ āpajjeyyā’ ti? ‘No hidaŋ, bho gotama. Sīlaparidhotā hi, bho gotama, paññā; paññāparidhotaŋ sīlaŋ. Yattha sīlaŋ tattha paññā, yattha paññā tattha sīlaŋ. Sīlavato paññā, paññavato sīlaŋ. Sīlapaññāṇañca pana lokasmiŋ aggamakkhāyati. Seyyathāpi, bho gotama, hatthena vā hatthaŋ dhoveyya, pādena vā pādaŋ dhoveyya; evameva kho, bho gotama, sīlaparidhotā paññā, paññāparidhotaŋ (p. 1.117) sīlaŋ. Yattha sīlaŋ tattha paññā, yattha paññā tattha sīlaŋ. Sīlavato paññā, paññavato sīlaŋ. Sīlapaññāṇañca pana lokasmiŋ aggamakkhāyatī’ ti. ‘Evametaŋ, brāhmaṇa, evametaŋ, brāhmaṇa, sīlaparidhotā hi, brāhmaṇa, paññā, paññāparidhotaŋ sīlaŋ. Yattha sīlaŋ tattha paññā, yattha paññā tattha sīlaŋ. Sīlavato paññā, paññavato sīlaŋ. Sīlapaññāṇañca pana lokasmiŋ aggamakkhāyati. Seyyathāpi, brāhmaṇa, hatthena vā hatthaŋ dhoveyya, pādena vā pādaŋ dhoveyya; evameva kho, brāhmaṇa, sīlaparidhotā paññā, paññāparidhotaŋ sīlaŋ. Yattha sīlaŋ tattha paññā, yattha paññā tattha sīlaŋ. Sīlavato paññā, paññavato sīlaŋ. Sīlapaññāṇañca pana lokasmiŋ aggamakkhāyati

318. ‘Katamaŋ pana taŋ, brāhmaṇa, sīlaŋ? Katamā sā paññā’ ti? ‘Ettakaparamāva mayaŋ, bho gotama, etasmiŋ atthe. Sādhu vata bhavantaŋyeva gotamaŋ paṭibhātu etassa bhāsitassa attho’ ti. ‘Tena hi, brāhmaṇa, suṇohi; sādhukaŋ manasikarohi; bhāsissāmī’ ti. ‘Evaŋ, bho’ ti kho soṇadaṇḍo brāhmaṇo bhagavato paccassosi. Bhagavā etadavoca– ‘idha, brāhmaṇa, tathāgato loke uppajjati arahaŋ sammāsambuddho …pe… (yathā 190-212anucchedesu tathā vitthāretabbaŋ). Evaŋ kho, brāhmaṇa, bhikkhu sīlasampanno hoti. Idaŋ kho taŋ, brāhmaṇa, sīlaŋ …pe… paṭhamaŋ jhānaŋ upasampajja viharati …pe… dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati …pe… ñāṇadassanāya cittaŋ abhinīharati, abhininnāmeti. Idampissa hoti paññāya …pe… nāparaŋ itthattāyāti pajānāti, idampissa hoti paññāya ayaŋ kho sā, brāhmaṇa, paññā’ ti.

Soṇadaṇḍa-upāsakattapaṭivedanā

319. Evaŋ vutte, soṇadaṇḍo brāhmaṇo bhagavantaŋ etadavoca– ‘abhikkantaŋ bho gotama, abhikkantaŋ, bho gotama Seyyathāpi, bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya, “cakkhumanto rūpāni dakkhantī” ti; evamevaŋ bhotā gotamena anekapariyāyena dhammo pakāsito. Esāhaŋ bhavantaŋ gotamaŋ saraṇaŋ gacchāmi, dhammañca, bhikkhusanghañca. Upāsakaŋ maŋ bhavaŋ gotamo dhāretu ajjatagge pāṇupetaŋ saraṇaŋ gataŋ (p. 1.118) Adhivāsetu ca me bhavaŋ gotamo svātanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena.

320. Atha kho soṇadaṇḍo brāhmaṇo bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Atha kho soṇadaṇḍo brāhmaṇo tassā rattiyā accayena sake nivesane paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bho gotama, niṭṭhitaŋ bhattan’ ti. Atha kho bhagavā pubbaṇhasamayaŋ nivāsetvā pattacīvaramādāya saddhiŋ bhikkhusanghena yena soṇadaṇḍassa brāhmaṇassa nivesanaŋ tenupasankami upasankamitvā paññatte āsane nisīdi. Atha kho soṇadaṇḍo brāhmaṇo buddhappamukhaŋ bhikkhusanghaŋ paṇītena khādanīyena bhojanīyena sahatthā santappesi sampavāresi.

321. Atha kho soṇadaṇḍo brāhmaṇo bhagavantaŋ bhuttāviŋ onītapattapāṇiŋ aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinno kho soṇadaṇḍo brāhmaṇo bhagavantaŋ etadavoca– ‘ahañceva kho pana, bho gotama, parisagato samāno āsanā vuṭṭhahitvā bhavantaŋ gotamaŋ abhivādeyyaŋ, tena maŋ sā parisā paribhaveyya. Yaŋ kho pana sā parisā paribhaveyya, yasopi tassa hāyetha. Yassa kho pana yaso hāyetha, bhogāpi tassa hāyeyyuŋ. Yasoladdhā kho panamhākaŋ bhogā. Ahañceva kho pana, bho gotama, parisagato samāno añjaliŋ paggaṇheyyaŋ, āsanā me taŋ bhavaŋ gotamo paccuṭṭhānaŋ dhāretu. Ahañceva kho pana, bho gotama, parisagato samāno veṭhanaŋ omuñceyyaŋ, sirasā me taŋ bhavaŋ gotamo abhivādanaŋ dhāretu. Ahañceva kho pana, bho gotama, yānagato samāno yānā paccorohitvā bhavantaŋ gotamaŋ abhivādeyyaŋ, tena maŋ sā parisā paribhaveyya. Yaŋ kho pana sā parisā paribhaveyya, yasopi tassa hāyetha, yassa kho pana yaso hāyetha, bhogāpi tassa hāyeyyuŋ. Yasoladdhā kho panamhākaŋ bhogā. Ahañceva kho pana, bho gotama, yānagato samāno patodalaṭṭhiŋ abbhunnāmeyyaŋ, yānā me taŋ bhavaŋ gotamo paccorohanaŋ dhāretu. Ahañceva (p. 1.119) kho pana, bho gotama, yānagato samāno chattaŋ apanāmeyyaŋ, sirasā me taŋ bhavaŋ gotamo abhivādanaŋ dhāretū’ ti.

322. Atha kho bhagavā soṇadaṇḍaŋ brāhmaṇaŋ dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā pakkāmīti.

Soṇadaṇḍasuttaŋ niṭṭhitaŋ catutthaŋ.

5. Kūṭadantasuttaŋ
Khāṇumatakabrāhmaṇagahapatikā

323. Evaŋ (p. 1.120) me sutaŋ – ekaŋ samayaŋ bhagavā magadhesu cārikaŋ caramāno mahatā bhikkhusanghena saddhiŋ pañcamattehi bhikkhusatehi yena khāṇumataŋ nāma magadhānaŋ brāhmaṇagāmo tadavasari. Tatra sudaŋ bhagavā khāṇumate viharati ambalaṭṭhikāyaŋ. Tena kho pana samayena kūṭadanto brāhmaṇo khāṇumataŋ ajjhāvasati sattussadaŋ satiṇakaṭṭhodakaŋ sadhaññaŋ rājabhoggaŋ raññā māgadhena seniyena bimbisārena dinnaŋ rājadāyaŋ brahmadeyyaŋ. Tena kho pana samayena kūṭadantassa brāhmaṇassa mahāyañño upakkhaṭo hoti. Satta ca usabhasatāni satta ca vacchatarasatāni satta ca vacchatarīsatāni satta ca ajasatāni satta ca urabbhasatāni thūṇūpanītāni honti yaññatthāya.

324. Assosuŋ kho khāṇumatakā brāhmaṇagahapatikā– ‘samaṇo khalu, bho, gotamo sakyaputto sakyakulā pabbajito magadhesu cārikaŋ caramāno mahatā bhikkhusanghena saddhiŋ pañcamattehi bhikkhusatehi khāṇumataŋ anuppatto khāṇumate viharati ambalaṭṭhikāyaŋ. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ pakāseti. Sādhu kho pana tathārūpānaŋ arahataŋ dassanaŋ hotī’ ti.

325. Atha kho khāṇumatakā brāhmaṇagahapatikā khāṇumatā nikkhamitvā sanghasanghī gaṇībhūtā yena ambalaṭṭhikā tenupasankamanti.

326. Tena (p. 1.121) kho pana samayena kūṭadanto brāhmaṇo uparipāsāde divāseyyaŋ upagato hoti. Addasā kho kūṭadanto brāhmaṇo khāṇumatake brāhmaṇagahapatike khāṇumatā nikkhamitvā sanghasanghī gaṇībhūte yena ambalaṭṭhikā tenupasankamante. Disvā khattaŋ āmantesi– ‘kiŋ nu kho, bho khatte, khāṇumatakā brāhmaṇagahapatikā khāṇumatā nikkhamitvā sanghasanghī gaṇībhūtā yena ambalaṭṭhikā tenupasankamantī’ ti?

327. ‘Atthi kho, bho, samaṇo gotamo sakyaputto sakyakulā pabbajito magadhesu cārikaŋ caramāno mahatā bhikkhusanghena saddhiŋ pañcamattehi bhikkhusatehi khāṇumataŋ anuppatto, khāṇumate viharati ambalaṭṭhikāyaŋ. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti. Tamete bhavantaŋ gotamaŋ dassanāya upasankamantī’ ti.

328. Atha kho kūṭadantassa brāhmaṇassa etadahosi– ‘sutaŋ kho pana metaŋ– “samaṇo gotamo tividhaŋ yaññasampadaŋ soḷasaparikkhāraŋ jānātī” ti. Na kho panāhaŋ jānāmi tividhaŋ yaññasampadaŋ soḷasaparikkhāraŋ. Icchāmi cāhaŋ mahāyaññaŋ yajituŋ. Yaŋnūnāhaŋ samaṇaŋ gotamaŋ upasankamitvā tividhaŋ yaññasampadaŋ soḷasaparikkhāraŋ puccheyyan’ ti.

329. Atha kho kūṭadanto brāhmaṇo khattaŋ āmantesi – ‘tena hi, bho khatte, yena khāṇumatakā brāhmaṇagahapatikā tenupasankama. Upasankamitvā khāṇumatake brāhmaṇagahapatike evaŋ vadehi – “kūṭadanto, bho, brāhmaṇo evamāha– ‘āgamentu kira bhavanto, kūṭadantopi brāhmaṇo samaṇaŋ gotamaŋ dassanāya upasankamissatī”’ ti. ‘Evaŋ, bho’ ti kho so khattā kūṭadantassa brāhmaṇassa paṭissutvā yena khāṇumatakā brāhmaṇagahapatikā tenupasankami. Upasankamitvā khāṇumatake brāhmaṇagahapatike etadavoca– ‘kūṭadanto, bho, brāhmaṇo evamāha– “āgamentu kira bhonto, kūṭadantopi brāhmaṇo samaṇaŋ gotamaŋ dassanāya upasankamissatī”’ ti.

Kūṭadantaguṇakathā

330. Tena (p. 1.122) kho pana samayena anekāni brāhmaṇasatāni khāṇumate paṭivasanti– ‘kūṭadantassa brāhmaṇassa mahāyaññaŋ anubhavissāmā’ ti. Assosuŋ kho te brāhmaṇā– ‘kūṭadanto kira brāhmaṇo samaṇaŋ gotamaŋ dassanāya upasankamissatī’ ti. Atha kho te brāhmaṇā yena kūṭadanto brāhmaṇo tenupasankamiŋsu.

331. Upasankamitvā kūṭadantaŋ brāhmaṇaŋ etadavocuŋ– ‘saccaŋ kira bhavaŋ kūṭadanto samaṇaŋ gotamaŋ dassanāya upasankamissatī’ ti? ‘Evaŋ kho me, bho, hoti– “ahampi samaṇaŋ gotamaŋ dassanāya upasankamissāmī”’ ti.

‘Mā bhavaŋ kūṭadanto samaṇaŋ gotamaŋ dassanāya upasankami. Na arahati bhavaŋ kūṭadanto samaṇaŋ gotamaŋ dassanāya upasankamituŋ. Sace bhavaŋ kūṭadanto samaṇaŋ gotamaŋ dassanāya upasankamissati, bhoto kūṭadantassa yaso hāyissati, samaṇassa gotamassa yaso abhivaḍḍhissati. Yampi bhoto kūṭadantassa yaso hāyissati, samaṇassa gotamassa yaso abhivaḍḍhissati, imināpangena na arahati bhavaŋ kūṭadanto samaṇaŋ gotamaŋ dassanāya upasankamituŋ. Samaṇo tveva gotamo arahati bhavantaŋ kūṭadantaŋ dassanāya upasankamituŋ

‘Bhavañhi kūṭadanto ubhato sujāto mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena. Yampi bhavaŋ kūṭadanto ubhato sujāto mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena, imināpangena na arahati bhavaŋ kūṭadanto samaṇaŋ gotamaŋ dassanāya upasankamituŋ. Samaṇo tveva gotamo arahati bhavantaŋ kūṭadantaŋ dassanāya upasankamituŋ.

‘Bhavañhi kūṭadanto aḍḍho mahaddhano mahābhogo pahūtavittūpakaraṇo pahūtajātarūparajato …pe…

‘Bhavañhi kūṭadanto ajjhāyako mantadharo tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ padako veyyākaraṇo lokāyatamahāpurisalakkhaṇesu anavayo …pe…

‘Bhavañhi (p. 1.123) kūṭadanto abhirūpo dassanīyo pāsādiko paramāya vaṇṇapokkharatāya samannāgato brahmavaṇṇī brahmavacchasī akhuddāvakāso dassanāya …pe…

‘Bhavañhi kūṭadanto sīlavā vuddhasīlī vuddhasīlena samannāgato …pe…

‘Bhavañhi kūṭadanto kalyāṇavāco kalyāṇavākkaraṇo poriyā vācāya samannāgato vissaṭṭhāya anelagalāya atthassa viññāpaniyā …pe…

‘Bhavañhi kūṭadanto bahūnaŋ ācariyapācariyo tīṇi māṇavakasatāni mante vāceti, bahū kho pana nānādisā nānājanapadā māṇavakā āgacchanti bhoto kūṭadantassa santike mantatthikā mante adhiyitukāmā …pe…

‘Bhavañhi kūṭadanto jiṇṇo vuddho mahallako addhagato vayo-anuppatto. Samaṇo gotamo taruṇo ceva taruṇapabbajito ca …pe…

‘Bhavañhi kūṭadanto rañño māgadhassa seniyassa bimbisārassa sakkato garukato mānito pūjito apacito …pe…

‘Bhavañhi kūṭadanto brāhmaṇassa pokkharasātissa sakkato garukato mānito pūjito apacito …pe…

‘Bhavañhi kūṭadanto khāṇumataŋ ajjhāvasati sattussadaŋ satiṇakaṭṭhodakaŋ sadhaññaŋ rājabhoggaŋ raññā māgadhena seniyena bimbisārena dinnaŋ rājadāyaŋ brahmadeyyaŋ. Yampi bhavaŋ kūṭadanto khāṇumataŋ ajjhāvasati sattussadaŋ satiṇakaṭṭhodakaŋ sadhaññaŋ rājabhoggaŋ, raññā māgadhena seniyena bimbisārena dinnaŋ rājadāyaŋ brahmadeyyaŋ, imināpangena na arahati bhavaŋ kūṭadanto samaṇaŋ gotamaŋ dassanāya upasankamituŋ. Samaṇotveva gotamo arahati bhavantaŋ kūṭadantaŋ dassanāya upasankamitun’ ti.

Buddhaguṇakathā

332. Evaŋ vutte kūṭadanto brāhmaṇo te brāhmaṇe etadavoca–

‘Tena (p. 1.124) hi, bho, mamapi suṇātha, yathā mayameva arahāma taŋ bhavantaŋ gotamaŋ dassanāya upasankamituŋ, na tveva arahati so bhavaŋ gotamo amhākaŋ dassanāya upasankamituŋ. Samaṇo khalu, bho, gotamo ubhato sujāto mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena. Yampi, bho, samaṇo gotamo ubhato sujāto mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena, imināpangena na arahati so bhavaŋ gotamo amhākaŋ dassanāya upasankamituŋ. Atha kho mayameva arahāma taŋ bhavantaŋ gotamaŋ dassanāya upasankamituŋ.

‘Samaṇo khalu, bho, gotamo mahantaŋ ñātisanghaŋ ohāya pabbajito …pe…

‘Samaṇo khalu, bho, gotamo pahūtaŋ hiraññasuvaṇṇaŋ ohāya pabbajito bhūmigatañca vehāsaṭṭhaŋ ca …pe…

‘Samaṇo khalu, bho, gotamo daharova samāno yuvā susukāḷakeso bhadrena yobbanena samannāgato paṭhamena vayasā agārasmā anagāriyaŋ pabbajito …pe…

‘Samaṇo khalu, bho, gotamo akāmakānaŋ mātāpitūnaŋ assumukhānaŋ rudantānaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajito …pe…

‘Samaṇo khalu, bho, gotamo abhirūpo dassanīyo pāsādiko paramāya vaṇṇapokkharatāya samannāgato brahmavaṇṇī brahmavacchasī akhuddāvakāso dassanāya …pe…

‘Samaṇo khalu, bho, gotamo sīlavā ariyasīlī kusalasīlī kusalasīlena samannāgato …pe…

‘Samaṇo khalu, bho, gotamo kalyāṇavāco kalyāṇavākkaraṇo poriyā vācāya samannāgato vissaṭṭhāya anelagalāya atthassa viññāpaniyā …pe…

‘Samaṇo (p. 1.125) khalu, bho, gotamo bahūnaŋ ācariyapācariyo …pe…

‘Samaṇo khalu, bho, gotamo khīṇakāmarāgo vigatacāpallo …pe…

‘Samaṇo khalu, bho, gotamo kammavādī kiriyavādī apāpapurekkhāro brahmaññāya pajāya …pe…

‘Samaṇo khalu, bho, gotamo uccā kulā pabbajito asambhinnakhattiyakulā …pe…

‘Samaṇo khalu, bho, gotamo aḍḍhā kulā pabbajito mahaddhanā mahābhogā …pe…

‘Samaṇaŋ khalu, bho, gotamaŋ tiroraṭṭhā tirojanapadā pañhaŋ pucchituŋ āgacchanti …pe…

‘Samaṇaŋ khalu, bho, gotamaŋ anekāni devatāsahassāni pāṇehi saraṇaŋ gatāni …pe…

‘Samaṇaŋ khalu, bho, gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā” ti …pe…

‘Samaṇo khalu, bho, gotamo dvattiŋsamahāpurisalakkhaṇehi samannāgato …pe…

‘Samaṇo khalu, bho, gotamo ehisvāgatavādī sakhilo sammodako abbhākuṭiko uttānamukho pubbabhāsī …pe…

‘Samaṇo khalu, bho, gotamo catunnaŋ parisānaŋ sakkato garukato mānito pūjito apacito …pe…

‘Samaṇe khalu, bho, gotame bahū devā ca manussā ca abhippasannā …pe…

‘Samaṇo khalu, bho, gotamo yasmiŋ gāme vā nigame vā paṭivasati na tasmiŋ gāme vā nigame vā amanussā manusse viheṭhenti …pe…

‘Samaṇo khalu, bho, gotamo sanghī gaṇī gaṇācariyo puthutitthakarānaŋ aggamakkhāyati, yathā kho pana, bho, etesaŋ samaṇabrāhmaṇānaŋ yathā (p. 1.126) vā tathā vā yaso samudāgacchati, na hevaŋ samaṇassa gotamassa yaso samudāgato. Atha kho anuttarāya vijjācaraṇasampadāya samaṇassa gotamassa yaso samudāgato …pe…

‘Samaṇaŋ khalu, bho, gotamaŋ rājā māgadho seniyo bimbisāro saputto sabhariyo sapariso sāmacco pāṇehi saraṇaŋ gato …pe…

‘Samaṇaŋ khalu, bho, gotamaŋ rājā pasenadi kosalo saputto sabhariyo sapariso sāmacco pāṇehi saraṇaŋ gato …pe…

‘Samaṇaŋ khalu, bho, gotamaŋ brāhmaṇo pokkharasāti saputto sabhariyo sapariso sāmacco pāṇehi saraṇaŋ gato …pe…

‘Samaṇo khalu, bho, gotamo rañño māgadhassa seniyassa bimbisārassa sakkato garukato mānito pūjito apacito …pe…

‘Samaṇo khalu, bho, gotamo rañño pasenadissa kosalassa sakkato garukato mānito pūjito apacito …pe…

‘Samaṇo khalu, bho, gotamo brāhmaṇassa pokkharasātissa sakkato garukato mānito pūjito apacito …pe…

‘Samaṇo khalu, bho, gotamo khāṇumataŋ anuppatto khāṇumate viharati ambalaṭṭhikāyaŋ. Ye kho pana, bho, keci samaṇā vā brāhmaṇā vā amhākaŋ gāmakhettaŋ āgacchanti, atithī no te honti. Atithī kho panamhehi sakkātabbā garukātabbā mānetabbā pūjetabbā apacetabbā. Yampi, bho, samaṇo gotamo khāṇumataŋ anuppatto khāṇumate viharati ambalaṭṭhikāyaŋ, atithimhākaŋ samaṇo gotamo. Atithi kho panamhehi sakkātabbo garukātabbo mānetabbo pūjetabbo apacetabbo. Imināpangena nārahati so bhavaŋ gotamo amhākaŋ dassanāya upasankamituŋ. Atha kho mayameva arahāma taŋ bhavantaŋ gotamaŋ dassanāya upasankamituŋ. Ettake kho ahaŋ, bho, tassa bhoto gotamassa vaṇṇe pariyāpuṇāmi, no ca kho so bhavaŋ gotamo ettakavaṇṇo. Aparimāṇavaṇṇo hi so bhavaŋ gotamo’ ti.

333. Evaŋ (p. 1.127) vutte, te brāhmaṇā kūṭadantaŋ brāhmaṇaŋ etadavocuŋ– ‘yathā kho bhavaŋ kūṭadanto samaṇassa gotamassa vaṇṇe bhāsati, ito cepi so bhavaŋ gotamo yojanasate viharati, alameva saddhena kulaputtena dassanāya upasankamituŋ api puṭosenā’ ti. ‘Tena hi, bho, sabbeva mayaŋ samaṇaŋ gotamaŋ dassanāya upasankamissāmā’ ti.

Mahāvijitarājayaññakathā

334. Atha kho kūṭadanto brāhmaṇo mahatā brāhmaṇagaṇena saddhiŋ yena ambalaṭṭhikā yena bhagavā tenupasankami, upasankamitvā bhagavatā saddhiŋ sammodi Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Khāṇumatakāpi kho brāhmaṇagahapatikā appekacce bhagavantaŋ abhivādetvā ekamantaŋ nisīdiŋsu; appekacce bhagavatā saddhiŋ sammodiŋsu, sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu; appekacce yena bhagavā tenañjaliŋ paṇāmetvā ekamantaŋ nisīdiŋsu; appekacce nāmagottaŋ sāvetvā ekamantaŋ nisīdiŋsu; appekacce tuṇhībhūtā ekamantaŋ nisīdiŋsu.

335. Ekamantaŋ nisinno kho kūṭadanto brāhmaṇo bhagavantaŋ etadavoca– ‘sutaŋ metaŋ, bho gotama– “samaṇo gotamo tividhaŋ yaññasampadaŋ soḷasaparikkhāraŋ jānātī” ti. Na kho panāhaŋ jānāmi tividhaŋ yaññasampadaŋ soḷasaparikkhāraŋ. Icchāmi cāhaŋ mahāyaññaŋ yajituŋ. Sādhu me bhavaŋ gotamo tividhaŋ yaññasampadaŋ soḷasaparikkhāraŋ desetū’ ti.

336. ‘Tena hi, brāhmaṇa, suṇāhi sādhukaŋ manasikarohi, bhāsissāmī’ ti. ‘Evaŋ, bho’ ti kho kūṭadanto brāhmaṇo bhagavato paccassosi. Bhagavā etadavoca– ‘bhūtapubbaŋ, brāhmaṇa rājā mahāvijito nāma ahosi aḍḍho mahaddhano mahābhogo pahūtajātarūparajato pahūtavittūpakaraṇo pahūtadhanadhañño paripuṇṇakosakoṭṭhāgāro. Atha kho, brāhmaṇa, rañño mahāvijitassa rahogatassa paṭisallīnassa evaŋ cetaso parivitakko udapādi– “adhigatā kho me vipulā mānusakā bhogā, mahantaŋ pathavimaṇḍalaŋ abhivijiya ajjhāvasāmi (p. 1.128) yaŋnūnāhaŋ mahāyaññaŋ yajeyyaŋ, yaŋ mama assa dīgharattaŋ hitāya sukhāyā” ti.

337. ‘Atha kho, brāhmaṇa, rājā mahāvijito purohitaŋ brāhmaṇaŋ āmantetvā etadavoca– “idha mayhaŋ, brāhmaṇa, rahogatassa paṭisallīnassa evaŋ cetaso parivitakko udapādi– adhigatā kho me vipulā mānusakā bhogā mahantaŋ pathavimaṇḍalaŋ abhivijiya ajjhāvasāmi. Yaŋnūnāhaŋ mahāyaññaŋ yajeyyaŋ yaŋ mama assa dīgharattaŋ hitāya sukhāyā” ti. Icchāmahaŋ, brāhmaṇa, mahāyaññaŋ yajituŋ. Anusāsatu maŋ bhavaŋ yaŋ mama assa dīgharattaŋ hitāya sukhāyā”’ ti.

338. ‘Evaŋ vutte, brāhmaṇa, purohito brāhmaṇo rājānaŋ mahāvijitaŋ etadavoca– “bhoto kho rañño janapado sakaṇṭako sa-uppīḷo, gāmaghātāpi dissanti, nigamaghātāpi dissanti, nagaraghātāpi dissanti panthaduhanāpi dissanti. Bhavaŋ kho pana rājā evaŋ sakaṇṭake janapade sa-uppīḷe balimuddhareyya, akiccakārī assa tena bhavaŋ rājā. Siyā kho pana bhoto rañño evamassa– ‘ahametaŋ dassukhīlaŋ vadhena vā bandhena vā jāniyā vā garahāya vā pabbājanāya vā samūhanissāmī’ ti, na kho panetassa dassukhīlassa evaŋ sammā samugghāto hoti. Ye te hatāvasesakā bhavissanti, te pacchā rañño janapadaŋ viheṭhessanti. Api ca kho idaŋ saŋvidhānaŋ āgamma evametassa dassukhīlassa sammā samugghāto hoti. Tena hi bhavaŋ rājā ye bhoto rañño janapade ussahanti kasigorakkhe, tesaŋ bhavaŋ rājā bījabhattaŋ anuppadetu. Ye bhoto rañño janapade ussahanti vāṇijjāya, tesaŋ bhavaŋ rājā pābhataŋ anuppadetu. Ye bhoto rañño janapade ussahanti rājaporise, tesaŋ bhavaŋ rājā bhattavetanaŋ pakappetu. Te ca manussā sakammapasutā rañño janapadaŋ na viheṭhessanti; mahā ca rañño rāsiko bhavissati. Khemaṭṭhitā janapadā akaṇṭakā anuppīḷā. Manussā mudā modamānā ure putte naccentā apārutagharā maññe viharissantī” ti. “Evaŋ, bho” ti kho, brāhmaṇa, rājā mahāvijito purohitassa brāhmaṇassa paṭissutvā ye rañño janapade ussahiŋsu kasigorakkhe, tesaŋ rājā mahāvijito bījabhattaŋ anuppadāsi. Ye (p. 1.129) ca rañño janapade ussahiŋsu vāṇijjāya, tesaŋ rājā mahāvijito pābhataŋ anuppadāsi. Ye ca rañño janapade ussahiŋsu rājaporise, tesaŋ rājā mahāvijito bhattavetanaŋ pakappesi. Te ca manussā sakammapasutā rañño janapadaŋ na viheṭhiŋsu, mahā ca rañño rāsiko ahosi. Khemaṭṭhitā janapadā akaṇṭakā anuppīḷā manussā mudā modamānā ure putte naccentā apārutagharā maññe vihariŋsu. Atha kho, brāhmaṇa, rājā mahāvijito purohitaŋ brāhmaṇaŋ āmantetvā etadavoca– “samūhato kho me bhoto dassukhīlo, bhoto saŋvidhānaŋ āgamma mahā ca me rāsiko. Khemaṭṭhitā janapadā akaṇṭakā anuppīḷā manussā mudā modamānā ure putte naccentā apārutagharā maññe viharanti. Icchāmahaŋ brāhmaṇa mahāyaññaŋ yajituŋ. Anusāsatu maŋ bhavaŋ yaŋ mama assa dīgharattaŋ hitāya sukhāyā” ti.

Catuparikkhāraŋ

339. ‘Tena hi bhavaŋ rājā ye bhoto rañño janapade khattiyā ānuyantā negamā ceva jānapadā ca te bhavaŋ rājā āmantayataŋ – “icchāmahaŋ, bho, mahāyaññaŋ yajituŋ, anujānantu me bhavanto yaŋ mama assa dīgharattaŋ hitāya sukhāyā” ti. Ye bhoto rañño janapade amaccā pārisajjā negamā ceva jānapadā ca …pe… brāhmaṇamahāsālā negamā ceva jānapadā ca …pe… gahapatinecayikā negamā ceva jānapadā ca, te bhavaŋ rājā āmantayataŋ– “icchāmahaŋ, bho, mahāyaññaŋ yajituŋ, anujānantu me bhavanto yaŋ mama assa dīgharattaŋ hitāya sukhāyā” ti. “Evaŋ, bho” ti kho, brāhmaṇa, rājā mahāvijito purohitassa brāhmaṇassa paṭissutvā ye rañño janapade khattiyā ānuyantā negamā ceva jānapadā ca, te rājā mahāvijito āmantesi – “icchāmahaŋ, bho, mahāyaññaŋ yajituŋ, anujānantu me bhavanto yaŋ mama assa dīgharattaŋ hitāya sukhāyā’ ti. “Yajataŋ bhavaŋ rājā yaññaŋ, yaññakālo mahārājā” ti. Ye rañño janapade amaccā pārisajjā negamā ceva jānapadā ca …pe… brāhmaṇamahāsālā negamā ceva jānapadā ca …pe… gahapatinecayikā negamā ceva jānapadā ca, te rājā mahāvijito āmantesi– “icchāmahaŋ, bho (p. 1.130) mahāyaññaŋ yajituŋ. Anujānantu me bhavanto yaŋ mama assa dīgharattaŋ hitāya sukhāyā” ti. “Yajataŋ bhavaŋ rājā yaññaŋ, yaññakālo mahārājā” ti. Itime cattāro anumatipakkhā tasseva yaññassa parikkhārā bhavanti.

Aṭṭha parikkhārā

340. ‘Rājā mahāvijito aṭṭhahangehi samannāgato, ubhato sujāto mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena abhirūpo dassanīyo pāsādiko paramāya vaṇṇapokkharatāya samannāgato brahmavaṇṇī brahmavacchasī akhuddāvakāso dassanāya; aḍḍho mahaddhano mahābhogo pahūtajātarūparajato pahūtavittūpakaraṇo pahūtadhanadhañño paripuṇṇakosakoṭṭhāgāro; balavā caturanginiyā senāya samannāgato assavāya ovādapaṭikarāya sahati maññe paccatthike yasasā; saddho dāyako dānapati anāvaṭadvāro samaṇabrāhmaṇakapaṇaddhikavaṇibbakayācakānaŋ opānabhūto puññāni karoti; bahussuto tassa tassa sutajātassa, tassa tasseva kho pana bhāsitassa atthaŋ jānāti “ayaŋ imassa bhāsitassa attho ayaŋ imassa bhāsitassa attho” ti; paṇḍito, viyatto, medhāvī, paṭibalo, atītānāgatapaccuppanne atthe cintetuŋ. Rājā mahāvijito imehi aṭṭhahangehi samannāgato. Iti imānipi aṭṭhangāni tasseva yaññassa parikkhārā bhavanti.

Catuparikkhāraŋ

341. ‘Purohito brāhmaṇo catuhangehi samannāgato. Ubhato sujāto mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena; ajjhāyako mantadharo tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ padako veyyākaraṇo lokāyatamahāpurisalakkhaṇesu anavayo; sīlavā vuddhasīlī vuddhasīlena (p. 1.131) samannāgato; paṇḍito viyatto medhāvī paṭhamo vā dutiyo vā sujaŋ paggaṇhantānaŋ. Purohito brāhmaṇo imehi catūhangehi samannāgato. Iti imāni cattāri angāni tasseva yaññassa parikkhārā bhavanti.

Tisso vidhā

342. ‘Atha kho, brāhmaṇa, purohito brāhmaṇo rañño mahāvijitassa pubbeva yaññā tisso vidhā desesi. Siyā kho pana bhoto rañño mahāyaññaŋ yiṭṭhukāmassa kocideva vippaṭisāro– “mahā vata me bhogakkhandho vigacchissatī” ti, so bhotā raññā vippaṭisāro na karaṇīyo. Siyā kho pana bhoto rañño mahāyaññaŋ yajamānassa kocideva vippaṭisāro– “mahā vata me bhogakkhandho vigacchatī” ti, so bhotā raññā vippaṭisāro na karaṇīyo. Siyā kho pana bhoto rañño mahāyaññaŋ yiṭṭhassa kocideva vippaṭisāro– “mahā vata me bhogakkhandho vigato” ti, so bhotā raññā vippaṭisāro na karaṇīyo’ ti. Imā kho, brāhmaṇa, purohito brāhmaṇo rañño mahāvijitassa pubbeva yaññā tisso vidhā desesi.

Dasa ākārā

343. ‘Atha kho, brāhmaṇa, purohito brāhmaṇo rañño mahāvijitassa pubbeva yaññā dasahākārehi paṭiggāhakesu vippaṭisāraŋ paṭivinesi. “Āgamissanti kho bhoto yaññaŋ pāṇātipātinopi pāṇātipātā paṭiviratāpi. Ye tattha pāṇātipātino, tesaññeva tena. Ye tattha pāṇātipātā paṭiviratā, te ārabbha yajataŋ bhavaŋ, sajjataŋ bhavaŋ, modataŋ bhavaŋ, cittameva bhavaŋ antaraŋ pasādetu. Āgamissanti kho bhoto yaññaŋ adinnādāyinopi adinnādānā paṭiviratāpi …pe… kāmesu micchācārinopi kāmesumicchācārā paṭiviratāpi… musāvādinopi musāvādā paṭiviratāpi… pisuṇavācinopi pisuṇāya vācāya paṭiviratāpi… pharusavācinopi pharusāya vācāya paṭiviratāpi… samphappalāpinopi samphappalāpā (p. 1.132) paṭiviratāpi abhijjhālunopi anabhijjhālunopi… byāpannacittāpi abyāpannacittāpi… micchādiṭṭhikāpi sammādiṭṭhikāpi…. Ye tattha micchādiṭṭhikā, tesaññeva tena. Ye tattha sammādiṭṭhikā, te ārabbha yajataŋ bhavaŋ, sajjataŋ bhavaŋ, modataŋ bhavaŋ, cittameva bhavaŋ antaraŋ pasādetū” ti. Imehi kho, brāhmaṇa, purohito brāhmaṇo rañño mahāvijitassa pubbeva yaññā dasahākārehi paṭiggāhakesu vippaṭisāraŋ paṭivinesi.

Soḷasa ākārā

344. ‘Atha kho, brāhmaṇa, purohito brāhmaṇo rañño mahāvijitassa mahāyaññaŋ yajamānassa soḷasahākārehi cittaŋ sandassesi samādapesi samuttejesi sampahaŋsesi siyā kho pana bhoto rañño mahāyaññaŋ yajamānassa kocideva vattā– “rājā kho mahāvijito mahāyaññaŋ yajati, no ca kho tassa āmantitā khattiyā ānuyantā negamā ceva jānapadā ca; atha ca pana bhavaŋ rājā evarūpaŋ mahāyaññaŋ yajatī” ti Evampi bhoto rañño vattā dhammato natthi. Bhotā kho pana raññā āmantitā khattiyā ānuyantā negamā ceva jānapadā ca Imināpetaŋ bhavaŋ rājā jānātu, yajataŋ bhavaŋ, sajjataŋ bhavaŋ, modataŋ bhavaŋ, cittameva bhavaŋ antaraŋ pasādetu.

‘Siyā kho pana bhoto rañño mahāyaññaŋ yajamānassa kocideva vattā– “rājā kho mahāvijito mahāyaññaŋ yajati, no ca kho tassa āmantitā amaccā pārisajjā negamā ceva jānapadā ca …pe… brāhmaṇamahāsālā negamā ceva jānapadā ca …pe… gahapatinecayikā negamā ceva jānapadā ca, atha ca pana bhavaŋ rājā evarūpaŋ mahāyaññaŋ yajatī” ti. Evampi bhoto rañño vattā dhammato natthi. Bhotā kho pana raññā āmantitā gahapatinecayikā negamā ceva jānapadā ca. Imināpetaŋ bhavaŋ rājā jānātu, yajataŋ bhavaŋ, sajjataŋ bhavaŋ, modataŋ bhavaŋ, cittameva bhavaŋ antaraŋ pasādetu.

‘Siyā kho pana bhoto rañño mahāyaññaŋ yajamānassa kocideva vattā– “rājā kho mahāvijito mahāyaññaŋ yajati, no ca kho ubhato (p. 1.133) sujāto mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena, atha ca pana bhavaŋ rājā evarūpaŋ mahāyaññaŋ yajatī” ti. Evampi bhoto rañño vattā dhammato natthi. Bhavaŋ kho pana rājā ubhato sujāto mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena. Imināpetaŋ bhavaŋ rājā jānātu, yajataŋ bhavaŋ, sajjataŋ bhavaŋ, modataŋ bhavaŋ, cittameva bhavaŋ antaraŋ pasādetu.

‘Siyā kho pana bhoto rañño mahāyaññaŋ yajamānassa kocideva vattā– “rājā kho mahāvijito mahāyaññaŋ yajati no ca kho abhirūpo dassanīyo pāsādiko paramāya vaṇṇapokkharatāya samannāgato brahmavaṇṇī brahmavacchasī akhuddāvakāso dassanāya …pe… no ca kho aḍḍho mahaddhano mahābhogo pahūtajātarūparajato pahūtavittūpakaraṇo pahūtadhanadhañño paripuṇṇakosakoṭṭhāgāro …pe… no ca kho balavā caturanginiyā senāya samannāgato assavāya ovādapaṭikarāya sahati maññe paccatthike yasasā …pe… no ca kho saddho dāyako dānapati anāvaṭadvāro samaṇabrāhmaṇakapaṇaddhikavaṇibbakayācakānaŋ opānabhūto puññāni karoti …pe… no ca kho bahussuto tassa tassa sutajātassa …pe… no ca kho tassa tasseva kho pana bhāsitassa atthaŋ jānāti ‘ayaŋ imassa bhāsitassa attho, ayaŋ imassa bhāsitassa attho’ ti …pe… no ca kho paṇḍito viyatto medhāvī paṭibalo atītānāgatapaccuppanne atthe cintetuŋ, atha ca pana bhavaŋ rājā evarūpaŋ mahāyaññaŋ yajatī” ti Evampi bhoto rañño vattā dhammato natthi. Bhavaŋ kho pana rājā paṇḍito viyatto medhāvī paṭibalo atītānāgatapaccuppanne atthe cintetuŋ. Imināpetaŋ bhavaŋ rājā jānātu yajataŋ bhavaŋ, sajjataŋ bhavaŋ, modataŋ bhavaŋ, cittameva bhavaŋ antaraŋ pasādetu.

‘Siyā kho pana bhoto rañño mahāyaññaŋ yajamānassa kocideva vattā– “rājā kho mahāvijito mahāyaññaŋ yajati. No ca khvassa purohito brāhmaṇo ubhato sujāto mātito ca pitito ca saŋsuddhagahaṇiko (p. 1.134) yāva sattamā pitāmahayugā akkhitto anupakkuṭṭho jātivādena; atha ca pana bhavaŋ rājā evarūpaŋ mahāyaññaŋ yajatī” ti. Evampi bhoto rañño vattā dhammato natthi. Bhoto kho pana rañño purohito brāhmaṇo ubhato sujāto mātito ca pitito ca saŋsuddhagahaṇiko yāva sattamā pitāmahayugā akkhitto anupakkuṭṭho jātivādena. Imināpetaŋ bhavaŋ rājā jānātu, yajataŋ bhavaŋ, sajjataŋ bhavaŋ, modataŋ bhavaŋ, cittameva bhavaŋ antaraŋ pasādetu.

‘Siyā kho pana bhoto rañño mahāyaññaŋ yajamānassa kocideva vattā– “rājā kho mahāvijito mahāyaññaŋ yajati. No ca khvassa purohito brāhmaṇo ajjhāyako mantadharo tiṇṇaŋ vedānaŋ pāragū sanighaṇḍukeṭubhānaŋ sākkharappabhedānaŋ itihāsapañcamānaŋ padako veyyākaraṇo lokāyatamahāpurisalakkhaṇesu anavayo …pe… no ca khvassa purohito brāhmaṇo sīlavā vuddhasīlī vuddhasīlena samannāgato …pe… no ca khvassa purohito brāhmaṇo paṇḍito viyatto medhāvī paṭhamo vā dutiyo vā sujaŋ paggaṇhantānaŋ, atha ca pana bhavaŋ rājā evarūpaŋ mahāyaññaŋ yajatī” ti. Evampi bhoto rañño vattā dhammato natthi. Bhoto kho pana rañño purohito brāhmaṇo paṇḍito viyatto medhāvī paṭhamo vā dutiyo vā sujaŋ paggaṇhantānaŋ. Imināpetaŋ bhavaŋ rājā jānātu, yajataŋ bhavaŋ, sajjataŋ bhavaŋ, modataŋ bhavaŋ, cittameva bhavaŋ antaraŋ pasādetūti. Imehi kho, brāhmaṇa, purohito brāhmaṇo rañño mahāvijitassa mahāyaññaŋ yajamānassa soḷasahi ākārehi cittaŋ sandassesi samādapesi samuttejesi sampahaŋsesi.

345. ‘Tasmiŋ kho, brāhmaṇa, yaññe neva gāvo haññiŋsu, na ajeḷakā haññiŋsu, na kukkuṭasūkarā haññiŋsu, na vividhā pāṇā saŋghātaŋ āpajjiŋsu, na rukkhā chijjiŋsu yūpatthāya, na dabbhā lūyiŋsu barihisatthāya . Yepissa ahesuŋ dāsāti vā pessāti vā kammakarāti vā, tepi na daṇḍatajjitā na (p. 1.135) bhayatajjitā na assumukhā rudamānā parikammāni akaŋsu. Atha kho ye icchiŋsu, te akaŋsu, ye na icchiŋsu, na te akaŋsu; yaŋ icchiŋsu, taŋ akaŋsu, yaŋ na icchiŋsu, na taŋ akaŋsu. Sappitelanavanītadadhimadhuphāṇitena ceva so yañño niṭṭhānamagamāsi.

346. ‘Atha kho, brāhmaṇa, khattiyā ānuyantā negamā ceva jānapadā ca, amaccā pārisajjā negamā ceva jānapadā ca, brāhmaṇamahāsālā negamā ceva jānapadā ca, gahapatinecayikā negamā ceva jānapadā ca pahūtaŋ sāpateyyaŋ ādāya rājānaŋ mahāvijitaŋ upasankamitvā evamāhaŋsu– “idaŋ, deva, pahūtaŋ sāpateyyaŋ devaññeva uddissābhataŋ, taŋ devo paṭiggaṇhātū” ti. “Alaŋ, bho, mamāpidaŋ pahūtaŋ sāpateyyaŋ dhammikena balinā abhisankhataŋ; tañca vo hotu, ito ca bhiyyo harathā” ti. Te raññā paṭikkhittā ekamantaŋ apakkamma evaŋ samacintesuŋ– “na kho etaŋ amhākaŋ patirūpaŋ, yaŋ mayaŋ imāni sāpateyyāni punadeva sakāni gharāni paṭihareyyāma. Rājā kho mahāvijito mahāyaññaŋ yajati, handassa mayaŋ anuyāgino homā” ti.

347. ‘Atha kho, brāhmaṇa, puratthimena yaññavāṭassa khattiyā ānuyantā negamā ceva jānapadā ca dānāni paṭṭhapesuŋ. Dakkhiṇena yaññavāṭassa amaccā pārisajjā negamā ceva jānapadā ca dānāni paṭṭhapesuŋ. Pacchimena yaññavāṭassa brāhmaṇamahāsālā negamā ceva jānapadā ca dānāni paṭṭhapesuŋ. Uttarena yaññavāṭassa gahapatinecayikā negamā ceva jānapadā ca dānāni paṭṭhapesuŋ.

‘Tesupi kho, brāhmaṇa, yaññesu neva gāvo haññiŋsu, na ajeḷakā haññiŋsu, na kukkuṭasūkarā haññiŋsu, na vividhā pāṇā saŋghātaŋ āpajjiŋsu, na rukkhā chijjiŋsu yūpatthāya, na dabbhā lūyiŋsu barihisatthāya. Yepi nesaŋ ahesuŋ dāsāti vā pessāti vā kammakarāti vā, tepi na daṇḍatajjitā na bhayatajjitā na assumukhā rudamānā parikammāni akaŋsu. Atha kho ye icchiŋsu, te akaŋsu, ye na icchiŋsu, na te akaŋsu; yaŋ icchiŋsu, taŋ akaŋsu, yaŋ na icchiŋsu na taŋ akaŋsu. Sappitelanavanītadadhimadhuphāṇitena ceva te yaññā niṭṭhānamagamaŋsu.

‘Iti (p. 1.136) cattāro ca anumatipakkhā, rājā mahāvijito aṭṭhahangehi samannāgato, purohito brāhmaṇo catūhangehi samannāgato; tisso ca vidhā ayaŋ vuccati brāhmaṇa tividhā yaññasampadā soḷasaparikkhārā’ ti.

348. Evaŋ vutte, te brāhmaṇā unnādino uccāsaddamahāsaddā ahesuŋ– ‘aho yañño, aho yaññasampadā’ ti! Kūṭadanto pana brāhmaṇo tūṇhībhūtova nisinno hoti. Atha kho te brāhmaṇā kūṭadantaŋ brāhmaṇaŋ etadavocuŋ– ‘kasmā pana bhavaŋ kūṭadanto samaṇassa gotamassa subhāsitaŋ subhāsitato nābbhanumodatī’ ti? ‘Nāhaŋ, bho, samaṇassa gotamassa subhāsitaŋ subhāsitato nābbhanumodāmi. Muddhāpi tassa vipateyya, yo samaṇassa gotamassa subhāsitaŋ subhāsitato nābbhanumodeyya. Api ca me, bho, evaŋ hoti – samaṇo gotamo na evamāha– “evaŋ me sutan” ti vā “evaŋ arahati bhavitun” ti vā; api ca samaṇo gotamo– “evaŋ tadā āsi, itthaŋ tadā āsi” tveva bhāsati. Tassa mayhaŋ bho evaŋ hoti – “addhā samaṇo gotamo tena samayena rājā vā ahosi mahāvijito yaññassāmi purohito vā brāhmaṇo tassa yaññassa yājetā” ti. Abhijānāti pana bhavaŋ gotamo evarūpaŋ yaññaŋ yajitvā vā yājetvā vā kāyassa bhedā paraŋ maraṇā sugatiŋ saggaŋ lokaŋ upapajjitāti’? ‘Abhijānāmahaŋ, brāhmaṇa, evarūpaŋ yaññaŋ yajitvā vā yājetvā vā kāyassa bhedā paraŋ maraṇā sugatiŋ saggaŋ lokaŋ upapajjitā, ahaŋ tena samayena purohito brāhmaṇo ahosiŋ tassa yaññassa yājetā’ ti.

Niccadāna-anukulayaññaŋ

349. ‘Atthi pana, bho gotama, añño yañño imāya tividhāya yaññasampadāya soḷasaparikkhārāya appaṭṭhataro ca appasamārambhataro ca mahapphalataro ca mahānisaŋsataro cā’ ti?

‘Atthi (p. 1.137) kho, brāhmaṇa, añño yañño imāya tividhāya yaññasampadāya soḷasaparikkhārāya appaṭṭhataro ca appasamārambhataro ca mahapphalataro ca mahānisaŋsataro cā’ ti.

‘Katamo pana so, bho gotama, yañño imāya tividhāya yaññasampadāya soḷasaparikkhārāya appaṭṭhataro ca appasamārambhataro ca mahapphalataro ca mahānisaŋsataro cā’ ti?

‘Yāni kho pana tāni, brāhmaṇa, niccadānāni anukulayaññāni sīlavante pabbajite uddissa diyyanti; ayaŋ kho, brāhmaṇa, yañño imāya tividhāya yaññasampadāya soḷasaparikkhārāya appaṭṭhataro ca appasamārambhataro ca mahapphalataro ca mahānisaŋsataro cā’ ti.

‘Ko nu kho, bho gotama, hetu ko paccayo, yena taŋ niccadānaŋ anukulayaññaŋ imāya tividhāya yaññasampadāya soḷasaparikkhārāya appaṭṭhatarañca appasamārambhatarañca mahapphalatarañca mahānisaŋsatarañcā’ ti

‘Na kho, brāhmaṇa, evarūpaŋ yaññaŋ upasankamanti arahanto vā arahattamaggaŋ vā samāpannā. Taŋ kissa hetu? Dissanti hettha, brāhmaṇa, daṇḍappahārāpi galaggahāpi, tasmā evarūpaŋ yaññaŋ na upasankamanti arahanto vā arahattamaggaŋ vā samāpannā. Yāni kho pana tāni, brāhmaṇa, niccadānāni anukulayaññāni sīlavante pabbajite uddissa diyyanti; evarūpaŋ kho, brāhmaṇa, yaññaŋ upasankamanti arahanto vā arahattamaggaŋ vā samāpannā. Taŋ kissa hetu? Na hettha, brāhmaṇa, dissanti daṇḍappahārāpi galaggahāpi, tasmā evarūpaŋ yaññaŋ upasankamanti arahanto vā arahattamaggaŋ vā samāpannā. Ayaŋ kho, brāhmaṇa, hetu ayaŋ paccayo, yena taŋ niccadānaŋ anukulayaññaŋ imāya tividhāya yaññasampadāya soḷasaparikkhārāya appaṭṭhatarañca appasamārambhatarañca mahapphalatarañca mahānisaŋsatarañcā’ ti.

350. ‘Atthi pana, bho gotama, añño yañño imāya ca tividhāya yaññasampadāya soḷasaparikkhārāya iminā ca niccadānena anukulayaññena appaṭṭhataro ca appasamārambhataro ca mahapphalataro ca mahānisaŋsataro cā’ ti?

‘Atthi (p. 1.138) kho, brāhmaṇa, añño yañño imāya ca tividhāya yaññasampadāya soḷasaparikkhārāya iminā ca niccadānena anukulayaññena appaṭṭhataro ca appasamārambhataro ca mahapphalataro ca mahānisaŋsataro cā’ ti.

‘Katamo pana so, bho gotama, yañño imāya ca tividhāya yaññasampadāya soḷasaparikkhārāya iminā ca niccadānena anukulayaññena appaṭṭhataro ca appasamārambhataro ca mahapphalataro ca mahānisaŋsataro cā’ ti?

‘Yo kho, brāhmaṇa, cātuddisaŋ sanghaŋ uddissa vihāraŋ karoti, ayaŋ kho brāhmaṇa, yañño imāya ca tividhāya yaññasampadāya soḷasaparikkhārāya iminā ca niccadānena anukulayaññena appaṭṭhataro ca appasamārambhataro ca mahapphalataro ca mahānisaŋsataro cā’ ti.

351. ‘Atthi pana, bho gotama, añño yañño imāya ca tividhāya yaññasampadāya soḷasaparikkhārāya iminā ca niccadānena anukulayaññena iminā ca vihāradānena appaṭṭhataro ca appasamārambhataro ca mahapphalataro ca mahānisaŋsataro cā’ ti?

‘Atthi kho, brāhmaṇa, añño yañño imāya ca tividhāya yaññasampadāya soḷasaparikkhārāya iminā ca niccadānena anukulayaññena iminā ca vihāradānena appaṭṭhataro ca appasamārambhataro ca mahapphalataro ca mahānisaŋsataro cā’ ti.

‘Katamo pana so, bho gotama, yañño imāya ca tividhāya yaññasampadāya soḷasaparikkhārāya iminā ca niccadānena anukulayaññena iminā ca vihāradānena appaṭṭhataro ca appasamārambhataro ca mahapphalataro ca mahānisaŋsataro cā’ ti?

‘Yo kho, brāhmaṇa, pasannacitto buddhaŋ saraṇaŋ gacchati, dhammaŋ saraṇaŋ gacchati, sanghaŋ saraṇaŋ gacchati; ayaŋ kho, brāhmaṇa, yañño imāya ca tividhāya yaññasampadāya soḷasaparikkhārāya iminā ca niccadānena anukulayaññena iminā ca vihāradānena appaṭṭhataro ca appasamārambhataro ca mahapphalataro ca mahānisaŋsataro cā’ ti.

352. ‘Atthi (p. 1.139) pana, bho gotama, añño yañño imāya ca tividhāya yaññasampadāya soḷasaparikkhārāya iminā ca niccadānena anukulayaññena iminā ca vihāradānena imehi ca saraṇagamanehi appaṭṭhataro ca appasamārambhataro ca mahapphalataro ca mahānisaŋsataro cā’ ti?

‘Atthi kho, brāhmaṇa, añño yañño imāya ca tividhāya yaññasampadāya soḷasaparikkhārāya iminā ca niccadānena anukulayaññena iminā ca vihāradānena imehi ca saraṇagamanehi appaṭṭhataro ca appasamārambhataro ca mahapphalataro ca mahānisaŋsataro cā’ ti.

‘Katamo pana so, bho gotama, yañño imāya ca tividhāya yaññasampadāya soḷasaparikkhārāya iminā ca niccadānena anukulayaññena iminā ca vihāradānena imehi ca saraṇagamanehi appaṭṭhataro ca appasamārambhataro ca mahapphalataro ca mahānisaŋsataro cā’ ti?

‘Yo kho, brāhmaṇa, pasannacitto sikkhāpadāni samādiyati – pāṇātipātā veramaṇiŋ, adinnādānā veramaṇiŋ, kāmesumicchācārā veramaṇiŋ, musāvādā veramaṇiŋ, surāmerayamajjapamādaṭṭhānā veramaṇiŋ. Ayaŋ kho, brāhmaṇa, yañño imāya ca tividhāya yaññasampadāya soḷasaparikkhārāya iminā ca niccadānena anukulayaññena iminā ca vihāradānena imehi ca saraṇagamanehi appaṭṭhataro ca appasamārambhataro ca mahapphalataro ca mahānisaŋsataro cā’ ti.

353. ‘Atthi pana, bho gotama, añño yañño imāya ca tividhāya yaññasampadāya soḷasaparikkhārāya iminā ca niccadānena anukulayaññena iminā ca vihāradānena imehi ca saraṇagamanehi imehi ca sikkhāpadehi appaṭṭhataro ca appasamārambhataro ca mahapphalataro ca mahānisaŋsataro cā’ ti?

‘Atthi kho, brāhmaṇa, añño yañño imāya ca tividhāya yaññasampadāya soḷasaparikkhārāya iminā ca niccadānena anukulayaññena iminā ca vihāradānena imehi ca saraṇagamanehi imehi ca sikkhāpadehi appaṭṭhataro (p. 1.140) ca appasamārambhataro ca mahapphalataro ca mahānisaŋsataro cā’ ti.

‘Katamo pana so, bho gotama, yañño imāya ca tividhāya yaññasampadāya soḷasaparikkhārāya iminā ca niccadānena anukulayaññena iminā ca vihāradānena imehi ca saraṇagamanehi imehi ca sikkhāpadehi appaṭṭhataro ca appasamārambhataro ca mahapphalataro ca mahānisaŋsataro cā’ ti?

‘Idha, brāhmaṇa, tathāgato loke uppajjati arahaŋ sammāsambuddho …pe… (yathā 190-212anucchedesu, evaŋ vitthāretabbaŋ). Evaŋ kho, brāhmaṇa, bhikkhu sīlasampanno hoti …pe… paṭhamaŋ jhānaŋ upasampajja viharati. Ayaŋ kho, brāhmaṇa, yañño purimehi yaññehi appaṭṭhataro ca appasamārambhataro ca mahapphalataro ca mahānisaŋsataro ca …pe… dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati. Ayampi kho, brāhmaṇa, yañño purimehi yaññehi appaṭṭhataro ca appasamārambhataro ca mahapphalataro ca mahānisaŋsataro cāti. Ñāṇadassanāya cittaŋ abhinīharati abhininnāmeti …pe… ayampi kho, brāhmaṇa, yañño purimehi yaññehi appaṭṭhataro ca appasamārambhataro ca mahapphalataro ca mahānisaŋsataro ca …pe… nāparaŋ itthattāyāti pajānāti. Ayampi kho, brāhmaṇa, yañño purimehi yaññehi appaṭṭhataro ca appasamārambhataro ca mahapphalataro ca mahānisaŋsataro ca. Imāya ca, brāhmaṇa, yaññasampadāya aññā yaññasampadā uttaritarā vā paṇītatarā vā natthī’ ti.

Kūṭadanta-upāsakattapaṭivedanā

354. Evaŋ vutte, kūṭadanto brāhmaṇo bhagavantaŋ etadavoca– ‘abhikkantaŋ, bho gotama, abhikkantaŋ, bho gotama! Seyyathāpi bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya “cakkhumanto rūpāni dakkhantī” ti; evamevaŋ bhotā gotamena anekapariyāyena dhammo (p. 1.141) pakāsito. Esāhaŋ bhavantaŋ gotamaŋ saraṇaŋ gacchāmi dhammañca bhikkhusanghañca. Upāsakaŋ maŋ bhavaŋ gotamo dhāretu ajjatagge pāṇupetaŋ saraṇaŋ gataŋ. Esāhaŋ bho gotama satta ca usabhasatāni satta ca vacchatarasatāni satta ca vacchatarīsatāni satta ca ajasatāni satta ca urabbhasatāni muñcāmi, jīvitaŋ demi, haritāni ceva tiṇāni khādantu, sītāni ca pānīyāni pivantu, sīto ca nesaŋ vāto upavāyatū’ ti.

Sotāpattiphalasacchikiriyā

355. Atha kho bhagavā kūṭadantassa brāhmaṇassa anupubbiŋ kathaŋ kathesi, seyyathidaŋ, dānakathaŋ sīlakathaŋ saggakathaŋ; kāmānaŋ ādīnavaŋ okāraŋ sankilesaŋ nekkhamme ānisaŋsaŋ pakāsesi. Yadā bhagavā aññāsi kūṭadantaŋ brāhmaṇaŋ kallacittaŋ muducittaŋ vinīvaraṇacittaŋ udaggacittaŋ pasannacittaŋ, atha yā buddhānaŋ sāmukkaŋsikā dhammadesanā, taŋ pakāsesi– dukkhaŋ samudayaŋ nirodhaŋ maggaŋ. Seyyathāpi nāma suddhaŋ vatthaŋ apagatakāḷakaŋ sammadeva rajanaŋ paṭiggaṇheyya, evameva kūṭadantassa brāhmaṇassa tasmiññeva āsane virajaŋ vītamalaŋ dhammacakkhuŋ udapādi– ‘yaŋ kiñci samudayadhammaŋ, sabbaŋ taŋ nirodhadhamman’ ti.

356. Atha kho kūṭadanto brāhmaṇo diṭṭhadhammo pattadhammo viditadhammo pariyogāḷhadhammo tiṇṇavicikiccho vigatakathankatho vesārajjappatto aparappaccayo satthusāsane bhagavantaŋ etadavoca– ‘adhivāsetu me bhavaŋ gotamo svātanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena.

357. Atha kho kūṭadanto brāhmaṇo bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā pakkāmi. Atha kho kūṭadanto brāhmaṇo tassā rattiyā accayena sake yaññavāṭe paṇītaŋ khādanīyaŋ bhojanīyaŋ paṭiyādāpetvā bhagavato kālaŋ ārocāpesi– ‘kālo, bho gotama; niṭṭhitaŋ bhattan’ ti.

358. Atha (p. 1.142) kho bhagavā pubbaṇhasamayaŋ nivāsetvā pattacīvaramādāya saddhiŋ bhikkhusanghena yena kūṭadantassa brāhmaṇassa yaññavāṭo tenupasankami; upasankamitvā paññatte āsane nisīdi.

Atha kho kūṭadanto brāhmaṇo buddhappamukhaŋ bhikkhusanghaŋ paṇītena khādanīyena bhojanīyena sahatthā santappesi sampavāresi. Atha kho kūṭadanto brāhmaṇo bhagavantaŋ bhuttāviŋ onītapattapāṇiŋ aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinnaŋ kho kūṭadantaŋ brāhmaṇaŋ bhagavā dhammiyā kathāya sandassetvā samādapetvā samuttejetvā sampahaŋsetvā uṭṭhāyāsanā pakkāmīti.

Kūṭadantasuttaŋ niṭṭhitaŋ pañcamaŋ.

6. Mahālisuttaŋ
Brāhmaṇadūtavatthu

359. Evaŋ (p. 1.143) me sutaŋ– u-ekaŋ samayaŋ bhagavā vesāliyaŋ viharati mahāvane kūṭāgārasālāyaŋ. Tena kho pana samayena sambahulā kosalakā ca brāhmaṇadūtā māgadhakā ca brāhmaṇadūtā vesāliyaŋ paṭivasanti kenacideva karaṇīyena. Assosuŋ kho te kosalakā ca brāhmaṇadūtā māgadhakā ca brāhmaṇadūtā– ‘samaṇo khalu, bho, gotamo sakyaputto sakyakulā pabbajito vesāliyaŋ viharati mahāvane kūṭāgārasālāyaŋ. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā”. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ pakāseti. Sādhu kho pana tathārūpānaŋ arahataŋ dassanaŋ hotī’ ti.

360. Atha kho te kosalakā ca brāhmaṇadūtā māgadhakā ca brāhmaṇadūtā yena mahāvanaŋ kūṭāgārasālā tenupasankamiŋsu. Tena kho pana samayena āyasmā nāgito bhagavato upaṭṭhāko hoti. Atha kho te kosalakā ca brāhmaṇadūtā māgadhakā ca brāhmaṇadūtā yenāyasmā nāgito tenupasankamiŋsu. Upasankamitvā āyasmantaŋ nāgitaŋ etadavocuŋ– ‘kahaŋ nu kho, bho nāgita, etarahi so bhavaŋ gotamo viharati? Dassanakāmā hi mayaŋ taŋ bhavantaŋ gotaman’ ti. ‘Akālo kho, āvuso, bhagavantaŋ dassanāya, paṭisallīno bhagavā’ ti. Atha kho te kosalakā ca brāhmaṇadūtā māgadhakā ca brāhmaṇadūtā tattheva ekamantaŋ nisīdiŋsu– ‘disvāva mayaŋ taŋ bhavantaŋ gotamaŋ gamissāmā’ ti.

Oṭṭhaddhalicchavīvatthu

361. Oṭṭhaddhopi (p. 1.144) licchavī mahatiyā licchavīparisāya saddhiŋ yena mahāvanaŋ kūṭāgārasālā yenāyasmā nāgito tenupasankami; upasankamitvā āyasmantaŋ nāgitaŋ abhivādetvā ekamantaŋ aṭṭhāsi. Ekamantaŋ ṭhito kho oṭṭhaddhopi licchavī āyasmantaŋ nāgitaŋ etadavoca – ‘kahaŋ nu kho, bhante nāgita, etarahi so bhagavā viharati arahaŋ sammāsambuddho, dassanakāmā hi mayaŋ taŋ bhagavantaŋ arahantaŋ sammāsambuddhan’ ti. ‘Akālo kho, mahāli, bhagavantaŋ dassanāya, paṭisallīno bhagavā’ ti. Oṭṭhaddhopi licchavī tattheva ekamantaŋ nisīdi– ‘disvāva ahaŋ taŋ bhagavantaŋ gamissāmi arahantaŋ sammāsambuddhan’ ti.

362. Atha kho sīho samaṇuddeso yenāyasmā nāgito tenupasankami; upasankamitvā āyasmantaŋ nāgitaŋ abhivādetvā ekamantaŋ aṭṭhāsi. Ekamantaŋ ṭhito kho sīho samaṇuddeso āyasmantaŋ nāgitaŋ etadavoca– ‘ete, bhante kassapa, sambahulā kosalakā ca brāhmaṇadūtā māgadhakā ca brāhmaṇadūtā idhūpasankantā bhagavantaŋ dassanāya; oṭṭhaddhopi licchavī mahatiyā licchavīparisāya saddhiŋ idhūpasankanto bhagavantaŋ dassanāya, sādhu, bhante kassapa, labhataŋ esā janatā bhagavantaŋ dassanāyā’ ti.

‘Tena hi, sīha, tvaññeva bhagavato ārocehī’ ti. ‘Evaŋ, bhante’ ti kho sīho samaṇuddeso āyasmato nāgitassa paṭissutvā yena bhagavā tenupasankami; upasankamitvā bhagavantaŋ abhivādetvā ekamantaŋ aṭṭhāsi. Ekamantaŋ ṭhito kho sīho samaṇuddeso bhagavantaŋ etadavoca– ‘ete, bhante, sambahulā kosalakā ca brāhmaṇadūtā māgadhakā ca brāhmaṇadūtā idhūpasankantā bhagavantaŋ dassanāya, oṭṭhaddhopi licchavī mahatiyā licchavīparisāya saddhiŋ idhūpasankanto bhagavantaŋ dassanāya. Sādhu, bhante, labhataŋ esā janatā bhagavantaŋ dassanāyā’ ti. ‘Tena hi, sīha, vihārapacchāyāyaŋ āsanaŋ paññapehī’ ti. ‘Evaŋ, bhante’ ti kho sīho samaṇuddeso bhagavato paṭissutvā vihārapacchāyāyaŋ āsanaŋ paññapesi.

363. Atha (p. 1.145) kho bhagavā vihārā nikkhamma vihārapacchāyāyaŋ paññatte āsane nisīdi. Atha kho te kosalakā ca brāhmaṇadūtā māgadhakā ca brāhmaṇadūtā yena bhagavā tenupasankamiŋsu; upasankamitvā bhagavatā saddhiŋ sammodiŋsu. Sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu. Oṭṭhaddhopi licchavī mahatiyā licchavīparisāya saddhiŋ yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi.

364. Ekamantaŋ nisinno kho oṭṭhaddho licchavī bhagavantaŋ etadavoca– ‘purimāni, bhante, divasāni purimatarāni sunakkhatto licchaviputto yenāhaŋ tenupasankami; upasankamitvā maŋ etadavoca– “yadagge ahaŋ, mahāli, bhagavantaŋ upanissāya viharāmi, na ciraŋ tīṇi vassāni, dibbāni hi kho rūpāni passāmi piyarūpāni kāmūpasaŋhitāni rajanīyāni, no ca kho dibbāni saddāni suṇāmi piyarūpāni kāmūpasaŋhitāni rajanīyānī” ti. Santāneva nu kho, bhante, sunakkhatto licchaviputto dibbāni saddāni nāssosi piyarūpāni kāmūpasaŋhitāni rajanīyāni, udāhu asantānī’ ti?

Ekaŋsabhāvitasamādhi

365. ‘Santāneva kho, mahāli, sunakkhatto licchaviputto dibbāni saddāni nāssosi piyarūpāni kāmūpasaŋhitāni rajanīyāni, no asantānī’ ti. ‘Ko nu kho, bhante, hetu, ko paccayo, yena santāneva sunakkhatto licchaviputto dibbāni saddāni nāssosi piyarūpāni kāmūpasaŋhitāni rajanīyāni, no asantānī’ ti?

366. ‘Idha mahāli, bhikkhuno puratthimāya disāya ekaŋsabhāvito samādhi hoti dibbānaŋ rūpānaŋ dassanāya piyarūpānaŋ kāmūpasaŋhitānaŋ rajanīyānaŋ, no ca kho dibbānaŋ saddānaŋ savanāya piyarūpānaŋ kāmūpasaŋhitānaŋ rajanīyānaŋ. So puratthimāya disāya ekaŋsabhāvite samādhimhi dibbānaŋ rūpānaŋ dassanāya piyarūpānaŋ kāmūpasaŋhitānaŋ rajanīyānaŋ, no ca kho dibbānaŋ saddānaŋ savanāya piyarūpānaŋ kāmūpasaŋhitānaŋ rajanīyānaŋ. Puratthimāya disāya dibbāni rūpāni passati piyarūpāni kāmūpasaŋhitāni rajanīyāni, no ca kho dibbāni saddāni suṇāti piyarūpāni kāmūpasaŋhitāni rajanīyāni. Taŋ kissa hetu? Evañhetaŋ, mahāli, hoti bhikkhuno (p. 1.146) puratthimāya disāya ekaŋsabhāvite samādhimhi dibbānaŋ rūpānaŋ dassanāya piyarūpānaŋ kāmūpasaŋhitānaŋ rajanīyānaŋ, no ca kho dibbānaŋ saddānaŋ savanāya piyarūpānaŋ kāmūpasaŋhitānaŋ rajanīyānaŋ.

367. ‘Puna caparaŋ, mahāli, bhikkhuno dakkhiṇāya disāya …pe… pacchimāya disāya uttarāya disāya… uddhamadho tiriyaŋ ekaŋsabhāvito samādhi hoti dibbānaŋ rūpānaŋ dassanāya piyarūpānaŋ kāmūpasaŋhitānaŋ rajanīyānaŋ, no ca kho dibbānaŋ saddānaŋ savanāya piyarūpānaŋ kāmūpasaŋhitānaŋ rajanīyānaŋ. So uddhamadho tiriyaŋ ekaŋsabhāvite samādhimhi dibbānaŋ rūpānaŋ dassanāya piyarūpānaŋ kāmūpasaŋhitānaŋ rajanīyānaŋ, no ca kho dibbānaŋ saddānaŋ savanāya piyarūpānaŋ kāmūpasaŋhitānaŋ rajanīyānaŋ. Uddhamadho tiriyaŋ dibbāni rūpāni passati piyarūpāni kāmūpasaŋhitāni rajanīyāni, no ca kho dibbāni saddāni suṇāti piyarūpāni kāmūpasaŋhitāni rajanīyāni. Taŋ kissa hetu? Evañhetaŋ, mahāli, hoti bhikkhuno uddhamadho tiriyaŋ ekaŋsabhāvite samādhimhi dibbānaŋ rūpānaŋ dassanāya piyarūpānaŋ kāmūpasaŋhitānaŋ rajanīyānaŋ, no ca kho dibbānaŋ saddānaŋ savanāya piyarūpānaŋ kāmūpasaŋhitānaŋ rajanīyānaŋ.

368. ‘Idha mahāli, bhikkhuno puratthimāya disāya ekaŋsabhāvito samādhi hoti dibbānaŋ saddānaŋ savanāya piyarūpānaŋ kāmūpasaŋhitānaŋ rajanīyānaŋ, no ca kho dibbānaŋ rūpānaŋ dassanāya piyarūpānaŋ kāmūpasaŋhitānaŋ rajanīyānaŋ. So puratthimāya disāya ekaŋsabhāvite samādhimhi dibbānaŋ saddānaŋ savanāya piyarūpānaŋ kāmūpasaŋhitānaŋ rajanīyānaŋ, no ca kho dibbānaŋ rūpānaŋ dassanāya piyarūpānaŋ kāmūpasaŋhitānaŋ rajanīyānaŋ. Puratthimāya disāya dibbāni saddāni suṇāti piyarūpāni kāmūpasaŋhitāni rajanīyāni, no ca kho dibbāni rūpāni passati piyarūpāni kāmūpasaŋhitāni rajanīyāni. Taŋ kissa hetu? Evañhetaŋ, mahāli, hoti bhikkhuno puratthimāya disāya ekaŋsabhāvite samādhimhi dibbānaŋ saddānaŋ savanāya piyarūpānaŋ kāmūpasaŋhitānaŋ rajanīyānaŋ, no ca kho dibbānaŋ rūpānaŋ dassanāya piyarūpānaŋ kāmūpasaŋhitānaŋ rajanīyānaŋ.

369. ‘Puna caparaŋ, mahāli, bhikkhuno dakkhiṇāya disāya …pe… pacchimāya disāya… uttarāya disāya… uddhamadho tiriyaŋ ekaŋsabhāvito samādhi (p. 1.147) hoti dibbānaŋ saddānaŋ savanāya piyarūpānaŋ kāmūpasaŋhitānaŋ rajanīyānaŋ, no ca kho dibbānaŋ rūpānaŋ dassanāya piyarūpānaŋ kāmūpasaŋhitānaŋ rajanīyānaŋ. So uddhamadho tiriyaŋ ekaŋsabhāvite samādhimhi dibbānaŋ saddānaŋ savanāya piyarūpānaŋ kāmūpasaŋhitānaŋ rajanīyānaŋ, no ca kho dibbānaŋ rūpānaŋ dassanāya piyarūpānaŋ kāmūpasaŋhitānaŋ rajanīyānaŋ. Uddhamadho tiriyaŋ dibbāni saddāni suṇāti piyarūpāni kāmūpasaŋhitāni rajanīyāni, no ca kho dibbāni rūpāni passati piyarūpāni kāmūpasaŋhitāni rajanīyāni. Taŋ kissa hetu? Evañhetaŋ, mahāli, hoti bhikkhuno uddhamadho tiriyaŋ ekaŋsabhāvite samādhimhi dibbānaŋ saddānaŋ savanāya piyarūpānaŋ kāmūpasaŋhitānaŋ rajanīyānaŋ, no ca kho dibbānaŋ rūpānaŋ dassanāya piyarūpānaŋ kāmūpasaŋhitānaŋ rajanīyānaŋ.

370. ‘Idha mahāli, bhikkhuno puratthimāya disāya ubhayaŋsabhāvito samādhi hoti dibbānañca rūpānaŋ dassanāya piyarūpānaŋ kāmūpasaŋhitānaŋ rajanīyānaŋ dibbānañca saddānaŋ savanāya piyarūpānaŋ kāmūpasaŋhitānaŋ rajanīyānaŋ. So puratthimāya disāya ubhayaŋsabhāvite samādhimhi dibbānañca rūpānaŋ dassanāya piyarūpānaŋ kāmūpasaŋhitānaŋ rajanīyānaŋ, dibbānañca saddānaŋ savanāya piyarūpānaŋ kāmūpasaŋhitānaŋ rajanīyānaŋ. Puratthimāya disāya dibbāni ca rūpāni passati piyarūpāni kāmūpasaŋhitāni rajanīyāni, dibbāni ca saddāni suṇāti piyarūpāni kāmūpasaŋhitāni rajanīyāni. Taŋ kissa hetu? Evañhetaŋ, mahāli, hoti bhikkhuno puratthimāya disāya ubhayaŋsabhāvite samādhimhi dibbānañca rūpānaŋ dassanāya piyarūpānaŋ kāmūpasaŋhitānaŋ rajanīyānaŋ dibbānañca saddānaŋ savanāya piyarūpānaŋ kāmūpasaŋhitānaŋ rajanīyānaŋ.

371. ‘Puna caparaŋ, mahāli, bhikkhuno dakkhiṇāya disāya …pe… pacchimāya disāya… uttarāya disāya… uddhamadho tiriyaŋ ubhayaŋsabhāvito samādhi hoti dibbānañca rūpānaŋ dassanāya piyarūpānaŋ kāmūpasaŋhitānaŋ rajanīyānaŋ, dibbānañca saddānaŋ savanāya piyarūpānaŋ kāmūpasaŋhitānaŋ rajanīyānaŋ. So uddhamadho tiriyaŋ ubhayaŋsabhāvite samādhimhi dibbānañca rūpānaŋ dassanāya piyarūpānaŋ kāmūpasaŋhitānaŋ rajanīyānaŋ dibbānañca saddānaŋ savanāya piyarūpānaŋ kāmūpasaŋhitānaŋ rajanīyānaŋ. Uddhamadho tiriyaŋ dibbāni ca rūpāni passati piyarūpāni (p. 1.148) kāmūpasaŋhitāni rajanīyāni, dibbāni ca saddāni suṇāti piyarūpāni kāmūpasaŋhitāni rajanīyāni. Taŋ kissa hetu? Evañhetaŋ, mahāli, hoti bhikkhuno uddhamadho tiriyaŋ ubhayaŋsabhāvite samādhimhi dibbānañca rūpānaŋ dassanāya piyarūpānaŋ kāmūpasaŋhitānaŋ rajanīyānaŋ, dibbānañca saddānaŋ savanāya piyarūpānaŋ kāmūpasaŋhitānaŋ rajanīyānaŋ. Ayaŋ kho mahāli, hetu, ayaŋ paccayo, yena santāneva sunakkhatto licchaviputto dibbāni saddāni nāssosi piyarūpāni kāmūpasaŋhitāni rajanīyāni, no asantānī’ ti.

372. ‘Etāsaŋ nūna, bhante, samādhibhāvanānaŋ sacchikiriyāhetu bhikkhū bhagavati brahmacariyaŋ carantī’ ti. ‘Na kho, mahāli, etāsaŋ samādhibhāvanānaŋ sacchikiriyāhetu bhikkhū mayi brahmacariyaŋ caranti. Atthi kho, mahāli, aññeva dhammā uttaritarā ca paṇītatarā ca, yesaŋ sacchikiriyāhetu bhikkhū mayi brahmacariyaŋ carantī’ ti.

Catu-ariyaphalaŋ

373. ‘Katame pana te, bhante, dhammā uttaritarā ca paṇītatarā ca, yesaŋ sacchikiriyāhetu bhikkhū bhagavati brahmacariyaŋ carantī’ ti? ‘Idha, mahāli, bhikkhu tiṇṇaŋ saŋyojanānaŋ parikkhayā sotāpanno hoti avinipātadhammo niyato sambodhiparāyaṇo. Ayampi kho, mahāli, dhammo uttaritaro ca paṇītataro ca, yassa sacchikiriyāhetu bhikkhū mayi brahmacariyaŋ caranti.

‘Puna caparaŋ, mahāli, bhikkhu tiṇṇaŋ saŋyojanānaŋ parikkhayā rāgadosamohānaŋ tanuttā sakadāgāmī hoti, sakideva imaŋ lokaŋ āgantvā dukkhassantaŋ karoti. Ayampi kho, mahāli, dhammo uttaritaro ca paṇītataro ca, yassa sacchikiriyāhetu bhikkhū mayi brahmacariyaŋ caranti.

‘Puna caparaŋ, mahāli, bhikkhu pañcannaŋ orambhāgiyānaŋ saŋyojanānaŋ parikkhayā opapātiko hoti, tattha parinibbāyī, anāvattidhammo tasmā lokā. Ayampi kho, mahāli, dhammo uttaritaro ca paṇītataro ca, yassa sacchikiriyāhetu bhikkhū mayi brahmacariyaŋ caranti.

‘Puna (p. 1.149) caparaŋ, mahāli, bhikkhu āsavānaŋ khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Ayampi kho, mahāli, dhammo uttaritaro ca paṇītataro ca, yassa sacchikiriyāhetu bhikkhū mayi brahmacariyaŋ caranti. Ime kho te, mahāli, dhammā uttaritarā ca paṇītatarā ca, yesaŋ sacchikiriyāhetu bhikkhū mayi brahmacariyaŋ carantī’ ti.

Ariya-aṭṭhangikamaggo

374. ‘Atthi pana, bhante, maggo atthi paṭipadā etesaŋ dhammānaŋ sacchikiriyāyā’ ti? ‘Atthi kho, mahāli, maggo atthi paṭipadā etesaŋ dhammānaŋ sacchikiriyāyā’ ti.

375. ‘Katamo pana, bhante, maggo katamā paṭipadā etesaŋ dhammānaŋ sacchikiriyāyā’ ti? ‘Ayameva ariyo aṭṭhangiko maggo. Seyyathidaŋ– sammādiṭṭhi sammāsankappo sammāvācā sammākammanto sammā-ājīvo sammāvāyāmo sammāsati sammāsamādhi. Ayaŋ kho, mahāli, maggo ayaŋ paṭipadā etesaŋ dhammānaŋ sacchikiriyāya.

Dvepabbajitavatthu

376. ‘Ekamidāhaŋ, mahāli, samayaŋ kosambiyaŋ viharāmi ghositārāme Atha kho dve pabbajitā– muṇḍiyo ca paribbājako jāliyo ca dārupattikantevāsī yenāhaŋ tenupasankamiŋsu. Upasankamitvā mayā saddhiŋ sammodiŋsu. Sammodanīyaŋ kathaŋ sāraṇīyaŋ vītisāretvā ekamantaŋ aṭṭhaŋsu. Ekamantaŋ ṭhitā kho te dve pabbajitā maŋ etadavocuŋ– “kiŋ nu kho, āvuso gotama, taŋ jīvaŋ taŋ sarīraŋ, udāhu aññaŋ jīvaŋ aññaŋ sarīran” ti?

377. ‘“Tena hāvuso, suṇātha sādhukaŋ manasi karotha bhāsissāmī’ ti. “Evamāvuso” ti kho te dve pabbajitā mama paccassosuŋ. Ahaŋ etadavocaŋ– idhāvuso tathāgato loke uppajjati arahaŋ sammāsambuddho …pe… (yathā 190-212anucchedesu evaŋ vitthāretabbaŋ). Evaŋ kho, āvuso, bhikkhu sīlasampanno hoti …pe… paṭhamaŋ jhānaŋ upasampajja viharati. Yo kho, āvuso, bhikkhu evaŋ jānāti evaŋ passati, kallaŋ nu kho tassetaŋ vacanāya– “taŋ jīvaŋ taŋ sarīran” ti vā (p. 1.150) “aññaŋ jīvaŋ aññaŋ sarīran” ti vāti? Yo so, āvuso, bhikkhu evaŋ jānāti evaŋ passati, kallaŋ tassetaŋ vacanāya– “taŋ jīvaŋ taŋ sarīran” ti vā, “aññaŋ jīvaŋ aññaŋ sarīran” ti vāti. Ahaŋ kho panetaŋ, āvuso, evaŋ jānāmi evaŋ passāmi. Atha ca panāhaŋ na vadāmi– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vā …pe… dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati. Yo kho, āvuso, bhikkhu evaŋ jānāti evaŋ passati, kallaŋ nu kho tassetaŋ vacanāya– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vāti? Yo so, āvuso, bhikkhu evaŋ jānāti evaŋ passati kallaŋ tassetaŋ vacanāya– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vāti. Ahaŋ kho panetaŋ, āvuso, evaŋ jānāmi evaŋ passāmi. Atha ca panāhaŋ na vadāmi– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vā …pe… ñāṇadassanāya cittaŋ abhinīharati abhininnāmeti …pe… yo kho, āvuso, bhikkhu evaŋ jānāti evaŋ passati, kallaŋ nu kho tassetaŋ vacanāya– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vāti? Yo so, āvuso, bhikkhu evaŋ jānāti evaŋ passati, kallaŋ tassetaŋ vacanāya– “taŋ jīvaŋ taŋ sarīran’ ti vā “aññaŋ jīvaŋ aññaŋ sarīran” ti vāti. Ahaŋ kho panetaŋ, āvuso, evaŋ jānāmi evaŋ passāmi. Atha ca panāhaŋ na vadāmi– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vā …pe… nāparaŋ itthattāyāti pajānāti. Yo kho, āvuso, bhikkhu evaŋ jānāti evaŋ passati, kallaŋ nu kho tassetaŋ vacanāya– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vāti? Yo so, āvuso, bhikkhu evaŋ jānāti evaŋ passati na kallaŋ tassetaŋ vacanāya– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vāti. Ahaŋ kho panetaŋ, āvuso, evaŋ jānāmi evaŋ passāmi. Atha ca panāhaŋ na vadāmi– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vā’ ti. Idamavoca bhagavā. Attamano oṭṭhaddho licchavī bhagavato bhāsitaŋ abhinandīti.

Mahālisuttaŋ niṭṭhitaŋ chaṭṭhaŋ.

7. Jāliyasuttaŋ
Dvepabbajitavatthu

378. Evaŋ (p. 1.151) me sutaŋ– ekaŋ samayaŋ bhagavā kosambiyaŋ viharati ghositārāme. Tena kho pana samayena dve pabbajitā– muṇḍiyo ca paribbājako jāliyo ca dārupattikantevāsī yena bhagavā tenupasankamiŋsu; upasankamitvā bhagavatā saddhiŋ sammodiŋsu. Sammodanīyaŋ kathaŋ sāraṇīyaŋ vītisāretvā ekamantaŋ aṭṭhaŋsu. Ekamantaŋ ṭhitā kho te dve pabbajitā bhagavantaŋ etadavocuŋ– ‘kiŋ nu kho, āvuso gotama, taŋ jīvaŋ taŋ sarīraŋ, udāhu aññaŋ jīvaŋ aññaŋ sarīran’ ti?

379. ‘Tena hāvuso, suṇātha sādhukaŋ manasi karotha; bhāsissāmī’ ti. ‘Evamāvuso’ ti kho te dve pabbajitā bhagavato paccassosuŋ. Bhagavā etadavoca– ‘idhāvuso, tathāgato loke uppajjati arahaŋ, sammāsambuddho …pe… (yathā 190-212 anucchedesu evaŋ vitthāretabbaŋ). Evaŋ kho, āvuso, bhikkhu sīlasampanno hoti …pe… paṭhamaŋ jhānaŋ upasampajja viharati. Yo kho, āvuso, bhikkhu evaŋ jānāti evaŋ passati kallaŋ nu kho tassetaŋ vacanāya– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vāti. Yo so, āvuso, bhikkhu evaŋ jānāti evaŋ passati, kallaŋ tassetaŋ vacanāya– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vāti. Ahaŋ kho panetaŋ, āvuso, evaŋ jānāmi evaŋ passāmi. Atha ca panāhaŋ na vadāmi– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vā …pe… dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati. Yo kho, āvuso, bhikkhu evaŋ jānāti evaŋ passati, kallaŋ nu kho tassetaŋ vacanāya– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vāti? Yo so, āvuso, bhikkhu evaŋ jānāti evaŋ passati kallaŋ, tassetaŋ vacanāya– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vāti. Ahaŋ kho panetaŋ, āvuso, evaŋ jānāmi evaŋ passāmi. Atha ca panāhaŋ na vadāmi– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vā …pe… ñāṇadassanāya cittaŋ (p. 1.152) abhinīharati abhininnāmeti …pe… yo kho, āvuso, bhikkhu evaŋ jānāti evaŋ passati, kallaŋ nu kho tassetaŋ vacanāya– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vāti. Yo so, āvuso, bhikkhu evaŋ jānāti evaŋ passati kallaŋ tassetaŋ vacanāya– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vāti. Ahaŋ kho panetaŋ, āvuso, evaŋ jānāmi evaŋ passāmi. Atha ca panāhaŋ na vadāmi– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vā …pe….

380. …Pe… nāparaŋ itthattāyāti pajānāti. Yo kho, āvuso, bhikkhu evaŋ jānāti evaŋ passati, kallaŋ nu kho tassetaŋ vacanāya– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vāti? Yo so, āvuso, bhikkhu evaŋ jānāti evaŋ passati, na kallaŋ tassetaŋ vacanāya – “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vāti. Ahaŋ kho panetaŋ, āvuso, evaŋ jānāmi evaŋ passāmi. Atha ca panāhaŋ na vadāmi– “taŋ jīvaŋ taŋ sarīran” ti vā “aññaŋ jīvaŋ aññaŋ sarīran” ti vā’ ti. Idamavoca bhagavā. Attamanā te dve pabbajitā bhagavato bhāsitaŋ abhinandunti.

Jāliyasuttaŋ niṭṭhitaŋ sattamaŋ.

8. Mahāsīhanādasuttaŋ
Acelakassapavatthu

381. Evaŋ (p. 1.153) me sutaŋ– ekaŋ samayaŋ bhagavā uruññāyaŋ viharati kaṇṇakatthale migadāye. Atha kho acelo kassapo yena bhagavā tenupasankami; upasankamitvā bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ aṭṭhāsi. Ekamantaŋ ṭhito kho acelo kassapo bhagavantaŋ etadavoca– ‘sutaŋ metaŋ, bho gotama– “samaṇo gotamo sabbaŋ tapaŋ garahati, sabbaŋ tapassiŋ lūkhājīviŋ ekaŋsena upakkosati upavadatī” ti. Ye te, bho gotama, evamāhaŋsu– “samaṇo gotamo sabbaŋ tapaŋ garahati, sabbaŋ tapassiŋ lūkhājīviŋ ekaŋsena upakkosati upavadatī” ti, kacci te bhoto gotamassa vuttavādino, na ca bhavantaŋ gotamaŋ abhūtena abbhācikkhanti, dhammassa cānudhammaŋ byākaronti, na ca koci sahadhammiko vādānuvādo gārayhaŋ ṭhānaŋ āgacchati? Anabbhakkhātukāmā hi mayaŋ bhavantaŋ gotaman’ ti.

382. ‘Ye te, kassapa, evamāhaŋsu– “samaṇo gotamo sabbaŋ tapaŋ garahati, sabbaŋ tapassiŋ lūkhājīviŋ ekaŋsena upakkosati upavadatī” ti, na me te vuttavādino, abbhācikkhanti ca pana maŋ te asatā abhūtena. Idhāhaŋ, kassapa, ekaccaŋ tapassiŋ lūkhājīviŋ passāmi dibbena cakkhunā visuddhena atikkantamānusakena kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannaŋ. Idha panāhaŋ, kassapa, ekaccaŋ tapassiŋ lūkhājīviŋ passāmi dibbena cakkhunā visuddhena atikkantamānusakena kāyassa bhedā paraŋ maraṇā sugatiŋ saggaŋ lokaŋ upapannaŋ.

383. ‘Idhāhaŋ, kassapa, ekaccaŋ tapassiŋ appadukkhavihāriŋ passāmi dibbena cakkhunā visuddhena atikkantamānusakena kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannaŋ. Idha panāhaŋ, kassapa, ekaccaŋ tapassiŋ appadukkhavihāriŋ passāmi dibbena cakkhunā visuddhena atikkantamānusakena kāyassa bhedā paraŋ maraṇā sugatiŋ saggaŋ lokaŋ upapannaŋ. Yohaŋ, kassapa, imesaŋ tapassīnaŋ evaŋ āgatiñca gatiñca cutiñca upapattiñca yathābhūtaŋ pajānāmi (p. 1.154) sohaŋ kiŋ sabbaŋ tapaŋ garahissāmi, sabbaŋ vā tapassiŋ lūkhājīviŋ ekaŋsena upakkosissāmi upavadissāmi?

384. ‘Santi, kassapa, eke samaṇabrāhmaṇā paṇḍitā nipuṇā kataparappavādā vālavedhirūpā. Te bhindantā maññe caranti paññāgatena diṭṭhigatāni. Tehipi me saddhiŋ ekaccesu ṭhānesu sameti, ekaccesu ṭhānesu na sameti. Yaŋ te ekaccaŋ vadanti “sādhū” ti, mayampi taŋ ekaccaŋ vadema “sādhū” ti. Yaŋ te ekaccaŋ vadanti “na sādhū” ti, mayampi taŋ ekaccaŋ vadema “na sādhū” ti. Yaŋ te ekaccaŋ vadanti “sādhū” ti, mayaŋ taŋ ekaccaŋ vadema “na sādhū” ti. Yaŋ te ekaccaŋ vadanti “na sādhū” ti, mayaŋ taŋ ekaccaŋ vadema “sādhū” ti.

‘Yaŋ mayaŋ ekaccaŋ vadema “sādhū” ti, parepi taŋ ekaccaŋ vadanti “sādhū” ti. Yaŋ mayaŋ ekaccaŋ vadema “na sādhū” ti, parepi taŋ ekaccaŋ vadanti “na sādhū” ti. Yaŋ mayaŋ ekaccaŋ vadema “na sādhū” ti, pare taŋ ekaccaŋ vadanti “sādhū” ti. Yaŋ mayaŋ ekaccaŋ vadema “sādhū” ti, pare taŋ ekaccaŋ vadanti “na sādhū” ti.

Samanuyuñjāpanakathā

385. ‘Tyāhaŋ upasankamitvā evaŋ vadāmi– yesu no, āvuso, ṭhānesu na sameti, tiṭṭhantu tāni ṭhānāni. Yesu ṭhānesu sameti, tattha viññū samanuyuñjantaŋ samanugāhantaŋ samanubhāsantaŋ satthārā vā satthāraŋ sanghena vā sanghaŋ– “ye imesaŋ bhavataŋ dhammā akusalā akusalasankhātā, sāvajjā sāvajjasankhātā, asevitabbā asevitabbasankhātā, na alamariyā na alamariyasankhātā, kaṇhā kaṇhasankhātā. Ko ime dhamme anavasesaŋ pahāya vattati, samaṇo vā gotamo, pare vā pana bhonto gaṇācariyā” ti?

386. ‘Ṭhānaŋ kho panetaŋ, kassapa, vijjati, yaŋ viññū samanuyuñjantā samanugāhantā samanubhāsantā evaŋ vadeyyuŋ– “ye imesaŋ bhavataŋ dhammā akusalā akusalasankhātā, sāvajjā sāvajjasankhātā, asevitabbā asevitabbasankhātā, na alamariyā na alamariyasankhātā, kaṇhā kaṇhasankhātā Samaṇo gotamo ime dhamme anavasesaŋ pahāya vattati, yaŋ vā pana bhonto pare gaṇācariyā” ti. Itiha, kassapa, viññū (p. 1.155) samanuyuñjantā samanugāhantā samanubhāsantā amheva tattha yebhuyyena pasaŋseyyuŋ.

387. ‘Aparampi no, kassapa, viññū samanuyuñjantaŋ samanugāhantaŋ samanubhāsantaŋ satthārā vā satthāraŋ sanghena vā sanghaŋ– “ye imesaŋ bhavataŋ dhammā kusalā kusalasankhātā, anavajjā anavajjasankhātā, sevitabbā sevitabbasankhātā, alamariyā alamariyasankhātā, sukkā sukkasankhātā. Ko ime dhamme anavasesaŋ samādāya vattati, samaṇo vā gotamo, pare vā pana bhonto gaṇācariyā” ti?

388. ‘Ṭhānaŋ kho panetaŋ, kassapa, vijjati, yaŋ viññū samanuyuñjantā samanugāhantā samanubhāsantā evaŋ vadeyyuŋ “ye imesaŋ bhavataŋ dhammā kusalā kusalasankhātā, anavajjā anavajjasankhātā, sevitabbā sevitabbasankhātā, alamariyā alamariyasankhātā, sukkā sukkasankhātā. Samaṇo gotamo ime dhamme anavasesaŋ samādāya vattati, yaŋ vā pana bhonto pare gaṇācariyā” ti. Itiha, kassapa, viññū samanuyuñjantā samanugāhantā samanubhāsantā amheva tattha yebhuyyena pasaŋseyyuŋ.

389. ‘Aparampi no, kassapa, viññū samanuyuñjantaŋ samanugāhantaŋ samanubhāsantaŋ satthārā vā satthāraŋ sanghena vā sanghaŋ– “ye imesaŋ bhavataŋ dhammā akusalā akusalasankhātā, sāvajjā sāvajjasankhātā, asevitabbā asevitabbasankhātā na alamariyā na alamariyasankhātā, kaṇhā kaṇhasankhātā. Ko ime dhamme anavasesaŋ pahāya vattati, gotamasāvakasangho vā, pare vā pana bhonto gaṇācariyasāvakasanghā” ti?

390. ‘Ṭhānaŋ kho panetaŋ, kassapa, vijjati, yaŋ viññū samanuyuñjantā samanugāhantā samanubhāsantā evaŋ vadeyyuŋ– “ye imesaŋ bhavataŋ dhammā akusalā akusalasankhātā, sāvajjā sāvajjasankhātā, asevitabbā asevitabbasankhātā, na alamariyā na alamariyasankhātā, kaṇhā kaṇhasankhātā. Gotamasāvakasangho ime dhamme anavasesaŋ pahāya vattati, yaŋ vā pana bhonto pare gaṇācariyasāvakasanghā” ti. Itiha, kassapa, viññū samanuyuñjantā samanugāhantā samanubhāsantā amheva tattha yebhuyyena pasaŋseyyuŋ.

391. ‘Aparampi (p. 1.156) no, kassapa, viññū samanuyuñjantaŋ samanugāhantaŋ samanubhāsantaŋ satthārā vā satthāraŋ sanghena vā sanghaŋ. “Ye imesaŋ bhavataŋ dhammā kusalā kusalasankhātā, anavajjā anavajjasankhātā, sevitabbā sevitabbasankhātā, alamariyā alamariyasankhātā, sukkā sukkasankhātā. Ko ime dhamme anavasesaŋ samādāya vattati, gotamasāvakasangho vā, pare vā pana bhonto gaṇācariyasāvakasanghā” ti?

392. ‘Ṭhānaŋ kho panetaŋ, kassapa, vijjati, yaŋ viññū samanuyuñjantā samanugāhantā samanubhāsantā evaŋ vadeyyuŋ– “ye imesaŋ bhavataŋ dhammā kusalā kusalasankhātā, anavajjā anavajjasankhātā, sevitabbā sevitabbasankhātā, alamariyā alamariyasankhātā, sukkā sukkasankhātā. Gotamasāvakasangho ime dhamme anavasesaŋ samādāya vattati, yaŋ vā pana bhonto pare gaṇācariyasāvakasanghā” ti. Itiha, kassapa, viññū samanuyuñjantā samanugāhantā samanubhāsantā amheva tattha yebhuyyena pasaŋseyyuŋ.

Ariyo aṭṭhangiko maggo

393. ‘Atthi, kassapa, maggo atthi paṭipadā, yathāpaṭipanno sāmaŋyeva ñassati sāmaŋ dakkhati – “samaṇova gotamo kālavādī bhūtavādī atthavādī dhammavādī vinayavādī” ti. Katamo ca, kassapa, maggo, katamā ca paṭipadā, yathāpaṭipanno sāmaŋyeva ñassati sāmaŋ dakkhati– “samaṇova gotamo kālavādī bhūtavādī atthavādī dhammavādī vinayavādī” ti? Ayameva ariyo aṭṭhangiko maggo. Seyyathidaŋ– sammādiṭṭhi sammāsankappo sammāvācā sammākammanto sammā-ājīvo sammāvāyāmo sammāsati sammāsamādhi. Ayaŋ kho, kassapa, maggo, ayaŋ paṭipadā, yathāpaṭipanno sāmaŋyeva ñassati sāmaŋ dakkhati “samaṇova gotamo kālavādī bhūtavādī atthavādī dhammavādī vinayavādī”’ ti.

Tapopakkamakathā

394. Evaŋ (p. 1.157) vutte, acelo kassapo bhagavantaŋ etadavoca – ‘imepi kho, āvuso gotama, tapopakkamā etesaŋ samaṇabrāhmaṇānaŋ sāmaññasankhātā ca brahmaññasankhātā ca. Acelako hoti, muttācāro, hatthāpalekhano, na ehibhaddantiko, na tiṭṭhabhaddantiko, nābhihaṭaŋ, na uddissakataŋ, na nimantanaŋ sādiyati. So na kumbhimukhā paṭiggaṇhāti, na kaḷopimukhā paṭiggaṇhāti, na eḷakamantaraŋ, na daṇḍamantaraŋ, na musalamantaraŋ, na dvinnaŋ bhuñjamānānaŋ, na gabbhiniyā, na pāyamānāya, na purisantaragatāya, na sankittīsu, na yattha sā upaṭṭhito hoti, na yattha makkhikā saṇḍasaṇḍacārinī, na macchaŋ, na maŋsaŋ, na suraŋ, na merayaŋ, na thusodakaŋ pivati. So ekāgāriko vā hoti ekālopiko, dvāgāriko vā hoti dvālopiko …pe… sattāgāriko vā hoti sattālopiko ekissāpi dattiyā yāpeti, dvīhipi dattīhi yāpeti… sattahipi dattīhi yāpeti; ekāhikampi āhāraŋ āhāreti, dvīhikampi āhāraŋ āhāreti… sattāhikampi āhāraŋ āhāreti. Iti evarūpaŋ addhamāsikampi pariyāyabhattabhojanānuyogamanuyutto viharati.

395. ‘Imepi kho, āvuso gotama, tapopakkamā etesaŋ samaṇabrāhmaṇānaŋ sāmaññasankhātā ca brahmaññasankhātā ca. Sākabhakkho vā hoti, sāmākabhakkho vā hoti, nīvārabhakkho vā hoti, daddulabhakkho vā hoti, haṭabhakkho vā hoti, kaṇabhakkho vā hoti, ācāmabhakkho vā hoti, piññākabhakkho vā hoti, tiṇabhakkho vā hoti, gomayabhakkho vā hoti, vanamūlaphalāhāro yāpeti pavattaphalabhojī.

396. ‘Imepi kho, āvuso gotama, tapopakkamā etesaŋ samaṇabrāhmaṇānaŋ sāmaññasankhātā ca brahmaññasankhātā ca. Sāṇānipi dhāreti, masāṇānipi dhāreti, chavadussānipi dhāreti, paŋsukūlānipi dhāreti, tirīṭānipi dhāreti, ajinampi dhāreti, ajinakkhipampi dhāreti, kusacīrampi dhāreti, vākacīrampi dhāreti, phalakacīrampi dhāreti, kesakambalampi dhāreti, vāḷakambalampi dhāreti, ulūkapakkhikampi dhāreti, kesamassulocakopi hoti kesamassulocanānuyogamanuyutto, ubbhaṭṭhakopi (p. 1.158) hoti āsanapaṭikkhitto, ukkuṭikopi hoti ukkuṭikappadhānamanuyutto, kaṇṭakāpassayikopi hoti kaṇṭakāpassaye seyyaŋ kappeti, phalakaseyyampi kappeti, thaṇḍilaseyyampi kappeti, ekapassayikopi hoti rajojalladharo, abbhokāsikopi hoti yathāsanthatiko vekaṭikopi hoti vikaṭabhojanānuyogamanuyutto, apānakopi hoti apānakattamanuyutto, sāyatatiyakampi udakorohanānuyogamanuyutto viharatī’ ti.

Tapopakkamaniratthakathā

397. ‘Acelako cepi, kassapa, hoti, muttācāro, hatthāpalekhano …pe… iti evarūpaŋ addhamāsikampi pariyāyabhattabhojanānuyogamanuyutto viharati. Tassa cāyaŋ sīlasampadā cittasampadā paññāsampadā abhāvitā hoti asacchikatā. Atha kho so ārakāva sāmaññā ārakāva brahmaññā. Yato kho, kassapa, bhikkhu averaŋ abyāpajjaŋ mettacittaŋ bhāveti, āsavānañca khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Ayaŋ vuccati, kassapa, bhikkhu samaṇo itipi brāhmaṇo itipi.

‘Sākabhakkho cepi, kassapa, hoti, sāmākabhakkho …pe… vanamūlaphalāhāro yāpeti pavattaphalabhojī. Tassa cāyaŋ sīlasampadā cittasampadā paññāsampadā abhāvitā hoti asacchikatā. Atha kho so ārakāva sāmaññā ārakāva brahmaññā. Yato kho, kassapa, bhikkhu averaŋ abyāpajjaŋ mettacittaŋ bhāveti, āsavānañca khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Ayaŋ vuccati, kassapa, bhikkhu samaṇo itipi brāhmaṇo itipi.

‘Sāṇāni cepi, kassapa, dhāreti, masāṇānipi dhāreti …pe… sāyatatiyakampi udakorohanānuyogamanuyutto viharati. Tassa cāyaŋ sīlasampadā cittasampadā paññāsampadā abhāvitā hoti asacchikatā. Atha kho so ārakāva sāmaññā ārakāva brahmaññā (p. 1.159) Yato kho, kassapa, bhikkhu averaŋ abyāpajjaŋ mettacittaŋ bhāveti, āsavānañca khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Ayaŋ vuccati, kassapa, bhikkhu samaṇo itipi brāhmaṇo itipī’ ti.

398. Evaŋ vutte, acelo kassapo bhagavantaŋ etadavoca – ‘dukkaraŋ, bho gotama, sāmaññaŋ dukkaraŋ brahmaññan’ ti. ‘Pakati kho esā, kassapa, lokasmiŋ “dukkaraŋ sāmaññaŋ dukkaraŋ brahmaññan” ti. Acelako cepi, kassapa, hoti, muttācāro, hatthāpalekhano …pe… iti evarūpaŋ addhamāsikampi pariyāyabhattabhojanānuyogamanuyutto viharati. Imāya ca, kassapa, mattāya iminā tapopakkamena sāmaññaŋ vā abhavissa brahmaññaŋ vā dukkaraŋ sudukkaraŋ, netaŋ abhavissa kallaŋ vacanāya– “dukkaraŋ sāmaññaŋ dukkaraŋ brahmaññan” ti.

‘Sakkā ca panetaŋ abhavissa kātuŋ gahapatinā vā gahapatiputtena vā antamaso kumbhadāsiyāpi– “handāhaŋ acelako homi, muttācāro, hatthāpalekhano …pe… iti evarūpaŋ addhamāsikampi pariyāyabhattabhojanānuyogamanuyutto viharāmī” ti.

‘Yasmā ca kho, kassapa, aññatreva imāya mattāya aññatra iminā tapopakkamena sāmaññaŋ vā hoti brahmaññaŋ vā dukkaraŋ sudukkaraŋ, tasmā etaŋ kallaŋ vacanāya– “dukkaraŋ sāmaññaŋ dukkaraŋ brahmaññan” ti. Yato kho, kassapa, bhikkhu averaŋ abyāpajjaŋ mettacittaŋ bhāveti, āsavānañca khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Ayaŋ vuccati, kassapa, bhikkhu samaṇo itipi brāhmaṇo itipi

‘Sākabhakkho cepi, kassapa, hoti, sāmākabhakkho …pe… vanamūlaphalāhāro yāpeti pavattaphalabhojī. Imāya ca, kassapa, mattāya iminā tapopakkamena sāmaññaŋ vā abhavissa brahmaññaŋ vā dukkaraŋ sudukkaraŋ, netaŋ abhavissa kallaŋ vacanāya– “dukkaraŋ sāmaññaŋ dukkaraŋ brahmaññan” ti.

‘Sakkā ca panetaŋ abhavissa kātuŋ gahapatinā vā gahapatiputtena vā antamaso kumbhadāsiyāpi– “handāhaŋ sākabhakkho vā homi, sāmākabhakkho vā …pe… vanamūlaphalāhāro yāpemi pavattaphalabhojī” ti.

‘Yasmā (p. 1.160) ca kho, kassapa, aññatreva imāya mattāya aññatra iminā tapopakkamena sāmaññaŋ vā hoti brahmaññaŋ vā dukkaraŋ sudukkaraŋ, tasmā etaŋ kallaŋ vacanāya– “dukkaraŋ sāmaññaŋ dukkaraŋ brahmaññan” ti. Yato kho, kassapa, bhikkhu averaŋ abyāpajjaŋ mettacittaŋ bhāveti, āsavānañca khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Ayaŋ vuccati, kassapa, bhikkhu samaṇo itipi brāhmaṇo itipi.

‘Sāṇāni cepi, kassapa, dhāreti, masāṇānipi dhāreti …pe… sāyatatiyakampi udakorohanānuyogamanuyutto viharati. Imāya ca, kassapa, mattāya iminā tapopakkamena sāmaññaŋ vā abhavissa brahmaññaŋ vā dukkaraŋ sudukkaraŋ, netaŋ abhavissa kallaŋ vacanāya – “dukkaraŋ sāmaññaŋ dukkaraŋ brahmaññan” ti.

‘Sakkā ca panetaŋ abhavissa kātuŋ gahapatinā vā gahapatiputtena vā antamaso kumbhadāsiyāpi– “handāhaŋ sāṇānipi dhāremi, masāṇānipi dhāremi …pe… sāyatatiyakampi udakorohanānuyogamanuyutto viharāmī” ti.

‘Yasmā ca kho, kassapa, aññatreva imāya mattāya aññatra iminā tapopakkamena sāmaññaŋ vā hoti brahmaññaŋ vā dukkaraŋ sudukkaraŋ, tasmā etaŋ kallaŋ vacanāya– “dukkaraŋ sāmaññaŋ dukkaraŋ brahmaññan” ti. Yato kho, kassapa, bhikkhu averaŋ abyāpajjaŋ mettacittaŋ bhāveti, āsavānañca khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Ayaŋ vuccati, kassapa, bhikkhu samaṇo itipi brāhmaṇo itipī’ ti.

399. Evaŋ vutte, acelo kassapo bhagavantaŋ etadavoca – ‘dujjāno, bho gotama, samaṇo, dujjāno brāhmaṇo’ ti. ‘Pakati kho esā, kassapa, lokasmiŋ “dujjāno samaṇo dujjāno brāhmaṇo” ti. Acelako cepi, kassapa, hoti, muttācāro, hatthāpalekhano …pe… iti evarūpaŋ addhamāsikampi pariyāyabhattabhojanānuyogamanuyutto viharati. Imāya ca, kassapa, mattāya iminā tapopakkamena samaṇo vā abhavissa (p. 1.161) brāhmaṇo vā dujjāno sudujjāno, netaŋ abhavissa kallaŋ vacanāya– “dujjāno samaṇo dujjāno brāhmaṇo” ti.

‘Sakkā ca paneso abhavissa ñātuŋ gahapatinā vā gahapatiputtena vā antamaso kumbhadāsiyāpi– “ayaŋ acelako hoti, muttācāro, hatthāpalekhano …pe… iti evarūpaŋ addhamāsikampi pariyāyabhattabhojanānuyogamanuyutto viharatī” ti.

‘Yasmā ca kho, kassapa, aññatreva imāya mattāya aññatra iminā tapopakkamena samaṇo vā hoti brāhmaṇo vā dujjāno sudujjāno, tasmā etaŋ kallaŋ vacanāya– “dujjāno samaṇo dujjāno brāhmaṇo” ti. Yato kho, kassapa, bhikkhu averaŋ abyāpajjaŋ mettacittaŋ bhāveti, āsavānañca khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Ayaŋ vuccati, kassapa, bhikkhu samaṇo itipi brāhmaṇo itipi.

‘Sākabhakkho cepi, kassapa, hoti sāmākabhakkho …pe… vanamūlaphalāhāro yāpeti pavattaphalabhojī. Imāya ca, kassapa, mattāya iminā tapopakkamena samaṇo vā abhavissa brāhmaṇo vā dujjāno sudujjāno, netaŋ abhavissa kallaŋ vacanāya– “dujjāno samaṇo dujjāno brāhmaṇo” ti.

‘Sakkā ca paneso abhavissa ñātuŋ gahapatinā vā gahapatiputtena vā antamaso kumbhadāsiyāpi– “ayaŋ sākabhakkho vā hoti sāmākabhakkho …pe… vanamūlaphalāhāro yāpeti pavattaphalabhojī” ti.

‘Yasmā ca kho, kassapa, aññatreva imāya mattāya aññatra iminā tapopakkamena samaṇo vā hoti brāhmaṇo vā dujjāno sudujjāno, tasmā etaŋ kallaŋ vacanāya– “dujjāno samaṇo dujjāno brāhmaṇo” ti. Yato kho, kassapa, bhikkhu averaŋ abyāpajjaŋ mettacittaŋ bhāveti āsavānañca khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Ayaŋ vuccati, kassapa, bhikkhu samaṇo itipi brāhmaṇo itipi.

‘Sāṇāni (p. 1.162) cepi, kassapa, dhāreti, masāṇānipi dhāreti …pe… sāyatatiyakampi udakorohanānuyogamanuyutto viharati. Imāya ca, kassapa, mattāya iminā tapopakkamena samaṇo vā abhavissa brāhmaṇo vā dujjāno sudujjāno, netaŋ abhavissa kallaŋ vacanāya– “dujjāno samaṇo dujjāno brāhmaṇo” ti.

‘Sakkā ca paneso abhavissa ñātuŋ gahapatinā vā gahapatiputtena vā antamaso kumbhadāsiyāpi– “ayaŋ sāṇānipi dhāreti, masāṇānipi dhāreti …pe… sāyatatiyakampi udakorohanānuyogamanuyutto viharatī” ti.

‘Yasmā ca kho, kassapa, aññatreva imāya mattāya aññatra iminā tapopakkamena samaṇo vā hoti brāhmaṇo vā dujjāno sudujjāno, tasmā etaŋ kallaŋ vacanāya– “dujjāno samaṇo dujjāno brāhmaṇo” ti. Yato kho, kassapa, bhikkhu averaŋ abyāpajjaŋ mettacittaŋ bhāveti, āsavānañca khayā anāsavaŋ cetovimuttiŋ paññāvimuttiŋ diṭṭheva dhamme sayaŋ abhiññā sacchikatvā upasampajja viharati. Ayaŋ vuccati, kassapa bhikkhu samaṇo itipi brāhmaṇo itipī’ ti.

Sīlasamādhipaññāsampadā

400. Evaŋ vutte, acelo kassapo bhagavantaŋ etadavoca – ‘katamā pana sā, bho gotama, sīlasampadā, katamā cittasampadā, katamā paññāsampadā’ ti? ‘Idha, kassapa, tathāgato loke uppajjati arahaŋ, sammāsambuddho …pe… (yathā 190-193 anucchedesu, evaŋ vitthāretabbaŋ) bhayadassāvī samādāya sikkhati sikkhāpadesu, kāyakammavacīkammena samannāgato kusalena parisuddhājīvo sīlasampanno indriyesu guttadvāro satisampajaññena samannāgato santuṭṭho.

401. ‘Kathañca, kassapa, bhikkhu sīlasampanno hoti? Idha, kassapa, bhikkhu pāṇātipātaŋ pahāya pāṇātipātā paṭivirato hoti nihitadaṇḍo nihitasattho lajjī dayāpanno, sabbapāṇabhūtahitānukampī viharati. Idampissa hoti sīlasampadāya …pe… (yathā 194yāva 210anucchedesu)

‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti (p. 1.163) Seyyathidaŋ– santikammaŋ paṇidhikammaŋ …pe… (yathā 211anucchede) osadhīnaŋ patimokkho iti vā iti, evarūpāya tiracchānavijjāya micchājīvā paṭivirato hoti. Idampissa hoti sīlasampadāya.

‘Sa kho so, kassapa, bhikkhu evaŋ sīlasampanno na kutoci bhayaŋ samanupassati, yadidaŋ sīlasaŋvarato. Seyyathāpi, kassapa, rājā khattiyo muddhāvasitto nihatapaccāmitto na kutoci bhayaŋ samanupassati, yadidaŋ paccatthikato. Evameva kho, kassapa, bhikkhu evaŋ sīlasampanno na kutoci bhayaŋ samanupassati, yadidaŋ sīlasaŋvarato. So iminā ariyena sīlakkhandhena samannāgato ajjhattaŋ anavajjasukhaŋ paṭisaŋvedeti. Evaŋ kho, kassapa, bhikkhu sīlasampanno hoti. Ayaŋ kho, kassapa, sīlasampadā …pe… paṭhamaŋ jhānaŋ upasampajja viharati. Idampissa hoti cittasampadāya …pe… dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati. Idampissa hoti cittasampadāya. Ayaŋ kho, kassapa, cittasampadā.

‘So evaŋ samāhite citte …pe… ñāṇadassanāya cittaŋ abhinīharati abhininnāmeti …pe… idampissa hoti paññāsampadāya …pe… nāparaŋ itthattāyāti pajānāti …pe… idampissa hoti paññāsampadāya. Ayaŋ kho, kassapa, paññāsampadā.

‘Imāya ca, kassapa, sīlasampadāya cittasampadāya paññāsampadāya aññā sīlasampadā cittasampadā paññāsampadā uttaritarā vā paṇītatarā vā natthi.

Sīhanādakathā

402. ‘Santi, kassapa, eke samaṇabrāhmaṇā sīlavādā. Te anekapariyāyena sīlassa vaṇṇaŋ bhāsanti. Yāvatā, kassapa, ariyaŋ paramaŋ sīlaŋ, nāhaŋ tattha attano samasamaŋ samanupassāmi, kuto bhiyyo! Atha kho ahameva tattha bhiyyo, yadidaŋ adhisīlaŋ.

‘Santi, kassapa, eke samaṇabrāhmaṇā tapojigucchāvādā. Te anekapariyāyena tapojigucchāya vaṇṇaŋ bhāsanti. Yāvatā, kassapa, ariyā paramā (p. 1.164) tapojigucchā, nāhaŋ tattha attano samasamaŋ samanupassāmi, kuto bhiyyo! Atha kho ahameva tattha bhiyyo, yadidaŋ adhijegucchaŋ.

‘Santi, kassapa, eke samaṇabrāhmaṇā paññāvādā. Te anekapariyāyena paññāya vaṇṇaŋ bhāsanti. Yāvatā, kassapa, ariyā paramā paññā, nāhaŋ tattha attano samasamaŋ samanupassāmi, kuto bhiyyo! Atha kho ahameva tattha bhiyyo, yadidaŋ adhipaññaŋ.

‘Santi, kassapa, eke samaṇabrāhmaṇā vimuttivādā. Te anekapariyāyena vimuttiyā vaṇṇaŋ bhāsanti. Yāvatā, kassapa, ariyā paramā vimutti, nāhaŋ tattha attano samasamaŋ samanupassāmi, kuto bhiyyo! Atha kho ahameva tattha bhiyyo, yadidaŋ adhivimutti.

403. ‘Ṭhānaŋ kho panetaŋ, kassapa, vijjati, yaŋ aññatitthiyā paribbājakā evaŋ vadeyyuŋ– “sīhanādaŋ kho samaṇo gotamo nadati, tañca kho suññāgāre nadati, no parisāsū” ti. Te – “mā hevan” tissu vacanīyā. “Sīhanādañca samaṇo gotamo nadati, parisāsu ca nadatī” ti evamassu, kassapa, vacanīyā.

‘Ṭhānaŋ kho panetaŋ, kassapa, vijjati, yaŋ aññatitthiyā paribbājakā evaŋ vadeyyuŋ– “sīhanādañca samaṇo gotamo nadati, parisāsu ca nadati, no ca kho visārado nadatī” ti Te– “mā hevan” tissu vacanīyā. “Sīhanādañca samaṇo gotamo nadati, parisāsu ca nadati, visārado ca nadatī’ ti evamassu, kassapa, vacanīyā.

‘Ṭhānaŋ kho panetaŋ, kassapa, vijjati, yaŋ aññatitthiyā paribbājakā evaŋ vadeyyuŋ– “sīhanādañca samaṇo gotamo nadati, parisāsu ca nadati, visārado ca nadati, no ca kho naŋ pañhaŋ pucchanti …pe… pañhañca naŋ pucchanti; no ca kho nesaŋ pañhaŋ puṭṭho byākaroti …pe… pañhañca nesaŋ puṭṭho byākaroti; no ca kho pañhassa veyyākaraṇena cittaŋ ārādheti …pe… pañhassa ca veyyākaraṇena cittaŋ ārādheti; no ca kho sotabbaŋ maññanti …pe… sotabbañcassa maññanti; no ca kho sutvā pasīdanti …pe… sutvā cassa pasīdanti (p. 1.165) no ca kho pasannākāraŋ karonti …pe… pasannākārañca karonti; no ca kho tathattāya paṭipajjanti …pe… tathattāya ca paṭipajjanti; no ca kho paṭipannā ārādhentī” ti. Te – “mā hevan” tissu vacanīyā. “Sīhanādañca samaṇo gotamo nadati, parisāsu ca nadati, visārado ca nadati, pañhañca naŋ pucchanti, pañhañca nesaŋ puṭṭho byākaroti, pañhassa ca veyyākaraṇena cittaŋ ārādheti, sotabbañcassa maññanti, sutvā cassa pasīdanti, pasannākārañca karonti, tathattāya ca paṭipajjanti, paṭipannā ca ārādhentī” ti evamassu, kassapa, vacanīyā.

Titthiyaparivāsakathā

404. ‘Ekamidāhaŋ, kassapa, samayaŋ rājagahe viharāmi gijjhakūṭe pabbate. Tatra maŋ aññataro tapabrahmacārī nigrodho nāma adhijegucche pañhaŋ apucchi. Tassāhaŋ adhijegucche pañhaŋ puṭṭho byākāsiŋ. Byākate ca pana me attamano ahosi paraŋ viya mattāyā’ ti. ‘Ko hi, bhante, bhagavato dhammaŋ sutvā na attamano assa paraŋ viya mattāya? Ahampi hi, bhante, bhagavato dhammaŋ sutvā attamano paraŋ viya mattāya. Abhikkantaŋ, bhante, abhikkantaŋ, bhante. Seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– “cakkhumanto rūpāni dakkhantī” ti; evamevaŋ bhagavatā anekapariyāyena dhammo pakāsito. Esāhaŋ, bhante, bhagavantaŋ saraṇaŋ gacchāmi, dhammañca bhikkhusanghañca. Labheyyāhaŋ, bhante, bhagavato santike pabbajjaŋ, labheyyaŋ upasampadan’ ti.

405. ‘Yo kho, kassapa, aññatitthiyapubbo imasmiŋ dhammavinaye ākankhati pabbajjaŋ, ākankhati upasampadaŋ, so cattāro māse parivasati, catunnaŋ māsānaŋ accayena āraddhacittā bhikkhū pabbājenti, upasampādenti bhikkhubhāvāya. Api ca mettha puggalavemattatā viditā’ ti. ‘Sace, bhante, aññatitthiyapubbā imasmiŋ dhammavinaye ākankhanti pabbajjaŋ, ākankhanti upasampadaŋ, cattāro māse parivasanti, catunnaŋ māsānaŋ accayena āraddhacittā bhikkhū pabbājenti, upasampādenti bhikkhubhāvāya. Ahaŋ cattāri vassāni parivasissāmi, catunnaŋ vassānaŋ accayena āraddhacittā bhikkhū pabbājentu, upasampādentu bhikkhubhāvāyā’ ti.

Alattha (p. 1.166) kho acelo kassapo bhagavato santike pabbajjaŋ alattha upasampadaŋ. Acirūpasampanno kho panāyasmā kassapo eko vūpakaṭṭho appamatto ātāpī pahitatto viharanto na cirasseva– yassatthāya kulaputtā sammadeva agārasmā anagāriyaŋ pabbajanti, tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihāsi. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti– abbhaññāsi. Aññataro kho panāyasmā kassapo arahataŋ ahosīti.

Mahāsīhanādasuttaŋ niṭṭhitaŋ aṭṭhamaŋ.

9. Poṭṭhapādasuttaŋ
Poṭṭhapādaparibbājakavatthu

406. Evaŋ (p. 1.167) me sutaŋ– ekaŋ samayaŋ bhagavā sāvatthiyaŋ viharati jetavane anāthapiṇḍikassa ārāme. Tena kho pana samayena poṭṭhapādo paribbājako samayappavādake tindukācīre ekasālake mallikāya ārāme paṭivasati mahatiyā paribbājakaparisāya saddhiŋ tiŋsamattehi paribbājakasatehi. Atha kho bhagavā pubbaṇhasamayaŋ nivāsetvā pattacīvaramādāya sāvatthiŋ piṇḍāya pāvisi.

407. Atha kho bhagavato etadahosi– ‘atippago kho tāva sāvatthiyaŋ piṇḍāya carituŋ. Yaŋnūnāhaŋ yena samayappavādako tindukācīro ekasālako mallikāya ārāmo, yena poṭṭhapādo paribbājako tenupasankameyyan’ ti. Atha kho bhagavā yena samayappavādako tindukācīro ekasālako mallikāya ārāmo tenupasankami.

408. Tena kho pana samayena poṭṭhapādo paribbājako mahatiyā paribbājakaparisāya saddhiŋ nisinno hoti unnādiniyā uccāsaddamahāsaddāya anekavihitaŋ tiracchānakathaŋ kathentiyā. Seyyathidaŋ– rājakathaŋ corakathaŋ mahāmattakathaŋ senākathaŋ bhayakathaŋ yuddhakathaŋ annakathaŋ pānakathaŋ vatthakathaŋ sayanakathaŋ mālākathaŋ gandhakathaŋ ñātikathaŋ yānakathaŋ gāmakathaŋ nigamakathaŋ nagarakathaŋ janapadakathaŋ itthikathaŋ sūrakathaŋ visikhākathaŋ kumbhaṭṭhānakathaŋ pubbapetakathaŋ nānattakathaŋ lokakkhāyikaŋ samuddakkhāyikaŋ itibhavābhavakathaŋ iti vā.

409. Addasā kho poṭṭhapādo paribbājako bhagavantaŋ dūratova āgacchantaŋ; disvāna sakaŋ parisaŋ saṇṭhapesi– ‘appasaddā bhonto hontu, mā bhonto saddamakattha. Ayaŋ samaṇo gotamo āgacchati. Appasaddakāmo kho so āyasmā appasaddassa vaṇṇavādī. Appeva nāma appasaddaŋ parisaŋ viditvā upasankamitabbaŋ maññeyyā’ ti. Evaŋ vutte te paribbājakā tuṇhī ahesuŋ.

410. Atha (p. 1.168) kho bhagavā yena poṭṭhapādo paribbājako tenupasankami. Atha kho poṭṭhapādo paribbājako bhagavantaŋ etadavoca – ‘etu kho, bhante, bhagavā. Svāgataŋ, bhante, bhagavato. Cirassaŋ kho, bhante, bhagavā imaŋ pariyāyamakāsi, yadidaŋ idhāgamanāya. Nisīdatu, bhante, bhagavā, idaŋ āsanaŋ paññattan’ ti.

Nisīdi bhagavā paññatte āsane. Poṭṭhapādopi kho paribbājako aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinnaŋ kho poṭṭhapādaŋ paribbājakaŋ bhagavā etadavoca– ‘kāya nuttha, poṭṭhapāda, etarahi kathāya sannisinnā, kā ca pana vo antarākathā vippakatā’ ti?

Abhisaññānirodhakathā

411. Evaŋ vutte poṭṭhapādo paribbājako bhagavantaŋ etadavoca– ‘ tiṭṭhatesā, bhante, kathā, yāya mayaŋ etarahi kathāya sannisinnā. Nesā, bhante, kathā bhagavato dullabhā bhavissati pacchāpi savanāya. Purimāni, bhante, divasāni purimatarāni, nānātitthiyānaŋ samaṇabrāhmaṇānaŋ kotūhalasālāya sannisinnānaŋ sannipatitānaŋ abhisaññānirodhe kathā udapādi– “kathaŋ nu kho, bho, abhisaññānirodho hotī” ti? Tatrekacce evamāhaŋsu “ahetū appaccayā purisassa saññā uppajjantipi nirujjhantipi. Yasmiŋ samaye uppajjanti, saññī tasmiŋ samaye hoti. Yasmiŋ samaye nirujjhanti, asaññī tasmiŋ samaye hotī” ti. Ittheke abhisaññānirodhaŋ paññapenti.

‘Tamañño evamāha– “na kho pana metaŋ, bho, evaŋ bhavissati. Saññā hi, bho, purisassa attā. Sā ca kho upetipi apetipi. Yasmiŋ samaye upeti, saññī tasmiŋ samaye hoti. Yasmiŋ samaye apeti, asaññī tasmiŋ samaye hotī” ti. Ittheke abhisaññānirodhaŋ paññapenti.

‘Tamañño evamāha– “na kho pana metaŋ, bho, evaŋ bhavissati. Santi hi, bho, samaṇabrāhmaṇā mahiddhikā mahānubhāvā. Te imassa purisassa saññaŋ upakaḍḍhantipi apakaḍḍhantipi. Yasmiŋ samaye upakaḍḍhanti, saññī tasmiŋ samaye (p. 1.169) hoti. Yasmiŋ samaye apakaḍḍhanti, asaññī tasmiŋ samaye hotī” ti. Ittheke abhisaññānirodhaŋ paññapenti.

‘Tamañño evamāha– “na kho pana metaŋ, bho, evaŋ bhavissati. Santi hi, bho, devatā mahiddhikā mahānubhāvā. Tā imassa purisassa saññaŋ upakaḍḍhantipi apakaḍḍhantipi. Yasmiŋ samaye upakaḍḍhanti, saññī tasmiŋ samaye hoti. Yasmiŋ samaye apakaḍḍhanti, asaññī tasmiŋ samaye hotī” ti. Ittheke abhisaññānirodhaŋ paññapenti.

‘Tassa mayhaŋ, bhante, bhagavantaŋyeva ārabbha sati udapādi– “aho nūna bhagavā, aho nūna sugato, yo imesaŋ dhammānaŋ sukusalo” ti. Bhagavā, bhante, kusalo, bhagavā pakataññū abhisaññānirodhassa. Kathaŋ nu kho, bhante, abhisaññānirodho hotī’ ti?

Sahetukasaññuppādanirodhakathā

412. ‘Tatra poṭṭhapāda, ye te samaṇabrāhmaṇā evamāhaŋsu– “ahetū appaccayā purisassa saññā uppajjantipi nirujjhantipī” ti, āditova tesaŋ aparaddhaŋ. Taŋ kissa hetu? Sahetū hi, poṭṭhapāda, sappaccayā purisassa saññā uppajjantipi nirujjhantipi. Sikkhā ekā saññā uppajjati, sikkhā ekā saññā nirujjhati’.

413. ‘Kā ca sikkhā’ ti? Bhagavā avoca– ‘idha, poṭṭhapāda, tathāgato loke uppajjati arahaŋ, sammāsambuddho …pe… (yathā 190-212anucchedesu, evaŋ vitthāretabbaŋ). Evaŋ kho, poṭṭhapāda, bhikkhu sīlasampanno hoti …pe… tassime pañcanīvaraṇe pahīne attani samanupassato pāmojjaŋ jāyati, pamuditassa pīti jāyati, pītimanassa kāyo passambhati, passaddhakāyo sukhaŋ vedeti, sukhino cittaŋ samādhiyati. So vivicceva kāmehi, vivicca akusalehi dhammehi, savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. Tassa yā purimā kāmasaññā, sā nirujjhati. Vivekajapītisukhasukhumasaccasaññā tasmiŋ samaye hoti, vivekajapītisukhasukhuma-saccasaññīyeva tasmiŋ samaye hoti. Evampi sikkhā ekā saññā uppajjati, sikkhā ekā saññā nirujjhati. Ayaŋ sikkhā’ ti bhagavā avoca.

‘Puna (p. 1.170) caparaŋ, poṭṭhapāda, bhikkhu vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. Tassa yā purimā vivekajapītisukhasukhumasaccasaññā, sā nirujjhati. Samādhijapītisukhasukhumasaccasaññā tasmiŋ samaye hoti samādhijapītisukhasukhumasaccasaññīyeva tasmiŋ samaye hoti. Evampi sikkhā ekā saññā uppajjati, sikkhā ekā saññā nirujjhati. Ayampi sikkhā’ ti bhagavā avoca.

‘Puna caparaŋ, poṭṭhapāda, bhikkhu pītiyā ca virāgā upekkhako ca viharati sato ca sampajāno, sukhañca kāyena paṭisaŋvedeti, yaŋ taŋ ariyā ācikkhanti– ‘upekkhako satimā sukhavihārī’ ti, tatiyaŋ jhānaŋ upasampajja viharati. Tassa yā purimā samādhijapītisukhasukhumasaccasaññā, sā nirujjhati. Upekkhāsukhasukhumasaccasaññā tasmiŋ samaye hoti, upekkhāsukhasukhumasaccasaññīyeva tasmiŋ samaye hoti. Evampi sikkhā ekā saññā uppajjati, sikkhā ekā saññā nirujjhati. Ayampi sikkhā’ ti bhagavā avoca.

‘Puna caparaŋ, poṭṭhapāda, bhikkhu sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. Tassa yā purimā upekkhāsukhasukhumasaccasaññā, sā nirujjhati. Adukkhamasukhasukhumasaccasaññā tasmiŋ samaye hoti, adukkhamasukhasukhumasaccasaññīyeva tasmiŋ samaye hoti. Evampi sikkhā ekā saññā uppajjati, sikkhā ekā saññā nirujjhati. Ayampi sikkhā’ ti bhagavā avoca.

‘Puna caparaŋ, poṭṭhapāda, bhikkhu sabbaso rūpasaññānaŋ samatikkamā paṭighasaññānaŋ atthangamā nānattasaññānaŋ amanasikārā “ananto ākāso” ti ākāsānañcāyatanaŋ upasampajja viharati. Tassa yā purimā rūpasaññā, sā nirujjhati. Ākāsānañcāyatanasukhumasaccasaññā tasmiŋ samaye hoti, ākāsānañcāyatanasukhumasaccasaññīyeva tasmiŋ samaye hoti. Evampi sikkhā ekā saññā uppajjati, sikkhā ekā saññā nirujjhati. Ayampi sikkhā’ ti bhagavā avoca.

‘Puna (p. 1.171) caparaŋ, poṭṭhapāda, bhikkhu sabbaso ākāsānañcāyatanaŋ samatikkamma “anantaŋ viññāṇan” ti viññāṇañcāyatanaŋ upasampajja viharati. Tassa yā purimā ākāsānañcāyatanasukhumasaccasaññā, sā nirujjhati. Viññāṇañcāyatanasukhumasaccasaññā tasmiŋ samaye hoti, viññāṇañcāyatanasukhumasaccasaññīyeva tasmiŋ samaye hoti. Evampi sikkhā ekā saññā uppajjati, sikkhā ekā saññā nirujjhati. Ayampi sikkhā’ ti bhagavā avoca.

‘Puna caparaŋ, poṭṭhapāda, bhikkhu sabbaso viññāṇañcāyatanaŋ samatikkamma “natthi kiñcī” ti ākiñcaññāyatanaŋ upasampajja viharati. Tassa yā purimā viññāṇañcāyatanasukhumasaccasaññā, sā nirujjhati. Ākiñcaññāyatanasukhumasaccasaññā tasmiŋ samaye hoti, ākiñcaññāyatanasukhumasaccasaññīyeva tasmiŋ samaye hoti. Evampi sikkhā ekā saññā uppajjati, sikkhā ekā saññā nirujjhati. Ayampi sikkhā’ ti bhagavā avoca.

414. ‘Yato kho, poṭṭhapāda, bhikkhu idha sakasaññī hoti, so tato amutra tato amutra anupubbena saññaggaŋ phusati. Tassa saññagge ṭhitassa evaŋ hoti– “cetayamānassa me pāpiyo, acetayamānassa me seyyo. Ahañceva kho pana ceteyyaŋ, abhisankhareyyaŋ, imā ca me saññā nirujjheyyuŋ, aññā ca oḷārikā saññā uppajjeyyuŋ; yaŋnūnāhaŋ na ceva ceteyyaŋ na ca abhisankhareyyan” ti. So na ceva ceteti, na ca abhisankharoti. Tassa acetayato anabhisankharoto tā ceva saññā nirujjhanti, aññā ca oḷārikā saññā na uppajjanti. So nirodhaŋ phusati. Evaŋ kho, poṭṭhapāda, anupubbābhisaññānirodha-sampajāna-samāpatti hoti.

‘Taŋ kiŋ maññasi, poṭṭhapāda, api nu te ito pubbe evarūpā anupubbābhisaññānirodha-sampajāna-samāpatti sutapubbā’ ti? ‘No hetaŋ, bhante. Evaŋ kho ahaŋ bhante, bhagavato bhāsitaŋ ājānāmi– “yato kho, poṭṭhapāda, bhikkhu idha sakasaññī hoti, so tato amutra tato amutra anupubbena saññaggaŋ phusati, tassa saññagge ṭhitassa evaŋ hoti– ‘cetayamānassa me pāpiyo, acetayamānassa me seyyo. Ahañceva kho pana ceteyyaŋ (p. 1.172) abhisankhareyyaŋ, imā ca me saññā nirujjheyyuŋ, aññā ca oḷārikā saññā uppajjeyyuŋ; yaŋnūnāhaŋ na ceva ceteyyaŋ, na ca abhisankhareyyan’ ti. So na ceva ceteti, na cābhisankharoti, tassa acetayato anabhisankharoto tā ceva saññā nirujjhanti, aññā ca oḷārikā saññā na uppajjanti So nirodhaŋ phusati. Evaŋ kho, poṭṭhapāda, anupubbābhisaññānirodha-sampajāna-samāpatti hotī”’ ti. ‘Evaŋ, poṭṭhapādā’ ti.

415. ‘Ekaññeva nu kho, bhante, bhagavā saññaggaŋ paññapeti, udāhu puthūpi saññagge paññapetī’ ti? ‘Ekampi kho ahaŋ, poṭṭhapāda, saññaggaŋ paññapemi, puthūpi saññagge paññapemī’ ti. ‘Yathā kathaŋ pana, bhante, bhagavā ekampi saññaggaŋ paññapeti, puthūpi saññagge paññapetī’ ti? ‘Yathā yathā kho, poṭṭhapāda, nirodhaŋ phusati, tathā tathāhaŋ saññaggaŋ paññapemi. Evaŋ kho ahaŋ, poṭṭhapāda, ekampi saññaggaŋ paññapemi, puthūpi saññagge paññapemī’ ti.

416. ‘Saññā nu kho, bhante, paṭhamaŋ uppajjati, pacchā ñāṇaŋ, udāhu ñāṇaŋ paṭhamaŋ uppajjati, pacchā saññā, udāhu saññā ca ñāṇañca apubbaŋ acarimaŋ uppajjantī’ ti? ‘Saññā kho, poṭṭhapāda, paṭhamaŋ uppajjati, pacchā ñāṇaŋ, saññuppādā ca pana ñāṇuppādo hoti. So evaŋ pajānāti– “idappaccayā kira me ñāṇaŋ udapādī” ti. Iminā kho etaŋ, poṭṭhapāda, pariyāyena veditabbaŋ – yathā saññā paṭhamaŋ uppajjati, pacchā ñāṇaŋ, saññuppādā ca pana ñāṇuppādo hotī’ ti.

Saññā-attakathā

417. ‘Saññā nu kho, bhante, purisassa attā, udāhu aññā saññā añño attā’ ti? ‘Kaŋ pana tvaŋ, poṭṭhapāda, attānaŋ paccesī’ ti ‘Oḷārikaŋ kho ahaŋ, bhante, attānaŋ paccemi rūpiŋ cātumahābhūtikaŋ kabaḷīkārāhārabhakkhan’ ti . ‘Oḷāriko ca hi te, poṭṭhapāda, attā abhavissa rūpī cātumahābhūtiko kabaḷīkārāhārabhakkho. Evaŋ santaŋ kho te, poṭṭhapāda, aññāva saññā bhavissati añño attā. Tadamināpetaŋ, poṭṭhapāda (p. 1.173) pariyāyena veditabbaŋ yathā aññāva saññā bhavissati añño attā. Tiṭṭhateva sāyaŋ, poṭṭhapāda, oḷāriko attā rūpī cātumahābhūtiko kabaḷīkārāhārabhakkho, atha imassa purisassa aññā ca saññā uppajjanti, aññā ca saññā nirujjhanti. Iminā kho etaŋ, poṭṭhapāda, pariyāyena veditabbaŋ yathā aññāva saññā bhavissati añño attā’ ti.

418. ‘Manomayaŋ kho ahaŋ, bhante, attānaŋ paccemi sabbangapaccangiŋ ahīnindriyan’ ti. ‘Manomayo ca hi te, poṭṭhapāda, attā abhavissa sabbangapaccangī ahīnindriyo, evaŋ santampi kho te, poṭṭhapāda, aññāva saññā bhavissati añño attā. Tadamināpetaŋ, poṭṭhapāda, pariyāyena veditabbaŋ yathā aññāva saññā bhavissati añño attā. Tiṭṭhateva sāyaŋ, poṭṭhapāda, manomayo attā sabbangapaccangī ahīnindriyo, atha imassa purisassa aññā ca saññā uppajjanti, aññā ca saññā nirujjhanti. Imināpi kho etaŋ, poṭṭhapāda, pariyāyena veditabbaŋ yathā aññāva saññā bhavissati añño attā’ ti.

419. ‘Arūpiŋ kho ahaŋ, bhante, attānaŋ paccemi saññāmayan’ ti. ‘Arūpī ca hi te, poṭṭhapāda, attā abhavissa saññāmayo, evaŋ santampi kho te, poṭṭhapāda, aññāva saññā bhavissati añño attā. Tadamināpetaŋ, poṭṭhapāda, pariyāyena veditabbaŋ yathā aññāva saññā bhavissati añño attā. Tiṭṭhateva sāyaŋ, poṭṭhapāda, arūpī attā saññāmayo, atha imassa purisassa aññā ca saññā uppajjanti, aññā ca saññā nirujjhanti. Imināpi kho etaŋ, poṭṭhapāda, pariyāyena veditabbaŋ yathā aññāva saññā bhavissati añño attā’ ti.

420. ‘Sakkā panetaŋ, bhante, mayā ñātuŋ– “saññā purisassa attā” ti vā “aññāva saññā añño attāti vā” ti? ‘Dujjānaŋ kho etaŋ, poṭṭhapāda, tayā aññadiṭṭhikena aññakhantikena aññarucikena aññatrāyogena aññatrācariyakena– “saññā purisassa attā” ti vā, “aññāva saññā añño attāti vā”’ ti.

‘Sace (p. 1.174) taŋ, bhante, mayā dujjānaŋ aññadiṭṭhikena aññakhantikena aññarucikena aññatrāyogena aññatrācariyakena– “saññā purisassa attā” ti vā, “aññāva saññā añño attā” ti vā; “kiŋ pana, bhante, sassato loko, idameva saccaŋ moghamaññan” ti? Abyākataŋ kho etaŋ, poṭṭhapāda, mayā– “sassato loko, idameva saccaŋ moghamaññan” ti.

‘Kiŋ pana, bhante, “asassato loko, idameva saccaŋ moghamaññan”’ ti ‘Etampi kho, poṭṭhapāda, mayā abyākataŋ– “asassato loko, idameva saccaŋ moghamaññan”’ ti.

‘Kiŋ pana, bhante, “antavā loko …pe… “anantavā loko “taŋ jīvaŋ taŋ sarīraŋ… “aññaŋ jīvaŋ aññaŋ sarīraŋ… “hoti tathāgato paraŋ maraṇā… “na hoti tathāgato paraŋ maraṇā… “hoti ca na ca hoti tathāgato paraŋ maraṇā… “neva hoti na na hoti tathāgato paraŋ maraṇā, idameva saccaŋ moghamaññan”’ ti? ‘Etampi kho, poṭṭhapāda, mayā abyākataŋ– “neva hoti na na hoti tathāgato paraŋ maraṇā, idameva saccaŋ moghamaññan”’ ti.

‘Kasmā panetaŋ, bhante, bhagavatā abyākatan’ ti? ‘Na hetaŋ, poṭṭhapāda, atthasaŋhitaŋ na dhammasaŋhitaŋ nādibrahmacariyakaŋ, na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattati, tasmā etaŋ mayā abyākatan’ ti.

‘Kiŋ pana, bhante, bhagavatā byākatan’ ti? ‘Idaŋ dukkhanti kho, poṭṭhapāda, mayā byākataŋ. Ayaŋ dukkhasamudayoti kho, poṭṭhapāda, mayā byākataŋ. Ayaŋ dukkhanirodhoti kho, poṭṭhapāda, mayā byākataŋ. Ayaŋ dukkhanirodhagāminī paṭipadāti kho, poṭṭhapāda, mayā byākatan’ ti.

‘Kasmā panetaŋ, bhante, bhagavatā byākatan’ ti? ‘Etañhi, poṭṭhapāda, atthasaŋhitaŋ, etaŋ dhammasaŋhitaŋ, etaŋ ādibrahmacariyakaŋ, etaŋ nibbidāya virāgāya nirodhāya upasamāya abhiññāya sambodhāya nibbānāya saŋvattati; tasmā etaŋ mayā byākatan’ ti. ‘Evametaŋ, bhagavā, evametaŋ, sugata Yassadāni, bhante, bhagavā kālaŋ maññatī’ ti. Atha kho bhagavā uṭṭhāyāsanā pakkāmi.

421. Atha (p. 1.175) kho te paribbājakā acirapakkantassa bhagavato poṭṭhapādaŋ paribbājakaŋ samantato vācā sannitodakena sañjhabbharimakaŋsu– ‘evameva panāyaŋ bhavaŋ poṭṭhapādo yaññadeva samaṇo gotamo bhāsati, taŋ tadevassa abbhanumodati– “evametaŋ bhagavā evametaŋ, sugatā” ti. Na kho pana mayaŋ kiñci samaṇassa gotamassa ekaŋsikaŋ dhammaŋ desitaŋ ājānāma– “sassato loko” ti vā, “asassato loko” ti vā, “antavā loko” ti vā, “anantavā loko” ti vā, “taŋ jīvaŋ taŋ sarīran” ti vā, “aññaŋ jīvaŋ aññaŋ sarīran” ti vā “hoti tathāgato paraŋ maraṇā” ti vā, “na hoti tathāgato paraŋ maraṇā” ti vā, “hoti ca na ca hoti tathāgato paraŋ maraṇā” ti vā, “neva hoti na na hoti tathāgato paraŋ maraṇā” ti vā’ ti.

Evaŋ vutte poṭṭhapādo paribbājako te paribbājake etadavoca– ‘ahampi kho, bho, na kiñci samaṇassa gotamassa ekaŋsikaŋ dhammaŋ desitaŋ ājānāmi– “sassato loko” ti vā, “asassato loko” ti vā …pe… “neva hoti na na hoti tathāgato paraŋ maraṇā” ti vā; api ca samaṇo gotamo bhūtaŋ tacchaŋ tathaŋ paṭipadaŋ paññapeti dhammaṭṭhitataŋ dhammaniyāmataŋ. Bhūtaŋ kho pana tacchaŋ tathaŋ paṭipadaŋ paññapentassa dhammaṭṭhitataŋ dhammaniyāmataŋ, kathañhi nāma mādiso viññū samaṇassa gotamassa subhāsitaŋ subhāsitato nābbhanumodeyyā’ ti?

Cittahatthisāriputtapoṭṭhapādavatthu

422. Atha kho dvīhatīhassa accayena citto ca hatthisāriputto poṭṭhapādo ca paribbājako yena bhagavā tenupasankamiŋsu; upasankamitvā citto hatthisāriputto bhagavantaŋ abhivādetvā ekamantaŋ nisīdi. Poṭṭhapādo pana paribbājako bhagavatā saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho poṭṭhapādo paribbājako bhagavantaŋ etadavoca– ‘tadā maŋ, bhante, te paribbājakā acirapakkantassa bhagavato samantato vācāsannitodakena sañjhabbharimakaŋsu– “evameva panāyaŋ bhavaŋ poṭṭhapādo yaññadeva samaṇo (p. 1.176) gotamo bhāsati, taŋ tadevassa abbhanumodati– “evametaŋ bhagavā evametaŋ sugatā’ ti. Na kho pana mayaŋ kiñci samaṇassa gotamassa ekaŋsikaŋ dhammaŋ desitaŋ ājānāma– ‘sassato loko’ ti vā, ‘asassato loko’ ti vā, ‘antavā loko’ ti vā, ‘anantavā loko’ ti vā, ‘taŋ jīvaŋ taŋ sarīran’ ti vā, ‘aññaŋ jīvaŋ aññaŋ sarīran’ ti vā, ‘hoti tathāgato paraŋ maraṇā’ ti vā, ‘na hoti tathāgato paraŋ maraṇā’ ti vā, ‘hoti ca na ca hoti tathāgato paraŋ maraṇā’ ti vā, ‘neva hoti na na hoti tathāgato paraŋ maraṇā’ ti vā” ti. Evaŋ vuttāhaŋ, bhante, te paribbājake etadavocaŋ– “ahampi kho, bho, na kiñci samaṇassa gotamassa ekaŋsikaŋ dhammaŋ desitaŋ ājānāmi– ‘sassato loko’ ti vā, ‘asassato loko’ ti vā …pe… ‘neva hoti na na hoti tathāgato paraŋ maraṇā’ ti vā; api ca samaṇo gotamo bhūtaŋ tacchaŋ tathaŋ paṭipadaŋ paññapeti dhammaṭṭhitataŋ dhammaniyāmataŋ. Bhūtaŋ kho pana tacchaŋ tathaŋ paṭipadaŋ paññapentassa dhammaṭṭhitataŋ dhammaniyāmataŋ, kathañhi nāma mādiso viññū samaṇassa gotamassa subhāsitaŋ subhāsitato nābbhanumodeyyā’ ti?

423. ‘Sabbeva kho ete, poṭṭhapāda, paribbājakā andhā acakkhukā; tvaŋyeva nesaŋ eko cakkhumā. Ekaŋsikāpi hi kho, poṭṭhapāda, mayā dhammā desitā paññattā; anekaŋsikāpi hi kho poṭṭhapāda, mayā dhammā desitā paññattā.

‘Katame ca te, poṭṭhapāda, mayā anekaŋsikā dhammā desitā paññattā? “Sassato loko” ti kho, poṭṭhapāda, mayā anekaŋsiko dhammo desito paññatto; “asassato loko” ti kho, poṭṭhapāda, mayā anekaŋsiko dhammo desito paññatto; “antavā loko” ti kho poṭṭhapāda …pe… “anantavā loko” ti kho poṭṭhapāda… “taŋ jīvaŋ taŋ sarīran” ti kho poṭṭhapāda… “aññaŋ jīvaŋ aññaŋ sarīran” ti kho poṭṭhapāda… “hoti tathāgato paraŋ maraṇā” ti kho poṭṭhapāda… na hoti tathāgato paraŋ maraṇā” ti kho poṭṭhapāda… “hoti ca na ca hoti tathāgato paraŋ maraṇā” ti kho poṭṭhapāda… “neva (p. 1.177) hoti na na hoti tathāgato paraŋ maraṇā” ti kho, poṭṭhapāda, mayā anekaŋsiko dhammo desito paññatto.

‘Kasmā ca te, poṭṭhapāda, mayā anekaŋsikā dhammā desitā paññattā? Na hete, poṭṭhapāda, atthasaŋhitā na dhammasaŋhitā na ādibrahmacariyakā na nibbidāya na virāgāya na nirodhāya na upasamāya na abhiññāya na sambodhāya na nibbānāya saŋvattanti. Tasmā te mayā anekaŋsikā dhammā desitā paññattā’.

Ekaŋsikadhammo

424. ‘Katame ca te, poṭṭhapāda, mayā ekaŋsikā dhammā desitā paññattā Idaŋ dukkhanti kho, poṭṭhapāda, mayā ekaŋsiko dhammo desito paññatto. Ayaŋ dukkhasamudayoti kho, poṭṭhapāda, mayā ekaŋsiko dhammo desito paññatto. Ayaŋ dukkhanirodhoti kho, poṭṭhapāda, mayā ekaŋsiko dhammo desito paññatto. Ayaŋ dukkhanirodhagāminī paṭipadāti kho, poṭṭhapāda, mayā ekaŋsiko dhammo desito paññatto.

‘Kasmā ca te, poṭṭhapāda, mayā ekaŋsikā dhammā desitā paññattā? Ete, poṭṭhapāda, atthasaŋhitā ete dhammasaŋhitā, ete ādibrahmacariyakā ete nibbidāya virāgāya nirodhāya upasamāya abhiññāya sambodhāya nibbānāya saŋvattanti. Tasmā te mayā ekaŋsikā dhammā desitā paññattā.

425. ‘Santi, poṭṭhapāda, eke samaṇabrāhmaṇā evaŋvādino evaŋdiṭṭhino– “ekantasukhī attā hoti arogo paraŋ maraṇā” ti. Tyāhaŋ upasankamitvā evaŋ vadāmi– “saccaŋ kira tumhe āyasmanto evaŋvādino evaŋdiṭṭhino– ‘ekantasukhī attā hoti arogo paraŋ maraṇā” ti? Te ce me evaŋ puṭṭhā “āmā” ti paṭijānanti. Tyāhaŋ evaŋ vadāmi– “api pana tumhe āyasmanto ekantasukhaŋ lokaŋ jānaŋ passaŋ viharathā” ti? Iti puṭṭhā “no” ti vadanti.

‘Tyāhaŋ evaŋ vadāmi– “api pana tumhe āyasmanto ekaŋ vā rattiŋ ekaŋ vā divasaŋ upaḍḍhaŋ vā rattiŋ upaḍḍhaŋ vā divasaŋ ekantasukhiŋ attānaŋ sañjānāthā” ti (p. 1.178)? Iti puṭṭhā “no” ti vadanti. Tyāhaŋ evaŋ vadāmi– “api pana tumhe āyasmanto jānātha– ‘ayaŋ maggo ayaŋ paṭipadā ekantasukhassa lokassa sacchikiriyāyā”’ ti? Iti puṭṭhā “no” ti vadanti.

‘Tyāhaŋ evaŋ vadāmi– “api pana tumhe āyasmanto yā tā devatā ekantasukhaŋ lokaŋ upapannā, tāsaŋ bhāsamānānaŋ saddaŋ suṇātha – ‘suppaṭipannāttha, mārisā, ujuppaṭipannāttha, mārisā, ekantasukhassa lokassa sacchikiriyāya; mayampi hi, mārisā, evaŋpaṭipannā ekantasukhaŋ lokaŋ upapannā” ti Iti puṭṭhā “no” ti vadanti.

‘Taŋ kiŋ maññasi, poṭṭhapāda, nanu evaŋ sante tesaŋ samaṇabrāhmaṇānaŋ appāṭihīrakataŋ bhāsitaŋ sampajjatī’ ti? ‘Addhā kho, bhante, evaŋ sante tesaŋ samaṇabrāhmaṇānaŋ appāṭihīrakataŋ bhāsitaŋ sampajjatī’ ti.

426. ‘Seyyathāpi, poṭṭhapāda, puriso evaŋ vadeyya – “ahaŋ yā imasmiŋ janapade janapadakalyāṇī, taŋ icchāmi taŋ kāmemī” ti. Tamenaŋ evaŋ vadeyyuŋ– “ambho purisa, yaŋ tvaŋ janapadakalyāṇiŋ icchasi kāmesi, jānāsi taŋ janapadakalyāṇiŋ khattiyī vā brāhmaṇī vā vessī vā suddī vā” ti? Iti puṭṭho “no” ti vadeyya. Tamenaŋ evaŋ vadeyyuŋ– “ambho purisa yaŋ tvaŋ janapadakalyāṇiŋ icchasi kāmesi, jānāsi taŋ janapadakalyāṇiŋ evaŋnāmā evaŋgottāti vā, dīghā vā rassā vā majjhimā vā kāḷī vā sāmā vā manguracchavī vāti, amukasmiŋ gāme vā nigame vā nagare vā” ti? Iti puṭṭho “no” ti vadeyya. Tamenaŋ evaŋ vadeyyuŋ – “ambho purisa, yaŋ tvaŋ na jānāsi na passasi, taŋ tvaŋ icchasi kāmesī” ti? Iti puṭṭho “āmā” ti vadeyya.

‘Taŋ kiŋ maññasi poṭṭhapāda, nanu evaŋ sante tassa purisassa appāṭihīrakataŋ bhāsitaŋ sampajjatī’ ti? ‘Addhā kho, bhante, evaŋ sante tassa purisassa appāṭihīrakataŋ bhāsitaŋ sampajjatī’ ti.

‘Evameva kho, poṭṭhapāda, ye te samaṇabrāhmaṇā evaŋvādino evaŋdiṭṭhino– “ekantasukhī attā hoti arogo paraŋ maraṇā” ti. Tyāhaŋ upasankamitvā evaŋ vadāmi– “saccaŋ kira tumhe āyasmanto evaŋvādino evaŋdiṭṭhino (p. 1.179) ‘ekantasukhī attā hoti arogo paraŋ maraṇā”’ ti? Te ce me evaŋ puṭṭhā “āmā” ti paṭijānanti. Tyāhaŋ evaŋ vadāmi– “api pana tumhe āyasmanto ekantasukhaŋ lokaŋ jānaŋ passaŋ viharathā” ti? Iti puṭṭhā “no” ti vadanti.

‘Tyāhaŋ evaŋ vadāmi– “api pana tumhe āyasmanto ekaŋ vā rattiŋ ekaŋ vā divasaŋ upaḍḍhaŋ vā rattiŋ upaḍḍhaŋ vā divasaŋ ekantasukhiŋ attānaŋ sañjānāthā” ti? Iti puṭṭhā “no” ti vadanti. Tyāhaŋ evaŋ vadāmi– “api pana tumhe āyasmanto jānātha– ‘ayaŋ maggo ayaŋ paṭipadā ekantasukhassa lokassa sacchikiriyāyā” ti? Iti puṭṭhā “no” ti vadanti.

‘Tyāhaŋ evaŋ vadāmi– “api pana tumhe āyasmanto yā tā devatā ekantasukhaŋ lokaŋ upapannā, tāsaŋ bhāsamānānaŋ saddaŋ suṇātha – ‘suppaṭipannāttha, mārisā, ujuppaṭipannāttha, mārisā, ekantasukhassa lokassa sacchikiriyāya; mayampi hi, mārisā, evaŋpaṭipannā ekantasukhaŋ lokaŋ upapannā”’ ti? Iti puṭṭhā “no” ti vadanti.

‘Taŋ kiŋ maññasi, poṭṭhapāda, nanu evaŋ sante tesaŋ samaṇabrāhmaṇānaŋ appāṭihīrakataŋ bhāsitaŋ sampajjatī’ ti? ‘Addhā kho, bhante, evaŋ sante tesaŋ samaṇabrāhmaṇānaŋ appāṭihīrakataŋ bhāsitaŋ sampajjatī’ ti.

427. ‘Seyyathāpi, poṭṭhapāda, puriso cātumahāpathe nisseṇiŋ kareyya pāsādassa ārohaṇāya. Tamenaŋ evaŋ vadeyyuŋ– “ambho purisa, yassa tvaŋ pāsādassa ārohaṇāya nisseṇiŋ karosi, jānāsi taŋ pāsādaŋ puratthimāya vā disāya dakkhiṇāya vā disāya pacchimāya vā disāya uttarāya vā disāya ucco vā nīco vā majjhimo vā” ti? Iti puṭṭho “no” ti vadeyya. Tamenaŋ evaŋ vadeyyuŋ– “ambho purisa, yaŋ tvaŋ na jānāsi na passasi, tassa tvaŋ pāsādassa ārohaṇāya nisseṇiŋ karosī” ti? Iti puṭṭho “āmā” ti vadeyya.

‘Taŋ kiŋ maññasi, poṭṭhapāda, nanu evaŋ sante tassa purisassa appāṭihīrakataŋ bhāsitaŋ sampajjatī’ ti? ‘Addhā kho, bhante, evaŋ sante tassa purisassa appāṭihīrakataŋ bhāsitaŋ sampajjatī’ ti.

‘Evameva (p. 1.180) kho, poṭṭhapāda, ye te samaṇabrāhmaṇā evaŋvādino evaŋdiṭṭhino– “ekantasukhī attā hoti arogo paraŋ maraṇā” ti. Tyāhaŋ upasankamitvā evaŋ vadāmi– “saccaŋ kira tumhe āyasmanto evaŋvādino evaŋdiṭṭhino– ‘ekantasukhī attā hoti arogo paraŋ maraṇā” ti Te ce me evaŋ puṭṭhā “āmā” ti paṭijānanti. Tyāhaŋ evaŋ vadāmi– “api pana tumhe āyasmanto ekantasukhaŋ lokaŋ jānaŋ passaŋ viharathā” ti? Iti puṭṭhā “no” ti vadanti.

‘Tyāhaŋ evaŋ vadāmi– “api pana tumhe āyasmanto ekaŋ vā rattiŋ ekaŋ vā divasaŋ upaḍḍhaŋ vā rattiŋ upaḍḍhaŋ vā divasaŋ ekantasukhiŋ attānaŋ sañjānāthā” ti? Iti puṭṭhā “no” ti vadanti. Tyāhaŋ evaŋ vadāmi– “api pana tumhe āyasmanto jānātha ayaŋ maggo ayaŋ paṭipadā ekantasukhassa lokassa sacchikiriyāyā” ti? Iti puṭṭhā “no” ti vadanti.

‘Tyāhaŋ evaŋ vadāmi– “api pana tumhe āyasmanto yā tā devatā ekantasukhaŋ lokaŋ upapannā” tāsaŋ devatānaŋ bhāsamānānaŋ saddaŋ suṇātha- ‘suppaṭipannāttha, mārisā, ujuppaṭipannāttha mārisā, ekantasukhassa lokassa sacchikiriyāya; mayampi hi, mārisā, evaŋ paṭipannā ekantasukhaŋ lokaŋ upapannā” ti? Iti puṭṭhā ‘no’ ti vadanti.

‘Taŋ kiŋ maññasi, poṭṭhapāda, nanu evaŋ sante tesaŋ samaṇabrāhmaṇānaŋ appāṭihīrakataŋ bhāsitaŋ sampajjatī’ ti? ‘Addhā kho, bhante, evaŋ sante tesaŋ samaṇabrāhmaṇānaŋ appāṭihīrakataŋ bhāsitaŋ sampajjatī’ ti.

Tayo attapaṭilābhā

428. ‘Tayo kho me, poṭṭhapāda, attapaṭilābhā– oḷāriko attapaṭilābho, manomayo attapaṭilābho, arūpo attapaṭilābho. Katamo ca, poṭṭhapāda, oḷāriko attapaṭilābho? Rūpī cātumahābhūtiko kabaḷīkārāhārabhakkho, ayaŋ oḷāriko attapaṭilābho. Katamo manomayo attapaṭilābho? Rūpī manomayo sabbangapaccangī ahīnindriyo, ayaŋ manomayo attapaṭilābho. Katamo arūpo attapaṭilābho? Arūpī saññāmayo, ayaŋ arūpo attapaṭilābho.

429. ‘Oḷārikassapi (p. 1.181) kho ahaŋ, poṭṭhapāda, attapaṭilābhassa pahānāya dhammaŋ desemi– yathāpaṭipannānaŋ vo sankilesikā dhammā pahīyissanti, vodāniyā dhammā abhivaḍḍhissanti, paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissathāti. Siyā kho pana te, poṭṭhapāda, evamassa– sankilesikā dhammā pahīyissanti, vodāniyā dhammā abhivaḍḍhissanti, paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissati, dukkho ca kho vihāroti, na kho panetaŋ, poṭṭhapāda, evaŋ daṭṭhabbaŋ. Sankilesikā ceva dhammā pahīyissanti, vodāniyā ca dhammā abhivaḍḍhissanti, paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissati, pāmujjaŋ ceva bhavissati pīti ca passaddhi ca sati ca sampajaññañca sukho ca vihāro.

430. ‘Manomayassapi kho ahaŋ, poṭṭhapāda, attapaṭilābhassa pahānāya dhammaŋ desemi yathāpaṭipannānaŋ vo sankilesikā dhammā pahīyissanti, vodāniyā dhammā abhivaḍḍhissanti, paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissathāti Siyā kho pana te, poṭṭhapāda, evamassa– “sankilesikā dhammā pahīyissanti, vodāniyā dhammā abhivaḍḍhissanti, paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissati, dukkho ca kho vihāro” ti, na kho panetaŋ, poṭṭhapāda, evaŋ daṭṭhabbaŋ. Sankilesikā ceva dhammā pahīyissanti, vodāniyā ca dhammā abhivaḍḍhissanti paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissati, pāmujjaŋ ceva bhavissati pīti ca passaddhi ca sati ca sampajaññañca sukho ca vihāro.

431. ‘Arūpassapi kho ahaŋ, poṭṭhapāda, attapaṭilābhassa pahānāya dhammaŋ desemi yathāpaṭipannānaŋ vo sankilesikā dhammā pahīyissanti, vodāniyā dhammā abhivaḍḍhissanti paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissathāti. Siyā kho pana te, poṭṭhapāda, evamassa– “sankilesikā dhammā pahīyissanti, vodāniyā dhammā abhivaḍḍhissanti, paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissati, dukkho ca kho vihāro” ti, na kho panetaŋ (p. 1.182) poṭṭhapāda, evaŋ daṭṭhabbaŋ. Sankilesikā ceva dhammā pahīyissanti, vodāniyā ca dhammā abhivaḍḍhissanti, paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissati, pāmujjaŋ ceva bhavissati pīti ca passaddhi ca sati ca sampajaññañca sukho ca vihāro.

432. ‘Pare ce, poṭṭhapāda, amhe evaŋ puccheyyuŋ– “katamo pana so, āvuso oḷāriko attapaṭilābho, yassa tumhe pahānāya dhammaŋ desetha, yathāpaṭipannānaŋ vo sankilesikā dhammā pahīyissanti, vodāniyā dhammā abhivaḍḍhissanti, paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissathā” ti, tesaŋ mayaŋ evaŋ puṭṭhā evaŋ byākareyyāma– “ayaŋ vā so, āvuso, oḷāriko attapaṭilābho, yassa mayaŋ pahānāya dhammaŋ desema, yathāpaṭipannānaŋ vo sankilesikā dhammā pahīyissanti, vodāniyā dhammā abhivaḍḍhissanti, paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissathā” ti.

433. ‘Pare ce, poṭṭhapāda, amhe evaŋ puccheyyuŋ– “katamo pana so, āvuso, manomayo attapaṭilābho, yassa tumhe pahānāya dhammaŋ desetha, yathāpaṭipannānaŋ vo sankilesikā dhammā pahīyissanti, vodāniyā dhammā abhivaḍḍhissanti, paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissathā” ti? Tesaŋ mayaŋ evaŋ puṭṭhā evaŋ byākareyyāma– “ayaŋ vā so, āvuso, manomayo attapaṭilābho yassa mayaŋ pahānāya dhammaŋ desema, yathāpaṭipannānaŋ vo sankilesikā dhammā pahīyissanti, vodāniyā dhammā abhivaḍḍhissanti paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissathā” ti.

434. ‘Pare ce, poṭṭhapāda, amhe evaŋ puccheyyuŋ– “katamo pana so, āvuso, arūpo attapaṭilābho, yassa tumhe pahānāya dhammaŋ desetha yathāpaṭipannānaŋ vo sankilesikā dhammā pahīyissanti, vodāniyā dhammā abhivaḍḍhissanti, paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissathā” ti, tesaŋ mayaŋ evaŋ puṭṭhā (p. 1.183) evaŋ byākareyyāma– “ayaŋ vā so, āvuso, arūpo attapaṭilābho yassa mayaŋ pahānāya dhammaŋ desema, yathāpaṭipannānaŋ vo sankilesikā dhammā pahīyissanti, vodāniyā dhammā abhivaḍḍhissanti, paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissathā” ti.

‘Taŋ kiŋ maññasi, poṭṭhapāda, nanu evaŋ sante sappāṭihīrakataŋ bhāsitaŋ sampajjatī’ ti? ‘Addhā kho, bhante, evaŋ sante sappāṭihīrakataŋ bhāsitaŋ sampajjatī’ ti.

435. ‘Seyyathāpi, poṭṭhapāda, puriso nisseṇiŋ kareyya pāsādassa ārohaṇāya tasseva pāsādassa heṭṭhā. Tamenaŋ evaŋ vadeyyuŋ– “ambho purisa, yassa tvaŋ pāsādassa ārohaṇāya nisseṇiŋ karosi, jānāsi taŋ pāsādaŋ, puratthimāya vā disāya dakkhiṇāya vā disāya pacchimāya vā disāya uttarāya vā disāya ucco vā nīco vā majjhimo vā” ti? So evaŋ vadeyya– “ayaŋ vā so, āvuso, pāsādo, yassāhaŋ ārohaṇāya nisseṇiŋ karomi, tasseva pāsādassa heṭṭhā” ti.

‘Taŋ kiŋ maññasi, poṭṭhapāda, nanu evaŋ sante tassa purisassa sappāṭihīrakataŋ bhāsitaŋ sampajjatī’ ti? ‘Addhā kho, bhante, evaŋ sante tassa purisassa sappāṭihīrakataŋ bhāsitaŋ sampajjatī’ ti.

436. ‘Evameva kho, poṭṭhapāda, pare ce amhe evaŋ puccheyyuŋ– “katamo pana so, āvuso, oḷāriko attapaṭilābho …pe… katamo pana so, āvuso, manomayo attapaṭilābho …pe… katamo pana so, āvuso, arūpo attapaṭilābho, yassa tumhe pahānāya dhammaŋ desetha, yathāpaṭipannānaŋ vo sankilesikā dhammā pahīyissanti, vodāniyā dhammā abhivaḍḍhissanti, paññāpāripūriŋ vepullattañca diṭṭheva dhamme sayaŋ abhiññā sacchikatvā upasampajja viharissathā” ti, tesaŋ mayaŋ evaŋ puṭṭhā evaŋ byākareyyāma– “ayaŋ vā so, āvuso, arūpo attapaṭilābho, yassa mayaŋ pahānāya dhammaŋ desema, yathāpaṭipannānaŋ vo sankilesikā dhammā pahīyissanti, vodāniyā dhammā abhivaḍḍhissanti, paññāpāripūriŋ (p. 1.184) vepullattañca diṭṭheva dhamme sayaŋ abhiññā sacchikatvā upasampajja viharissathā” ti.

‘Taŋ kiŋ maññasi, poṭṭhapāda, nanu evaŋ sante sappāṭihīrakataŋ bhāsitaŋ sampajjatī’ ti? ‘Addhā kho, bhante, evaŋ sante sappāṭihīrakataŋ bhāsitaŋ sampajjatī’ ti.

437. Evaŋ vutte citto hatthisāriputto bhagavantaŋ etadavoca– ‘yasmiŋ, bhante, samaye oḷāriko attapaṭilābho hoti, moghassa tasmiŋ samaye manomayo attapaṭilābho hoti, mogho arūpo attapaṭilābho hoti; oḷāriko vāssa attapaṭilābho tasmiŋ samaye sacco hoti. Yasmiŋ, bhante, samaye manomayo attapaṭilābho hoti, moghassa tasmiŋ samaye oḷāriko attapaṭilābho hoti, mogho arūpo attapaṭilābho hoti; manomayo vāssa attapaṭilābho tasmiŋ samaye sacco hoti. Yasmiŋ, bhante, samaye arūpo attapaṭilābho hoti, moghassa tasmiŋ samaye oḷāriko attapaṭilābho hoti, mogho manomayo attapaṭilābho hoti; arūpo vāssa attapaṭilābho tasmiŋ samaye sacco hotī’ ti.

‘Yasmiŋ, citta, samaye oḷāriko attapaṭilābho hoti, neva tasmiŋ samaye manomayo attapaṭilābhoti sankhaŋ gacchati, na arūpo attapaṭilābhoti sankhaŋ gacchati oḷāriko attapaṭilābhotveva tasmiŋ samaye sankhaŋ gacchati. Yasmiŋ, citta, samaye manomayo attapaṭilābho hoti, neva tasmiŋ samaye oḷāriko attapaṭilābhoti sankhaŋ gacchati, na arūpo attapaṭilābhoti sankhaŋ gacchati; manomayo attapaṭilābhotveva tasmiŋ samaye sankhaŋ gacchati. Yasmiŋ, citta, samaye arūpo attapaṭilābho hoti, neva tasmiŋ samaye oḷāriko attapaṭilābhoti sankhaŋ gacchati, na manomayo attapaṭilābhoti sankhaŋ gacchati; arūpo attapaṭilābhotveva tasmiŋ samaye sankhaŋ gacchati.

438. ‘Sace taŋ, citta, evaŋ puccheyyuŋ– “ahosi tvaŋ atītamaddhānaŋ, na tvaŋ nāhosi; bhavissasi tvaŋ anāgatamaddhānaŋ, na tvaŋ na bhavissasi; atthi tvaŋ (p. 1.185) etarahi, na tvaŋ natthī” ti, evaŋ puṭṭho tvaŋ, citta, kinti byākareyyāsī’ ti?

‘Sace maŋ, bhante, evaŋ puccheyyuŋ– “ahosi tvaŋ atītamaddhānaŋ, na tvaŋ na ahosi; bhavissasi tvaŋ anāgatamaddhānaŋ, na tvaŋ na bhavissasi; atthi tvaŋ etarahi, na tvaŋ natthī” ti. Evaŋ puṭṭho ahaŋ, bhante, evaŋ byākareyyaŋ – “ahosāhaŋ atītamaddhānaŋ, nāhaŋ na ahosiŋ; bhavissāmahaŋ anāgatamaddhānaŋ, nāhaŋ na bhavissāmi; atthāhaŋ etarahi, nāhaŋ natthī” ti. Evaŋ puṭṭho ahaŋ, bhante, evaŋ byākareyyan’ ti.

‘Sace pana taŋ, citta, evaŋ puccheyyuŋ– “yo te ahosi atīto attapaṭilābho, sova te attapaṭilābho sacco, mogho anāgato, mogho paccuppanno? Yo te bhavissati anāgato attapaṭilābho, sova te attapaṭilābho sacco, mogho atīto, mogho paccuppanno? Yo te etarahi paccuppanno attapaṭilābho, sova te attapaṭilābho sacco, mogho atīto, mogho anāgato” ti. Evaŋ puṭṭho tvaŋ, citta, kinti byākareyyāsī’ ti?

‘Sace pana maŋ, bhante, evaŋ puccheyyuŋ– “yo te ahosi atīto attapaṭilābho, sova te attapaṭilābho sacco, mogho anāgato, mogho paccuppanno. Yo te bhavissati anāgato attapaṭilābho, sova te attapaṭilābho sacco, mogho atīto, mogho paccuppanno. Yo te etarahi paccuppanno attapaṭilābho, sova te attapaṭilābho sacco, mogho atīto, mogho anāgato” ti. Evaŋ puṭṭho ahaŋ, bhante, evaŋ byākareyyaŋ– “yo me ahosi atīto attapaṭilābho, sova me attapaṭilābho tasmiŋ samaye sacco ahosi, mogho anāgato, mogho paccuppanno. Yo me bhavissati anāgato attapaṭilābho, sova me attapaṭilābho tasmiŋ samaye sacco bhavissati, mogho atīto, mogho paccuppanno. Yo me etarahi paccuppanno attapaṭilābho, sova me attapaṭilābho sacco, mogho atīto, mogho anāgato” ti. Evaŋ puṭṭho ahaŋ, bhante, evaŋ byākareyyan’ ti.

439. ‘Evameva (p. 1.186) kho, citta, yasmiŋ samaye oḷāriko attapaṭilābho hoti, neva tasmiŋ samaye manomayo attapaṭilābhoti sankhaŋ gacchati, na arūpo attapaṭilābhoti sankhaŋ gacchati. Oḷāriko attapaṭilābho tveva tasmiŋ samaye sankhaŋ gacchati. Yasmiŋ, citta, samaye manomayo attapaṭilābho hoti …pe… yasmiŋ, citta, samaye arūpo attapaṭilābho hoti, neva tasmiŋ samaye oḷāriko attapaṭilābhoti sankhaŋ gacchati, na manomayo attapaṭilābhoti sankhaŋ gacchati; arūpo attapaṭilābho tveva tasmiŋ samaye sankhaŋ gacchati.

440. ‘Seyyathāpi, citta, gavā khīraŋ, khīramhā dadhi, dadhimhā navanītaŋ, navanītamhā sappi, sappimhā sappimaṇḍo. Yasmiŋ samaye khīraŋ hoti, neva tasmiŋ samaye dadhīti sankhaŋ gacchati, na navanītanti sankhaŋ gacchati, na sappīti sankhaŋ gacchati, na sappimaṇḍoti sankhaŋ gacchati; khīraŋ tveva tasmiŋ samaye sankhaŋ gacchati. Yasmiŋ samaye dadhi hoti …pe… navanītaŋ hoti… sappi hoti… sappimaṇḍo hoti, neva tasmiŋ samaye khīranti sankhaŋ gacchati, na dadhīti sankhaŋ gacchati, na navanītanti sankhaŋ gacchati, na sappīti sankhaŋ gacchati; sappimaṇḍo tveva tasmiŋ samaye sankhaŋ gacchati. Evameva kho, citta, yasmiŋ samaye oḷāriko attapaṭilābho hoti …pe… yasmiŋ, citta, samaye manomayo attapaṭilābho hoti …pe… yasmiŋ, citta, samaye arūpo attapaṭilābho hoti, neva tasmiŋ samaye oḷāriko attapaṭilābhoti sankhaŋ gacchati, na manomayo attapaṭilābhoti sankhaŋ gacchati; arūpo attapaṭilābho tveva tasmiŋ samaye sankhaŋ gacchati. Imā kho citta, lokasamaññā lokaniruttiyo lokavohārā lokapaññattiyo yāhi tathāgato voharati aparāmasan’ ti.

441. Evaŋ vutte, poṭṭhapādo paribbājako bhagavantaŋ etadavoca– ‘abhikkantaŋ, bhante! Abhikkantaŋ, bhante, seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– “cakkhumanto rūpāni dakkhantī” ti. Evamevaŋ bhagavatā anekapariyāyena dhammo pakāsito. Esāhaŋ, bhante, bhagavantaŋ saraṇaŋ gacchāmi dhammañca bhikkhusanghañca. Upāsakaŋ maŋ bhagavā dhāretu ajjatagge pāṇupetaŋ saraṇaŋ gatan’ ti.

Cittahatthisāriputta-upasampadā

442. Citto (p. 1.187) pana hatthisāriputto bhagavantaŋ etadavoca – ‘abhikkantaŋ, bhante; abhikkantaŋ, bhante! Seyyathāpi, bhante, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya– “cakkhumanto rūpāni dakkhantī” ti. Evamevaŋ bhagavatā anekapariyāyena dhammo pakāsito. Esāhaŋ, bhante, bhagavantaŋ saraṇaŋ gacchāmi dhammañca bhikkhusanghañca. Labheyyāhaŋ, bhante, bhagavato santike pabbajjaŋ, labheyyaŋ upasampadan’ ti.

443. Alattha kho citto hatthisāriputto bhagavato santike pabbajjaŋ, alattha upasampadaŋ. Acirūpasampanno kho panāyasmā citto hatthisāriputto eko vūpakaṭṭho appamatto ātāpī pahitatto viharanto na cirasseva– yassatthāya kulaputtā sammadeva agārasmā anagāriyaŋ pabbajanti, tadanuttaraŋ– brahmacariyapariyosānaŋ diṭṭheva dhamme sayaŋ abhiññā sacchikatvā upasampajja vihāsi. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti– abbhaññāsi. Aññataro kho panāyasmā citto hatthisāriputto arahataŋ ahosīti.

Poṭṭhapādasuttaŋ niṭṭhitaŋ navamaŋ.

10. Subhasuttaŋ
Subhamāṇavavatthu

444. Evaŋ (p. 1.188) me sutaŋ– ekaŋ samayaŋ āyasmā ānando sāvatthiyaŋ viharati jetavane anāthapiṇḍikassa ārāme aciraparinibbute bhagavati. Tena kho pana samayena subho māṇavo todeyyaputto sāvatthiyaŋ paṭivasati kenacideva karaṇīyena.

445. Atha kho subho māṇavo todeyyaputto aññataraŋ māṇavakaŋ āmantesi– ‘ehi tvaŋ, māṇavaka, yena samaṇo ānando tenupasankama; upasankamitvā mama vacanena samaṇaŋ ānandaŋ appābādhaŋ appātankaŋ lahuṭṭhānaŋ balaŋ phāsuvihāraŋ puccha– “subho māṇavo todeyyaputto bhavantaŋ ānandaŋ appābādhaŋ appātankaŋ lahuṭṭhānaŋ balaŋ phāsuvihāraŋ pucchatī” ti. Evañca vadehi– “sādhu kira bhavaŋ ānando yena subhassa māṇavassa todeyyaputtassa nivesanaŋ tenupasankamatu anukampaŋ upādāyā”’ ti.

446. ‘Evaŋ, bho’ ti kho so māṇavako subhassa māṇavassa todeyyaputtassa paṭissutvā yenāyasmā ānando tenupasankami; upasankamitvā āyasmatā ānandena saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho so māṇavako āyasmantaŋ ānandaŋ etadavoca – ‘subho māṇavo todeyyaputto bhavantaŋ ānandaŋ appābādhaŋ appātankaŋ lahuṭṭhānaŋ balaŋ phāsuvihāraŋ pucchati; evañca vadeti– “sādhu kira bhavaŋ ānando yena subhassa māṇavassa todeyyaputtassa nivesanaŋ tenupasankamatu anukampaŋ upādāyā”’ ti.

447. Evaŋ vutte, āyasmā ānando taŋ māṇavakaŋ etadavoca– ‘akālo kho, māṇavaka Atthi me ajja bhesajjamattā pītā. Appevanāma svepi upasankameyyāma kālañca samayañca upādāyā’ ti.

‘Evaŋ, bho’ ti kho so māṇavako āyasmato ānandassa paṭissutvā uṭṭhāyāsanā yena subho māṇavo todeyyaputto tenupasankami (p. 1.189) upasankamitvā subhaŋ māṇavaŋ todeyyaputtaŋ etadavoca, ‘avocumhā kho mayaŋ bhoto vacanena taŋ bhavantaŋ ānandaŋ – “subho māṇavo todeyyaputto bhavantaŋ ānandaŋ appābādhaŋ appātankaŋ lahuṭṭhānaŋ balaŋ phāsuvihāraŋ pucchati, evañca vadeti– ‘sādhu kira bhavaŋ ānando yena subhassa māṇavassa todeyyaputtassa nivesanaŋ tenupasankamatu anukampaŋ upādāyā”’ ti. Evaŋ vutte, bho, samaṇo ānando maŋ etadavoca– “akālo kho, māṇavaka. Atthi me ajja bhesajjamattā pītā. Appevanāma svepi upasankameyyāma kālañca samayañca upādāyā” ti. Ettāvatāpi kho, bho, katameva etaŋ, yato kho so bhavaŋ ānando okāsamakāsi svātanāyapi upasankamanāyā’ ti.

448. Atha kho āyasmā ānando tassā rattiyā accayena pubbaṇhasamayaŋ nivāsetvā pattacīvaramādāya cetakena bhikkhunā pacchāsamaṇena yena subhassa māṇavassa todeyyaputtassa nivesanaŋ tenupasankami; upasankamitvā paññatte āsane nisīdi.

Atha kho subho māṇavo todeyyaputto yenāyasmā ānando tenupasankami; upasankamitvā āyasmatā ānandena saddhiŋ sammodi. Sammodanīyaŋ kathaŋ sāraṇīyaŋ vītisāretvā ekamantaŋ nisīdi. Ekamantaŋ nisinno kho subho māṇavo todeyyaputto āyasmantaŋ ānandaŋ etadavoca– ‘bhavañhi ānando tassa bhoto gotamassa dīgharattaŋ upaṭṭhāko santikāvacaro samīpacārī. Bhavametaŋ ānando jāneyya, yesaŋ so bhavaŋ gotamo dhammānaŋ vaṇṇavādī ahosi, yattha ca imaŋ janataŋ samādapesi nivesesi patiṭṭhāpesi. Katamesānaŋ kho, bho ānanda, dhammānaŋ so bhavaŋ gotamo vaṇṇavādī ahosi; kattha ca imaŋ janataŋ samādapesi nivesesi patiṭṭhāpesī’ ti?

449. ‘ tiṇṇaŋ kho, māṇava, khandhānaŋ so bhagavā vaṇṇavādī ahosi; ettha ca imaŋ janataŋ samādapesi nivesesi patiṭṭhāpesi. Katamesaŋ tiṇṇaŋ? Ariyassa sīlakkhandhassa, ariyassa samādhikkhandhassa, ariyassa paññākkhandhassa. Imesaŋ kho, māṇava, tiṇṇaŋ khandhānaŋ so bhagavā vaṇṇavādī ahosi; ettha ca imaŋ janataŋ samādapesi nivesesi patiṭṭhāpesī’ ti.

Sīlakkhandho

450. ‘Katamo (p. 1.190) pana so, bho ānanda, ariyo sīlakkhandho, yassa so bhavaŋ gotamo vaṇṇavādī ahosi, yattha ca imaŋ janataŋ samādapesi nivesesi patiṭṭhāpesī’ ti?

‘Idha, māṇava, tathāgato loke uppajjati arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ pakāseti. Taŋ dhammaŋ suṇāti gahapati vā gahapatiputto vā aññatarasmiŋ vā kule paccājāto. So taŋ dhammaŋ sutvā tathāgate saddhaŋ paṭilabhati. So tena saddhāpaṭilābhena samannāgato iti paṭisañcikkhati– “sambādho gharāvāso rajopatho, abbhokāso pabbajjā, nayidaŋ sukaraŋ agāraŋ ajjhāvasatā ekantaparipuṇṇaŋ ekantaparisuddhaŋ sankhalikhitaŋ brahmacariyaŋ carituŋ. Yaŋnūnāhaŋ kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajeyyan” ti. So aparena samayena appaŋ vā bhogakkhandhaŋ pahāya mahantaŋ vā bhogakkhandhaŋ pahāya appaŋ vā ñātiparivaṭṭaŋ pahāya mahantaŋ vā ñātiparivaṭṭaŋ pahāya kesamassuŋ ohāretvā kāsāyāni vatthāni acchādetvā agārasmā anagāriyaŋ pabbajati. So evaŋ pabbajito samāno pātimokkhasaŋvarasaŋvuto viharati, ācāragocarasampanno, anumattesu vajjesu bhayadassāvī, samādāya sikkhati sikkhāpadesu, kāyakammavacīkammena samannāgato kusalena, parisuddhājīvo, sīlasampanno, indriyesu guttadvāro, satisampajaññena samannāgato, santuṭṭho.

451. ‘Kathañca, māṇava, bhikkhu sīlasampanno hoti? Idha, māṇava, bhikkhu pāṇātipātaŋ pahāya pāṇātipātā paṭivirato hoti, nihitadaṇḍo nihitasattho lajjī dayāpanno, sabbapāṇabhūtahitānukampī viharati. Yampi, māṇava, bhikkhu pāṇātipātaŋ pahāya pāṇātipātā paṭivirato hoti, nihitadaṇḍo nihitasattho lajjī dayāpanno, sabbapāṇabhūtahitānukampī (p. 1.191) viharati; idampissa hoti sīlasmiŋ. (yathā 194yāva 210anucchedesu evaŋ vitthāretabbaŋ).

‘Yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti, seyyathidaŋ– santikammaŋ paṇidhikammaŋ bhūtakammaŋ bhūrikammaŋ vassakammaŋ vossakammaŋ vatthukammaŋ vatthuparikammaŋ ācamanaŋ nhāpanaŋ juhanaŋ vamanaŋ virecanaŋ uddhaŋvirecanaŋ adhovirecanaŋ sīsavirecanaŋ kaṇṇatelaŋ nettatappanaŋ natthukammaŋ añjanaŋ paccañjanaŋ sālākiyaŋ sallakattiyaŋ dārakatikicchā mūlabhesajjānaŋ anuppadānaŋ osadhīnaŋ paṭimokkho iti vā iti evarūpāya tiracchānavijjāya micchājīvā paṭivirato hoti. Yampi, māṇava, bhikkhu yathā vā paneke bhonto samaṇabrāhmaṇā saddhādeyyāni bhojanāni bhuñjitvā te evarūpāya tiracchānavijjāya micchājīvena jīvitaŋ kappenti, seyyathidaŋ, santikammaŋ paṇidhikammaŋ …pe… osadhīnaŋ paṭimokkho iti vā iti evarūpāya tiracchānavijjāya micchājīvā paṭivirato hoti. Idampissa hoti sīlasmiŋ.

452. ‘Sa kho so, māṇava, bhikkhu evaŋ sīlasampanno na kutoci bhayaŋ samanupassati, yadidaŋ sīlasaŋvarato. Seyyathāpi, māṇava, rājā khattiyo muddhāvasitto nihatapaccāmitto na kutoci bhayaŋ samanupassati, yadidaŋ paccatthikato. Evameva kho, māṇava, bhikkhu evaŋ sīlasampanno na kutoci bhayaŋ samanupassati, yadidaŋ sīlasaŋvarato. So iminā ariyena sīlakkhandhena samannāgato ajjhattaŋ anavajjasukhaŋ paṭisaŋvedeti. Evaŋ kho, māṇava, bhikkhu sīlasampanno hoti.

453. ‘Ayaŋ kho so, māṇava, ariyo sīlakkhandho yassa so bhagavā vaṇṇavādī ahosi, yattha ca imaŋ janataŋ samādapesi nivesesi patiṭṭhāpesi. Atthi cevettha uttarikaraṇīyan’ ti.

‘Acchariyaŋ, bho ānanda, abbhutaŋ, bho ānanda! So cāyaŋ, bho ānanda, ariyo sīlakkhandho paripuṇṇo, no aparipuṇṇo. Evaŋ paripuṇṇaŋ cāhaŋ, bho, ānanda, ariyaŋ sīlakkhandhaŋ ito bahiddhā aññesu samaṇabrāhmaṇesu na (p. 1.192) samanupassāmi. Evaŋ paripuṇṇañca, bho ānanda, ariyaŋ sīlakkhandhaŋ ito bahiddhā aññe samaṇabrāhmaṇā attani samanupasseyyuŋ, te tāvatakeneva attamanā assu– “alamettāvatā, katamettāvatā, anuppatto no sāmaññattho, natthi no kiñci uttarikaraṇīyan” ti. Atha ca pana bhavaŋ ānando evamāha– “atthi cevettha uttarikaraṇīyan”’ ti .

Samādhikkhandho

454. ‘Katamo pana so, bho ānanda, ariyo samādhikkhandho, yassa so bhavaŋ gotamo vaṇṇavādī ahosi, yattha ca imaŋ janataŋ samādapesi nivesesi patiṭṭhāpesī’ ti?

‘Kathañca, māṇava, bhikkhu indriyesu guttadvāro hoti? Idha, māṇava, bhikkhu cakkhunā rūpaŋ disvā na nimittaggāhī hoti nānubyañjanaggāhī; yatvādhikaraṇamenaŋ cakkhundriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ tassa saŋvarāya paṭipajjati, rakkhati cakkhundriyaŋ, cakkhundriye saŋvaraŋ āpajjati. Sotena saddaŋ sutvā …pe… ghānena gandhaŋ ghāyitvā… jivhāya rasaŋ sāyitvā… kāyena phoṭṭhabbaŋ phusitvā… manasā dhammaŋ viññāya na nimittaggāhī hoti nānubyañjanaggāhī; yatvādhikaraṇamenaŋ manindriyaŋ asaŋvutaŋ viharantaŋ abhijjhādomanassā pāpakā akusalā dhammā anvāssaveyyuŋ tassa saŋvarāya paṭipajjati, rakkhati manindriyaŋ, manindriye saŋvaraŋ āpajjati. So iminā ariyena indriyasaŋvarena samannāgato ajjhattaŋ abyāsekasukhaŋ paṭisaŋvedeti. Evaŋ kho, māṇava, bhikkhu indriyesu guttadvāro hoti.

455. ‘Kathañca, māṇava, bhikkhu satisampajaññena samannāgato hoti? Idha, māṇava, bhikkhu abhikkante paṭikkante sampajānakārī hoti, ālokite vilokite sampajānakārī hoti, samiñjite pasārite sampajānakārī hoti, sanghāṭipattacīvaradhāraṇe sampajānakārī hoti, asite pīte khāyite sāyite sampajānakārī hoti, uccārapassāvakamme sampajānakārī hoti, gate ṭhite nisinne (p. 1.193) sutte jāgarite bhāsite tuṇhībhāve sampajānakārī hoti. Evaŋ kho, māṇava, bhikkhu satisampajaññena samannāgato hoti.

456. ‘Kathañca, māṇava, bhikkhu santuṭṭho hoti? Idha, māṇava, bhikkhu santuṭṭho hoti kāyaparihārikena cīvarena kucchiparihārikena piṇḍapātena. So yena yeneva pakkamati, samādāyeva pakkamati. Seyyathāpi, māṇava, pakkhī sakuṇo yena yeneva ḍeti, sapattabhārova ḍeti evameva kho, māṇava, bhikkhu santuṭṭho hoti kāyaparihārikena cīvarena kucchiparihārikena piṇḍapātena. So yena yeneva pakkamati, samādāyeva pakkamati. Evaŋ kho, māṇava, bhikkhu santuṭṭho hoti.

457. ‘So iminā ca ariyena sīlakkhandhena samannāgato, iminā ca ariyena indriyasaŋvarena samannāgato, iminā ca ariyena satisampajaññena samannāgato, imāya ca ariyāya santuṭṭhiyā samannāgato vivittaŋ senāsanaŋ bhajati araññaŋ rukkhamūlaŋ pabbataŋ kandaraŋ giriguhaŋ susānaŋ vanapatthaŋ abbhokāsaŋ palālapuñjaŋ. So pacchābhattaŋ piṇḍapātappaṭikkanto nisīdati pallankaŋ ābhujitvā, ujuŋ kāyaŋ paṇidhāya, parimukhaŋ satiŋ upaṭṭhapetvā.

458. ‘So abhijjhaŋ loke pahāya vigatābhijjhena cetasā viharati abhijjhāya cittaŋ parisodheti. Byāpādapadosaŋ pahāya abyāpannacitto viharati sabbapāṇabhūtahitānukampī byāpādapadosā cittaŋ parisodheti. Thinamiddhaŋ pahāya vigatathinamiddho viharati ālokasaññī sato sampajāno, thinamiddhā cittaŋ parisodheti. Uddhaccakukkuccaŋ pahāya anuddhato viharati ajjhattaŋ vūpasantacitto uddhaccakukkuccā cittaŋ parisodheti. Vicikicchaŋ pahāya tiṇṇavicikiccho viharati akathankathī kusalesu dhammesu, vicikicchāya cittaŋ parisodheti.

459. ‘Seyyathāpi, māṇava, puriso iṇaŋ ādāya kammante payojeyya. Tassa te kammantā samijjheyyuŋ. So yāni ca porāṇāni iṇamūlāni tāni ca byantiŋ kareyya, siyā cassa uttariŋ avasiṭṭhaŋ dārabharaṇāya. Tassa evamassa– “ahaŋ kho pubbe iṇaŋ ādāya kammante payojesiŋ (p. 1.194) Tassa me te kammantā samijjhiŋsu. Sohaŋ yāni ca porāṇāni iṇamūlāni tāni ca byantiŋ akāsiŋ, atthi ca me uttariŋ avasiṭṭhaŋ dārabharaṇāyā” ti. So tatonidānaŋ labhetha pāmojjaŋ, adhigaccheyya somanassaŋ.

460. ‘Seyyathāpi, māṇava, puriso ābādhiko assa dukkhito bāḷhagilāno; bhattañcassa nacchādeyya, na cassa kāye balamattā. So aparena samayena tamhā ābādhā mucceyya, bhattañcassa chādeyya, siyā cassa kāye balamattā. Tassa evamassa – “ahaŋ kho pubbe ābādhiko ahosiŋ dukkhito bāḷhagilāno, bhattañca me nacchādesi, na ca me āsi kāye balamattā. Somhi etarahi tamhā ābādhā mutto bhattañca me chādeti, atthi ca me kāye balamattā” ti. So tatonidānaŋ labhetha pāmojjaŋ, adhigaccheyya somanassaŋ.

461. ‘Seyyathāpi, māṇava, puriso bandhanāgāre baddho assa. So aparena samayena tamhā bandhanāgārā mucceyya sotthinā abbhayena, na cassa kiñci bhogānaŋ vayo. Tassa evamassa– “ahaŋ kho pubbe bandhanāgāre baddho ahosiŋ. Somhi etarahi tamhā bandhanāgārā mutto sotthinā abbhayena, natthi ca me kiñci bhogānaŋ vayo” ti. So tatonidānaŋ labhetha pāmojjaŋ, adhigaccheyya somanassaŋ.

462. ‘Seyyathāpi, māṇava, puriso dāso assa anattādhīno parādhīno na yenakāmaŋgamo. So aparena samayena tamhā dāsabyā mucceyya, attādhīno aparādhīno bhujisso yenakāmaŋgamo. Tassa evamassa– “ahaŋ kho pubbe dāso ahosiŋ anattādhīno parādhīno na yenakāmaŋgamo. Somhi etarahi tamhā dāsabyā mutto attādhīno aparādhīno bhujisso yenakāmaŋgamo” ti. So tatonidānaŋ labhetha pāmojjaŋ, adhigaccheyya somanassaŋ.

463. ‘Seyyathāpi, māṇava, puriso sadhano sabhogo kantāraddhānamaggaŋ paṭipajjeyya dubbhikkhaŋ sappaṭibhayaŋ. So aparena samayena taŋ kantāraŋ nitthareyya, sotthinā gāmantaŋ anupāpuṇeyya khemaŋ appaṭibhayaŋ. Tassa evamassa (p. 1.195) “ahaŋ kho pubbe sadhano sabhogo kantāraddhānamaggaŋ paṭipajjiŋ dubbhikkhaŋ sappaṭibhayaŋ. Somhi etarahi kantāraŋ nitthiṇṇo, sotthinā gāmantaŋ anuppatto khemaŋ appaṭibhayan” ti. So tatonidānaŋ labhetha pāmojjaŋ, adhigaccheyya somanassaŋ.

464. ‘Evameva kho, māṇava, bhikkhu yathā iṇaŋ yathā rogaŋ yathā bandhanāgāraŋ yathā dāsabyaŋ yathā kantāraddhānamaggaŋ, evaŋ ime pañca nīvaraṇe appahīne attani samanupassati.

465. ‘Seyyathāpi, māṇava, yathā āṇaṇyaŋ yathā ārogyaŋ yathā bandhanāmokkhaŋ yathā bhujissaŋ yathā khemantabhūmiŋ. Evameva bhikkhu ime pañca nīvaraṇe pahīne attani samanupassati.

466. ‘Tassime pañca nīvaraṇe pahīne attani samanupassato pāmojjaŋ jāyati, pamuditassa pīti jāyati, pītimanassa kāyo passambhati, passaddhakāyo sukhaŋ vedeti, sukhino cittaŋ samādhiyati.

467. ‘So vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. So imameva kāyaŋ vivekajena pītisukhena abhisandeti parisandeti paripūreti parippharati, nāssa kiñci sabbāvato kāyassa vivekajena pītisukhena apphuṭaŋ hoti.

‘Seyyathāpi, māṇava, dakkho nhāpako vā nhāpakantevāsī vā kaŋsathāle nhānīyacuṇṇāni ākiritvā udakena paripphosakaŋ paripphosakaŋ sandeyya. Sāyaŋ nhānīyapiṇḍi snehānugatā snehaparetā santarabāhirā phuṭā snehena, na ca paggharaṇī. Evameva kho, māṇava, bhikkhu imameva kāyaŋ vivekajena pītisukhena abhisandeti parisandeti paripūreti parippharati, nāssa kiñci sabbāvato kāyassa vivekajena pītisukhena apphuṭaŋ hoti. Yampi, māṇava, bhikkhu vivicceva kāmehi vivicca akusalehi dhammehi savitakkaŋ savicāraŋ vivekajaŋ pītisukhaŋ paṭhamaŋ jhānaŋ upasampajja viharati. So imameva kāyaŋ vivekajena pītisukhena abhisandeti parisandeti paripūreti parippharati, nāssa kiñci sabbāvato kāyassa (p. 1.196) vivekajena pītisukhena apphuṭaŋ hoti. Idampissa hoti samādhismiŋ.

468. ‘Puna caparaŋ, māṇava, bhikkhu vitakkavicārānaŋ vūpasamā ajjhattaŋ sampasādanaŋ cetaso ekodibhāvaŋ avitakkaŋ avicāraŋ samādhijaŋ pītisukhaŋ dutiyaŋ jhānaŋ upasampajja viharati. So imameva kāyaŋ samādhijena pītisukhena abhisandeti parisandeti paripūreti parippharati, nāssa kiñci sabbāvato kāyassa samādhijena pītisukhena apphuṭaŋ hoti.

‘Seyyathāpi māṇava, udakarahado gambhīro ubbhidodako. Tassa nevassa puratthimāya disāya udakassa āyamukhaŋ, na dakkhiṇāya disāya udakassa āyamukhaŋ, na pacchimāya disāya udakassa āyamukhaŋ, na uttarāya disāya udakassa āyamukhaŋ, devo ca na kālena kālaŋ sammā dhāraŋ anupaveccheyya. Atha kho tamhāva udakarahadā sītā vāridhārā ubbhijjitvā tameva udakarahadaŋ sītena vārinā abhisandeyya parisandeyya paripūreyya paripphareyya, nāssa kiñci sabbāvato udakarahadassa sītena vārinā apphuṭaŋ assa. Evameva kho, māṇava, bhikkhu …pe… yampi, māṇava, bhikkhu vitakkavicārānaŋ vūpasamā… pe… dutiyaŋ jhānaŋ upasampajja viharati, so imameva kāyaŋ samādhijena pītisukhena abhisandeti parisandeti paripūreti parippharati, nāssa kiñci sabbāvato kāyassa samādhijena pītisukhena apphuṭaŋ hoti. Idampissa hoti samādhismiŋ.

469. ‘Puna caparaŋ, māṇava, bhikkhu pītiyā ca virāgā upekkhako ca viharati sato sampajāno sukhañca kāyena paṭisaŋvedeti, yaŋ taŋ ariyā ācikkhanti– ‘upekkhako satimā sukhavihārī’ ti, tatiyaŋ jhānaŋ upasampajja viharati. So imameva kāyaŋ nippītikena sukhena abhisandeti parisandeti paripūreti parippharati, nāssa kiñci sabbāvato kāyassa nippītikena sukhena apphuṭaŋ hoti.

‘Seyyathāpi, māṇava, uppaliniyaŋ vā paduminiyaŋ vā puṇḍarīkiniyaŋ vā appekaccāni uppalāni vā padumāni vā puṇḍarīkāni vā udake jātāni udake saŋvaḍḍhāni udakānuggatāni antonimuggaposīni, tāni yāva caggā yāva ca mūlā sītena vārinā abhisannāni parisannāni paripūrāni paripphuṭāni, nāssa kiñci sabbāvataŋ uppalānaŋ vā padumānaŋ vā puṇḍarīkānaŋ vā (p. 1.197) sītena vārinā apphuṭaŋ assa. Evameva kho, māṇava, bhikkhu …pe… yampi, māṇava, bhikkhu pītiyā ca virāgā …pe… tatiyaŋ jhānaŋ upasampajja viharati. So imameva kāyaŋ nippītikena sukhena abhisandeti parisandeti paripūreti parippharati, nāssa kiñci sabbāvato kāyassa nippītikena sukhena apphuṭaŋ hoti. Idampissa hoti samādhismiŋ.

470. ‘Puna caparaŋ, māṇava, bhikkhu sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. So imameva kāyaŋ parisuddhena cetasā pariyodātena pharitvā nisinno hoti; nāssa kiñci sabbāvato kāyassa parisuddhena cetasā pariyodātena apphuṭaŋ hoti.

‘Seyyathāpi, māṇava, puriso odātena vatthena sasīsaŋ pārupitvā nisinno assa, nāssa kiñci sabbāvato kāyassa odātena vatthena apphuṭaŋ assa. Evameva kho, māṇava, bhikkhu …pe… yampi, māṇava, bhikkhu sukhassa ca pahānā dukkhassa ca pahānā pubbeva somanassadomanassānaŋ atthangamā adukkhamasukhaŋ upekkhāsatipārisuddhiŋ catutthaŋ jhānaŋ upasampajja viharati. So imameva kāyaŋ parisuddhena cetasā pariyodātena pharitvā nisinno hoti; nāssa kiñci sabbāvato kāyassa parisuddhena cetasā pariyodātena apphuṭaŋ hoti. Idampissa hoti samādhismiŋ.

471. ‘Ayaŋ kho so, māṇava, ariyo samādhikkhandho yassa so bhagavā vaṇṇavādī ahosi yattha ca imaŋ janataŋ samādapesi nivesesi patiṭṭhāpesi. Atthi cevettha uttarikaraṇīyan’ ti.

‘Acchariyaŋ, bho ānanda, abbhutaŋ, bho ānanda! So cāyaŋ, bho ānanda, ariyo samādhikkhandho paripuṇṇo, no aparipuṇṇo. Evaŋ paripuṇṇaŋ cāhaŋ, bho ānanda, ariyaŋ samādhikkhandhaŋ ito bahiddhā aññesu samaṇabrāhmaṇesu na samanupassāmi. Evaŋ paripuṇṇañca, bho ānanda, ariyaŋ samādhikkhandhaŋ ito bahiddhā aññe samaṇabrāhmaṇā attani samanupasseyyuŋ, te tāvatakeneva attamanā assu– “alamettāvatā, katamettāvatā, anuppatto no sāmaññattho, natthi no kiñci uttarikaraṇīyan” ti. Atha ca pana bhavaŋ ānando evamāha– “atthi cevettha uttarikaraṇīyan”’ ti.

Paññākkhandho

472. ‘Katamo (p. 1.198) pana so, bho ānanda, ariyo paññākkhandho, yassa bho bhavaŋ gotamo vaṇṇavādī ahosi, yattha ca imaŋ janataŋ samādapesi nivesesi patiṭṭhāpesī’ ti?

‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte ñāṇadassanāya cittaŋ abhinīharati abhininnāmeti. So evaŋ pajānāti– “ayaŋ kho me kāyo rūpī cātumahābhūtiko mātāpettikasambhavo odanakummāsūpacayo aniccucchādanaparimaddanabhedanaviddhaŋsanadhammo; idañca pana me viññāṇaŋ ettha sitaŋ ettha paṭibaddhan” ti.

‘Seyyathāpi, māṇava, maṇi veḷuriyo subho jātimā aṭṭhaŋso suparikammakato accho vippasanno anāvilo sabbākārasampanno. Tatrāssa suttaŋ āvutaŋ nīlaŋ vā pītaŋ vā lohitaŋ vā odātaŋ vā paṇḍusuttaŋ vā. Tamenaŋ cakkhumā puriso hatthe karitvā paccavekkheyya – “ayaŋ kho maṇi veḷuriyo subho jātimā aṭṭhaŋso suparikammakato accho vippasanno anāvilo sabbākārasampanno. Tatridaŋ suttaŋ āvutaŋ nīlaŋ vā pītaŋ vā lohitaŋ vā odātaŋ vā paṇḍusuttaŋ vā” ti. Evameva kho, māṇava, bhikkhu evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte ñāṇadassanāya cittaŋ abhinīharati abhininnāmeti. So evaŋ pajānāti– “ayaŋ kho me kāyo rūpī cātumahābhūtiko mātāpettikasambhavo odanakummāsūpacayo aniccucchādanaparimaddanabhedana-viddhaŋsanadhammo. Idañca pana me viññāṇaŋ ettha sitaŋ ettha paṭibaddhan” ti. Yampi, māṇava, bhikkhu evaŋ samāhite citte …pe… āneñjappatte ñāṇadassanāya cittaŋ abhinīharati abhininnāmeti. So evaŋ pajānāti …pe… ettha paṭibaddhanti. Idampissa hoti paññāya.

473. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte manomayaŋ kāyaŋ abhinimmānāya cittaŋ abhinīharati abhininnāmeti. So imamhā kāyā aññaŋ kāyaŋ abhinimmināti rūpiŋ manomayaŋ sabbangapaccangiŋ ahīnindriyaŋ.

‘Seyyathāpi (p. 1.199) māṇava, puriso muñjamhā īsikaŋ pavāheyya. Tassa evamassa– “ayaŋ muñjo ayaŋ īsikā; añño muñjo aññā īsikā; muñjamhā tveva īsikā pavāḷhā” ti. Seyyathā vā pana, māṇava, puriso asiŋ kosiyā pavāheyya. Tassa evamassa– “ayaŋ asi, ayaŋ kosi; añño asi, aññā kosi; kosiyā tveva asi pavāḷho” ti. Seyyathā vā pana, māṇava, puriso ahiŋ karaṇḍā uddhareyya. Tassa evamassa– “ayaŋ ahi, ayaŋ karaṇḍo; añño ahi, añño karaṇḍo; karaṇḍā tveva ahi ubbhato” ti Evameva kho, māṇava, bhikkhu …pe… yampi, māṇava, bhikkhu evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte manomayaŋ kāyaŋ abhinimmānāya cittaŋ abhinīharati abhininnāmeti …pe…. Idampissa hoti paññāya.

474. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte iddhividhāya cittaŋ abhinīharati abhininnāmeti. So anekavihitaŋ iddhividhaŋ paccanubhoti. Ekopi hutvā bahudhā hoti, bahudhāpi hutvā eko hoti. Āvibhāvaŋ tirobhāvaŋ tirokuṭṭaŋ tiropākāraŋ tiropabbataŋ asajjamāno gacchati seyyathāpi ākāse. Pathaviyāpi ummujjanimujjaŋ karoti, seyyathāpi udake. Udakepi abhijjamāne gacchati seyyathāpi pathaviyaŋ. Ākāsepi pallankena kamati seyyathāpi pakkhī sakuṇo. Imepi candimasūriye evaŋ mahiddhike evaŋ mahānubhāve pāṇinā parāmasati parimajjati. Yāva brahmalokāpi kāyena vasaŋ vatteti.

‘Seyyathāpi māṇava, dakkho kumbhakāro vā kumbhakārantevāsī vā suparikammakatāya mattikāya yaññadeva bhājanavikatiŋ ākankheyya, taŋ tadeva kareyya abhinipphādeyya. Seyyathā vā pana, māṇava, dakkho dantakāro vā dantakārantevāsī vā suparikammakatasmiŋ dantasmiŋ yaññadeva dantavikatiŋ ākankheyya, taŋ tadeva kareyya abhinipphādeyya. Seyyathā vā pana, māṇava, dakkho suvaṇṇakāro vā suvaṇṇakārantevāsī vā suparikammakatasmiŋ suvaṇṇasmiŋ yaññadeva suvaṇṇavikatiŋ ākankheyya, taŋ tadeva kareyya abhinipphādeyya. Evameva kho, māṇava, bhikkhu (p. 1.200) …pe… yampi māṇava bhikkhu evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte iddhividhāya cittaŋ abhinīharati abhininnāmeti. So anekavihitaŋ iddhividhaŋ paccanubhoti. Ekopi hutvā bahudhā hoti …pe… yāva brahmalokāpi kāyena vasaŋ vatteti. Idampissa hoti paññāya.

475. ‘So evaŋ samāhite citte …pe… āneñjappatte dibbāya sotadhātuyā cittaŋ abhinīharati abhininnāmeti. So dibbāya sotadhātuyā visuddhāya atikkantamānusikāya ubho sadde suṇāti dibbe ca mānuse ca ye dūre santike ca. Seyyathāpi, māṇava, puriso addhānamaggappaṭipanno. So suṇeyya bherisaddampi mudingasaddampi sankhapaṇavadindimasaddampi. Tassa evamassa– “bherisaddo itipi mudingasaddo itipi sankhapaṇavadindimasaddo iti”pi . Evameva kho, māṇava, bhikkhu …pe…. Yampi māṇava, bhikkhu evaŋ samāhite citte …pe… āneñjappatte dibbāya sotadhātuyā cittaŋ abhinīharati abhininnāmeti. So dibbāya sotadhātuyā visuddhāya atikkantamānusikāya ubho sadde suṇāti dibbe ca mānuse ca ye dūre santike ca. Idampissa hoti paññāya.

476. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte cetopariyañāṇāya cittaŋ abhinīharati abhininnāmeti. So parasattānaŋ parapuggalānaŋ cetasā ceto paricca pajānāti, “sarāgaŋ vā cittaŋ sarāgaŋ cittan” ti pajānāti, “vītarāgaŋ vā cittaŋ vītarāgaŋ cittan” ti pajānāti, “sadosaŋ vā cittaŋ sadosaŋ cittan” ti pajānāti, “vītadosaŋ vā cittaŋ vītadosaŋ cittan” ti pajānāti, “samohaŋ vā cittaŋ samohaŋ cittan” ti pajānāti, “vītamohaŋ vā cittaŋ vītamohaŋ cittan” ti pajānāti, “sankhittaŋ vā cittaŋ sankhittaŋ cittan” ti pajānāti, “vikkhittaŋ vā cittaŋ vikkhittaŋ cittan” ti pajānāti, “mahaggataŋ vā cittaŋ mahaggataŋ cittan” ti pajānāti, “amahaggataŋ vā cittaŋ amahaggataŋ cittan” ti pajānāti, “sa-uttaraŋ vā cittaŋ sa-uttaraŋ cittan” ti pajānāti, “anuttaraŋ vā cittaŋ anuttaraŋ cittan” ti pajānāti, “samāhitaŋ vā cittaŋ samāhitaŋ cittan” ti pajānāti, “asamāhitaŋ vā cittaŋ asamāhitaŋ cittan” ti pajānāti, “vimuttaŋ (p. 1.201) vā cittaŋ vimuttaŋ cittan” ti pajānāti, “avimuttaŋ vā cittaŋ avimuttaŋ cittan” ti pajānāti.

‘Seyyathāpi, māṇava, itthī vā puriso vā daharo yuvā maṇḍanajātiko ādāse vā parisuddhe pariyodāte acche vā udakapatte sakaŋ mukhanimittaŋ paccavekkhamāno sakaṇikaŋ vā sakaṇikanti jāneyya, akaṇikaŋ vā akaṇikanti jāneyya. Evameva kho, māṇava, bhikkhu …pe… yampi, māṇava, bhikkhu evaŋ samāhite …pe… āneñjappatte cetopariyañāṇāya cittaŋ abhinīharati abhininnāmeti. So parasattānaŋ purapuggalānaŋ cetasā ceto paricca pajānāti, sarāgaŋ vā cittaŋ sarāgaŋ cittanti pajānāti …pe… avimuttaŋ vā cittaŋ avimuttaŋ cittanti pajānāti. Idampissa hoti paññāya.

477. ‘So evaŋ samāhite citte …pe… āneñjappatte pubbenivāsānussatiñāṇāya cittaŋ abhinīharati abhininnāmeti. So anekavihitaŋ pubbenivāsaŋ anussarati. Seyyathidaŋ, ekampi jātiŋ dvepi jātiyo tissopi jātiyo catassopi jātiyo pañcapi jātiyo dasapi jātiyo vīsampi jātiyo tiŋsampi jātiyo cattālīsampi jātiyo paññāsampi jātiyo jātisatampi jātisahassampi jātisatasahassampi anekepi saŋvaṭṭakappe anekepi vivaṭṭakappe anekepi saŋvaṭṭavivaṭṭakappe– “amutrāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto. So tato cuto amutra udapādiŋ; tatrāpāsiŋ evaŋnāmo evaŋgotto evaŋvaṇṇo evamāhāro evaŋsukhadukkhappaṭisaŋvedī evamāyupariyanto; so tato cuto idhūpapanno” ti. Iti sākāraŋ sa-uddesaŋ anekavihitaŋ pubbenivāsaŋ anussarati.

‘Seyyathāpi, māṇava, puriso sakamhā gāmā aññaŋ gāmaŋ gaccheyya; tamhāpi gāmā aññaŋ gāmaŋ gaccheyya; so tamhā gāmā sakaŋyeva gāmaŋ paccāgaccheyya Tassa evamassa– “ahaŋ kho sakamhā gāmā amuŋ gāmaŋ agacchiŋ, tatra evaŋ aṭṭhāsiŋ evaŋ nisīdiŋ evaŋ abhāsiŋ evaŋ tuṇhī ahosiŋ. So tamhāpi gāmā amuŋ gāmaŋ gacchiŋ, tatrāpi evaŋ aṭṭhāsiŋ evaŋ nisīdiŋ evaŋ abhāsiŋ evaŋ tuṇhī ahosiŋ. Somhi tamhā gāmā sakaŋyeva gāmaŋ paccāgato” ti. Evameva kho, māṇava, bhikkhu …pe… yampi, māṇava, bhikkhu evaŋ (p. 1.202) samāhite citte …pe… āneñjappatte pubbenivāsānussatiñāṇāya cittaŋ abhinīharati abhininnāmeti So anekavihitaŋ pubbenivāsaŋ anussarati. Seyyathidaŋ– ekampi jātiŋ …pe… iti sākāraŋ sa-uddesaŋ anekavihitaŋ pubbenivāsaŋ anussarati. Idampissa hoti paññāya.

478. ‘So evaŋ samāhite citte …pe… āneñjappatte sattānaŋ cutūpapātañāṇāya cittaŋ abhinīharati abhininnāmeti. So dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate, yathākammūpage satte pajānāti– “ime vata bhonto sattā kāyaduccaritena samannāgatā vacīduccaritena samannāgatā manoduccaritena samannāgatā ariyānaŋ upavādakā micchādiṭṭhikā micchādiṭṭhikammasamādānā. Te kāyassa bhedā paraŋ maraṇā apāyaŋ duggatiŋ vinipātaŋ nirayaŋ upapannā. Ime vā pana bhonto sattā kāyasucaritena samannāgatā vacīsucaritena samannāgatā manosucaritena samannāgatā ariyānaŋ anupavādakā sammādiṭṭhikā sammādiṭṭhikammasamādānā. Te kāyassa bhedā paraŋ maraṇā sugatiŋ saggaŋ lokaŋ upapannā” ti. Iti dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate, yathākammūpage satte pajānāti.

‘Seyyathāpi, māṇava, majjhesinghāṭake pāsādo, tattha cakkhumā puriso ṭhito passeyya manusse gehaŋ pavisantepi nikkhamantepi rathikāyapi vīthiŋ sañcarante majjhesinghāṭake nisinnepi. Tassa evamassa– “ete manussā gehaŋ pavisanti, ete nikkhamanti, ete rathikāya vīthiŋ sañcaranti, ete majjhesinghāṭake nisinnā” ti. Evameva kho, māṇava, bhikkhu …pe… yampi, māṇava, bhikkhu evaŋ samāhite citte …pe… āneñjappatte sattānaŋ cutūpapātañāṇāya cittaŋ abhinīharati abhininnāmeti. So dibbena cakkhunā visuddhena atikkantamānusakena satte passati cavamāne upapajjamāne hīne paṇīte suvaṇṇe dubbaṇṇe sugate duggate, yathākammūpage satte pajānāti. Idampissa hoti paññāya.

479. ‘So evaŋ samāhite citte parisuddhe pariyodāte anangaṇe vigatūpakkilese mudubhūte kammaniye ṭhite āneñjappatte āsavānaŋ khayañāṇāya (p. 1.203) cittaŋ abhinīharati abhininnāmeti. So idaŋ dukkhanti yathābhūtaŋ pajānāti, ayaŋ dukkhasamudayoti yathābhūtaŋ pajānāti, ayaŋ dukkhanirodhoti yathābhūtaŋ pajānāti, ayaŋ dukkhanirodhagāminī paṭipadāti yathābhūtaŋ pajānāti; ime āsavāti yathābhūtaŋ pajānāti, ayaŋ āsavasamudayoti yathābhūtaŋ pajānāti, ayaŋ āsavanirodhoti yathābhūtaŋ pajānāti ayaŋ āsavanirodhagāminī paṭipadāti yathābhūtaŋ pajānāti. Tassa evaŋ jānato evaŋ passato kāmāsavāpi cittaŋ vimuccati, bhavāsavāpi cittaŋ vimuccati, avijjāsavāpi cittaŋ vimuccati, vimuttasmiŋ vimuttamiti ñāṇaŋ hoti. “Khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti.

‘Seyyathāpi, māṇava, pabbatasankhepe udakarahado accho vippasanno anāvilo. Tattha cakkhumā puriso tīre ṭhito passeyya sippikasambukampi sakkharakathalampi macchagumbampi carantampi tiṭṭhantampi. Tassa evamassa– “ayaŋ kho udakarahado accho vippasanno anāvilo. Tatrime sippikasambukāpi sakkharakathalāpi macchagumbāpi carantipi tiṭṭhantipī” ti. Evameva kho, māṇava, bhikkhu …pe… yampi, māṇava, bhikkhu evaŋ samāhite citte …pe… āneñjappatte āsavānaŋ khayañāṇāya cittaŋ abhinīharati abhininnāmeti. So idaŋ dukkhanti yathābhūtaŋ pajānāti …pe… āsavanirodhagāminī paṭipadāti yathābhūtaŋ pajānāti. Tassa evaŋ jānato evaŋ passato kāmāsavāpi cittaŋ vimuccati, bhavāsavāpi cittaŋ vimuccati, avijjāsavāpi cittaŋ vimuccati, vimuttasmiŋ vimuttamiti ñāṇaŋ hoti, “khīṇā jāti, vusitaŋ brahmacariyaŋ, kataŋ karaṇīyaŋ, nāparaŋ itthattāyā” ti pajānāti Idampissa hoti paññāya.

480. ‘Ayaŋ kho, so māṇava, ariyo paññākkhandho yassa so bhagavā vaṇṇavādī ahosi, yattha ca imaŋ janataŋ samādapesi nivesesi patiṭṭhāpesi. Natthi cevettha uttarikaraṇīyan’ ti.

‘Acchariyaŋ bho ānanda, abbhutaŋ, bho ānanda! So cāyaŋ, bho ānanda, ariyo paññākkhandho paripuṇṇo, no aparipuṇṇo. Evaŋ paripuṇṇaŋ cāhaŋ, bho ānanda, ariyaŋ paññākkhandhaŋ ito bahiddhā aññesu samaṇabrāhmaṇesu na samanupassāmi. Natthi (p. 1.204) cevettha uttarikaraṇīyaŋ . Abhikkantaŋ, bho ānanda, abhikkantaŋ, bho ānanda! Seyyathāpi, bho ānanda, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya “cakkhumanto rūpāni dakkhantī” ti. Evamevaŋ bhotā ānandena anekapariyāyena dhammo pakāsito. Esāhaŋ, bho ānanda, taŋ bhavantaŋ gotamaŋ saraṇaŋ gacchāmi dhammañca bhikkhusanghañca. Upāsakaŋ maŋ bhavaŋ ānando dhāretu ajjatagge pāṇupetaŋ saraṇaŋ gatan’ ti.

Subhasuttaŋ niṭṭhitaŋ dasamaŋ.

11. Kevaṭṭasuttaŋ
Kevaṭṭagahapatiputtavatthu

481. Evaŋ (p. 1.205) me sutaŋ– ekaŋ samayaŋ bhagavā nāḷandāyaŋ viharati pāvārikambavane. Atha kho kevaṭṭo gahapatiputto yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho kevaṭṭo gahapatiputto bhagavantaŋ etadavoca– ‘ayaŋ, bhante, nāḷandā iddhā ceva phītā ca bahujanā ākiṇṇamanussā bhagavati abhippasannā. Sādhu, bhante, bhagavā ekaŋ bhikkhuŋ samādisatu, yo uttarimanussadhammā, iddhipāṭihāriyaŋ karissati; evāyaŋ nāḷandā bhiyyoso mattāya bhagavati abhippasīdissatī’ ti. Evaŋ vutte, bhagavā kevaṭṭaŋ gahapatiputtaŋ etadavoca– ‘na kho ahaŋ, kevaṭṭa, bhikkhūnaŋ evaŋ dhammaŋ desemi– etha tumhe, bhikkhave, gihīnaŋ odātavasanānaŋ uttarimanussadhammā iddhipāṭihāriyaŋ karothā’ ti.

482. Dutiyampi kho kevaṭṭo gahapatiputto bhagavantaŋ etadavoca– ‘nāhaŋ, bhante, bhagavantaŋ dhaŋsemi; api ca, evaŋ vadāmi – “ayaŋ, bhante, nāḷandā iddhā ceva phītā ca bahujanā ākiṇṇamanussā bhagavati abhippasannā. Sādhu, bhante, bhagavā ekaŋ bhikkhuŋ samādisatu, yo uttarimanussadhammā iddhipāṭihāriyaŋ karissati; evāyaŋ nāḷandā bhiyyoso mattāya bhagavati abhippasīdissatī”’ ti. Dutiyampi kho bhagavā kevaṭṭaŋ gahapatiputtaŋ etadavoca– ‘na kho ahaŋ, kevaṭṭa, bhikkhūnaŋ evaŋ dhammaŋ desemi– etha tumhe, bhikkhave, gihīnaŋ odātavasanānaŋ uttarimanussadhammā iddhipāṭihāriyaŋ karothā”’ ti.

Tatiyampi kho kevaṭṭo gahapatiputto bhagavantaŋ etadavoca– ‘nāhaŋ, bhante, bhagavantaŋ dhaŋsemi; api ca, evaŋ vadāmi– “ayaŋ, bhante, nāḷandā iddhā ceva phītā ca bahujanā ākiṇṇamanussā bhagavati abhippasannā. Sādhu, bhante, bhagavā ekaŋ bhikkhuŋ samādisatu, yo uttarimanussadhammā iddhipāṭihāriyaŋ karissati. Evāyaŋ nāḷandā bhiyyoso mattāya bhagavati abhippasīdissatī” ti.

Iddhipāṭihāriyaŋ

483. ‘Tīṇi (p. 1.206) kho imāni, kevaṭṭa, pāṭihāriyāni mayā sayaŋ abhiññā sacchikatvā paveditāni. Katamāni tīṇi? Iddhipāṭihāriyaŋ, ādesanāpāṭihāriyaŋ anusāsanīpāṭihāriyaŋ.

484. ‘Katamañca, kevaṭṭa, iddhipāṭihāriyaŋ? Idha, kevaṭṭa, bhikkhu anekavihitaŋ iddhividhaŋ paccanubhoti. Ekopi hutvā bahudhā hoti, bahudhāpi hutvā eko hoti; āvibhāvaŋ tirobhāvaŋ tirokuṭṭaŋ tiropākāraŋ tiropabbataŋ asajjamāno gacchati seyyathāpi ākāse; pathaviyāpi ummujjanimujjaŋ karoti seyyathāpi udake; udakepi abhijjamāne gacchati seyyathāpi pathaviyaŋ; ākāsepi pallankena kamati seyyathāpi pakkhī sakuṇo; imepi candimasūriye evaŋ mahiddhike evaŋ mahānubhāve pāṇinā parāmasati parimajjati; yāva brahmalokāpi kāyena vasaŋ vatteti.

‘Tamenaŋ aññataro saddho pasanno passati taŋ bhikkhuŋ anekavihitaŋ iddhividhaŋ paccanubhontaŋ– ekopi hutvā bahudhā hontaŋ, bahudhāpi hutvā eko hontaŋ; āvibhāvaŋ tirobhāvaŋ; tirokuṭṭaŋ tiropākāraŋ tiropabbataŋ asajjamānaŋ gacchantaŋ seyyathāpi ākāse; pathaviyāpi ummujjanimujjaŋ karontaŋ seyyathāpi udake; udakepi abhijjamāne gacchantaŋ seyyathāpi pathaviyaŋ; ākāsepi pallankena kamantaŋ seyyathāpi pakkhī sakuṇo; imepi candimasūriye evaŋ mahiddhike evaŋ mahānubhāve pāṇinā parāmasantaŋ parimajjantaŋ yāva brahmalokāpi kāyena vasaŋ vattentaŋ.

‘Tamenaŋ so saddho pasanno aññatarassa assaddhassa appasannassa āroceti– “acchariyaŋ vata, bho, abbhutaŋ vata, bho, samaṇassa mahiddhikatā mahānubhāvatā. Amāhaŋ bhikkhuŋ addasaŋ anekavihitaŋ iddhividhaŋ paccanubhontaŋ– ekopi hutvā bahudhā hontaŋ, bahudhāpi hutvā eko hontaŋ …pe… yāva brahmalokāpi kāyena vasaŋ vattentan” ti.

‘Tamenaŋ so assaddho appasanno taŋ saddhaŋ pasannaŋ evaŋ vadeyya – “atthi kho, bho, gandhārī nāma vijjā. Tāya so bhikkhu anekavihitaŋ iddhividhaŋ paccanubhoti– ekopi hutvā bahudhā hoti, bahudhāpi hutvā eko hoti …pe… yāva brahmalokāpi kāyena vasaŋ vattetī” ti.

‘Taŋ (p. 1.207) kiŋ maññasi, kevaṭṭa, api nu so assaddho appasanno taŋ saddhaŋ pasannaŋ evaŋ vadeyyā’ ti? ‘Vadeyya, bhante’ ti. ‘Imaŋ kho ahaŋ, kevaṭṭa, iddhipāṭihāriye ādīnavaŋ sampassamāno iddhipāṭihāriyena aṭṭīyāmi harāyāmi jigucchāmi’.

Ādesanāpāṭihāriyaŋ

485. ‘Katamañca, kevaṭṭa, ādesanāpāṭihāriyaŋ? Idha, kevaṭṭa, bhikkhu parasattānaŋ parapuggalānaŋ cittampi ādisati, cetasikampi ādisati, vitakkitampi ādisati, vicāritampi ādisati– “evampi te mano, itthampi te mano, itipi te cittan” ti.

‘Tamenaŋ aññataro saddho pasanno passati taŋ bhikkhuŋ parasattānaŋ parapuggalānaŋ cittampi ādisantaŋ, cetasikampi ādisantaŋ, vitakkitampi ādisantaŋ, vicāritampi ādisantaŋ– “evampi te mano, itthampi te mano, itipi te cittan” ti. Tamenaŋ so saddho pasanno aññatarassa assaddhassa appasannassa āroceti– “acchariyaŋ vata, bho, abbhutaŋ vata, bho, samaṇassa mahiddhikatā mahānubhāvatā. Amāhaŋ bhikkhuŋ addasaŋ parasattānaŋ parapuggalānaŋ cittampi ādisantaŋ, cetasikampi ādisantaŋ, vitakkitampi ādisantaŋ, vicāritampi ādisantaŋ– ‘evampi te mano, itthampi te mano, itipi te cittan”’ ti.

‘Tamenaŋ so assaddho appasanno taŋ saddhaŋ pasannaŋ evaŋ vadeyya – “atthi kho, bho, maṇikā nāma vijjā; tāya so bhikkhu parasattānaŋ parapuggalānaŋ cittampi ādisati, cetasikampi ādisati, vitakkitampi ādisati, vicāritampi ādisati– “evampi te mano, itthampi te mano, itipi te cittan”’ ti.

‘Taŋ kiŋ maññasi, kevaṭṭa, api nu so assaddho appasanno taŋ saddhaŋ pasannaŋ evaŋ vadeyyā’ ti ‘Vadeyya, bhante’ ti. ‘Imaŋ kho ahaŋ, kevaṭṭa, ādesanāpāṭihāriye ādīnavaŋ sampassamāno ādesanāpāṭihāriyena aṭṭīyāmi harāyāmi jigucchāmi’.

Anusāsanīpāṭihāriyaŋ

486. ‘Katamañca, kevaṭṭa, anusāsanīpāṭihāriyaŋ? Idha, kevaṭṭa, bhikkhu evamanusāsati– “evaŋ vitakketha, mā evaŋ vitakkayittha, evaŋ manasikarotha, mā (p. 1.208) evaŋ manasākattha, idaŋ pajahatha, idaŋ upasampajja viharathā” ti. Idaŋ vuccati, kevaṭṭa, anusāsanīpāṭihāriyaŋ.

‘Puna caparaŋ, kevaṭṭa, idha tathāgato loke uppajjati arahaŋ sammāsambuddho …pe… (yathā 190-212anucchedesu evaŋ vitthāretabbaŋ). Evaŋ kho, kevaṭṭa, bhikkhu sīlasampanno hoti …pe… paṭhamaŋ jhānaŋ upasampajja viharati. Idampi vuccati, kevaṭṭa, anusāsanīpāṭihāriyaŋ …pe… dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati. Idampi vuccati, kevaṭṭa, anusāsanīpāṭihāriyaŋ …pe… ñāṇadassanāya cittaŋ abhinīharati abhininnāmeti …pe… idampi vuccati, kevaṭṭa, anusāsanīpāṭihāriyaŋ …pe… nāparaŋ itthattāyāti pajānāti …pe… idampi vuccati, kevaṭṭa, anusāsanīpāṭihāriyaŋ.

‘Imāni kho, kevaṭṭa, tīṇi pāṭihāriyāni mayā sayaŋ abhiññā sacchikatvā paveditāni’.

Bhūtanirodhesakabhikkhuvatthu

487. ‘Bhūtapubbaŋ, kevaṭṭa, imasmiññeva bhikkhusanghe aññatarassa bhikkhuno evaŋ cetaso parivitakko udapādi– “kattha nu kho ime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātū” ti?

488. ‘Atha kho so, kevaṭṭa, bhikkhu tathārūpaŋ samādhiŋ samāpajji, yathāsamāhite citte devayāniyo maggo pāturahosi. Atha kho so, kevaṭṭa, bhikkhu yena cātumahārājikā devā tenupasankami; upasankamitvā cātumahārājike deve etadavoca– “kattha nu kho, āvuso, ime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātū” ti?

‘Evaŋ vutte, kevaṭṭa, cātumahārājikā devā taŋ bhikkhuŋ etadavocuŋ– “mayampi kho, bhikkhu, na jānāma, yatthime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātūti . Atthi kho, bhikkhu, cattāro mahārājāno amhehi abhikkantatarā (p. 1.209) ca paṇītatarā ca. Te kho etaŋ jāneyyuŋ, yatthime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātū” ti.

489. ‘Atha kho so, kevaṭṭa, bhikkhu yena cattāro mahārājāno tenupasankami; upasankamitvā cattāro mahārāje etadavoca – “kattha nu kho, āvuso, ime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātū” ti? Evaŋ vutte, kevaṭṭa, cattāro mahārājāno taŋ bhikkhuŋ etadavocuŋ– “mayampi kho, bhikkhu, na jānāma, yatthime cattāro mahābhūtā aparisesā nirujjhanti, seyyathidaŋ– pathavīdhātu, āpodhātu tejodhātu vāyodhātūti. Atthi kho, bhikkhu, tāvatiŋsā nāma devā amhehi abhikkantatarā ca paṇītatarā ca. Te kho etaŋ jāneyyuŋ, yatthime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātū” ti.

490. ‘Atha kho so, kevaṭṭa, bhikkhu yena tāvatiŋsā devā tenupasankami; upasankamitvā tāvatiŋse deve etadavoca – “kattha nu kho, āvuso, ime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātū” ti? Evaŋ vutte, kevaṭṭa, tāvatiŋsā devā taŋ bhikkhuŋ etadavocuŋ– “mayampi kho, bhikkhu, na jānāma, yatthime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātūti. Atthi kho, bhikkhu, sakko nāma devānamindo amhehi abhikkantataro ca paṇītataro ca. So kho etaŋ jāneyya, yatthime cattāro mahābhūtā aparisesā nirujjhanti, seyyathidaŋ – pathavīdhātu āpodhātu tejodhātu vāyodhātū” ti.

491. ‘Atha kho so, kevaṭṭa, bhikkhu yena sakko devānamindo tenupasankami; upasankamitvā sakkaŋ devānamindaŋ etadavoca – “kattha nu kho, āvuso, ime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātū” ti? Evaŋ vutte, kevaṭṭa, sakko devānamindo taŋ bhikkhuŋ etadavoca– “ahampi kho, bhikkhu, na (p. 1.210) jānāmi, yatthime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātūti. Atthi kho, bhikkhu, yāmā nāma devā …pe… suyāmo nāma devaputto… tusitā nāma devā… santussito nāma devaputto… nimmānaratī nāma devā sunimmito nāma devaputto… paranimmitavasavattī nāma devā… vasavattī nāma devaputto amhehi abhikkantataro ca paṇītataro ca. So kho etaŋ jāneyya, yatthime cattāro mahābhūtā aparisesā nirujjhanti, seyyathidaŋ – pathavīdhātu āpodhātu tejodhātu vāyodhātū” ti.

492. ‘Atha kho so, kevaṭṭa, bhikkhu yena vasavattī devaputto tenupasankami; upasankamitvā vasavattiŋ devaputtaŋ etadavoca– “kattha nu kho, āvuso, ime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātū” ti? Evaŋ vutte kevaṭṭa, vasavattī devaputto taŋ bhikkhuŋ etadavoca– “ahampi kho, bhikkhu, na jānāmi yatthime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātūti. Atthi kho, bhikkhu, brahmakāyikā nāma devā amhehi abhikkantatarā ca paṇītatarā ca. Te kho etaŋ jāneyyuŋ, yatthime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātū” ti.

493. ‘Atha kho so, kevaṭṭa, bhikkhu tathārūpaŋ samādhiŋ samāpajji, yathāsamāhite citte brahmayāniyo maggo pāturahosi. Atha kho so, kevaṭṭa, bhikkhu yena brahmakāyikā devā tenupasankami; upasankamitvā brahmakāyike deve etadavoca– “kattha nu kho, āvuso, ime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātū” ti? Evaŋ vutte, kevaṭṭa, brahmakāyikā devā taŋ bhikkhuŋ etadavocuŋ– “mayampi kho, bhikkhu, na jānāma, yatthime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātūti. Atthi kho, bhikkhu, brahmā mahābrahmā abhibhū anabhibhūto aññadatthudaso vasavattī issaro (p. 1.211) kattā nimmātā seṭṭho sajitā vasī pitā bhūtabhabyānaŋ amhehi abhikkantataro ca paṇītataro ca. So kho etaŋ jāneyya, yatthime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātū’ ti.

‘“Kahaŋ panāvuso, etarahi so mahābrahmā” ti? “Mayampi kho, bhikkhu, na jānāma, yattha vā brahmā yena vā brahmā yahiŋ vā brahmā; api ca, bhikkhu, yathā nimittā dissanti, āloko sañjāyati, obhāso pātubhavati, brahmā pātubhavissati, brahmuno hetaŋ pubbanimittaŋ pātubhāvāya, yadidaŋ āloko sañjāyati, obhāso pātubhavatī” ti. Atha kho so, kevaṭṭa, mahābrahmā nacirasseva pāturahosi

494. ‘Atha kho so, kevaṭṭa, bhikkhu yena so mahābrahmā tenupasankami; upasankamitvā taŋ mahābrahmānaŋ etadavoca– “kattha nu kho, āvuso, ime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātū’ ti? Evaŋ vutte, kevaṭṭa, so mahābrahmā taŋ bhikkhuŋ etadavoca– “ahamasmi, bhikkhu, brahmā mahābrahmā abhibhū anabhibhūto aññadatthudaso vasavattī issaro kattā nimmātā seṭṭho sajitā vasī pitā bhūtabhabyānan” ti.

‘Dutiyampi kho so, kevaṭṭa, bhikkhu taŋ mahābrahmānaŋ etadavoca – “na khohaŋ taŋ, āvuso, evaŋ pucchāmi– ‘tvamasi brahmā mahābrahmā abhibhū anabhibhūto aññadatthudaso vasavattī issaro kattā nimmātā seṭṭho sajitā vasī pitā bhūtabhabyānan’ ti. Evañca kho ahaŋ taŋ, āvuso, pucchāmi– ‘kattha nu kho, āvuso, ime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātū”’ ti?

‘Dutiyampi kho so, kevaṭṭa, mahābrahmā taŋ bhikkhuŋ etadavoca – “ahamasmi, bhikkhu, brahmā mahābrahmā abhibhū anabhibhūto aññadatthudaso vasavattī issaro kattā nimmātā seṭṭho sajitā vasī pitā bhūtabhabyānan” ti. Tatiyampi kho so, kevaṭṭa, bhikkhu taŋ mahābrahmānaŋ etadavoca– “na khohaŋ taŋ, āvuso, evaŋ pucchāmi– ‘tvamasi brahmā mahābrahmā abhibhū (p. 1.212) anabhibhūto aññadatthudaso vasavattī issaro kattā nimmātā seṭṭho sajitā vasī pitā bhūtabhabyānan’ ti. Evañca kho ahaŋ taŋ, āvuso, pucchāmi– ‘kattha nu kho, āvuso, ime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātū”’ ti?

495. ‘Atha kho so, kevaṭṭa, mahābrahmā taŋ bhikkhuŋ bāhāyaŋ gahetvā ekamantaŋ apanetvā taŋ bhikkhuŋ etadavoca “ime kho maŋ, bhikkhu, brahmakāyikā devā evaŋ jānanti, ‘natthi kiñci brahmuno aññātaŋ, natthi kiñci brahmuno adiṭṭhaŋ, natthi kiñci brahmuno aviditaŋ, natthi kiñci brahmuno asacchikatan’ ti. Tasmāhaŋ tesaŋ sammukhā na byākāsiŋ. Ahampi kho, bhikkhu, na jānāmi yatthime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātūti. Tasmātiha, bhikkhu, tuyhevetaŋ dukkaṭaŋ, tuyhevetaŋ aparaddhaŋ, yaŋ tvaŋ taŋ bhagavantaŋ atidhāvitvā bahiddhā pariyeṭṭhiŋ āpajjasi imassa pañhassa veyyākaraṇāya. Gaccha tvaŋ, bhikkhu, tameva bhagavantaŋ upasankamitvā imaŋ pañhaŋ puccha, yathā ca te bhagavā byākaroti, tathā naŋ dhāreyyāsī” ti.

496. ‘Atha kho so, kevaṭṭa, bhikkhu– seyyathāpi nāma balavā puriso samiñjitaŋ vā bāhaŋ pasāreyya, pasāritaŋ vā bāhaŋ samiñjeyya evameva brahmaloke antarahito mama purato pāturahosi. Atha kho so, kevaṭṭa, bhikkhu maŋ abhivādetvā ekamantaŋ nisīdi, ekamantaŋ nisinno kho, kevaṭṭa, so bhikkhu maŋ etadavoca– “kattha nu kho, bhante, ime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātū” ti?

Tīradassisakuṇupamā

497. ‘Evaŋ vutte, ahaŋ, kevaṭṭa, taŋ bhikkhuŋ etadavocaŋ – “bhūtapubbaŋ, bhikkhu, sāmuddikā vāṇijā tīradassiŋ sakuṇaŋ gahetvā nāvāya samuddaŋ ajjhogāhanti. Te atīradakkhiniyā nāvāya tīradassiŋ sakuṇaŋ muñcanti. So gacchateva puratthimaŋ disaŋ, gacchati dakkhiṇaŋ disaŋ, gacchati pacchimaŋ disaŋ, gacchati uttaraŋ disaŋ, gacchati uddhaŋ disaŋ, gacchati anudisaŋ. Sace so samantā tīraŋ (p. 1.213) passati, tathāgatakova hoti. Sace pana so samantā tīraŋ na passati, tameva nāvaŋ paccāgacchati. Evameva kho tvaŋ, bhikkhu, yato yāva brahmalokā pariyesamāno imassa pañhassa veyyākaraṇaŋ nājjhagā, atha mamaññeva santike paccāgato. Na kho eso, bhikkhu, pañho evaŋ pucchitabbo – “kattha nu kho, bhante, ime cattāro mahābhūtā aparisesā nirujjhanti, seyyathidaŋ– pathavīdhātu āpodhātu tejodhātu vāyodhātū” ti?

498. ‘Evañca kho eso, bhikkhu, pañho pucchitabbo–


“Kattha āpo ca pathavī, tejo vāyo na gādhati;


Kattha dīghañca rassañca, aṇuŋ thūlaŋ subhāsubhaŋ.


Kattha nāmañca rūpañca, asesaŋ uparujjhatī” ti.

499. ‘Tatra veyyākaraṇaŋ bhavati–


“Viññāṇaŋ anidassanaŋ, anantaŋ sabbatopabhaŋ;


Ettha āpo ca pathavī, tejo vāyo na gādhati.


Ettha dīghañca rassañca, aṇuŋ thūlaŋ subhāsubhaŋ;


Ettha nāmañca rūpañca, asesaŋ uparujjhati.


Viññāṇassa nirodhena, etthetaŋ uparujjhatī” ti.

500. Idamavoca bhagavā. Attamano kevaṭṭo gahapatiputto bhagavato bhāsitaŋ abhinandīti.

Kevaṭṭasuttaŋ niṭṭhitaŋ ekādasamaŋ.

12. Lohiccasuttaŋ
Lohiccabrāhmaṇavatthu

501. Evaŋ (p. 1.214) me sutaŋ – ekaŋ samayaŋ bhagavā kosalesu cārikaŋ caramāno mahatā bhikkhusanghena saddhiŋ pañcamattehi bhikkhusatehi yena sālavatikā tadavasari. Tena kho pana samayena lohicco brāhmaṇo sālavatikaŋ ajjhāvasati sattussadaŋ satiṇakaṭṭhodakaŋ sadhaññaŋ rājabhoggaŋ raññā pasenadinā kosalena dinnaŋ rājadāyaŋ, brahmadeyyaŋ.

502. Tena kho pana samayena lohiccassa brāhmaṇassa evarūpaŋ pāpakaŋ diṭṭhigataŋ uppannaŋ hoti– ‘idha samaṇo vā brāhmaṇo vā kusalaŋ dhammaŋ adhigaccheyya, kusalaŋ dhammaŋ adhigantvā na parassa āroceyya, kiñhi paro parassa karissati. Seyyathāpi nāma purāṇaŋ bandhanaŋ chinditvā aññaŋ navaŋ bandhanaŋ kareyya, evaŋsampadamidaŋ pāpakaŋ lobhadhammaŋ vadāmi, kiñhi paro parassa karissatī’ ti.

503. Assosi kho lohicco brāhmaṇo– ‘samaṇo khalu, bho, gotamo sakyaputto sakyakulā pabbajito kosalesu cārikaŋ caramāno mahatā bhikkhusanghena saddhiŋ pañcamattehi bhikkhusatehi sālavatikaŋ anuppatto. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– “itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā devamanussānaŋ buddho bhagavā”. So imaŋ lokaŋ sadevakaŋ samārakaŋ sabrahmakaŋ sassamaṇabrāhmaṇiŋ pajaŋ sadevamanussaŋ sayaŋ abhiññā sacchikatvā pavedeti. So dhammaŋ deseti ādikalyāṇaŋ majjhekalyāṇaŋ pariyosānakalyāṇaŋ sātthaŋ sabyañjanaŋ kevalaparipuṇṇaŋ parisuddhaŋ brahmacariyaŋ pakāseti. Sādhu kho pana tathārūpānaŋ arahataŋ dassanaŋ hotī’ ti.

504. Atha kho lohicco brāhmaṇo rosikaŋ nhāpitaŋ āmantesi– ‘ehi tvaŋ, samma rosike, yena samaṇo gotamo tenupasankama (p. 1.215) upasankamitvā mama vacanena samaṇaŋ gotamaŋ appābādhaŋ appātankaŋ lahuṭṭhānaŋ balaŋ phāsuvihāraŋ puccha– lohicco, bho gotama, brāhmaṇo bhavantaŋ gotamaŋ appābādhaŋ appātankaŋ lahuṭṭhānaŋ balaŋ phāsuvihāraŋ pucchatī’ ti. Evañca vadehi– ‘adhivāsetu kira bhavaŋ gotamo lohiccassa brāhmaṇassa svātanāya bhattaŋ saddhiŋ bhikkhusanghenā’ ti.

505. ‘Evaŋ, bho’ ti kho rosikā nhāpito lohiccassa brāhmaṇassa paṭissutvā yena bhagavā tenupasankami; upasankamitvā bhagavantaŋ abhivādetvā ekamantaŋ nisīdi. Ekamantaŋ nisinno kho rosikā nhāpito bhagavantaŋ etadavoca– ‘lohicco, bhante, brāhmaṇo bhagavantaŋ appābādhaŋ appātankaŋ lahuṭṭhānaŋ balaŋ phāsuvihāraŋ pucchati; evañca vadeti– adhivāsetu kira, bhante, bhagavā lohiccassa brāhmaṇassa svātanāya bhattaŋ saddhiŋ bhikkhusanghenā’ ti. Adhivāsesi bhagavā tuṇhībhāvena.

506. Atha kho rosikā nhāpito bhagavato adhivāsanaŋ viditvā uṭṭhāyāsanā bhagavantaŋ abhivādetvā padakkhiṇaŋ katvā yena lohicco brāhmaṇo tenupasankami; upasankamitvā lohiccaŋ brāhmaṇaŋ etadavoca– ‘avocumhā kho mayaŋ bhoto vacanena taŋ bhagavantaŋ– “lohicco, bhante, brāhmaṇo bhagavantaŋ appābādhaŋ appātankaŋ lahuṭṭhānaŋ balaŋ phāsuvihāraŋ pucchati; evañca vadeti– adhivāsetu kira, bhante, bhagavā lohiccassa brāhmaṇassa svātanāya bhattaŋ saddhiŋ bhikkhusanghenā” ti. Adhivutthañca pana tena bhagavatā’ ti.

507. Atha kho lohicco brāhmaṇo tassā rattiyā accayena sake nivesane paṇītaŋ khādanīyaŋ bhojanīyaŋ paṭiyādāpetvā rosikaŋ nhāpitaŋ āmantesi– ‘ehi tvaŋ, samma rosike, yena samaṇo gotamo tenupasankama; upasankamitvā samaṇassa gotamassa kālaŋ ārocehi– kālo bho, gotama, niṭṭhitaŋ bhattan’ ti. ‘Evaŋ, bho’ ti kho rosikā nhāpito lohiccassa brāhmaṇassa paṭissutvā yena bhagavā tenupasankami; upasankamitvā bhagavantaŋ abhivādetvā ekamantaŋ aṭṭhāsi (p. 1.216) Ekamantaŋ ṭhito kho rosikā nhāpito bhagavato kālaŋ ārocesi– ‘kālo, bhante, niṭṭhitaŋ bhattan’ ti.

508. Atha kho bhagavā pubbaṇhasamayaŋ nivāsetvā pattacīvaramādāya saddhiŋ bhikkhusanghena yena sālavatikā tenupasankami. Tena kho pana samayena rosikā nhāpito bhagavantaŋ piṭṭhito piṭṭhito anubandho hoti. Atha kho rosikā nhāpito bhagavantaŋ etadavoca– ‘lohiccassa, bhante, brāhmaṇassa evarūpaŋ pāpakaŋ diṭṭhigataŋ uppannaŋ– “idha samaṇo vā brāhmaṇo vā kusalaŋ dhammaŋ adhigaccheyya, kusalaŋ dhammaŋ adhigantvā na parassa āroceyya– kiñhi paro parassa karissati. Seyyathāpi nāma purāṇaŋ bandhanaŋ chinditvā aññaŋ navaŋ bandhanaŋ kareyya, evaŋ sampadamidaŋ pāpakaŋ lobhadhammaŋ vadāmi– kiñhi paro parassa karissatī” ti. Sādhu, bhante, bhagavā lohiccaŋ brāhmaṇaŋ etasmā pāpakā diṭṭhigatā vivecetū’ ti. ‘Appeva nāma siyā rosike, appeva nāma siyā rosike’ ti.

Atha kho bhagavā yena lohiccassa brāhmaṇassa nivesanaŋ tenupasankami; upasankamitvā paññatte āsane nisīdi Atha kho lohicco brāhmaṇo buddhappamukhaŋ bhikkhusanghaŋ paṇītena khādanīyena bhojanīyena sahatthā santappesi sampavāresi.

Lohiccabrāhmaṇānuyogo

509. Atha kho lohicco brāhmaṇo bhagavantaŋ bhuttāviŋ onītapattapāṇiŋ aññataraŋ nīcaŋ āsanaŋ gahetvā ekamantaŋ nisīdi. Ekamantaŋ nisinnaŋ kho lohiccaŋ brāhmaṇaŋ bhagavā etadavoca– ‘saccaŋ kira te, lohicca, evarūpaŋ pāpakaŋ diṭṭhigataŋ uppannaŋ– “idha samaṇo vā brāhmaṇo vā kusalaŋ dhammaŋ adhigaccheyya, kusalaŋ dhammaŋ adhigantvā na parassa āroceyya– kiñhi paro parassa karissati. Seyyathāpi nāma purāṇaŋ bandhanaŋ chinditvā aññaŋ navaŋ bandhanaŋ kareyya, evaŋ sampadamidaŋ pāpakaŋ lobhadhammaŋ vadāmi, kiñhi paro parassa karissatī”’ ti? ‘Evaŋ, bho gotama’. ‘Taŋ kiŋ maññasi lohicca nanu tvaŋ sālavatikaŋ ajjhāvasasī’ ti? ‘Evaŋ, bho gotama’. ‘Yo nu kho, lohicca, evaŋ vadeyya– “lohicco brāhmaṇo sālavatikaŋ ajjhāvasati. Yā sālavatikāya samudayasañjāti lohiccova taŋ brāhmaṇo (p. 1.217) ekako paribhuñjeyya, na aññesaŋ dadeyyā” ti. Evaŋ vādī so ye taŋ upajīvanti, tesaŋ antarāyakaro vā hoti, no vā’ ti?

‘Antarāyakaro, bho gotama’. ‘Antarāyakaro samāno hitānukampī vā tesaŋ hoti ahitānukampī vā’ ti? ‘Ahitānukampī, bho gotama’. ‘Ahitānukampissa mettaŋ vā tesu cittaŋ paccupaṭṭhitaŋ hoti sapattakaŋ vā’ ti? ‘Sapattakaŋ, bho gotama’. ‘Sapattake citte paccupaṭṭhite micchādiṭṭhi vā hoti sammādiṭṭhi vā’ ti? ‘Micchādiṭṭhi, bho gotama’. ‘Micchādiṭṭhissa kho ahaŋ, lohicca, dvinnaŋ gatīnaŋ aññataraŋ gatiŋ vadāmi– nirayaŋ vā tiracchānayoniŋ vā’.

510. ‘Taŋ kiŋ maññasi, lohicca, nanu rājā pasenadi kosalo kāsikosalaŋ ajjhāvasatī’ ti? ‘Evaŋ, bho gotama’. ‘Yo nu kho, lohicca, evaŋ vadeyya– “rājā pasenadi kosalo kāsikosalaŋ ajjhāvasati; yā kāsikosale samudayasañjāti, rājāva taŋ pasenadi kosalo ekako paribhuñjeyya, na aññesaŋ dadeyyā” ti. Evaŋ vādī so ye rājānaŋ pasenadiŋ kosalaŋ upajīvanti tumhe ceva aññe ca, tesaŋ antarāyakaro vā hoti, no vā’ ti?

‘Antarāyakaro, bho gotama’. ‘Antarāyakaro samāno hitānukampī vā tesaŋ hoti ahitānukampī vā’ ti? ‘Ahitānukampī, bho gotama’. ‘Ahitānukampissa mettaŋ vā tesu cittaŋ paccupaṭṭhitaŋ hoti sapattakaŋ vā’ ti? ‘Sapattakaŋ, bho gotama’. ‘Sapattake citte paccupaṭṭhite micchādiṭṭhi vā hoti sammādiṭṭhi vā’ ti? ‘Micchādiṭṭhi, bho gotama’. ‘Micchādiṭṭhissa kho ahaŋ, lohicca, dvinnaŋ gatīnaŋ aññataraŋ gatiŋ vadāmi– nirayaŋ vā tiracchānayoniŋ vā’.

511. ‘Iti kira, lohicca, yo evaŋ vadeyya– ‘lohicco brāhmaṇo sālavatikaŋ ajjhāvasati; yā sālavatikāya samudayasañjāti, lohiccova taŋ brāhmaṇo ekako paribhuñjeyya, na aññesaŋ dadeyyā’ ti. Evaŋvādī so ye taŋ upajīvanti, tesaŋ antarāyakaro hoti. Antarāyakaro samāno ahitānukampī hoti, ahitānukampissa sapattakaŋ cittaŋ paccupaṭṭhitaŋ hoti, sapattake citte paccupaṭṭhite micchādiṭṭhi hoti. Evameva kho, lohicca, yo evaŋ vadeyya– ‘idha samaṇo (p. 1.218) vā brāhmaṇo vā kusalaŋ dhammaŋ adhigaccheyya, kusalaŋ dhammaŋ adhigantvā na parassa āroceyya, kiñhi paro parassa karissati. Seyyathāpi nāma purāṇaŋ bandhanaŋ chinditvā aññaŋ navaŋ bandhanaŋ kareyya …pe… karissatī’ ti. Evaŋvādī so ye te kulaputtā tathāgatappaveditaŋ dhammavinayaŋ āgamma evarūpaŋ uḷāraŋ visesaŋ adhigacchanti, sotāpattiphalampi sacchikaronti, sakadāgāmiphalampi sacchikaronti, anāgāmiphalampi sacchikaronti, arahattampi sacchikaronti, ye cime dibbā gabbhā paripācenti dibbānaŋ bhavānaŋ abhinibbattiyā, tesaŋ antarāyakaro hoti, antarāyakaro samāno ahitānukampī hoti ahitānukampissa sapattakaŋ cittaŋ paccupaṭṭhitaŋ hoti, sapattake citte paccupaṭṭhite micchādiṭṭhi hoti. Micchādiṭṭhissa kho ahaŋ, lohicca, dvinnaŋ gatīnaŋ aññataraŋ gatiŋ vadāmi– nirayaŋ vā tiracchānayoniŋ vā.

512. ‘Iti kira, lohicca, yo evaŋ vadeyya– ‘rājā pasenadi kosalo kāsikosalaŋ ajjhāvasati; yā kāsikosale samudayasañjāti, rājāva taŋ pasenadi kosalo ekako paribhuñjeyya, na aññesaŋ dadeyyā’ ti. Evaŋvādī so ye rājānaŋ pasenadiŋ kosalaŋ upajīvanti tumhe ceva aññe ca, tesaŋ antarāyakaro hoti. Antarāyakaro samāno ahitānukampī hoti, ahitānukampissa sapattakaŋ cittaŋ paccupaṭṭhitaŋ hoti, sapattake citte paccupaṭṭhite micchādiṭṭhi hoti. Evameva kho, lohicca, yo evaŋ vadeyya– ‘idha samaṇo vā brāhmaṇo vā kusalaŋ dhammaŋ adhigaccheyya, kusalaŋ dhammaŋ adhigantvā na parassa āroceyya, kiñhi paro parassa karissati. Seyyathāpi nāma …pe… kiñhi paro parassa karissatī’ ti, evaŋ vādī so ye te kulaputtā tathāgatappaveditaŋ dhammavinayaŋ āgamma evarūpaŋ uḷāraŋ visesaŋ adhigacchanti, sotāpattiphalampi sacchikaronti, sakadāgāmiphalampi sacchikaronti, anāgāmiphalampi sacchikaronti, arahattampi sacchikaronti. Ye cime dibbā gabbhā paripācenti dibbānaŋ bhavānaŋ abhinibbattiyā, tesaŋ antarāyakaro hoti, antarāyakaro samāno ahitānukampī hoti, ahitānukampissa sapattakaŋ cittaŋ paccupaṭṭhitaŋ hoti, sapattake citte paccupaṭṭhite micchādiṭṭhi hoti. Micchādiṭṭhissa kho ahaŋ, lohicca, dvinnaŋ gatīnaŋ aññataraŋ gatiŋ vadāmi– nirayaŋ vā tiracchānayoniŋ vā.

Tayo codanārahā

513. ‘Tayo (p. 1.219) khome, lohicca, satthāro, ye loke codanārahā; yo ca panevarūpe satthāro codeti, sā codanā bhūtā tacchā dhammikā anavajjā Katame tayo? Idha, lohicca, ekacco satthā yassatthāya agārasmā anagāriyaŋ pabbajito hoti, svāssa sāmaññattho ananuppatto hoti. So taŋ sāmaññatthaŋ ananupāpuṇitvā sāvakānaŋ dhammaŋ deseti– ‘idaŋ vo hitāya idaŋ vo sukhāyā’ ti. Tassa sāvakā na sussūsanti, na sotaŋ odahanti, na aññā cittaŋ upaṭṭhapenti, vokkamma ca satthusāsanā vattanti. So evamassa codetabbo– ‘āyasmā kho yassatthāya agārasmā anagāriyaŋ pabbajito, so te sāmaññattho ananuppatto, taŋ tvaŋ sāmaññatthaŋ ananupāpuṇitvā sāvakānaŋ dhammaŋ desesi– “idaŋ vo hitāya idaŋ vo sukhāyā” ti Tassa te sāvakā na sussūsanti, na sotaŋ odahanti, na aññā cittaŋ upaṭṭhapenti, vokkamma ca satthusāsanā vattanti. Seyyathāpi nāma osakkantiyā vā ussakkeyya, parammukhiŋ vā ālingeyya, evaŋ sampadamidaŋ pāpakaŋ lobhadhammaŋ vadāmi– kiñhi paro parassa karissatī’ ti. Ayaŋ kho, lohicca, paṭhamo satthā, yo loke codanāraho; yo ca panevarūpaŋ satthāraŋ codeti, sā codanā bhūtā tacchā dhammikā anavajjā.

514. ‘Puna caparaŋ, lohicca, idhekacco satthā yassatthāya agārasmā anagāriyaŋ pabbajito hoti, svāssa sāmaññattho ananuppatto hoti. So taŋ sāmaññatthaŋ ananupāpuṇitvā sāvakānaŋ dhammaŋ deseti– ‘idaŋ vo hitāya, idaŋ vo sukhāyā’ ti. Tassa sāvakā sussūsanti, sotaŋ odahanti, aññā cittaŋ upaṭṭhapenti, na ca vokkamma satthusāsanā vattanti. So evamassa codetabbo– ‘āyasmā kho yassatthāya agārasmā anagāriyaŋ pabbajito, so te sāmaññattho ananuppatto. Taŋ tvaŋ sāmaññatthaŋ ananupāpuṇitvā sāvakānaŋ dhammaŋ desesi– “idaŋ vo hitāya idaŋ vo sukhāyā” ti. Tassa te sāvakā sussūsanti, sotaŋ odahanti aññā cittaŋ upaṭṭhapenti, na ca vokkamma satthusāsanā vattanti. Seyyathāpi nāma sakaŋ khettaŋ ohāya paraŋ khettaŋ niddāyitabbaŋ maññeyya (p. 1.220) evaŋ sampadamidaŋ pāpakaŋ lobhadhammaŋ vadāmi– kiñhi paro parassa karissatī’ ti. Ayaŋ kho, lohicca, dutiyo satthā, yo, loke codanāraho; yo ca panevarūpaŋ satthāraŋ codeti, sā codanā bhūtā tacchā dhammikā anavajjā.

515. ‘Puna caparaŋ, lohicca, idhekacco satthā yassatthāya agārasmā anagāriyaŋ pabbajito hoti, svāssa sāmaññattho anuppatto hoti. So taŋ sāmaññatthaŋ anupāpuṇitvā sāvakānaŋ dhammaŋ deseti– ‘idaŋ vo hitāya idaŋ vo sukhāyā’ ti. Tassa sāvakā na sussūsanti, na sotaŋ odahanti, na aññā cittaŋ upaṭṭhapenti, vokkamma ca satthusāsanā vattanti. So evamassa codetabbo– ‘āyasmā kho yassatthāya agārasmā anagāriyaŋ pabbajito, so te sāmaññattho anuppatto. Taŋ tvaŋ sāmaññatthaŋ anupāpuṇitvā sāvakānaŋ dhammaŋ desesi– “idaŋ vo hitāya idaŋ vo sukhāyā” ti. Tassa te sāvakā na sussūsanti, na sotaŋ odahanti, na aññā cittaŋ upaṭṭhapenti vokkamma ca satthusāsanā vattanti. Seyyathāpi nāma purāṇaŋ bandhanaŋ chinditvā aññaŋ navaŋ bandhanaŋ kareyya, evaŋ sampadamidaŋ pāpakaŋ lobhadhammaŋ vadāmi, kiñhi paro parassa karissatī’ ti. Ayaŋ kho, lohicca, tatiyo satthā, yo loke codanāraho; yo ca panevarūpaŋ satthāraŋ codeti, sā codanā bhūtā tacchā dhammikā anavajjā. Ime kho, lohicca, tayo satthāro, ye loke codanārahā, yo ca panevarūpe satthāro codeti, sā codanā bhūtā tacchā dhammikā anavajjāti.

Nacodanārahasatthu

516. Evaŋ vutte, lohicco brāhmaṇo bhagavantaŋ etadavoca– ‘atthi pana, bho gotama, koci satthā, yo loke nacodanāraho’ ti? ‘Atthi kho, lohicca, satthā, yo loke nacodanāraho’ ti. ‘Katamo pana so, bho gotama, satthā, yo loke nacodanāraho’ ti?

‘Idha, lohicca, tathāgato loke uppajjati arahaŋ, sammāsambuddho …pe… (yathā 190-212anucchedesu evaŋ vitthāretabbaŋ). Evaŋ kho, lohicca, bhikkhu sīlasampanno (p. 1.221) hoti …pe… paṭhamaŋ jhānaŋ upasampajja viharati… yasmiŋ kho, lohicca, satthari sāvako evarūpaŋ uḷāraŋ visesaŋ adhigacchati, ayampi kho, lohicca, satthā, yo loke nacodanāraho Yo ca panevarūpaŋ satthāraŋ codeti, sā codanā abhūtā atacchā adhammikā sāvajjā …pe… dutiyaŋ jhānaŋ …pe… tatiyaŋ jhānaŋ …pe… catutthaŋ jhānaŋ upasampajja viharati. Yasmiŋ kho, lohicca, satthari sāvako evarūpaŋ uḷāraŋ visesaŋ adhigacchati, ayampi kho, lohicca, satthā, yo loke nacodanāraho, yo ca panevarūpaŋ satthāraŋ codeti, sā codanā abhūtā atacchā adhammikā sāvajjā… ñāṇadassanāya cittaŋ abhinīharati abhininnāmeti …pe… yasmiŋ kho, lohicca, satthari sāvako evarūpaŋ uḷāraŋ visesaŋ adhigacchati, ayampi kho, lohicca, satthā, yo loke nacodanāraho, yo ca panevarūpaŋ satthāraŋ codeti, sā codanā abhūtā atacchā adhammikā sāvajjā… nāparaŋ itthattāyāti pajānāti. Yasmiŋ kho, lohicca, satthari sāvako evarūpaŋ uḷāraŋ visesaŋ adhigacchati, ayampi kho, lohicca, satthā, yo loke nacodanāraho, yo ca panevarūpaŋ satthāraŋ codeti, sā codanā abhūtā atacchā adhammikā sāvajjā’ ti.

517. Evaŋ vutte, lohicco brāhmaṇo bhagavantaŋ etadavoca– ‘seyyathāpi, bho gotama, puriso purisaŋ narakapapātaŋ patantaŋ kesesu gahetvā uddharitvā thale patiṭṭhapeyya, evamevāhaŋ bhotā gotamena narakapapātaŋ papatanto uddharitvā thale patiṭṭhāpito. Abhikkantaŋ, bho gotama, abhikkantaŋ, bho gotama, seyyathāpi, bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya, “cakkhumanto rūpāni dakkhantī” ti. Evamevaŋ bhotā gotamena anekapariyāyena dhammo pakāsito Esāhaŋ bhavantaŋ gotamaŋ saraṇaŋ gacchāmi dhammañca bhikkhusanghañca. Upāsakaŋ maŋ bhavaŋ gotamo dhāretu ajjatagge pāṇupetaŋ saraṇaŋ gatan’ ti.

Lohiccasuttaŋ niṭṭhitaŋ dvādasamaŋ.

13. Tevijjasuttaŋ
518. Evaŋ (p. 1.222) me sutaŋ – ekaŋ samayaŋ bhagavā kosalesu cārikaŋ caramāno mahatā bhikkhusanghena saddhiŋ pañcamattehi bhikkhusatehi yena manasākaṭaŋ nāma kosalānaŋ brāhmaṇagāmo tadavasari. Tatra sudaŋ bhagavā manasākaṭe viharati uttarena manasākaṭassa aciravatiyā nadiyā tīre ambavane.

519. Tena kho pana samayena sambahulā abhiññātā abhiññātā brāhmaṇamahāsālā manasākaṭe paṭivasanti, seyyathidaŋ– cankī brāhmaṇo tārukkho brāhmaṇo pokkharasāti brāhmaṇo jāṇusoṇi brāhmaṇo todeyyo brāhmaṇo aññe ca abhiññātā abhiññātā brāhmaṇamahāsālā.

520. Atha kho vāseṭṭhabhāradvājānaŋ māṇavānaŋ janghavihāraŋ anucankamantānaŋ anuvicarantānaŋ maggāmagge kathā udapādi. Atha kho vāseṭṭho māṇavo evamāha– ‘ayameva ujumaggo, ayamañjasāyano niyyāniko niyyāti takkarassa brahmasahabyatāya, yvāyaŋ akkhāto brāhmaṇena pokkharasātinā’ ti. Bhāradvājopi māṇavo evamāha– ‘ayameva ujumaggo, ayamañjasāyano niyyāniko, niyyāti takkarassa brahmasahabyatāya, yvāyaŋ akkhāto brāhmaṇena tārukkhenā’ ti. Neva kho asakkhi vāseṭṭho māṇavo bhāradvājaŋ māṇavaŋ saññāpetuŋ, na pana asakkhi bhāradvājo māṇavopi vāseṭṭhaŋ māṇavaŋ saññāpetuŋ.

521. Atha kho vāseṭṭho māṇavo bhāradvājaŋ māṇavaŋ āmantesi– ‘ayaŋ kho, bhāradvāja, samaṇo gotamo sakyaputto sakyakulā pabbajito manasākaṭe viharati uttarena manasākaṭassa aciravatiyā nadiyā tīre ambavane. Taŋ kho pana bhavantaŋ gotamaŋ evaŋ kalyāṇo kittisaddo abbhuggato– ‘itipi so bhagavā arahaŋ sammāsambuddho vijjācaraṇasampanno sugato lokavidū anuttaro purisadammasārathi satthā (p. 1.223) devamanussānaŋ buddho bhagavā’ ti Āyāma, bho bhāradvāja, yena samaṇo gotamo tenupasankamissāma; upasankamitvā etamatthaŋ samaṇaŋ gotamaŋ pucchissāma. Yathā no samaṇo gotamo byākarissati, tathā naŋ dhāressāmā’ ti. ‘Evaŋ, bho’ ti kho bhāradvājo māṇavo vāseṭṭhassa māṇavassa paccassosi.

Maggāmaggakathā

522. Atha kho vāseṭṭhabhāradvājā māṇavā yena bhagavā tenupasankamiŋsu; upasankamitvā bhagavatā saddhiŋ sammodiŋsu. Sammodanīyaŋ kathaŋ sāraṇīyaŋ vītisāretvā ekamantaŋ nisīdiŋsu. Ekamantaŋ nisinno kho vāseṭṭho māṇavo bhagavantaŋ etadavoca– ‘idha, bho gotama, amhākaŋ janghavihāraŋ anucankamantānaŋ anuvicarantānaŋ maggāmagge kathā udapādi. Ahaŋ evaŋ vadāmi– “ayameva ujumaggo, ayamañjasāyano niyyāniko niyyāti takkarassa brahmasahabyatāya, yvāyaŋ akkhāto brāhmaṇena pokkharasātinā” ti. Bhāradvājo māṇavo evamāha– “ayameva ujumaggo ayamañjasāyano niyyāniko niyyāti takkarassa brahmasahabyatāya, yvāyaŋ akkhāto brāhmaṇena tārukkhenā” ti. Ettha, bho gotama, attheva viggaho, atthi vivādo, atthi nānāvādo’ ti.

523. ‘Iti kira vāseṭṭha, tvaŋ evaŋ vadesi– ‘ayameva ujumaggo, ayamañjasāyano niyyāniko niyyāti takkarassa brahmasahabyatāya, yvāyaŋ akkhāto brāhmaṇena pokkharasātinā’ ti. Bhāradvājo māṇavo evamāha– ‘ayameva ujumaggo ayamañjasāyano niyyāniko niyyāti takkarassa brahmasahabyatāya, yvāyaŋ akkhāto brāhmaṇena tārukkhenā’ ti. Atha kismiŋ pana vo, vāseṭṭha, viggaho, kismiŋ vivādo, kismiŋ nānāvādo’ ti?

524. ‘Maggāmagge, bho gotama. Kiñcāpi, bho gotama, brāhmaṇā nānāmagge paññapenti, addhariyā brāhmaṇā tittiriyā brāhmaṇā chandokā brāhmaṇā bavhārijjhā brāhmaṇā, atha kho sabbāni tāni niyyānikā niyyanti takkarassa brahmasahabyatāya.

‘Seyyathāpi (p. 1.224) bho gotama, gāmassa vā nigamassa vā avidūre bahūni cepi nānāmaggāni bhavanti, atha kho sabbāni tāni gāmasamosaraṇāni bhavanti; evameva kho, bho gotama, kiñcāpi brāhmaṇā nānāmagge paññapenti, addhariyā brāhmaṇā tittiriyā brāhmaṇā

Chandokā brāhmaṇā bavhārijjhā brāhmaṇā, atha kho sabbāni tāni niyyānikā niyyanti takkarassa brahmasahabyatāyā’ ti.

Vāseṭṭhamāṇavānuyogo

525. ‘Niyyantīti vāseṭṭha vadesi’? ‘Niyyantīti, bho gotama, vadāmi’. ‘Niyyantīti, vāseṭṭha, vadesi’? ‘Niyyantīti, bho gotama, vadāmi’. ‘Niyyantīti, vāseṭṭha, vadesi’? ‘Niyyantī’ ti, bho gotama, vadāmi’.

‘Kiŋ pana, vāseṭṭha, atthi koci tevijjānaŋ brāhmaṇānaŋ ekabrāhmaṇopi, yena brahmā sakkhidiṭṭho’ ti? ‘No hidaŋ, bho gotama’

‘Kiŋ pana, vāseṭṭha, atthi koci tevijjānaŋ brāhmaṇānaŋ ekācariyopi, yena brahmā sakkhidiṭṭho’ ti? ‘No hidaŋ, bho gotama’.

‘Kiŋ pana, vāseṭṭha, atthi koci tevijjānaŋ brāhmaṇānaŋ ekācariyapācariyopi, yena brahmā sakkhidiṭṭho’ ti? ‘No hidaŋ, bho gotama’.

‘Kiŋ pana, vāseṭṭha, atthi koci tevijjānaŋ brāhmaṇānaŋ yāva sattamā ācariyāmahayugā yena brahmā sakkhidiṭṭho’ ti? ‘No hidaŋ, bho gotama’.

526. ‘Kiŋ pana, vāseṭṭha, yepi tevijjānaŋ brāhmaṇānaŋ pubbakā isayo mantānaŋ kattāro mantānaŋ pavattāro, yesamidaŋ etarahi tevijjā brāhmaṇā porāṇaŋ mantapadaŋ gītaŋ pavuttaŋ samihitaŋ, tadanugāyanti, tadanubhāsanti, bhāsitamanubhāsanti, vācitamanuvācenti, seyyathidaŋ– aṭṭhako vāmako vāmadevo vessāmitto yamataggi angīraso bhāradvājo vāseṭṭho kassapo bhagu. Tepi evamāhaŋsu– “mayametaŋ jānāma, mayametaŋ passāma, yattha vā brahmā, yena vā brahmā, yahiŋ vā brahmā”’ ti? ‘No hidaŋ, bho gotama’.

527. ‘Iti (p. 1.225) kira, vāseṭṭha, natthi koci tevijjānaŋ brāhmaṇānaŋ ekabrāhmaṇopi, yena brahmā sakkhidiṭṭho. Natthi koci tevijjānaŋ brāhmaṇānaŋ ekācariyopi, yena brahmā sakkhidiṭṭho Natthi koci tevijjānaŋ brāhmaṇānaŋ ekācariyapācariyopi, yena brahmā sakkhidiṭṭho. Natthi koci tevijjānaŋ brāhmaṇānaŋ yāva sattamā ācariyāmahayugā yena brahmā sakkhidiṭṭho. Yepi kira tevijjānaŋ brāhmaṇānaŋ pubbakā isayo mantānaŋ kattāro mantānaŋ pavattāro, yesamidaŋ etarahi tevijjā brāhmaṇā porāṇaŋ mantapadaŋ gītaŋ pavuttaŋ samihitaŋ, tadanugāyanti, tadanubhāsanti, bhāsitamanubhāsanti, vācitamanuvācenti, seyyathidaŋ– aṭṭhako vāmako vāmadevo vessāmitto yamataggi angīraso bhāradvājo vāseṭṭho kassapo bhagu, tepi na evamāhaŋsu– “mayametaŋ jānāma, mayametaŋ passāma, yattha vā brahmā, yena vā brahmā, yahiŋ vā brahmā” ti. Teva tevijjā brāhmaṇā evamāhaŋsu– “yaŋ na jānāma, yaŋ na passāma, tassa sahabyatāya maggaŋ desema. Ayameva ujumaggo ayamañjasāyano niyyāniko, niyyāti takkarassa brahmasahabyatāyā”’ ti.

528. ‘Taŋ kiŋ maññasi, vāseṭṭha, nanu evaŋ sante tevijjānaŋ brāhmaṇānaŋ appāṭihīrakataŋ bhāsitaŋ sampajjatī’ ti? ‘Addhā kho, bho gotama, evaŋ sante tevijjānaŋ brāhmaṇānaŋ appāṭihīrakataŋ bhāsitaŋ sampajjatī’ ti.

‘Sādhu, vāseṭṭha, te vata, vāseṭṭha, tevijjā brāhmaṇā yaŋ na jānanti, yaŋ na passanti, tassa sahabyatāya maggaŋ desessanti. “Ayameva ujumaggo, ayamañjasāyano niyyāniko, niyyāti takkarassa brahmasahabyatāyā” ti, netaŋ ṭhānaŋ vijjati.

529. ‘Seyyathāpi, vāseṭṭha, andhaveṇi paramparasaŋsattā purimopi na passati, majjhimopi na passati, pacchimopi na passati. Evameva kho, vāseṭṭha, andhaveṇūpamaŋ maññe tevijjānaŋ brāhmaṇānaŋ bhāsitaŋ, purimopi na passati, majjhimopi na passati, pacchimopi na passati. Tesamidaŋ tevijjānaŋ brāhmaṇānaŋ bhāsitaŋ hassakaññeva sampajjati, nāmakaññeva sampajjati, rittakaññeva sampajjati, tucchakaññeva sampajjati.

530. ‘Taŋ (p. 1.226) kiŋ maññasi, vāseṭṭha, passanti tevijjā brāhmaṇā candimasūriye, aññe cāpi bahujanā, yato ca candimasūriyā uggacchanti, yattha ca ogacchanti, āyācanti thomayanti pañjalikā namassamānā anuparivattantī’ ti?

‘Evaŋ, bho gotama, passanti tevijjā brāhmaṇā candimasūriye, aññe cāpi bahujanā, yato ca candimasūriyā uggacchanti, yattha ca ogacchanti, āyācanti thomayanti pañjalikā namassamānā anuparivattantī’ ti.

531. ‘Taŋ kiŋ maññasi, vāseṭṭha, yaŋ passanti tevijjā brāhmaṇā candimasūriye, aññe cāpi bahujanā, yato ca candimasūriyā uggacchanti, yattha ca ogacchanti, āyācanti thomayanti pañjalikā namassamānā anuparivattanti, pahonti tevijjā brāhmaṇā candimasūriyānaŋ sahabyatāya maggaŋ desetuŋ– ‘ayameva ujumaggo, ayamañjasāyano niyyāniko, niyyāti takkarassa candimasūriyānaŋ sahabyatāyā’ ti? ‘No hidaŋ, bho gotama’.

‘Iti kira, vāseṭṭha, yaŋ passanti tevijjā brāhmaṇā candimasūriye, aññe cāpi bahujanā, yato ca candimasūriyā uggacchanti, yattha ca ogacchanti, āyācanti thomayanti pañjalikā namassamānā anuparivattanti, tesampi nappahonti candimasūriyānaŋ sahabyatāya maggaŋ desetuŋ– ‘ayameva ujumaggo, ayamañjasāyano niyyāniko, niyyāti takkarassa candimasūriyānaŋ sahabyatāyā’ ti.

532. ‘Iti pana na kira tevijjehi brāhmaṇehi brahmā sakkhidiṭṭho. Napi kira tevijjānaŋ brāhmaṇānaŋ ācariyehi brahmā sakkhidiṭṭho. Napi kira tevijjānaŋ brāhmaṇānaŋ ācariyapācariyehi brahmā sakkhidiṭṭho. Napi kira tevijjānaŋ brāhmaṇānaŋ yāva sattamā ācariyāmahayugehi brahmā sakkhidiṭṭho. Yepi kira tevijjānaŋ brāhmaṇānaŋ pubbakā isayo mantānaŋ kattāro mantānaŋ pavattāro, yesamidaŋ etarahi tevijjā brāhmaṇā porāṇaŋ mantapadaŋ gītaŋ pavuttaŋ samihitaŋ, tadanugāyanti, tadanubhāsanti, bhāsitamanubhāsanti, vācitamanuvācenti, seyyathidaŋ– aṭṭhako vāmako vāmadevo (p. 1.227) vessāmitto yamataggi angīraso bhāradvājo vāseṭṭho kassapo bhagu, tepi na evamāhaŋsu– ‘mayametaŋ jānāma, mayametaŋ passāma, yattha vā brahmā, yena vā brahmā, yahiŋ vā brahmā’ ti. Teva tevijjā brāhmaṇā evamāhaŋsu– ‘yaŋ na jānāma, yaŋ na passāma, tassa sahabyatāya maggaŋ desema– ayameva ujumaggo ayamañjasāyano niyyāniko niyyāti takkarassa brahmasahabyatāyā’ ti.

533. ‘Taŋ kiŋ maññasi, vāseṭṭha, nanu evaŋ sante tevijjānaŋ brāhmaṇānaŋ appāṭihīrakataŋ bhāsitaŋ sampajjatī’ ti? ‘Addhā kho, bho gotama evaŋ sante tevijjānaŋ brāhmaṇānaŋ appāṭihīrakataŋ bhāsitaŋ sampajjatī’ ti.

‘Sādhu, vāseṭṭha, te vata, vāseṭṭha, tevijjā brāhmaṇā yaŋ na jānanti, yaŋ na passanti, tassa sahabyatāya maggaŋ desessanti– ‘ayameva ujumaggo, ayamañjasāyano niyyāniko, niyyāti takkarassa brahmasahabyatāyā’ ti, netaŋ ṭhānaŋ vijjati.

Janapadakalyāṇī-upamā

534. ‘Seyyathāpi, vāseṭṭha, puriso evaŋ vadeyya– ‘ahaŋ yā imasmiŋ janapade janapadakalyāṇī, taŋ icchāmi, taŋ kāmemī’ ti. Tamenaŋ evaŋ vadeyyuŋ– ‘ambho purisa, yaŋ tvaŋ janapadakalyāṇiŋ icchasi kāmesi, jānāsi taŋ janapadakalyāṇiŋ– khattiyī vā brāhmaṇī vā vessī vā suddī vā’ ti? Iti puṭṭho ‘no’ ti vadeyya.

‘Tamenaŋ evaŋ vadeyyuŋ– ‘ambho purisa, yaŋ tvaŋ janapadakalyāṇiŋ icchasi kāmesi, jānāsi taŋ janapadakalyāṇiŋ evaŋnāmā evaŋgottāti vā, dīghā vā rassā vā majjhimā vā kāḷī vā sāmā vā manguracchavī vāti, amukasmiŋ gāme vā nigame vā nagare vā’ ti? Iti puṭṭho “no” ti vadeyya. Tamenaŋ evaŋ vadeyyuŋ– ‘ambho purisa, yaŋ tvaŋ na jānāsi na passasi, taŋ tvaŋ icchasi kāmesī’ ti? Iti puṭṭho ‘āmā’ ti vadeyya.

535. ‘Taŋ kiŋ maññasi, vāseṭṭha, nanu evaŋ sante tassa purisassa appāṭihīrakataŋ bhāsitaŋ sampajjatī’ ti? ‘Addhā kho, bho gotama, evaŋ sante tassa purisassa appāṭihīrakataŋ bhāsitaŋ sampajjatī’ ti.

536. ‘Evameva (p. 1.228) kho, vāseṭṭha, na kira tevijjehi brāhmaṇehi brahmā sakkhidiṭṭho, napi kira tevijjānaŋ brāhmaṇānaŋ ācariyehi brahmā sakkhidiṭṭho, napi kira tevijjānaŋ brāhmaṇānaŋ ācariyapācariyehi brahmā sakkhidiṭṭho. Napi kira tevijjānaŋ brāhmaṇānaŋ yāva sattamā ācariyāmahayugehi brahmā sakkhidiṭṭho. Yepi kira tevijjānaŋ brāhmaṇānaŋ pubbakā isayo mantānaŋ kattāro mantānaŋ pavattāro, yesamidaŋ etarahi tevijjā brāhmaṇā porāṇaŋ mantapadaŋ gītaŋ pavuttaŋ samihitaŋ, tadanugāyanti, tadanubhāsanti, bhāsitamanubhāsanti, vācitamanuvācenti seyyathidaŋ– aṭṭhako vāmako vāmadevo vessāmitto yamataggi angīraso bhāradvājo vāseṭṭho kassapo bhagu, tepi na evamāhaŋsu– ‘mayametaŋ jānāma, mayametaŋ passāma, yattha vā brahmā, yena vā brahmā, yahiŋ vā brahmā’ ti. Teva tevijjā brāhmaṇā evamāhaŋsu– ‘yaŋ na jānāma, yaŋ na passāma, tassa sahabyatāya maggaŋ desema– ayameva ujumaggo ayamañjasāyano niyyāniko niyyāti takkarassa brahmasahabyatāyā’ ti.

537. ‘Taŋ kiŋ maññasi, vāseṭṭha, nanu evaŋ sante tevijjānaŋ brāhmaṇānaŋ appāṭihīrakataŋ bhāsitaŋ sampajjatī’ ti? ‘Addhā kho, bho gotama, evaŋ sante tevijjānaŋ brāhmaṇānaŋ appāṭihīrakataŋ bhāsitaŋ sampajjatī’ ti.

‘Sādhu, vāseṭṭha, te vata, vāseṭṭha, tevijjā brāhmaṇā yaŋ na jānanti, yaŋ na passanti, tassa sahabyatāya maggaŋ desessanti– ayameva ujumaggo ayamañjasāyano niyyāniko niyyāti takkarassa brahmasahabyatāyāti netaŋ ṭhānaŋ vijjati.

Nisseṇī-upamā

538. ‘Seyyathāpi vāseṭṭha, puriso cātumahāpathe nisseṇiŋ kareyya– pāsādassa ārohaṇāya. Tamenaŋ evaŋ vadeyyuŋ– ‘ambho purisa, yassa tvaŋ pāsādassa ārohaṇāya nisseṇiŋ karosi, jānāsi taŋ pāsādaŋ– puratthimāya vā disāya dakkhiṇāya vā disāya pacchimāya (p. 1.229) vā disāya uttarāya vā disāya ucco vā nīco vā majjhimo vā’ ti? Iti puṭṭho ‘no’ ti vadeyya.

‘Tamenaŋ evaŋ vadeyyuŋ– ‘ambho purisa, yaŋ tvaŋ na jānāsi, na passasi, tassa tvaŋ pāsādassa ārohaṇāya nisseṇiŋ karosī’ ti? Iti puṭṭho ‘āmā’ ti vadeyya.

539. ‘Taŋ kiŋ maññasi, vāseṭṭha, nanu evaŋ sante tassa purisassa appāṭihīrakataŋ bhāsitaŋ sampajjatī’ ti? ‘Addhā kho, bho gotama, evaŋ sante tassa purisassa appāṭihīrakataŋ bhāsitaŋ sampajjatī’ ti.

540. ‘Evameva kho, vāseṭṭha, na kira tevijjehi brāhmaṇehi brahmā sakkhidiṭṭho, napi kira tevijjānaŋ brāhmaṇānaŋ ācariyehi brahmā sakkhidiṭṭho, napi kira tevijjānaŋ brāhmaṇānaŋ ācariyapācariyehi brahmā sakkhidiṭṭho, napi kira tevijjānaŋ brāhmaṇānaŋ yāva sattamā ācariyāmahayugehi brahmā sakkhidiṭṭho. Yepi kira tevijjānaŋ brāhmaṇānaŋ pubbakā isayo mantānaŋ kattāro mantānaŋ pavattāro, yesamidaŋ etarahi tevijjā brāhmaṇā porāṇaŋ mantapadaŋ gītaŋ pavuttaŋ samihitaŋ, tadanugāyanti, tadanubhāsanti, bhāsitamanubhāsanti, vācitamanuvācenti, seyyathidaŋ– aṭṭhako vāmako vāmadevo vessāmitto yamataggi angīraso bhāradvājo vāseṭṭho kassapo bhagu, tepi na evamāhaŋsu– mayametaŋ jānāma mayametaŋ passāma, yattha vā brahmā, yena vā brahmā, yahiŋ vā brahmāti. Teva tevijjā brāhmaṇā evamāhaŋsu– ‘yaŋ na jānāma, yaŋ na passāma, tassa sahabyatāya maggaŋ desema, ayameva ujumaggo ayamañjasāyano niyyāniko niyyāti takkarassa brahmasahabyatāyā’ ti.

541. ‘Taŋ kiŋ maññasi, vāseṭṭha, nanu evaŋ sante tevijjānaŋ brāhmaṇānaŋ appāṭihīrakataŋ bhāsitaŋ sampajjatī’ ti? ‘Addhā kho, bho gotama, evaŋ sante tevijjānaŋ brāhmaṇānaŋ appāṭihīrakataŋ bhāsitaŋ sampajjatī’ ti.

‘Sādhu, vāseṭṭha. Te vata, vāseṭṭha, tevijjā brāhmaṇā yaŋ na jānanti, yaŋ na passanti, tassa sahabyatāya maggaŋ desessanti. Ayameva ujumaggo ayamañjasāyano (p. 1.230) niyyāniko niyyāti takkarassa brahmasabyatāyāti, netaŋ ṭhānaŋ vijjati.

Aciravatīnadī-upamā

542. ‘Seyyathāpi, vāseṭṭha, ayaŋ aciravatī nadī pūrā udakassa samatittikā kākapeyyā. Atha puriso āgaccheyya pāratthiko pāragavesī pāragāmī pāraŋ taritukāmo. So orime tīre ṭhito pārimaŋ tīraŋ avheyya– ‘ehi pārāpāraŋ, ehi pārāpāran’ ti.

543. ‘Taŋ kiŋ maññasi, vāseṭṭha, api nu tassa purisassa avhāyanahetu vā āyācanahetu vā patthanahetu vā abhinandanahetu vā aciravatiyā nadiyā pārimaŋ tīraŋ orimaŋ tīraŋ āgaccheyyā’ ti? ‘No hidaŋ, bho gotama’.

544. ‘Evameva kho, vāseṭṭha, tevijjā brāhmaṇā ye dhammā brāhmaṇakārakā te dhamme pahāya vattamānā, ye dhammā abrāhmaṇakārakā te dhamme samādāya vattamānā evamāhaŋsu– ‘indamavhayāma, somamavhayāma, varuṇamavhayāma, īsānamavhayāma, pajāpatimavhayāma, brahmamavhayāma, mahiddhimavhayāma, yamamavhayāmā’ ti.

‘Te vata, vāseṭṭha, tevijjā brāhmaṇā ye dhammā brāhmaṇakārakā te dhamme pahāya vattamānā, ye dhammā abrāhmaṇakārakā te dhamme samādāya vattamānā avhāyanahetu vā āyācanahetu vā patthanahetu vā abhinandanahetu vā kāyassa bhedā paraŋ maraṇā brahmānaŋ sahabyūpagā bhavissantī’ ti, netaŋ ṭhānaŋ vijjati.

545. ‘Seyyathāpi, vāseṭṭha, ayaŋ aciravatī nadī pūrā udakassa samatittikā kākapeyyā. Atha puriso āgaccheyya pāratthiko pāragavesī pāragāmī pāraŋ taritukāmo. So orime tīre daḷhāya anduyā pacchābāhaŋ gāḷhabandhanaŋ baddho.

‘Taŋ kiŋ maññasi, vāseṭṭha, api nu so puriso aciravatiyā nadiyā orimā tīrā pārimaŋ tīraŋ gaccheyyā’ ti? ‘No hidaŋ, bho gotama’.

546. ‘Evameva (p. 1.231) kho, vāseṭṭha, pañcime kāmaguṇā ariyassa vinaye andūtipi vuccanti, bandhanantipi vuccanti. Katame pañca? Cakkhuviññeyyā rūpā iṭṭhā kantā manāpā piyarūpā kāmūpasaŋhitā rajanīyā. Sotaviññeyyā saddā …pe… ghānaviññeyyā gandhā… jivhāviññeyyā rasā… kāyaviññeyyā phoṭṭhabbā iṭṭhā kantā manāpā piyarūpā kāmūpasaŋhitā rajanīyā.

‘Ime kho, vāseṭṭha, pañca kāmaguṇā ariyassa vinaye andūtipi vuccanti, bandhanantipi vuccanti Ime kho vāseṭṭha pañca kāmaguṇe tevijjā brāhmaṇā gadhitā mucchitā ajjhopannā anādīnavadassāvino anissaraṇapaññā paribhuñjanti. Te vata, vāseṭṭha, tevijjā brāhmaṇā ye dhammā brāhmaṇakārakā, te dhamme pahāya vattamānā, ye dhammā abrāhmaṇakārakā, te dhamme samādāya vattamānā pañca kāmaguṇe gadhitā mucchitā ajjhopannā anādīnavadassāvino anissaraṇapaññā paribhuñjantā kāmandubandhanabaddhā kāyassa bhedā paraŋ maraṇā brahmānaŋ sahabyūpagā bhavissantī’ ti, netaŋ ṭhānaŋ vijjati.

547. ‘Seyyathāpi vāseṭṭha, ayaŋ aciravatī nadī pūrā udakassa samatittikā kākapeyyā. Atha puriso āgaccheyya pāratthiko pāragavesī pāragāmī pāraŋ taritukāmo. So orime tīre sasīsaŋ pārupitvā nipajjeyya.

‘Taŋ kiŋ maññasi, vāseṭṭha, api nu so puriso aciravatiyā nadiyā orimā tīrā pārimaŋ tīraŋ gaccheyyā’ ti? ‘No hidaŋ, bho gotama’.

548. ‘Evameva kho, vāseṭṭha, pañcime nīvaraṇā ariyassa vinaye āvaraṇātipi vuccanti, nīvaraṇātipi vuccanti, onāhanātipi vuccanti, pariyonāhanātipi vuccanti. Katame pañca? Kāmacchandanīvaraṇaŋ, byāpādanīvaraṇaŋ, thinamiddhanīvaraṇaŋ, uddhaccakukkuccanīvaraṇaŋ, vicikicchānīvaraṇaŋ. Ime kho, vāseṭṭha, pañca nīvaraṇā ariyassa vinaye āvaraṇātipi vuccanti, nīvaraṇātipi vuccanti, onāhanātipi vuccanti, pariyonāhanātipi vuccanti.

549. ‘Imehi kho, vāseṭṭha, pañcahi nīvaraṇehi tevijjā brāhmaṇā āvuṭā nivuṭā onaddhā pariyonaddhā. Te vata, vāseṭṭha, tevijjā brāhmaṇā ye (p. 1.232) dhammā brāhmaṇakārakā te dhamme pahāya vattamānā, ye dhammā abrāhmaṇakārakā te dhamme samādāya vattamānā pañcahi nīvaraṇehi āvuṭā nivuṭā onaddhā pariyonaddhā kāyassa bhedā paraŋ maraṇā brahmānaŋ sahabyūpagā bhavissantī’ ti, netaŋ ṭhānaŋ vijjati.

Saŋsandanakathā

550. ‘Taŋ kiŋ maññasi, vāseṭṭha, kinti te sutaŋ brāhmaṇānaŋ vuddhānaŋ mahallakānaŋ ācariyapācariyānaŋ bhāsamānānaŋ, sapariggaho vā brahmā apariggaho vā’ ti? ‘Apariggaho, bho gotama’. ‘Saveracitto vā averacitto vā’ ti? ‘Averacitto, bho gotama’. ‘Sabyāpajjacitto vā abyāpajjacitto vā’ ti? ‘Abyāpajjacitto, bho gotama’. ‘Sankiliṭṭhacitto vā asankiliṭṭhacitto vā’ ti? ‘Asankiliṭṭhacitto, bho gotama’. ‘Vasavattī vā avasavattī vā’ ti? ‘Vasavattī, bho gotama’.

‘Taŋ kiŋ maññasi, vāseṭṭha, sapariggahā vā tevijjā brāhmaṇā apariggahā vā’ ti? ‘Sapariggahā, bho gotama’. ‘Saveracittā vā averacittā vā’ ti? ‘Saveracittā, bho gotama’ ‘Sabyāpajjacittā vā abyāpajjacittā vā’ ti? ‘Sabyāpajjacittā, bho gotama’. ‘Sankiliṭṭhacittā vā asankiliṭṭhacittā vā’ ti? ‘Sankiliṭṭhacittā, bho gotama’. ‘Vasavattī vā avasavattī vā’ ti? ‘Avasavattī, bho gotama’.

551. ‘Iti kira, vāseṭṭha, sapariggahā tevijjā brāhmaṇā apariggaho brahmā. Api nu kho sapariggahānaŋ tevijjānaŋ brāhmaṇānaŋ apariggahena brahmunā saddhiŋ saŋsandati sametī’ ti? ‘No hidaŋ, bho gotama’. ‘Sādhu, vāseṭṭha, te vata, vāseṭṭha, sapariggahā tevijjā brāhmaṇā kāyassa bhedā paraŋ maraṇā apariggahassa brahmuno sahabyūpagā bhavissantī’ ti, netaŋ ṭhānaŋ vijjati.

‘Iti kira, vāseṭṭha, saveracittā tevijjā brāhmaṇā, averacitto brahmā …pe… sabyāpajjacittā tevijjā brāhmaṇā abyāpajjacitto brahmā… sankiliṭṭhacittā tevijjā brāhmaṇā asankiliṭṭhacitto brahmā… avasavattī tevijjā (p. 1.233) brāhmaṇā vasavattī brahmā, api nu kho avasavattīnaŋ tevijjānaŋ brāhmaṇānaŋ vasavattinā brahmunā saddhiŋ saŋsandati sametī’ ti? ‘No hidaŋ, bho gotama’. ‘Sādhu, vāseṭṭha, te vata, vāseṭṭha, avasavattī tevijjā brāhmaṇā kāyassa bhedā paraŋ maraṇā vasavattissa brahmuno sahabyūpagā bhavissantī’ ti, netaŋ ṭhānaŋ vijjati.

552. ‘Idha kho pana te, vāseṭṭha, tevijjā brāhmaṇā āsīditvā saŋsīdanti, saŋsīditvā visāraŋ pāpuṇanti, sukkhataraŋ maññe taranti. Tasmā idaŋ tevijjānaŋ brāhmaṇānaŋ tevijjā-iriṇantipi vuccati, tevijjāvivanantipi vuccati, tevijjābyasanantipi vuccatī’ ti.

553. Evaŋ vutte, vāseṭṭho māṇavo bhagavantaŋ etadavoca – ‘sutaŋ metaŋ, bho gotama, samaṇo gotamo brahmānaŋ sahabyatāya maggaŋ jānātī’ ti. ‘Taŋ kiŋ maññasi, vāseṭṭha. Āsanne ito manasākaṭaŋ, na ito dūre manasākaṭan’ ti? ‘Evaŋ, bho gotama, āsanne ito manasākaṭaŋ, na ito dūre manasākaṭan’ ti.

554. ‘Taŋ kiŋ maññasi, vāseṭṭha, idhassa puriso manasākaṭe jātasaŋvaddho. Tamenaŋ manasākaṭato tāvadeva avasaṭaŋ manasākaṭassa maggaŋ puccheyyuŋ. Siyā nu kho, vāseṭṭha, tassa purisassa manasākaṭe jātasaŋvaddhassa manasākaṭassa maggaŋ puṭṭhassa dandhāyitattaŋ vā vitthāyitattaŋ vā’ ti? ‘No hidaŋ, bho gotama’. ‘Taŋ kissa hetu’? ‘Amu hi, bho gotama, puriso manasākaṭe jātasaŋvaddho, tassa sabbāneva manasākaṭassa maggāni suviditānī’ ti.

‘Siyā kho, vāseṭṭha, tassa purisassa manasākaṭe jātasaŋvaddhassa manasākaṭassa maggaŋ puṭṭhassa dandhāyitattaŋ vā vitthāyitattaŋ vā, na tveva tathāgatassa brahmaloke vā brahmalokagāminiyā vā paṭipadāya puṭṭhassa dandhāyitattaŋ vā vitthāyitattaŋ vā. Brahmānaŋ cāhaŋ, vāseṭṭha, pajānāmi brahmalokañca brahmalokagāminiñca paṭipadaŋ, yathā paṭipanno ca brahmalokaŋ upapanno, tañca pajānāmī’ ti.

555. Evaŋ (p. 1.234) vutte, vāseṭṭho māṇavo bhagavantaŋ etadavoca – ‘sutaŋ metaŋ, bho gotama, samaṇo gotamo brahmānaŋ sahabyatāya maggaŋ desetī’ ti. ‘Sādhu no bhavaŋ gotamo brahmānaŋ sahabyatāya maggaŋ desetu ullumpatu bhavaŋ gotamo brāhmaṇiŋ pajan’ ti. ‘Tena hi, vāseṭṭha, suṇāhi; sādhukaŋ manasi karohi; bhāsissāmī’ ti. ‘Evaŋ bho’ ti kho vāseṭṭho māṇavo bhagavato paccassosi.

Brahmalokamaggadesanā

556. Bhagavā etadavoca– ‘idha, vāseṭṭha, tathāgato loke uppajjati arahaŋ, sammāsambuddho …pe… (yathā 190-212 anucchedesu evaŋ vitthāretabbaŋ). Evaŋ kho, vāseṭṭha, bhikkhu sīlasampanno hoti …pe… tassime pañca nīvaraṇe pahīne attani samanupassato pāmojjaŋ jāyati, pamuditassa pīti jāyati, pītimanassa kāyo passambhati, passaddhakāyo sukhaŋ vedeti, sukhino cittaŋ samādhiyati.

‘So mettāsahagatena cetasā ekaŋ disaŋ pharitvā viharati Tathā dutiyaŋ. Tathā tatiyaŋ. Tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ mettāsahagatena cetasā vipulena mahaggatena appamāṇena averena abyāpajjena pharitvā viharati.

‘Seyyathāpi, vāseṭṭha, balavā sankhadhamo appakasireneva catuddisā viññāpeyya; evameva kho, vāseṭṭha, evaŋ bhāvitāya mettāya cetovimuttiyā yaŋ pamāṇakataŋ kammaŋ na taŋ tatrāvasissati, na taŋ tatrāvatiṭṭhati. Ayampi kho, vāseṭṭha, brahmānaŋ sahabyatāya maggo.

‘Puna caparaŋ, vāseṭṭha, bhikkhu karuṇāsahagatena cetasā …pe… muditāsahagatena cetasā …pe… upekkhāsahagatena cetasā ekaŋ disaŋ pharitvā viharati. Tathā dutiyaŋ. Tathā tatiyaŋ. Tathā catutthaŋ. Iti uddhamadho tiriyaŋ sabbadhi sabbattatāya sabbāvantaŋ lokaŋ upekkhāsahagatena cetasā vipulena mahaggatena appamāṇena averena abyāpajjena pharitvā viharati.

‘Seyyathāpi (p. 1.235) vāseṭṭha, balavā sankhadhamo appakasireneva catuddisā viññāpeyya. Evameva kho, vāseṭṭha, evaŋ bhāvitāya upekkhāya cetovimuttiyā yaŋ pamāṇakataŋ kammaŋ na taŋ tatrāvasissati, na taŋ tatrāvatiṭṭhati. Ayaŋ kho, vāseṭṭha, brahmānaŋ sahabyatāya maggo.

557. ‘Taŋ kiŋ maññasi, vāseṭṭha, evaŋvihārī bhikkhu sapariggaho vā apariggaho vā’ ti? ‘Apariggaho, bho gotama’. ‘Saveracitto vā averacitto vā’ ti? ‘Averacitto, bho gotama’. ‘Sabyāpajjacitto vā abyāpajjacitto vā’ ti? ‘Abyāpajjacitto, bho gotama’. ‘Sankiliṭṭhacitto vā asankiliṭṭhacitto vā’ ti? ‘Asankiliṭṭhacitto, bho gotama’. ‘Vasavattī vā avasavattī vā’ ti? ‘Vasavattī, bho gotama’.

‘Iti kira, vāseṭṭha, apariggaho bhikkhu, apariggaho brahmā. Api nu kho apariggahassa bhikkhuno apariggahena brahmunā saddhiŋ saŋsandati sametī’ ti? ‘Evaŋ, bho gotama’. ‘Sādhu, vāseṭṭha, so vata vāseṭṭha apariggaho bhikkhu kāyassa bhedā paraŋ maraṇā apariggahassa brahmuno sahabyūpago bhavissatī’ ti, ṭhānametaŋ vijjati.

558. ‘Iti kira, vāseṭṭha, averacitto bhikkhu, averacitto brahmā …pe… abyāpajjacitto bhikkhu, abyāpajjacitto brahmā… asankiliṭṭhacitto bhikkhu, asankiliṭṭhacitto brahmā… vasavattī bhikkhu, vasavattī brahmā, api nu kho vasavattissa bhikkhuno vasavattinā brahmunā saddhiŋ saŋsandati sametī’ ti ‘Evaŋ, bho gotama’. ‘Sādhu, vāseṭṭha, so vata, vāseṭṭha, vasavattī bhikkhu kāyassa bhedā paraŋ maraṇā vasavattissa brahmuno sahabyūpago bhavissatīti, ṭhānametaŋ vijjatī’ ti.

559. Evaŋ vutte, vāseṭṭhabhāradvājā māṇavā bhagavantaŋ etadavocuŋ– ‘abhikkantaŋ, bho gotama, abhikkantaŋ, bho gotama! Seyyathāpi, bho gotama, nikkujjitaŋ vā ukkujjeyya, paṭicchannaŋ vā vivareyya, mūḷhassa vā maggaŋ ācikkheyya, andhakāre vā telapajjotaŋ dhāreyya “cakkhumanto rūpāni dakkhantī” ti. Evamevaŋ bhotā gotamena anekapariyāyena dhammo pakāsito (p. 1.236) Ete mayaŋ bhavantaŋ gotamaŋ saraṇaŋ gacchāma, dhammañca bhikkhusanghañca. Upāsake no bhavaŋ gotamo dhāretu ajjatagge pāṇupete saraṇaŋ gate’ ti.

Tevijjasuttaŋ niṭṭhitaŋ terasamaŋ.

Sīlakkhandhavaggo niṭṭhito.

Tassuddānaŋ–

Brahmāsāmañña-ambaṭṭha

Soṇakūṭamahālijālinī.

Sīhapoṭṭhapādasubho kevaṭṭo,

Lohiccatevijjā terasāti.

Sīlakkhandhavaggapāḷi niṭṭhitā.

